
ផ្នែកទី១

 សេចក្តីអធិប្បាយ និងការប្រកបគ្នានៅក្នុងពួកជំនុំ ដែលព្រះដ៏មានគ្រប់ព្រះចេស្ដាបានប្រទានមក 

 (ចាប់ពីឆ្នាំ២០០៧ ដល់ថ្ងៃទី២៥ ខែកញ្ញា ឆ្នាំ ២០២១)


មានតែការស្គាល់ពីប្រភេទទាំងប្រាំមួយនៃនិស្ស័យពុករលួយប៉ុណ្ណោះ ទើបមានន័យថាជាការស្គាល់ខ្លួនឯងពិតប្រាកដ

តើមនុស្សមានសេចក្ដីជំនឿលើព្រះជាម្ចាស់ក្នុងគោលបំណងអ្វី? (ដើម្បីឱ្យបានសង្គ្រោះ។) សេចក្ដីសង្គ្រោះ គឺជាប្រធានបទយូរអង្វែងមួយពាក់ព័ន្ធនឹងសេចក្ដីជំនឿលើព្រះជាម្ចាស់។ ដូច្នេះ តើអាចទទួលបានសេចក្ដីសង្គ្រោះដោយរបៀបណា? (តាមរយៈការដេញតាមសេចក្ដីពិត និងការដែលតែងតែរស់នៅចំពោះព្រះជាម្ចាស់ជាប់ជានិច្ច។) នោះគឺជាការអនុវត្តមួយបែប។ តាមរយៈការដែលតែងតែរស់នៅចំពោះព្រះជាម្ចាស់ជាប់ជានិច្ច តើនឹងទទួលបានអ្វី? តើមានគោលបំណងអ្វី? (ដើម្បីបង្កើតទំនាក់ទំនងធម្មតាមួយជាមួយព្រះជាម្ចាស់។) (ដើម្បីកោតខ្លាចដល់ព្រះជាម្ចាស់ ហើយគេចចេញពីសេចក្ដីអាក្រក់ និងដើម្បីយល់ពីសេចក្ដីពិត និងបានស្គាល់ព្រះជាម្ចាស់យ៉ាងពិតប្រាកដ។) តើមានអ្វីផ្សេងទៀតដែរឬទេ? (ដើម្បីស្វែងរកសេចក្ដីពិត ដើម្បីធ្វើឱ្យសេចក្ដីពិតក្លាយជាជីវិតរបស់យើង។) អ្វីទាំងអស់នេះ តែងត្រូវបានគេនិយាយជាញឹកញាប់នៅក្នុងសេចក្ដីអធិប្បាយ ហើយសុទ្ធសឹងជាឃ្លាឃ្លោងខាងវិញ្ញាណ។ តើមានអ្វីផ្សេងទៀតដែរឬទេ? (ដើម្បីដកពិសោធន៍ការលួសកាត់ និងការដោះស្រាយជាមួយពីព្រះជាម្ចាស់ រួមនឹងការជំនុំជម្រះនិងការវាយផ្ចាល ព្រមទាំងការល្បងលនិងការបន្សុទ្ធរបស់ទ្រង់ ដើម្បីបានឆ្លុះបញ្ចាំង និងស្គាល់ខ្លួនឯង និងស្វែងរកសេចក្ដីពិត ដើម្បីដោះស្រាយនិស្ស័យពុករលួយរបស់យើង ក្នុងអំឡុងដំណើរការនេះ ក៏ដូចជាដើម្បីបានស្គាល់ព្រះជាម្ចាស់ពិតប្រាកដ ដោយចុងក្រោយ បានក្លាយជាមនុស្សម្នាក់ដែលមានសេចក្ដីពិត និងភាពជាមនុស្ស។) មើលទៅ អ្នករាល់គ្នាបានយល់ច្រើនពីការអធិប្បាយជាច្រើនឆ្នាំកន្លងមកនេះ។ ដូច្នេះ តើអ្វីៗដែលអ្នករាល់គ្នាបានយល់នេះ អាចប្រើប្រាស់នៅក្នុងបទពិសោធរបស់ខ្លួនដើម្បីដោះស្រាយបញ្ហានិងការលំបាកពិតប្រាកដជាក់ស្ដែងបានដែរឬទេ? ឧទាហរណ៍ ការគិតនិងគំនិតពុំត្រឹមត្រូវ និងភាពអវិជ្ជមាន និងចំណុចខ្សោយម្ដងម្កាល ក៏ដូចជាបញ្ហាជាក់លាក់ខ្លះពាក់ព័ន្ធនឹងសញ្ញាណនិងការស្រមើស្រមៃជាដើម តើអ្វីទាំងនេះ អាចដោះស្រាយបានឆាប់រហ័សដែរឬទេ? មនុស្សមួយចំនួនប្រហែលជាអាចដោះស្រាយបញ្ហាតូចតាចខ្លះបាន ប៉ុន្តែ ពួកគេនៅតែមានបញ្ហាក្នុងការដោះស្រាយបញ្ហាធំៗ ដែលជាបញ្ហាឫសគល់ដដែល។ ផ្អែកលើកម្រិតនៃការយល់ដឹងដែលអ្នករាល់គ្នាមានអំពីសេចក្ដីពិតនាពេលសព្វថ្ងៃនេះ ប្រសិនបើអ្នកត្រូវប្រឈមនឹងការល្បងលក្នុងប្រភេទដូចជាយ៉ូប តើអ្នករាល់គ្នានឹងអាចប្រកាន់ខ្ជាប់នូវទីបន្ទាល់របស់ខ្លួនបានដែរឬទេ? (យើងនឹងតាំងចិត្តប្រកាន់ខ្ជាប់នូវទីបន្ទាល់ ប៉ុន្តែយើងពុំដឹងថា កម្ពស់ពិតប្រាកដរបស់យើងនឹងទៅជាបែបណានោះទេ ប្រសិនបើពិតជាមានរឿងអ្វីកើតឡើងលើយើងមែននោះ។) ប៉ុន្តែ ទោះបីជាពេលដែលគ្មានអ្វីកើតឡើងមកលើអ្នកក៏ដោយចុះ ក៏អ្នកមិនគួរថាមិនដឹងពីកម្ពស់ពិតប្រាកដរបស់ខ្លួននោះដែរ មែនទេ? ការមិនដឹងបែបនេះ គឺគ្រោះថ្នាក់ណាស់! តើអ្នករាល់គ្នាដឹងពីទិដ្ឋភាពជាក់ស្ដែងនៃសម្ដីនិងឃ្លាឃ្លោងជាក់លាក់ខាងវិញ្ញាណដែលតែងត្រូវគេនិយាយដដែលៗជាញឹកញាប់នេះទេ? តើអ្នកយល់ពីអត្ថន័យនៃឃ្លាទាំងនេះដែរឬទេ? តើអ្នកយល់ពីការពិតដែលមាននៅក្នុងឃ្លាទាំងនេះដែរឬទេ? ប្រសិនបើអ្នកដឹង និងបានដកពិសោធន៍អ្វីទាំងនេះ នោះចំណុចនេះសបញ្ជាក់ឱ្យឃើញថា អ្នកយល់ពីសេចក្ដីពិតហើយ។ ប្រសិនបើអ្នកអាចត្រឹមថាតាមពាក្យនិងឃ្លាឃ្លោងខាងវិញ្ញាណពីរបីឃ្លាដដែលៗ ប៉ុន្តែ នៅពេលអ្នកជួបប្រទះអ្វីជាក់ស្ដែង ពាក្យនិងឃ្លាឃ្លោងទាំងនោះបែរជាប្រើមិនបានការ ហើយមិនអាចដោះស្រាយបញ្ហារបស់អ្នកបាន នោះសបញ្ជាក់ឱ្យឃើញថា បន្ទាប់ពីបានជឿព្រះជាម្ចាស់អស់ពេលជាច្រើនឆ្នាំមកនេះ អ្នកនៅតែពុំយល់ពីសេចក្ដីពិត និងពុំទាន់មានបទពិសោធជាក់ស្ដែងណាមួយនៅឡើយទេ។ តើខ្ញុំមានបន្ទូលបែបនេះ ចង់មានន័យដូចម្ដេច? ការដែលមនុស្សបានជឿលើព្រះជាម្ចាស់យូរដល់កម្រិតនេះ គឺពួកគេបានយល់ពីសេចក្ដីពិតគ្រាន់បើជាងអ្នកងប់នឹងសាសនា ឬអ្នកមិនជឿព្រះបន្តិចដែរ ពួកគេយល់ពីនិមិត្តនៃកិច្ចការរបស់ព្រះជាម្ចាស់បានខ្លះ និងអាចគោរពតាមបញ្ហាដែលបានកំណត់ខ្លះ ហើយអាចនិយាយបានថា ពួកគេមានការយល់ដឹងនិងការទទួលស្គាល់ និងមានការយល់ដឹងជ្រាលជ្រៅពិតប្រាកដខ្លះអំពីអធិបតេយ្យភាពរបស់ព្រះជាម្ចាស់ ប៉ុន្តែ តើអ្វីទាំងនេះ នាំឱ្យមានការផ្លាស់ប្ដូរនិស្ស័យរបស់ពួកគេដែរឬទេ? និយាយជារួម អ្នករាល់គ្នាម្នាក់ៗ សុទ្ធតែអាចនិយាយបានបន្តិចបន្ដួចអំពីសេចក្ដីពិតដែលធ្លាប់បានឮជារឿយៗពាក់ព័ន្ធនឹងនិមិត្ត៖ និមិត្តនៃកិច្ចការរបស់ព្រះជាម្ចាស់ គោលបំណងនៃកិច្ចការរបស់ព្រះជាម្ចាស់ និងបំណងព្រះហឫទ័យរបស់ព្រះជាម្ចាស់សម្រាប់មនុស្សជាតិ ហើយចំណេះដឹងដែលអ្នករាល់គ្នានិយាយនោះ គឺខ្ពង់ខ្ពស់ជាងចំណេះដឹងរបស់អ្នកងប់នឹងសាសនាទៅទៀត ប៉ុន្តែ តើអ្វីទាំងអស់នេះអាចនាំឱ្យមានការផ្លាស់ប្ដូរនិស្ស័យរបស់អ្នករាល់គ្នា ឬសូម្បីការផ្លាស់ប្ដូរមួយចំនួននៅក្នុងនិស្ស័យរបស់អ្នករាល់គ្នាដែរឬទេ? តើអ្នករាល់គ្នាអាចវាស់ស្ទង់ចំណុចនេះបានដែរឬទេ? ចំណុចនេះមានសារៈសំខាន់ខ្លាំងណាស់។

ថ្មីៗនេះ យើងបានប្រកបគ្នាអំពីរបៀបធ្វើយ៉ាងណាដើម្បីបានស្គាល់ព្រះជាម្ចាស់នៅលើផែនដីនេះឱ្យបានពិតប្រាកដ របៀបប្រាស្រ័យទាក់ទងជាមួយព្រះជាម្ចាស់នៅលើផែនដី និងរបៀបបង្កើតទំនាក់ទំនងធម្មតាជាមួយព្រះជាម្ចាស់។ តើសំណួរទាំងនេះ មិនមែនជាសំណួរជាក់ស្ដែងបំផុតទេឬអី? ទាំងអស់នេះ គឺជាសេចក្ដីពិតដែលពាក់ព័ន្ធនឹងទិដ្ឋភាពនៃការអនុវត្ត ហើយគោលបំណងនៃការប្រកបគ្នាអំពីចំណុចទាំងនេះ គឺដើម្បីប្រាប់មនុស្សអំពីរបៀបជឿលើព្រះជាម្ចាស់ និងរបៀបប្រាស្រ័យទាក់ទងជាមួយព្រះជាម្ចាស់ និងបង្កើតទំនាក់ទំនងធម្មតាជាមួយព្រះជាម្ចាស់នៅក្នុងជីវិតរស់នៅប្រចាំថ្ងៃរបស់ពួកគេ។ ពាក់ព័ន្ធនឹងសេចក្ដីពិតជាប់ទាក់ទងនឹងការអនុវត្ត នៅក្នុងចំណោមសេចក្ដីពិតទាំងអស់ដែលអ្នករាល់គ្នាធ្លាប់បានឮ បានយល់ និងអាចអនុវត្តបាន តើសេចក្ដីពិតទាំងនោះអាចផ្លាស់ប្ដូរនិស្ស័យរបស់អ្នករាល់គ្នាបានដែរឬទេ? ប្រសិនបើមនុស្សអនុវត្តសេចក្ដីពិតតាមរបៀបនេះ ហើយពិតជាខំប្រឹងដើម្បីសម្រេចបានសេចក្ដីនេះមែន នោះគឺពួកគេកំពុងអនុវត្តសេចក្ដីពិតនេះមែនហើយ ហើយប្រសិនបើពួកគេបានធ្វើឱ្យសេចក្ដីពិតទាំងនេះក្លាយជាតថភាពរបស់ពួកគេ នោះពួកគេមុខជាអាចផ្លាស់ប្ដូរនិស្ស័យរបស់ពួកគេបានមិនខាន។ តើអាចនិយាយបែបនេះបានទេ? (អាចនិយាយបាន។) មនុស្សជាច្រើនខ្វាក់មើលមិនឃើញថាមានការផ្លាស់ប្ដូរអ្វីខ្លះនៅក្នុងនិស្ស័យរបស់ពួកគេឡើយ។ ពួកគេគិតថា ការដែលអាចថាតាមគោលលទ្ធិខាងវិញ្ញាណជាច្រើន និងយល់ពីសេចក្ដីពិតបានច្រើន តំណាងឱ្យការផ្លាស់ប្ដូរនិស្ស័យហើយ។ ការគិតបែបនេះមិនត្រឹមត្រូវនោះទេ។ រាប់ចាប់ពីចំណុចនៃការយល់ពីសេចក្ដីពិត រហូតដល់ការអនុវត្តសេចក្ដីពិត ហើយបន្តមកដល់ការផ្លាស់ប្ដូរនិស្ស័យ គឺជាដំណើរដ៏វែងឆ្ងាយនៅក្នុងបទពិសោធជីវិត។ តើអ្នករាល់គ្នាយល់យ៉ាងដូចម្ដេចចំពោះការផ្លាស់ប្ដូរនិស្ស័យ? នៅក្នុងគ្រប់កិច្ចការដែលអ្នករាល់គ្នាបានឆ្លងកាត់រហូតមកដល់ចំណុចនេះ តើមានការផ្លាស់ប្ដូរណាមួយនៅក្នុងនិស្ស័យជីវិតរបស់អ្នកដែរឬទេ? អ្នករាល់គ្នាប្រហែលមិនអាចមើលឃើញពីចំណុចទាំងនេះបានទេ ហើយអ្វីទាំងអស់នេះ គឺសុទ្ធតែជាបញ្ហា។ ពាក្យថា «ផ្លាស់ប្ដូរ» នៅក្នុងឃ្លា «ផ្លាស់ប្ដូរនិស្ស័យ» គឺមិនពិបាកយល់ខ្លាំងណាស់ណានោះទេ ដូច្នេះ តើពាក្យ «និស្ស័យ» មានន័យដូចម្ដេច? (ច្បាប់រស់រាន្តរបស់មនុស្ស ជាថ្នាំពុលរបស់សាតាំង។) តើមានអ្វីផ្សេងទៀតដែរឬទេ? (អ្វីដែលជាធម្មជាតិនៅក្នុងខ្លួនមនុស្ស អ្វីដែលជាសារជាតិនៃជីវិត។) អ្នករាល់គ្នាចេះតែបន្តលើកឡើងពីឃ្លាឃ្លោងខាងវិញ្ញាណនេះមកទៀតហើយ ប៉ុន្តែឃ្លាឃ្លោងទាំងនេះ សុទ្ធតែជាគោលលទ្ធិ និងជាគ្រោងគំនិត ហើយពុំមានសេចក្ដីលម្អិតក្នុងនោះទេ។ ចំណុចនេះ មិនមែនជាការយល់ដឹងពីសារជាតិនៃសេចក្ដីពិតឡើយ។ យើងតែងនិយាយជារឿយៗអំពីការផ្លាស់ប្ដូរនិស្ស័យ ហើយប្រធានបទបែបនេះ តែងត្រូវលើកយកមកពិភាក្សាគ្នាតាំងពីគ្រាដំបូងដែលមនុស្សចាប់ផ្ដើមជឿលើព្រះជាម្ចាស់មក មិនថាពេលពួកគេចូលរួមក្នុងការជួបជុំ ឬស្ដាប់សេចក្ដីអធិប្បាយនោះទេ។ នៅពេលមនុស្សជឿលើព្រះជាម្ចាស់ ពួកគេគួរព្យាយាមឈ្វេងយល់អំពីចំណុចទាំងនេះ។ ប៉ុន្តែ ត្រង់ថាតើអ្វីជាការផ្លាស់ប្ដូរនិស្ស័យឱ្យពិតប្រាកដ ថាតើមានការផ្លាស់ប្ដូរនិស្ស័យផ្ទាល់របស់ពួកគេឬអត់ និងថាតើអាចសម្រេចនូវការផ្លាស់ប្ដូរបានឬអត់នោះ មនុស្សជាច្រើនល្ងិតល្ងង់មិនដឹងពីចំណុចទាំងនេះទេ ពួកគេមិនដែលគិតពីចំណុចទាំងនេះ ហើយក៏មិនដែលដឹងថាត្រូវចាប់ផ្ដើមគិតពីចំណុចទាំងនេះពីត្រង់ណាមកដែរ។ តើនិស្ស័យគឺជាអ្វី? នេះគឺជាប្រធានបទសំខាន់មួយ។ នៅពេលដែលអ្នកបានយល់ពីប្រធានបទនេះ នោះតិចឬច្រើន អ្នកនឹងបានយល់ពីសំណួរផ្សេងៗ ដូចជា ថាតើមានការផ្លាស់ប្ដូរនិស្ស័យរបស់អ្នកដែរឬទេ ថាតើនិស្ស័យនោះបានផ្លាស់ប្ដូរដល់កម្រិតណាហើយ ថាតើមានការផ្លាស់ប្ដូរច្រើនប៉ុនណា និងថាតើមានការផ្លាស់ប្ដូរនិស្ស័យរបស់អ្នកដែរឬអត់ បន្ទាប់ពីអ្នកបានដកពិសោធរឿងរ៉ាវជាក់លាក់មួយចំនួនហើយ។ ដើម្បីធ្វើការពិភាក្សាអំពីការផ្លាស់ប្ដូរនិស្ស័យ ដំបូង អ្នកត្រូវតែដឹងថាអ្វីជានិស្ស័យជាមុនសិន។ មនុស្សគ្រប់គ្នាស្គាល់ពាក្យ «និស្ស័យ» នេះ ហើយក៏ធ្លាប់បានដឹងបានឮពាក្យនេះដែរ។ ប៉ុន្តែ ពួកគេពុំដឹងពីនិយមន័យនៃពាក្យនិស្ស័យនេះនោះទេ។ ត្រង់ថាពាក្យនិស្ស័យនេះមាននិយមន័យពិតប្រាកដបែបណានោះ មិនអាចពន្យល់ឱ្យបានច្បាស់លាស់ត្រឹមពាក្យពីរបីម៉ាត់នោះទេ ហើយពាក្យនេះក៏មិនអាចពន្យល់ថាជានាមស័ព្ទបានដែរ ព្រោះបែបនេះ គឺមានលក្ខណៈអរូបីពេក ហើយមិនងាយនឹងយល់បាននោះទេ។ ខ្ញុំនឹងលើកជាឧទាហរណ៍មួយ ដើម្បីឱ្យអ្នករាល់គ្នាយល់បាន។ ចៀម និងឆ្កែចចក គឺជាសត្វ។ ចៀមស៊ីស្មៅ ឯឆ្កែចចកស៊ីសាច់។ លក្ខណៈនេះ ត្រូវបានកំណត់ដោយធម្មជាតិរបស់វា។ ប្រសិនបើមានថ្ងៃមួយ ចៀមស៊ីសាច់ ហើយឆ្កែចចកស៊ីស្មៅវិញ តើធម្មជាតិរបស់ពួកវានឹងផ្លាស់ប្ដូរដែរឬទេ? (អត់ទេ។) ប្រសិនបើចៀមមិនស៊ីស្មៅ នោះវានឹងឃ្លានខ្លាំងមិនខាន។ ឱ្យសាច់ទៅចៀមស៊ី នោះវានឹងស៊ីសាច់នោះ ប៉ុន្តែ ចៀមនោះនឹងនៅតែស្លូតដាក់អ្នកដដែល។ នេះគឺជានិស្ស័យ ជាសារជាតិនៃធម្មជាតិរបស់សត្វចៀម។ តើភាពស្លូតរបស់សត្វចៀមបង្ហាញខ្លួនតាមទិដ្ឋភាពណា? (គឺវាមិនវាយប្រហារមនុស្ស។) ត្រឹមត្រូវហើយ។ នេះគឺជានិស្ស័យស្លូត។ និស្ស័យដែលបង្ហាញចេញតាមរយៈសត្វចៀម គឺការចេះផ្លាស់ប្ដូរ និងការស្ដាប់បង្គាប់។ និស្ស័យនេះមិនកាចសាហាវទេ តែជានិស្ស័យស្លូតនិងសប្បុរស។ ចចកមិនដូចគ្នានោះទេ។ និស្ស័យរបស់វាកាចសាហាវ ហើយវាស៊ីសត្វតូចៗគ្រប់ប្រភេទជាអាហារ។ ការពើបប្រទះនឹងសត្វចចកដែលកំពុងស្រេកឃ្លាន គឺគ្រោះថ្នាក់ខ្លាំងណាស់ វាអាចប៉ុនប៉ងចង់ស៊ីអ្នកបាន ទោះបីជាអ្នកមិនបានធ្វើឱ្យវាខឹងក៏ដោយ។ និស្ស័យរបស់សត្វចចក មិនស្លូតបូត ឬសប្បុរសឡើយ ប៉ុន្តែជានិស្ស័យឃោរឃៅនិងកំណាច គ្មានក្ដីអាណិតអាសូរ ឬចិត្តមេត្តាបន្តិចណាឡើយ។ ទាំងនេះគឺជានិស្ស័យរបស់សត្វចចក។ និស្ស័យរបស់ចចក និងចៀម តំណាងឱ្យសារជាតិនៃធម្មជាតិរបស់ពួកវា។ ហេតុអ្វីបានជាខ្ញុំមានបន្ទូលបែបនេះ? ពីព្រោះអ្វីៗដែលត្រូវបង្ហាញឱ្យឃើញនៅក្នុងខ្លួនពួកវា បង្ហាញខ្លួនចេញមកដោយឯកឯង ទោះស្ថិតក្នុងបរិបទណាក៏ដោយ ទាំងដែលគ្មានការចូលរួម ឬការញុះញង់ពីមនុស្ស។ និស្ស័យទាំងនេះ ត្រូវបង្ហាញចេញមកដោយឯកឯង ដោយពុំចាំបាច់ត្រូវការគំនិតយោបល់បន្ថែមពីមនុស្សឡើយ។ ភាពសាហាវនិងភាពឃោរឃៅរបស់ចចក មិនមែនត្រូវមនុស្សបង្ខំឱ្យវាចេញមកទេ ហើយចិត្តសប្បុរសនិងភាពស្លូតរបស់ចៀម ក៏មិនមែនត្រូវមនុស្សបំពាក់បំប៉ននៅក្នុងខ្លួនពួកវាដែរ។ ពួកវាកើតមកមាននិស្ស័យបែបនេះ ហើយនិស្ស័យទាំងនេះត្រូវបង្ហាញចេញមកដោយឯកឯង ពោលគឺវាជាសារជាតិរបស់ពួកវា។ នេះគឺជានិស្ស័យ។ តើឧទាហរណ៍នេះធ្វើឱ្យអ្នករាល់គ្នាយល់បានខ្លះពីអត្ថន័យនៃពាក្យ និស្ស័យ នេះដែរឬទេ? (យល់បានខ្លះ។) នេះមិនមែនជាបញ្ហាបញ្ញត្តិពាក្យនោះទេ ហើយយើងក៏មិនមែនកំពុងពន្យល់ពីនាមស័ព្ទដែរ។ មានសេចក្ដីពិតនៅក្នុងនេះ។ ដូច្នេះ តើត្រង់នេះមានសេចក្ដីពិតអ្វីខ្លះ? និស្ស័យរបស់មនុស្ស ជាប់ពាក់ព័ន្ធទៅនឹងធម្មជាតិរបស់មនុស្ស។ ទាំងនិស្ស័យរបស់មនុស្ស ទាំងធម្មជាតិរបស់មនុស្ស សុទ្ធតែជាកម្មសិទ្ធិរបស់សាតាំង ហើយនិស្ស័យនិងធម្មជាតិនេះ ប្រឆាំងទាស់និងជាសត្រូវនឹងព្រះជាម្ចាស់។ ប្រសិនបើមនុស្សមិនទទួលបានសេចក្ដីសង្គ្រោះពីព្រះជាម្ចាស់ ហើយពុំផ្លាស់ប្ដូរទេ នោះអ្វីដែលពួកគេរស់នៅតាម និងអ្វីដែលពួកគេបង្ហាញចេញមក គ្មានអ្វីផ្សេងក្រៅពីសេចក្ដីអាក្រក់ និងការបំពានសេចក្ដីពិតឡើយ។ ចំណុចនេះ ច្បាស់លាស់គ្មានអ្វីត្រូវសង្ស័យនោះទេ។

យើងទើបនិយាយគ្នាអំពីនិស្ស័យរបស់សត្វចៀមនិងសត្វចចក។ សត្វទាំងពីរនេះ គឺខុសគ្នាស្រឡះ៖ សត្វទាំងពីរនេះ មាននិស្ស័យផ្ទាល់ខ្លួនរបស់វា ហើយមានអ្វីៗដែលត្រូវបង្ហាញចេញនៅក្នុងខ្លួនពួកវា។ ប៉ុន្តែ តើមានអ្វីជាប់ពាក់ព័ន្ធជាមួយនឹងនិស្ស័យរបស់មនុស្សទៅ? ពេលពិនិត្យមើលពីនិយមន័យពិតប្រាកដនៃនិស្ស័យរបស់មនុស្សតាមរយៈឧទាហរណ៍នេះ តើមាននិស្ស័យពុករលួយបែបណាខ្លះ? (យើងអាចដឹងបានជាទូទៅថា មនុស្សមាននិស្ស័យបែបណា តាមរយៈការប្រាស្រ័យទាក់ទងជាមួយពួកគេ។ ឧទាហរណ៍ ពេលកំពុងនិយាយជាមួយមនុស្សណាម្នាក់ យើងអាចមានអារម្មណ៍ថា ពួកគេនិយាយតាមវិធីពង្វាងដាន ថាពួកគេតែងនិយាយអ្វីមិនច្បាស់លាស់ និយាយក្នុងលក្ខណៈដែលអ្នកដទៃមិនអាចដឹងបានថាតើពួកគេចង់បានន័យថាម៉េចឱ្យប្រាកដ ដែលនេះមានន័យថា ពួកគេមាននិស្ស័យបោកបញ្ឆោតនៅក្នុងខ្លួន។ យើងអាចទទួលបានគំនិតទូទៅពីអ្វីដែលពួកគេតែងតែនិយាយនិងធ្វើ ពីសកម្មភាពនិងឥរិយាបថរបស់ពួកគេ។) អ្នកអាចមើលឃើញពីបញ្ហានិស្ស័យជាក់លាក់ខ្លះ តាមរយៈការប្រាស្រ័យទាក់ទងជាមួយពួកគេ។ បន្ទាប់ពីបានស្ដាប់ឧទាហរណ៍នេះហើយ មើលទៅដូចជាអ្នករាល់គ្នាមានគំនិតទូទៅអំពីនិយមន័យនៃពាក្យនិស្ស័យនេះហើយ។ ដូច្នេះ តើមនុស្សមាននិស្ស័យពុករលួយមួយណាដែរ? តើនិស្ស័យមួយណាដែលមនុស្សពុំចាប់ភ្លឹក ពុំចាប់អារម្មណ៍ ប៉ុន្តែជានិស្ស័យពុករលួយយ៉ាងប្រាកដទៅវិញ? ឧទាហរណ៍ថា មនុស្សមួយចំនួនមានមនោសញ្ចេតនាខ្លាំងពេក ហើយព្រះជាម្ចាស់មានបន្ទូលថា៖ «អ្នកមានមនោសញ្ចេតនាខ្លាំងពេកហើយ។ នៅពេលនិយាយពាក់ព័ន្ធនឹងមនុស្សដែលអ្នកចូលចិត្ត ឬនិយាយពាក់ព័ន្ធនឹងគ្រួសាររបស់អ្នក មិនថានរណាព្យាយាមស្វែងយល់ពីស្ថានភាពរបស់ពួកគេ ឬពីអ្វីដែលកំពុងកើតឡើងពិតប្រាកដនោះទេ អ្នកមិនព្រមនិយាយប្រាប់ពីរឿងរបស់ពួកគេឡើយ ហើយបន្តបិទបាំងការពារពួកគេ។ នេះគឺជាភាពដែលមានសញ្ចេតនា»។ ពួកគេស្ដាប់ឮរឿងនេះ ហើយពួកគេក៏យល់បាន ទទួលស្គាល់ និងទទួលយកថា នេះគឺជាការពិត។ ពួកគេទទួលស្គាល់ថា ព្រះបន្ទូលរបស់ព្រះជាម្ចាស់ត្រឹមត្រូវ ថាព្រះបន្ទូលរបស់ព្រះជាម្ចាស់ គឺជាសេចក្ដីពិត ហើយពួកគេថ្លែងអំណរព្រះគុណព្រះជាម្ចាស់ដែលបើកសម្ដែងពីសេចក្ដីទាំងនេះដល់ពួកគេ។ តើអាចមើលឃើញនិស្ស័យរបស់ពួកគេតាមរយៈរឿងនេះដែរឬទេ? តើនេះគឺជាភស្តុតាងដែលបញ្ជាក់ថា ពួកគេទទួលយកសេចក្ដីពិត ទទួលយកការពិត ពុំទាស់ទទឹង និងស្ដាប់បង្គាប់ ដែរឬទេ? (មិនមែននោះទេ។ វាអាស្រ័យលើថាតើពួកគេប្រព្រឹត្តបែបណា នៅពេលជួបបញ្ហា និងថាតើអ្វីដែលពួកគេនិយាយនោះ ដូចគ្នានឹងអ្វីដែលពួកគេធ្វើដែរឬអត់។) ចម្លើយនេះ ជិតត្រូវហើយ។ ពេលនោះ ពួកគេទទួលយក ប៉ុន្តែក្រោយមក នៅពេលមានរឿងបែបនេះកើតឡើងចំពោះពួកគេ ពួកគេពុំបានផ្លាស់ប្ដូរការប្រព្រឹត្តរបស់ពួកគេនោះទេ។ ចំណុចនេះ តំណាងឱ្យនិស្ស័យមួយប្រភេទ។ តើជានិស្ស័យអ្វីទៅ? ពេលនោះ ពួកគេកំពុងស្ដាប់ បន្ទាប់មក ពួកគេគិតពីរឿងនេះ ហើយនិយាយក្នុងចិត្តថា៖ «បន្ទាប់ពីបានស្ដាប់សេចក្ដីអធិប្បាយជាច្រើនរួចមក ម៉េចក៏ខ្ញុំមិនដឹងថា ខ្លួនខ្ញុំមានមនោសញ្ចេតនាអ៊ីចឹង? ខ្ញុំមានមនោសញ្ចេតនា ចុះអ្នកណាដែលគ្មានទៅ? ប្រសិនបើខ្ញុំមិនជួយបិទបាំងការពារគ្រួសារ និងមនុស្សដែលស្និទ្ធស្នាលនឹងខ្ញុំ តើនរណានឹងជួយបិទបាំងទៅ? សូម្បីតែមនុស្សមានសមត្ថភាព ក៏ត្រូវការអ្នកខ្លាំងបីនាក់ជួយដែរ»។ ពួកគេគិតបែបនេះឯង។ នៅពេលដែលដល់ពេលត្រូវធ្វើសកម្មភាព អ្វីដែលពួកគេកំពុងគិតនិងរៀបចំផែនការនៅក្នុងចិត្តរបស់ពួកគេ ព្រមទាំងអាកប្បកិរិយារបស់ពួកគេចំពោះព្រះបន្ទូលរបស់ព្រះជាម្ចាស់ផង គឺសុទ្ធតែត្រូវនិស្ស័យរបស់ពួកគេកំណត់ទាំងអស់។ តើពួកគេមានអាកប្បកិរិយាបែបណា? «ព្រះជាម្ចាស់អាចមានបន្ទូល និងបើកសម្ដែងពីអ្វីគ្រប់យ៉ាងដែលទ្រង់សព្វព្រះទ័យ ហើយនៅពេលខ្ញុំនៅចំពោះព្រះជាម្ចាស់ ខ្ញុំនឹងទទួលយកអ្វីគ្រប់យ៉ាងដែលខ្ញុំគួរទទួលយក ប៉ុន្តែខ្ញុំបានសម្រេចចិត្តរួចហើយ ហើយខ្ញុំគ្មានបំណងលះបង់មនោសញ្ចេតនារបស់ខ្ញុំចោលនោះទេ»។ តើនេះជានិស្ស័យរបស់ពួកគេមែនទេ? និស្ស័យរបស់ពួកគេបានបង្ហាញខ្លួនចេញមក ហើយមុខមាត់ពិតរបស់ពួកគេក៏ត្រូវបានលាតត្រដាងដែរ តើត្រូវទេ? តើពួកគេជាមនុស្សដែលទទួលយកសេចក្តីពិតដែរឬទេ? (អត់ទេ។) ដូច្នេះ តើនេះជាអ្វីវិញ? នេះគឺជាភាពមានះរឹងរូស។ នៅចំពោះព្រះជាម្ចាស់ ពួកគេនិយាយថា អាម៉ែន និងក្លែងធ្វើជាទទួលយក។ ប៉ុន្តែ ពួកគេនៅតែមិនរំជួលចិត្តដដែល។ ពួកគេពុំយកចិត្តទុកដាក់នឹងព្រះបន្ទូលរបស់ព្រះជាម្ចាស់ទេ ពួកគេពុំចាត់ទុកព្រះបន្ទូលទ្រង់ជាសេចក្ដីពិតឡើយ ហើយពួកគេកាន់តែមិនអនុវត្តបន្ទូលរបស់ទ្រង់ទុកជាសេចក្ដីពិតទៀតហើយ។ តើនេះគឺជានិស្ស័យមួយប្រភេទ មែនទេ? ហើយតើនិស្ស័យបែបនេះ មិនមែនជាការបើកសម្ដែងពីធម្មជាតិជាក់លាក់មួយប្រភេទទេឬអី? (ជាការបើកសម្ដែងមែន។) ដូច្នេះ តើអ្វីទៅជាសារជាតិនៃនិស្ស័យប្រភេទនេះ? តើវាជាសារជាតិមានះរឹងរូសមិនព្រមកែមែនទេ? (មែនហើយ។) ភាពមានះរឹងរូសមិនព្រមកែ គឺជាសារជាតិមួយប្រភេទរបស់មនុស្ស ហើយសារជាតិនេះ មាននៅខ្លួនមនុស្សគ្រប់គ្នា។ ហេតុអ្វីបានជាខ្ញុំមានបន្ទូលថានេះគឺជានិស្ស័យមួយប្រភេទ? នេះគឺជាអ្វីដែលកើតចេញមកពីសារជាតិនៃធម្មជាតិរបស់មនុស្ស។ អ្នកពុំចាំបាច់ត្រូវគិតពីនិស្ស័យនេះទេ អ្នកដទៃពុំចាំបាច់ត្រូវបង្រៀនអ្នក ឬគិតពិចារណាអំពីគំនិតរបស់អ្នកនោះទេ ហើយសាតាំងក៏ពុំចាំបាច់ត្រូវបោកបញ្ឆោតអ្នកដែរ។ និស្ស័យនេះនឹងត្រូវបង្ហាញចេញតាមរយៈខ្លួនអ្នក ហើយវានឹងលេចចេញមកតាមរយៈធម្មជាតិរបស់អ្នក។ មានមនុស្សមួយចំនួនដែលតែងតែស្ដីបន្ទោសសាតាំងជានិច្ច មិនថាពួកគេធ្វើរឿងអាក្រក់អ្វីនោះទេ។ ពួកគេតែងនិយាយថា៖ «សាតាំងបញ្ចូលគំនិតនេះមកក្នុងក្បាលខ្ញុំ សាតាំងធ្វើឱ្យខ្ញុំធ្វើរឿងនេះ»។ ពួកគេទម្លាក់រឿងអាក្រក់គ្រប់យ៉ាងទៅលើសាតាំង ហើយមិនដែលទទួលស្គាល់បញ្ហានៅក្នុងធម្មជាតិផ្ទាល់ខ្លួនពួកគេឡើយ។ តើនេះត្រឹមត្រូវដែរឬទេ? តើអ្នកមិនមែនត្រូវបានសាតាំងធ្វើឱ្យពុករលួយដល់ឆ្អឹងទេឬអី? ប្រសិនបើអ្នកមិនទទួលស្គាល់រឿងនេះទេ ដូច្នេះ តើនិស្ស័យរបស់សាតាំងអាចបង្ហាញចេញតាមរយៈខ្លួនអ្នកបានយ៉ាងដូចម្ដេចកើតទៅ? ពិតណាស់ មានពេលខ្លះដែលសាតាំងក៏ជាអ្នកបង្អាក់ផងដែរ រួមទាំងពេលដែលមនុស្សត្រូវបានជនទុច្ចរិត ឬពួកទទឹងនឹងព្រះគ្រីស្ទបោកបញ្ឆោត និងជំរុញឱ្យធ្វើរឿងអ្វីមួយ ឬនៅពេលដែលវិញ្ញាណអាក្រក់ធ្វើការ និងផ្ដល់គំនិតដល់ពួកគេផងដែរ។ ប៉ុន្តែ អ្វីទាំងអស់នេះ គឺគ្រាន់តែជាករណីលើកលែងប៉ុណ្ណោះ។ ភាគច្រើន មនុស្សត្រូវបានធម្មជាតិបែបសាតាំងណែនាំ ហើយពួកគេបង្ហាញចេញនូវនិស្ស័យពុករលួយគ្រប់បែបយ៉ាង។ នៅពេលដែលមនុស្សធ្វើអ្វីទៅតាមចំណង់ចំណូលចិត្តនិងទំនោរចិត្តផ្ទាល់ខ្លួន នៅពេលដែលពួកគេធ្វើអ្វីៗតាមមធ្យោបាយផ្ទាល់ខ្លួន ទៅតាមសញ្ញាណនិងការស្រមើស្រមៃផ្ទាល់ខ្លួន ពេលនោះ ពួកគេកំពុងរស់នៅតាមនិស្ស័យពុករលួយផ្ទាល់ខ្លួនរបស់ពួកគេហើយ ហើយនៅពេលដែលពួកគេរស់នៅតាមនិស្ស័យទាំងនេះ នោះពួកគេកំពុងរស់នៅតាមធម្មជាតិផ្ទាល់ខ្លួនរបស់ពួកគេហើយ។ ទាំងអស់នេះ គឺជាការពិតដែលមិនអាចប្រកែកបាន។ នៅពេលដែលមនុស្សត្រូវបានធម្មជាតិបែបសាតាំងគ្រប់គ្រងបាន នៅពេលដែលពួកគេរស់នៅតាមធម្មជាតិបែបសាតាំងរបស់ពួកគេ គ្រប់យ៉ាងដែលត្រូវបង្ហាញចេញតាមរយៈពួកគេ គឺជានិស្ស័យពុករលួយផ្ទាល់ខ្លួន។ រឿងនេះមិនអាចរុញដាក់សាតាំងបានទេ អ្នកមិនអាចនិយាយថា អ្វីទាំងអស់នេះ គឺជាគំនិតដែលសាតាំងបញ្ជូនមកនោះទេ។ ដោយសារមនុស្សត្រូវបានសាតាំងធ្វើឱ្យពុករលួយដល់ឆ្អឹង ដូច្នេះ ពួកគេជាកម្មសិទ្ធរបស់សាតាំង ហើយដោយសារមនុស្សមិនខុសអ្វីពីសាតាំង ហើយពួកគេគឺជាពួកអារក្សរស់ ជាសាតាំងរស់ ដូច្នេះហើយ ទើបអ្នកមិនត្រូវរុញគ្រប់យ៉ាងដែលមានលក្ខណៈបែបសាតាំងដែលបង្ហាញចេញតាមរយៈខ្លួនអ្នក ទម្លាក់ទៅលើសាតាំងឡើយ។ អ្នកគ្មានអ្វីល្អជាងសាតាំងនោះទេ ហើយនោះគឺជានិស្ស័យពុករលួយរបស់អ្នក។

នៅពេលដែលមនុស្សមាននិស្ស័យរឹងទទឹង តើនៅក្នុងខ្លួនពួកគេមានសភាពបែបណា? សំខាន់គឺ ពួកគេរឹងរូស និងរាប់ខ្លួនឯងជាសុចរិត។ ពួកគេតែងប្រកាន់តាមគំនិតផ្ទាល់ខ្លួនរបស់ពួកគេ ពួកគេតែងគិតថា អ្វីដែលពួកគេនិយាយគឺត្រឹមត្រូវ ពួកគេមិនចេះបត់បែនទាល់តែសោះ ហើយពួកគេប្រកាន់តែតាមគំនិតរបស់ខ្លួនប៉ុណ្ណោះ។ នេះគឺជាឥរិយាបថនៃភាពរឹងទទឹង។ ពួកគេចចេស មិនព្រមស្ដាប់គេ ដោយបន្តប្រកាន់ខ្ជាប់តាមរបៀបមួយមិនព្រមកែ ទទូចថាត្រូវតែធ្វើបែបនោះ ទោះរឿងនោះត្រឹមត្រូវ ឬខុសក៏ដោយ។ នៅក្នុងរឿងនេះ ក៏មានភាពមិនចេះប្រែចិត្តខ្លះដែរ។ ដូចពាក្យពោលថា៖ «ជ្រូកងាប់មិនចេះខ្លាចទឹកកំពុងពុះ»។ មនុស្សដឹងទាំងស្រុងថា អ្វីជារឿងត្រឹមត្រូវដែលត្រូវធ្វើ ក៏ប៉ុន្តែ ពួកគេមិនធ្វើវានោះទេ ពួកគេបែរជារឹងរូសបដិសេធមិនទទួលយកសេចក្ដីពិតទៅវិញ។ នេះគឺជានិស្ស័យមួយប្រភេទ៖ ភាពរឹងទទឹង។ តើនៅក្នុងស្ថានភាពបែបណាដែលអ្នករាល់គ្នាបង្ហាញចេញនូវនិស្ស័យរឹងទទឹង? តើអ្នកមានភាពរឹងទទឹងញឹកញាប់ដែរឬទេ? (មាន។) ញឹកញាប់ណាស់! ហើយដោយសារភាពរឹងទទឹងគឺជានិស្ស័យរបស់អ្នក ដូច្នេះ និស្ស័យនេះនៅតោងជាប់ខ្លួនអ្នកគ្រប់វិនាទីនៃជីវិតរស់នៅប្រចាំថ្ងៃរបស់អ្នក។ ភាពរឹងទទឹងរារាំងមនុស្សពីការអាចចូលមកចំពោះព្រះជាម្ចាស់ វារារាំងមនុស្សពីការអាចទទួលយកសេចក្ដីពិត ហើយវារារាំងពួកគេពីការអាចចូលទៅក្នុងតថភាពនៃសេចក្ដីពិត។ ហើយប្រសិនបើអ្នកមិនអាចចូលទៅក្នុងតថភាពនៃសេចក្ដីពិតបានទេ តើអាចមានការផ្លាស់ប្ដូរនិស្ស័យរបស់អ្នកនៅក្នុងទិដ្ឋភាពនេះបានដែរឬទេ? អាច ប៉ុន្តែមានការលំបាកខ្លាំង។ សព្វថ្ងៃនេះ តើនិស្ស័យរឹងទទឹងរបស់អ្នករាល់គ្នាបានផ្លាស់ប្ដូរខ្លះហើយឬនៅ? ហើយតើមានការផ្លាស់ប្ដូរបានច្រើនប៉ុនណាហើយ? ឧទាហរណ៍ថា កាលពីមុន អ្នកធ្លាប់រឹងទទឹងជាទីបំផុត ប៉ុន្តែសព្វថ្ងៃនេះ មានការផ្លាស់ប្ដូរបន្តិចបន្តួចនៅក្នុងខ្លួនអ្នកហើយ៖ នៅពេលអ្នកជួបប្រទះបញ្ហាមួយចំនួន អ្នកមានមនសិការខ្លះនៅក្នុងចិត្តរបស់អ្នក ហើយអ្នកនិយាយទៅកាន់ខ្លួនឯងថា៖ «ចំពោះបញ្ហានេះ ខ្ញុំត្រូវតែអនុវត្តសេចក្ដីពិតខ្លះទើបបាន។ ដោយសារព្រះជាម្ចាស់បានលាតត្រដាងពីនិស្ស័យរឹងទទឹងនេះ ដោយសារខ្ញុំបានឮពីរឿងនេះ ហើយឥឡូវខ្ញុំក៏បានដឹងពីរឿងនេះទៀត ដូច្នេះ ខ្ញុំត្រូវតែធ្វើការផ្លាស់ប្ដូរ។ កាលពីមុន នៅពេលដែលខ្ញុំបានជួបប្រទះរឿងបែបនេះពីរបីដង ខ្ញុំបានធ្វើតាមសាច់ឈាមរបស់ខ្ញុំ រួចក៏ត្រូវបរាជ័យ ហើយខ្ញុំមិនពេញចិត្តនោះទេ។ ពេលនេះ ខ្ញុំត្រូវតែអនុវត្តសេចក្ដីពិត»។ ពេលមានការតាំងចិត្តបែបនេះ គឺអាចអនុវត្តសេចក្ដីពិតបានហើយ ហើយនេះគឺជាការផ្លាស់ប្ដូរ។ នៅពេលដែលអ្នកមានបទពិសោធតាមរបៀបនេះបានមួយរយៈ ហើយអ្នកអាចអនុវត្តសេចក្ដីពិតបានច្រើន ហើយការណ៍នេះធ្វើឱ្យមានការផ្លាស់ប្ដូរកាន់តែច្រើន ហើយនិស្ស័យបះបោរ និងរឹងទទឹងរបស់អ្នកកាន់តែថមថយទៅៗ តើមានការផ្លាស់ប្ដូរនិស្ស័យនៃជីវិតរបស់អ្នកដែរឬទេ? ប្រសិននិស្ស័យបះបោររបស់អ្នកថមថយចុះជាបន្តបន្ទាប់យ៉ាងច្បាស់ ហើយការចុះចូលរបស់អ្នកចំពោះព្រះជាម្ចាស់កាន់តែច្រើនឡើងៗ នោះមានការផ្លាស់ប្ដូរពិតប្រាកដមិនខាន។ ដូច្នេះ តើអ្នកត្រូវធ្វើការផ្លាស់ប្ដូរដល់កម្រិតណាដើម្បីសម្រេចបាននូវការចុះចូលពិតប្រាកដ? នៅពេលដែលគ្មានភាពរឹងទទឹងសូម្បីតែបន្តិចណាសោះ ហើយមានតែការចុះចូលវិញ នោះអ្នកនឹងសម្រេចបាន។ នេះគឺជាដំណើរការដែលត្រូវចំណាយពេល។ ការផ្លាស់ប្ដូរនិស្ស័យមិនមែនកើតមានឡើងត្រឹមពេលមួយយប់នោះទេ វាត្រូវការពេលវេលាបទពិសោធយូរអង្វែង អាចដល់មួយជីវិតក៏មាន។ ជួនកាល ចាំបាច់ត្រូវរងទុក្ខលំបាកធំៗ ទុក្ខលំបាកដូចជាការស្លាប់ហើយរស់ឡើងវិញ ទុក្ខលំបាកដែលមានការឈឺចាប់និងការលំបាកខ្លាំងជាងការព្យាបាលជំងឺដែលមានការឈឺចាប់ខ្លាំងជាដើម។ ដូច្នេះ តើមានការផ្លាស់ប្ដូរណាមួយនៅក្នុងនិស្ស័យមានះរឹងរូសមិនព្រមកែរបស់អ្នករាល់គ្នាហើយឬនៅ? តើអ្នកអាចវាស់ស្ទង់ចំណុចនេះបានដែរឬទេ? (កាលពីមុន ខ្ញុំជឿថា រឿងជាក់លាក់មួយចំនួន គួរតែធ្វើតាមវិធីជាក់លាក់មួយដែរ។ នៅពេលដែលមនុស្សលើកឡើងពីទស្សនៈយល់ឃើញខុសគ្នា ខ្ញុំមិនស្ដាប់នោះទេ រហូតទាល់តែខ្ញុំបានជួបប្រទះបរាជ័យជាក់ស្ដែង ទើបខ្ញុំបកក្រោយវិញ។ ពេលនេះ ខ្ញុំរៀងគ្រាន់បើជាងមុនបន្តិចហើយ។ នៅពេលអ្នកដទៃលើកឡើងពីទស្សនៈខុសគ្នា ខ្ញុំក៏ច្រានចោល ប៉ុន្តែក្រោយមក ខ្ញុំក៏អាចទទួលយកសម្ដីរបស់ពួកគេបានខ្លះវិញ។) ការកែប្រែអាកប្បកិរិយា គឺជាការផ្លាស់ប្ដូរមួយប្រភេទ។ នេះមានន័យថា មានការផ្លាស់ប្ដូរបន្តិចបន្ដួចហើយ។ អ្វីៗមិនដូចពីមុនទេ ដែលមនុស្សម្នាក់ដឹងថាអ្នកដទៃនិយាយត្រូវហើយ ប៉ុន្តែពួកគេបដិសេធមិនទទួលយកសម្ដីនោះទេ ដោយបន្តប្រកាន់តាមទំនោរចិត្តផ្ទាល់ខ្លួនពួកគេ។ ពេលនេះ លែងមានរឿងបែបនេះទៀតហើយ។ អាកប្បកិរិយារបស់ពួកគេ មានការផ្លាស់ប្ដូររួចស្រេចហើយ។ នៅពេលដែលពួកគេបានផ្លាស់ប្ដូរច្រើនប៉ុណ្ណេះ តើពួកគេបានប្ដូរច្រើនប៉ុនណាហើយ? មិនទាំងបាន ១០% ផង។ ការផ្លាស់ប្ដូរ ១០% មានន័យថា យ៉ាងហោចណាស់ ក្រោយពីអ្នកដទៃបានលើកឡើងពីទស្សនៈខុសគ្នា ក៏អ្នកពុំមានអារម្មណ៍ប្រឆាំង ឬគំនិតទាស់ទទឹងដែរ។ អ្នកមានអាកប្បកិរិយាធម្មតា។ ទោះបីជាដួងចិត្តរបស់អ្នក នៅពុំទាន់អាចទទួលយកបានក៏ដោយ ក៏ប៉ុន្តែ អ្នកពុំមានអាកប្បកិរយាមានះរឹងរូសមិនព្រមកែនោះទេ អ្នកអាចពិភាក្សារឿងនេះជាមួយបុគ្គលនោះបាន។ នៅពេលអ្នកអនុវត្ត អ្នកមានការស្ដាប់បង្គាប់ខ្លះ ហើយអ្នកលែងធ្វើអ្វីទៅតាមគំនិតផ្ទាល់ខ្លួនទៀតហើយ។ បន្ទាប់ពីនោះមក មានពេលខ្លះដែលអ្នកប្រកាន់តាមគំនិតផ្ទាល់ខ្លួនអ្នក ហើយពេលខ្លះ អ្នកអាចទទួលយកអ្វីដែលអ្នកដទៃនិយាយ។ ការផ្លាស់ប្ដូរនិស្ស័យ ប្រែប្រួលត្រឡប់ចុះ ត្រឡប់ឡើង។ អ្នកត្រូវតែឆ្លងកាត់បរាជ័យដែលពុំបានដឹងមុន ដើម្បីសម្រេចនូវការផ្លាស់ប្ដូរបន្តិចបន្ដួច ហើយត្រូវឆ្លងកាត់បរាជ័យដែលពុំបានដឹងមុន ដើម្បីទទួលបានជោគជ័យ ហេតុដូច្នេះហើយ អ្នកមិនងាយនឹងផ្លាស់ប្ដូរនិស្ស័យរបស់អ្នកទេ ប្រសិនបើពុំបានឆ្លងកាត់ការល្បងល និងការបន្សុទ្ធជាច្រើនឆ្នាំនោះ។ ជួនកាល នៅពេលដែលមនុស្សសប្បាយចិត្ត ពួកគេអាចទទួលយករឿងត្រឹមត្រូវដែលអ្នកដទៃនិយាយ ប៉ុន្តែនៅពេលដែលពួកគេមានអារម្មណ៍មិនសប្បាយចិត្ត ពួកគេពុំស្វែងរកសេចក្ដីពិតនោះទេ។ តើបែបនេះ មិនមែនអូសបន្លាយពេលវេលាទេឬអី? ជួនកាល នៅពេលដែលអ្នកមិនចុះសម្រុងគ្នានឹងដៃគូរបស់អ្នក អ្នកពុំបានស្វែងរកគោលការណ៍នៃសេចក្ដីពិតនោះទេ ហើយអ្នករស់នៅតាមទស្សនៈវិជ្ជារបស់សាតាំង។ ជួនកាល នៅពេលដែលអ្នកសហការជាមួយអ្នកដទៃ ហើយគុណសម្បត្តិរបស់ពួកគេល្អជាងអ្នក ហើយពួកគេពូកែជាងអ្នក អ្នកក៏មានអារម្មណ៍ថ្នាំងថ្នាក់ដោយសារពួកគេ ហើយនៅពេលដែលអ្នកជួបប្រទះបញ្ហាអ្វីមួយ អ្នកពុំមានសេចក្ដីក្លាហានដើម្បីប្រកាន់តាមគោលការណ៍នោះទេ។ ជួនកាល អ្នកពូកែជាងដៃគូរបស់អ្នក ហើយពួកគេធ្វើអ្វីបែបល្ងង់ខ្លៅ ហើយអ្នកមើលងាយពួកគេ ហើយមិនព្រមប្រកបគ្នាពីសេចក្ដីពិតជាមួយពួកគេនោះទេ។ ជួនកាល អ្នកចង់អនុវត្តសេចក្ដីពិតដែរ តែត្រូវអារម្មណ៍នៅខាងសាច់ឈាមគ្រប់គ្រងបាន។ ជួនកាល អ្នកលោភលន់ចង់បានការសប្បាយខាងសាច់ឈាម ហើយទោះបីជាអ្នកចង់បែរខ្នងដាក់ខាងសាច់ឈាមវិញ ក៏អ្នកមិនអាចធ្វើបានដែរ។ ជួនកាល អ្នកស្ដាប់សេចក្ដីអធិប្បាយ ហើយយល់ពីសេចក្ដីពិត តែមិនអាចអនុវត្តសេចក្ដីពិតនោះបាន។ តើបញ្ហាទាំងនេះងាយស្រួលដោះស្រាយដែរឬទេ? បញ្ហាទាំងនេះមិនងាយដោះស្រាយតាមរយៈខ្លួនអ្នកឡើយ។ ព្រះជាម្ចាស់អាចត្រឹមដាក់មនុស្សទៅក្នុងការល្បងល និងការបន្សុទ្ធប៉ុណ្ណោះ ដោយឱ្យពួកគេរងទុក្ខយ៉ាងច្រើន ហើយចុងក្រោយ ឱ្យពួកគេយល់ថា បើគ្មានសេចក្ដីពិតទេ នោះពួកគេនឹងគ្មានន័យខ្លឹមសារឡើយ ហាក់ដូចជាពួកគេមិនអាចរស់នៅបាន ដោយគ្មានសេចក្ដីពិតដូច្នោះដែរ។ បែបនេះ នឹងបន្សុទ្ធមនុស្សឱ្យកើតមានសេចក្ដីជំនឿ និងធ្វើឱ្យពួកគេយល់ថា ពួកគេត្រូវតែខំប្រឹងដើម្បីសេចក្ដីពិត ថាដួងចិត្តរបស់ពួកគេនឹងពុំបានស្ងប់សុខឡើយ ទាល់តែពួកគេអនុវត្តសេចក្ដីពិត ហើយថា ប្រសិនបើពួកគេមិនអាចស្ដាប់បង្គាប់ព្រះជាម្ចាស់បានទេ នោះពួកគេនឹងត្រូវជួបប្រទះទុក្ខវេទនាច្រើនមិនខាន។ លទ្ធផលបែបនេះ គឺសម្រេចបានតាមរយៈការល្បងល និងការបន្សុទ្ធ។ ការផ្លាស់ប្ដូរនិស្ស័យ គឺមានការលំបាកបែបនេះឯង។ ហេតុអ្វីបានជាខ្ញុំប្រាប់អ្នករាល់គ្នាថា ការផ្លាស់ប្ដូរមិនងាយស្រួល? តើអាចមកពីខ្ញុំមិនខ្លាចថាអ្នករាល់គ្នានឹងប្រែជាអវិជ្ជមាន ទេដឹង? គឺដើម្បីឱ្យអ្នករាល់គ្នាដឹងថា ការផ្លាស់ប្ដូរនិស្ស័យមានសារៈសំខាន់បែបណា។ ខ្ញុំចង់ឱ្យអ្នករាល់គ្នាផ្ដោតការយកចិត្តទុកដាក់លើចំណុចនេះ ដើម្បីឈប់ដេញតាមរូបភាពខាងវិញ្ញាណដែលក្លែងក្លាយ លាក់ពុត និងមិនជាក់ស្ដែងនេះទៀត ដើម្បីឈប់អនុវត្តតាមគោលលទ្ធិ ការអនុវត្ត និងក្បួនច្បាប់ខាងវិញ្ញាណដែលរវើរវាយនេះទៀត។ ការធ្វើបែបនេះ នឹងបង្កគ្រោះថ្នាក់ដល់អ្នក ហើយពុំមានប្រយោជន៍អ្វីដល់អ្នកទាល់តែសោះ។

យើងគ្រាន់តែនិយាយគ្នាអំពីនិស្ស័យក្នុងទិដ្ឋភាពមួយប៉ុណ្ណោះ នោះគឺ ភាពមានះរឹងរូសមិនព្រមកែ។ ភាពមានះរឹងរូសមិនព្រមកែ ជារឿយៗ គឺជាអាកប្បកិរិយាមួយប្រភេទដែលលាក់កប់ជ្រៅនៅក្នុងចិត្តរបស់មនុស្ស។ ជាទូទៅ អាកប្បកិរិយានេះ មើលពីសម្បកក្រៅ មិនដឹងច្បាស់ទេ ប៉ុន្តែនៅពេលឃើញជាក់ស្ដែង វានឹងងាយស្រួលកំណត់ឃើញណាស់ ហើយមនុស្សនឹងនិយាយថា៖ «ពួកគេពិតជាចចេសរឹងរូសមែន! ពួកគេមិនទទួលយកសេចក្ដីពិតទាល់តែសោះ។ ពួកគេពិតជាមានះរឹងរូសមិនព្រមកែមែន!» អ្នកណាដែលមាននិស្ស័យមានះរឹងរូសមិនព្រមកែ អ្នកនោះប្រកាន់តែតាមវិធីសាស្រ្តតែមួយប៉ុណ្ណោះ ហើយប្រកាន់តែតាមរឿងមួយគត់ មិនព្រមលះបង់ចោលឡើយ។ ដូច្នេះ តើនេះគឺជានិស្ស័យរបស់មនុស្សតែមួយផ្នែកឬ? តាមពិត មិនមែននោះទេ។ នៅមានផ្នែកជាច្រើនទៀត។ សាកមើល ថាតើអ្នករាល់គ្នាអាចដឹងថា បន្ទាប់ទៅនេះ ខ្ញុំនឹងរៀបរាប់ពីនិស្ស័យបែបណាដែរទេ។ មនុស្សខ្លះនិយាយថា៖ «នៅក្នុងដំណាក់របស់ព្រះជាម្ចាស់ ខ្ញុំមិនចុះចូលនឹងអ្នកណាផ្សេងក្រៅពីព្រះជាម្ចាស់ឡើយ ពីព្រោះមានតែព្រះជាម្ចាស់ប៉ុណ្ណោះដែលមានសេចក្ដីពិត។ មនុស្សពុំមានសេចក្ដីពិតទេ ពួកគេមាននិស្ស័យពុករលួយ គ្មានសម្ដីណាមួយដែលពួកគេនិយាយមក អាចពឹងផ្អែកបានឡើយ ដូច្នេះ ខ្ញុំចុះចូលនឹងព្រះជាម្ចាស់តែមួយគត់»។ តើពួកគេនិយាយបែបនេះត្រឹមត្រូវដែរឬទេ? (មិនត្រឹមត្រូវទេ។) ហេតុអ្វីមិនត្រឹមត្រូវ? តើនេះជានិស្ស័យបែបណា? (ជានិស្ស័យក្រអឺតក្រទម និងបោកបញ្ឆោត។) (ជានិស្ស័យរបស់សាតាំង និងពួកមហាទេវតា។) នេះគឺជានិស្ស័យក្រអឺតក្រទម។ ចូរកុំនិយាយថា វាជានិស្ស័យរបស់សាតាំង និងពួកមហាទេវតាអី។ ការនិយាយបែបនេះ ទូលំទូលាយ និងស្រពេចស្រពិលណាស់។ និស្ស័យពុករលួយរបស់សាតាំងនិងពួកមហាទេវតា មានច្រើនខ្លាំងណាស់។ ការនិយាយពីពួកមហាទេវតា ពួកអារក្ស និងសាតាំងបញ្ចូលគ្នា គឺទូលំទូលាយខ្លាំងពេក ហើយវាមិនងាយនឹងឱ្យមនុស្សយល់បានទេ។ គ្រាន់តែនិយាយថា នេះគឺជានិស្ស័យក្រអឺតក្រទមមួយ គឺជាក់លាក់ជាង។ ពិតណាស់ នេះមិនមែនគ្រាន់តែជានិស្ស័យពុករលួយមួយបែបដែលពួកគេបើកសម្ដែងចេញមកនោះទេ វាគ្រាន់តែថា និស្ស័យក្រអឺតក្រទមនោះ បង្ហាញខ្លួនចេញមកជាក់ស្ដែងខ្លាំងពេកប៉ុណ្ណោះ។ តាមរយៈការនិយាយថា នេះគឺជានិស្ស័យក្រអឺតក្រទម មនុស្សនឹងអាចអាចយល់បាន ដូច្នេះ ការនិយាយតាមរបៀបនេះ គឺសមស្របជាង។ មនុស្សមួយចំនួនមានជំនាញខ្លះ មានអំណោយទានខ្លះ មានសមត្ថភាពពីកំណើតបន្តិចបន្ដួច និងបានធ្វើកិច្ចការមួយចំនួនដើម្បីពួកជំនុំ។ អ្វីដែលមនុស្សទាំងនេះគិតគឺថា៖ «សេចក្ដីជំនឿរបស់អ្នករាល់គ្នាលើព្រះជាម្ចាស់ ពាក់ព័ន្ធនឹងការចំណាយពេលពេញមួយថ្ងៃអាន ចម្លង សរសេរ ទន្ទេញព្រះបន្ទូលរបស់ព្រះជាម្ចាស់ ដូចជាមនុស្សខាងវិញ្ញាណមួយចំនួនដែរ។ តើបានប្រយោជន៍អ្វីទៅ? តើអ្នកអាចធ្វើអ្វីដែលពិតប្រាកដបានទេ? តើអ្នកអាចហៅខ្លួនឯងថាជាបុគ្គលខាងវិញ្ញាណយ៉ាងដូចម្ដេចបាន បើអ្នកមិនធ្វើអ្វីសោះបែបនេះ? អ្នករាល់គ្នាគ្មានជីវិតនោះទេ។ ខ្ញុំមានជីវិត អ្វីដែលខ្ញុំធ្វើ គឺពិតជាក់ស្ដែង»។ តើនេះគឺជានិស្ស័យបែបណា? ពួកគេមានជំនាញពិសេសខ្លះ មានអំណោយទានខ្លះ ពួកគេអាចធ្វើអំពើល្អបានខ្លះ ហើយពួកគេចាត់ទុកអ្វីទាំងនេះថាជាជីវិត។ ហេតុនេះហើយ ពួកគេមិនគោរពនរណាទាំងអស់ ពួកគេមិនខ្លាចនឹងបង្រៀនអ្នកណាឡើយ ពួកគេមើលងាយអ្នកផ្សេងទៀត។ តើនេះជាភាពក្រអឺតក្រទមដែរទេ? (ជាភាពក្រអឺតក្រទម។) នេះគឺជាភាពក្រអឺតក្រទម។ ជាទូទៅ តើមនុស្សបង្ហាញពីភាពក្រអឺតក្រទមនៅក្រោមកាលៈទេសៈបែបណា? (នៅពេលពួកគេមានអំណោយទានខ្លះ ឬមានជំនាញពិសេស នៅពេលពួកគេអាចធ្វើកិច្ចការជាក់ស្ដែងបានខ្លះ នៅពេលពួកគេមានទុន។) នោះគឺជាស្ថានភាពមួយបែប។ ដូច្នេះ តើមនុស្សដែលគ្មានអំណោយទាន ឬពុំមានជំនាញពិសេសណាមួយ ពុំក្រអឺតក្រទមទេ មែនទេ? (ពួកគេក៏ក្រអឺតក្រទមដូចគ្នាដែរ។) មនុស្សដែលយើងទើបនិយាយអម្បាញ់មិញនេះ នឹងនិយាយជារឿយៗថា៖ «ខ្ញុំមិនស្ដាប់បង្គាប់នរណា ក្រៅពីព្រះជាម្ចាស់ឡើយ» ហើយពេលឮបែបនេះ មនុស្សនឹងគិតក្នុងចិត្តថា៖ «មនុស្សនេះពិតជាស្ដាប់បង្គាប់សេចក្ដីពិតមែន ពួកគេមិនស្ដាប់បង្គាប់នរណាក្រៅពីសេចក្ដីពិតឡើយ អ្វីដែលពួកគេនិយាយ ត្រឹមត្រូវមែន!» តាមពិតទៅ នៅក្នុងពាក្យសម្ដីដែលស្ដាប់ទៅដូចជាត្រឹមត្រូវនេះ គឺមាននិស្ស័យក្រអឺតក្រទមមួយបែប។ «ខ្ញុំមិនស្ដាប់បង្គាប់នរណា ក្រៅពីព្រះជាម្ចាស់ឡើយ» ច្បាស់ណាស់ថា ពួកគេមិនស្ដាប់បង្គាប់នរណាមែន។ ខ្ញុំសួរអ្នកទៅចុះ តើមនុស្សដែលនិយាយពាក្យទាំងនេះ ពិតជាអាចស្ដាប់បង្គាប់ព្រះជាម្ចាស់បានដែរឬទេ? ពួកគេមិនដែលអាចស្ដាប់បង្គាប់ព្រះជាម្ចាស់បាននោះទេ។ អស់អ្នកណាដែលពោលពាក្យបែបនេះចេញមក ពុំចាំបាច់ឆ្ងល់នោះទេ អ្នកនោះគឺជាមនុស្សក្រអឺតក្រទមជាងគេបំផុតហើយ។ ពីសម្បកក្រៅ អ្វីដែលពួកគេនិយាយមើលទៅដូចជាត្រឹមត្រូវណាស់ ប៉ុន្តែតាមពិតទៅ នេះគឺជាវិធីសមគំនិតដើម្បីបង្ហាញនិស្ស័យក្រអឺតក្រទមចេញមក។ ពួកគេប្រើពាក្យថា «ក្រៅពីព្រះជាម្ចាស់» ដើម្បីព្យាយាមបញ្ជាក់ថា ពួកគេជាមនុស្សមានហេតុផល ប៉ុន្តែតាមពិត គឺដូចជាការកប់មាស ហើយបិទស្លាកសញ្ញានៅលើនោះថា៖ «គ្មានមានកប់នៅទីនេះ» ដូច្នោះដែរ។ តើនេះមិនមែនល្ងង់ខ្លៅទេឬអី? តើអ្នករាល់គ្នាថា មនុស្សប្រភេទណាដែលល្ងង់ខ្លៅជាងគេបំផុត? តើអ្វីដែលមនុស្សអាចនិយាយចេញមក ធ្វើឱ្យពួកគេល្ងង់ខ្លៅជាងគេបំផុត? ប្រហែលអ្នករាល់គ្នា បានស្ដាប់ឮពីអ្វីៗដែលក្រអឺតក្រទមពីមុនហើយ។ ក្នុងចំណោមនោះ តើអ្វីដែលក្រអឺតក្រទមជាងគេបំផុត? តើអ្នករាល់គ្នាដឹងដែរឬទេ? តើមាននរណាម្នាក់ហ៊ាននិយាយថា៖ «ខ្ញុំមិនស្ដាប់បង្គាប់នរណាឡើយ មិនថាស្ថានសួគ៌ ឬផែនដី ឬសូម្បីតែព្រះបន្ទូលរបស់ព្រះជាម្ចាស់ក៏ដោយ»? មានតែនាគដ៏ធំមានសម្បុរក្រហមប៉ុណ្ណោះ ដែលហ៊ាននិយាយបែបនេះ។ អ្នកដែលជឿលើព្រះជាម្ចាស់ គ្មាននរណាហ៊ាននិយាយបែបនេះឡើយ។ ប៉ុន្តែ ប្រសិនបើអ្នកណាដែលជឿលើព្រះជាម្ចាស់និយាយថា៖ «ខ្ញុំមិនស្ដាប់បង្គាប់នរណា ក្រៅពីព្រះជាម្ចាស់ឡើយ» ដូច្នេះ ពួកគេគ្មានអ្វីខុសគ្នាឆ្ងាយពីនាគដ៏ធំមានសម្បុរក្រហមនោះទេ ពួកគេដូចគ្នានឹងលេខមួយក្នុងលោកដែរ ពួកគេជាមនុស្សក្រអឺតក្រទមខ្លាំងបំផុត។ ដូច្នេះ តើអ្នករាល់គ្នាយល់យ៉ាងម៉េច? មនុស្សទាំងអស់សុទ្ធតែក្រអឺតក្រទមដូចគ្នា ប៉ុន្តែ តើភាពក្រអឺតក្រទមរបស់ពួកគេមានភាពខុសគ្នាដែរឬទេ? តើអ្នកធ្វើការបែងចែកយ៉ាងដូចម្ដេច? មនុស្សដែលពុករលួយ សុទ្ធតែមាននិស្ស័យក្រអឺតក្រទម ប៉ុន្តែ ភាពក្រអឺតក្រទមរបស់ពួកគេមានភាពខុសគ្នា។ នៅពេលដែលភាពក្រអឺតក្រទមរបស់មនុស្សម្នាក់បានឈានដល់កម្រិតជាក់លាក់មួយហើយ នោះពួកគេបានបាត់បង់ហេតុផលទាំងស្រុងហើយ។ ភាពខុសគ្នាគឺនៅត្រង់ថា តើអ្វីដែលបុគ្គលម្នាក់និយាយមកនោះ មានហេតុផលឬអត់។ មនុស្សមួយចំនួនក្រអឺតក្រទម ប៉ុន្តែនៅមានហេតុផលតិចតួចនៅឡើយ។ ប្រសិនបើពួកគេអាចទទួលយកសេចក្ដីពិតបាន នោះពួកគេនៅតែមានក្ដីសង្ឃឹមទទួលបានសេចក្ដីសង្គ្រោះដដែល។ មនុស្សខ្លះពិតជាក្រអឺតក្រទមខ្លាំងរហូតដល់ថ្នាក់ពួកគេគ្មានហេតុផល។ ភាពក្រអឺតក្រទមរបស់ពួកគេ គ្មានដែនកំណត់នោះទេ ហើយមនុស្សបែបនេះ មិនដែលអាចទទួលយកសេចក្ដីពិតបានឡើយ។ ប្រសិនបើមនុស្សក្រអឺតក្រទមខ្លាំងរហូតដល់ថ្នាក់ពួកគេគ្មានហេតុផល នោះពួកគេបាត់បង់ស្មារតីអៀនខ្មាសអស់ហើយ និងបានត្រឹមតែក្រអឺតក្រទមទាំងល្ងិតល្ងង់ប៉ុណ្ណោះ។ ទាំងអស់នេះ គឺជាការបើកសម្ដែង និងការបង្ហាញចេញនូវនិស្ស័យក្រអឺតក្រទម។ តើពួកគេអាចនិយាយសម្ដីថា «ខ្ញុំមិនស្ដាប់បង្គាប់នរណា ក្រៅពីព្រះជាម្ចាស់ឡើយ» យ៉ាងដូចម្ដេចកើត ប្រសិនបើពួកគេគ្មាននិស្ស័យពុករលួយនោះ? ពួកគេមុខជាមិនអាចនិយាយកើតនោះទេ។ គ្មានអ្វីត្រូវសង្ស័យទេ ប្រសិនបើមនុស្សម្នាក់មាននិស្ស័យក្រអឺតក្រទម នោះពួកគេមានការបង្ហាញចេញនូវភាពក្រអឺតក្រទម ហើយបុគ្គលនោះ ច្បាស់ជានិយាយនិងធ្វើរឿងដែលក្រអឺតក្រទម ដោយគ្មានហេតុផលអ្វីទាំងអស់។ មនុស្សខ្លះនិយាយថា៖ «ខ្ញុំគ្មាននិស្ស័យក្រអឺតក្រទមទេ ប៉ុន្តែអ្វីទាំងនេះ ត្រូវបានបើកសម្ដែងតាមរយៈខ្លួនខ្ញុំ»។ តើសម្ដីបែបនេះ សមហេតុផលដែរឬទេ? (អត់នោះទេ។) អ្នកដទៃនិយាយថា៖ «ខ្ញុំឃាត់ខ្លួនឯងមិនបានទេ។ ឱ្យតែពេលដែលខ្ញុំគ្មានការប្រុងប្រយ័ត្ន ខ្ញុំក៏លេចចេញនូវអ្វីដែលក្រអឺតក្រទម»។ តើសម្ដីទាំងនេះ សមហេតុផលដែរឬទេ? (មិនសមហេតុផលនោះទេ។) ហេតុអ្វីមិនសមហេតុផល? តើអ្វីទៅជាឫសគល់នៃសម្ដីទាំងនេះ? (គឺការមិនស្គាល់ខ្លួនឯង។) មិនមែនទេ។ ពួកគេដឹងថា ពួកគេក្រអឺតក្រទម ប៉ុន្តែ ពេលស្ដាប់ឮអ្នកដទៃចំអកដាក់ខ្លួនថា៖ «ម៉េចក៏អ្នកឯងក្រអឺតក្រទមខ្លាំងម្ល៉េះ? តើអ្វីទៅដែលធ្វើឱ្យអ្នកឯងក្រអឺតក្រទមខ្លាំងម្ល៉េះ?» ពួកគេក៏មានអារម្មណ៍ខ្មាសអៀន ហេតុនេះហើយ ទើបពួកគេនិយាយបែបនេះ។ អារម្មណ៍មានមោទនភាពរបស់ពួកគេមិនអាចទ្រាំបានឡើយ ពួកគេនឹងស្វែងរកលេសដោះសាដើម្បីបិទបាំងរឿងនេះ ដើម្បីក្លែងបន្លំ ដើម្បីបិទកុំឱ្យគេដឹង និងដើម្បីឱ្យពួកគេបានរួចខ្លួន។ ដូច្នេះ សម្ដីរបស់ពួកគេមិនសមហេតុផលនោះទេ។ នៅពេលដែលនិស្ស័យពុករលួយរបស់អ្នក នៅមិនទាន់បានដោះស្រាយនៅឡើយ នោះសូម្បីតែអ្នកមិននិយាយស្ដីអ្វី ក៏អ្នកក្រអឺតក្រទមដែរ។ ភាពក្រអឺតក្រទម គឺជាធម្មជាតិរបស់មនុស្ស វាលាក់ទុកនៅក្នុងចិត្តរបស់ពួកគេ ហើយអាចលេចចេញមកគ្រប់ពេល។ ដូច្នេះហើយ ឱ្យតែពុំមានការផ្លាស់ប្ដូរនិស្ស័យទេ នោះមនុស្សនៅតែក្រអឺតក្រទម និងរាប់ខ្លួនឯងជាសុចរិតដដែល។ ចាំខ្ញុំលើកជាឧទាហរណ៍មួយចុះ។ អ្នកដឹកនាំដែលទើបត្រូវបានគេបោះឆ្នោតជ្រើសតាំងថ្មីៗ មកដល់ក្រុមជំនុំ ហើយឃើញថា មនុស្សមើលមកគាត់ និងទឹកមុខរបស់ពួកគេ ដូចជាគ្មានការចាប់ភ្លឹកនឹងគាត់សោះ។ ក្នុងចិត្តគាត់ គាត់គិតថា៖ «នៅទីនេះ តើគេមិនស្វាគមន៍ខ្ញុំទេ មែនទេ? ខ្ញុំគឺជាអ្នកដឹកនាំដែលទើបត្រូវបានគេជ្រើសរើសថ្មីៗ។ តើអ្នកអាចប្រព្រឹត្តដាក់ខ្ញុំដោយអាកប្បកិរិយាបែបនេះយ៉ាងដូចម្ដេចកើតទៅ? ហេតុអ្វីបានជាអ្នកមិនចាប់អារម្មណ៍នឹងខ្ញុំ? ខ្ញុំត្រូវបានបងប្អូនប្រុសស្រីរើសតាំង ដូច្នេះ គុណសម្បត្តិខាងវិញ្ញាណរបស់ខ្ញុំ ល្អប្រសើរជាងអ្នករាល់គ្នា មិនអ៊ីចឹង?» ហេតុដូច្នេះហើយ ទើបគាត់និយាយថា៖ «ខ្ញុំគឺជាអ្នកដឹកនាំដែលទើបត្រូវបានគេបោះឆ្នោតជ្រើសតាំងថ្មី។ មនុស្សមួយចំនួនអាចមិនទទួលស្គាល់ខ្ញុំ ប៉ុន្តែរឿងនេះគ្មានបញ្ហានោះទេ។ យើងនាំគ្នាប្រកួតគ្នាលមើលទៅ ដើម្បីចង់ដឹងថាតើនរណាបានទន្ទេញអត្ថបទព្រះបន្ទូលរបស់ព្រះជាម្ចាស់ចាំបានច្រើនជាង នរណាអាចប្រកបគ្នាពីសេចក្ដីពិតនៃនិមិត្តបាន។ ខ្ញុំនឹងប្រគល់តួនាទីជាអ្នកដឹកនាំទៅដល់នរណាដែលអាចប្រកបគ្នាពីសេចក្ដីពិតបានច្បាស់ជាងខ្ញុំ។ តើអ្នករាល់គ្នាយល់យ៉ាងណា? តើនេះជាល្បិចស្នៀតបែបណា? នៅពេលមនុស្សមិនចាប់អារម្មណ៍នឹងគាត់ គាត់មិនសប្បាយចិត្ត និងចង់ធ្វើឱ្យពួកគេមានការលំបាក និងវាយបកទៅពួកគេវិញ។ ដោយសារពេលនេះគាត់ជាអ្នកដឹកនាំ ដូច្នេះ គាត់ចង់មានឥទ្ធិពលគ្របលើអ្នកដទៃ គាត់ចង់នៅពីលើគេ។ តើនេះគឺជានិស្ស័យបែបណា? (ភាពក្រអឺតក្រទម។) ហើយតើនិស្ស័យក្រអឺតក្រទមងាយស្រួលដោះស្រាយដែរឬទេ? (មិនងាយស្រួលទេ។) និស្ស័យក្រអឺតក្រទមរបស់មនុស្ស បង្ហាញខ្លួនចេញមកញឹកញាប់ខ្លាំងណាស់។ ចំពោះមនុស្សមួយចំនួន ពេលស្ដាប់អ្នកដទៃប្រកបគ្នាពីការបំភ្លឺនិងការយល់ដឹងថ្មីៗ គឺប៉ះពាល់ចិត្តគេណាស់៖ «ម៉េចបានជាខ្ញុំគ្មានអ្វីនិយាយពីរឿងនេះអ៊ីចឹង? បែបនេះមិនកើតទេ ខ្ញុំត្រូវតែគិត និងរកនឹកអ្វីដែលប្រសើរជាងគេ ទើបបាន»។ ដូច្នេះហើយ ពួកគេក៏ហាមាត់និយាយពីគោលលទ្ធិជាច្រើន ដោយព្យាយាមធ្វើយ៉ាងណាឱ្យបានពូកែជាងអ្នកដទៃ។ តើនេះគឺជានិស្ស័យបែបណា? នេះគឺជាការប្រជែងដណ្ដើមកេរ្តិ៍ឈ្មោះ និងផលប្រយោជន៍ ហើយវាក៏ជាភាពក្រអឺតក្រទមដែរ។ ចំពោះបញ្ហានិស្ស័យវិញ អ្នកអាចអង្គុយនៅស្ងៀម មិននិយាយស្ដី ឬមិនធ្វើអ្វីទាំងអស់ក៏បាន ប៉ុន្តែ និស្ស័យនេះនឹងនៅតែមាននៅក្នុងចិត្តរបស់់អ្នក នៅក្នុងគំនិតរបស់អ្នកដដែល ហើយសូម្បីតែការសម្ដែងចេញរបស់អ្នក ក៏អាចបើកសម្ដែងពីរឿងនេះដែរ។ ទោះបីជាមនុស្សព្យាយាមរកនឹកវិធីដើម្បីគ្រប់សង្កត់វាទៅវិញ ឬគ្រប់គ្រងលើវា និងមានការប្រុងប្រយ័ត្នកាន់តែខ្លាំងដើម្បីរារាំងវាកុំឱ្យបង្ហាញចេញមកក៏ដោយ តើធ្វើបែបនេះមានប្រយោជន៍ទេ? (អត់នោះទេ។) មនុស្សមួយចំនួនដឹងភ្លាម នៅពេលដែលពួកគេនិយាយអ្វីក្រអឺតក្រទម៖ «ខ្ញុំបានបង្ហាញចេញនិស្ស័យពុករលួយចេញមកម្ដងទៀតហើយ ពិតជាគួរឱ្យអាម៉ាស់មែន! ខ្ញុំមិនត្រូវនិយាយអ្វីដែលក្រអឺតក្រទមម្ដងទៀតឡើយ»។ ប៉ុន្តែ ការស្បថថាអ្នកនឹងបិទមាត់ឱ្យជិត គឺគ្មានបានការឡើយ រឿងនេះមិនឋិតលើអ្នកនោះទេ វាឋិតលើនិស្ស័យរបស់អ្នក។ ហេតុនេះហើយ ប្រសិនបើអ្នកមិនចង់ឱ្យនិស្ស័យក្រអឺតក្រទមរបស់អ្នកបង្ហាញខ្លួនចេញមកទេ អ្នកត្រូវធ្វើការដោះស្រាយវាចេញ។ នេះមិនមែនជាបញ្ហានៃការកែតម្រូវពាក្យពីបីម៉ាត់ ឬការកែតម្រូវវិធីដែលអ្នកធ្វើអ្វីៗនោះទេ ហើយក៏មិនមែនជាបញ្ហានៃការអនុវត្តតាមក្បួនច្បាប់មួយចំនួនដែរ។ វាជាការដោះស្រាយបញ្ហានិស្ស័យរបស់អ្នក។ ដោយសារពេលនេះខ្ញុំបានមានបន្ទូលពីប្រធានបទពាក់ព័ន្ធនឹងនិយមន័យពិតប្រាកដនៃពាក្យនិស្ស័យនេះហើយ ដូច្នេះ តើអ្នកមានការយល់ដឹងជ្រួតជ្រាបបានស៊ីជម្រៅអំពីខ្លួនអ្នកហើយឬនៅ? (មានហើយ។) ការស្គាល់ខ្លួនឯង មិនមែនជាបញ្ហានៃការស្គាល់ពីអត្តចរិតពីសម្បកក្រៅ ចរិតលក្ខណៈ ទម្លាប់អាក្រក់របស់មនុស្សណាម្នាក់ ឬអ្វីៗដែលល្ងីល្ងើនិងល្ងង់ខ្លៅដែលមនុស្សម្នាក់បានធ្វើកាលពីអតីតកាលឡើយ។ ការស្គាល់ខ្លួនឯង មិនមែនបែបនេះនោះទេ។ ផ្ទុយទៅវិញ វាគឺជាការស្គាល់ពីនិស្ស័យពុករលួយផ្ទាល់ខ្លួនរបស់មនុស្សម្នាក់ និងជាការស្គាល់ពីមនុស្សអាក្រក់ដែលអាចធ្វើអ្វីទាស់នឹងព្រះជាម្ចាស់បាន។ នេះគឺជាគន្លឹះសំខាន់។ មនុស្សខ្លះនិយាយថា៖ «ខ្ញុំមានចរិតឆេវឆាវ ហើយគ្មានវិធីណាដែលខ្ញុំអាចផ្លាស់ប្ដូរចរិតនេះបានឡើយ។ តើពេលណាដែលខ្ញុំអាចផ្លាស់ប្ដូរនិស្ស័យនេះបាន?» មានមនុស្សខ្លះទៀតនិយាយថា៖ «ខ្ញុំមិនពូកែបង្ហាញពីខ្លួនឯងទេ ខ្ញុំមិនពូកែនិយាយឡើយ។ គ្រប់យ៉ាងដែលខ្ញុំនិយាយ ចេះតែធ្វើឱ្យប៉ះពាល់ដល់គេ ឬធ្វើឱ្យអ្នកដទៃឈឺចាប់។ តើពេលណាទើបចំណុចផ្លាស់ប្ដូរ?» តើពួកគេនិយាយបែបនេះត្រឹមត្រូវដែរឬទេ? (អត់នោះទេ។) តើពួកគេមានកំហុសត្រង់ណា? (នេះមិនមែនជាការទទួលស្គាល់អ្វីៗដែលមាននៅក្នុងធម្មជាតិរបស់មនុស្សម្នាក់ឡើយ។) ត្រូវហើយ។ ចរិតឫកពាពុំកំណត់ពីធម្មជាតិនោះទេ។ មិនថាមនុស្សម្នាក់មានបុគ្គលិកលក្ខណៈល្អប៉ុនណានោះទេ ក៏ពួកគេនៅតែអាចមាននិស្ស័យពុករលួយដដែល។

ខ្ញុំទើបតែមានបន្ទូលអម្បាញ់មិញអំពីទិដ្ឋភាពចំនួនពីរពាក់ព័ន្ធនឹងនិស្ស័យ។ ទិដ្ឋភាពទីមួយគឺ ភាពមានះរឹងរូសមិនព្រមកែ និងទីពីរគឺ ភាពក្រអឺតក្រទម។ យើងពុំចាំបាច់ត្រូវនិយាយអ្វីច្រើនអំពីភាពក្រអឺតក្រទមនោះទេ។ មនុស្សម្នាក់ៗបង្ហាញចេញនូវឥរិយាបថក្រអឺតក្រទម ហើយអ្នករាល់គ្នាគ្រាន់តែត្រូវការដឹងថា ភាពក្រអឺតក្រទម គឺជាទិដ្ឋភាពមួយនៃនិស្ស័យទៅបានហើយ។ ក៏មាននិស្ស័យមួយប្រភេទទៀតផងដែរ។ មនុស្សខ្លះមិនដែលប្រាប់ការពិតដល់នរណាម្នាក់ទេ។ ពួកគេមានគិតគូរយ៉ាងហ្មត់ចត់និងសម្រិតសម្រាំងគ្រប់យ៉ាងនៅក្នុងចិត្តរបស់ពួកគេ មុនពេលពួកគេនិយាយទៅកាន់មនុស្ស។ អ្នកមិនអាចដឹងថា សម្ដីពួកមួយណាជាការពិត ហើយសម្ដីមួយណាមិនពិតនោះទេ។ ថ្ងៃនេះ ពួកគេនិយាយរឿងមួយ ហើយថ្ងៃស្អែក ពួកគេនិយាយរឿងមួយទៀត ពួកគេនិយាយរឿងមួយប្រាប់មនុស្សម្នាក់ ហើយនិយាយមួយរឿងទៀតប្រាប់មនុស្សម្នាក់ផ្សេងទៀត។ សម្ដីគ្រប់យ៉ាងដែលពួកគេនិយាយផ្ទុយគ្នា។ តើអាចជឿទុកចិត្តមនុស្សបែបនេះបានយ៉ាងដូចម្ដេចទៅ? ដើម្បីយល់ច្បាស់ពីការពិត គឺពិបាកខ្លាំងណាស់ ហើយអ្នកមិនអាចទទួលបានពាក្យពិតដែលពួកគេនិយាយត្រង់ៗបានទេ។ តើនេះជានិស្ស័យបែបណា? នេះជាការបោកបញ្ឆោត។ តើនិស្ស័យបោកបញ្ឆោតងាយស្រួលនឹងផ្លាស់ប្ដូរដែរឬទេ? និស្ស័យនេះពិបាកនឹងផ្លាស់ប្ដូរខ្លាំងបំផុត។ អ្វីគ្រប់យ៉ាងដែលពាក់ព័ន្ធនឹងនិស្ស័យ ក៏ពាក់ព័ន្ធនឹងធម្មជាតិរបស់មនុស្សដែរ ហើយគ្មានអ្វីដែលពិបាកផ្លាស់ប្ដូរជាងអ្វីដែលពាក់ព័ន្ធនឹងធម្មជាតិរបស់មនុស្សឡើយ។ សុភាសិតមួយដែលពោលថា «ខ្លារខិនមិនអាចប្ដូរស្នាមអុចៗពណ៌ខ្មៅរបស់វាបានឡើយ» គឺជាការពិត! មិនថាពួកគេកំពុងនិយាយ ឬធ្វើអ្វីនោះទេ មនុស្សបោកបញ្ឆោត តែងតែមានគោលបំណង និងចេតនាផ្ទាល់ខ្លួនជាប់ជានិច្ច។ ប្រសិនពួកគេគ្មានគោលបំណង ឬចេតនាណាមួយទេ នោះពួកគេក៏មិននិយាយអ្វីដែរ។ ប្រសិនបើអ្នកព្យាយាមស្វែងយល់ពីគោលបំណង និងចេតនារបស់ពួកគេ ពួកគេនឹងឈប់និយាយមួយរំពេច។ ប្រសិនបើពួកគេធ្លោយមាត់និយាយការពិតដោយចៃដន្យ ពួកគេនឹងព្យាយាមឱ្យពីលទ្ធភាពដើម្បីគិតរកវិធីបំភ្លៃការពិត ដើម្បីបំភាន់អ្នក និងរារាំងអ្នកកុំឱ្យដឹងការពិត។ មិនថាមនុស្សបោកបញ្ឆោតកំពុងធ្វើរឿងអ្វីនោះទេ ពួកគេនឹងមិនបណ្តោយឱ្យនរណាម្នាក់ដឹងពីការពិតនៃរឿងនោះឡើយ។ មិនថាពួកគេចំណាយពេលជាមួយមនុស្សយូរប៉ុនណានោះទេ ក៏គ្មាននរណាដឹងថាក្នុងចិត្តពួកគេកំពុងគិតអ្វីឱ្យប្រាកដដែរ។ មនុស្សបោកបញ្ឆោត គឺមានធម្មជាតិបែបនេះឯង។ មិនថាមនុស្សបោកបញ្ឆោតនិយាយច្រើនប៉ុនណានោះទេ អ្នកដទៃនឹងមិនដឹងថា ពួកគេមានបំណងអ្វី កំពុងគិតពីអ្វី ឬពួកគេកំពុងព្យាយាមចង់សម្រេចអ្វីឱ្យប្រាកដឡើយ។ សូម្បីតែឪពុកម្ដាយរបស់ពួកគេ ក៏មិនងាយនឹងដឹងរឿងនេះដែរ។ ការព្យាយាមស្វែងយល់ពីមនុស្សបោកបញ្ឆោត គឺពិតជាពិបាកខ្លាំងណាស់ គ្មាននរណាដឹងថា ក្នុងចិត្តពួកគេកំពុងគិតអ្វីនោះទេ។ មនុស្សបោកបញ្ឆោតនិយាយនិងធ្វើអ្វីតាមរបៀបនេះឯង៖ ពួកគេមិនដែលនិយាយពីចិត្តគំនិតរបស់ពួកគេ ឬប្រាប់ពីអ្វីដែលកំពុងកើតឡើងឡើយ។ នេះគឺជានិស្ស័យមួយប្រភេទ មែនទេ? នៅពេលដែលអ្នកមាននិស្ស័យបោកបញ្ឆោត មិនថាអ្នកនិយាយ ឬធ្វើអ្វីឡើយ និស្ស័យនេះតែងស្ថិតនៅក្នុងខ្លួនអ្នកជាប់ជានិច្ច ដោយគ្រប់គ្រងអ្នក ធ្វើឱ្យអ្នកលេងល្បិច និងប្រើឧបាយកល លេងសើចជាមួយមនុស្ស បិទបាំងការពិត និងសម្ដែងធ្វើពុត។ នេះហើយគឺជាការបោកបញ្ឆោត។ តើមនុស្សបោកបញ្ឆោតមានឥរិយាបថជាក់លាក់អ្វីផ្សេងទៀតខ្លះ? ចាំខ្ញុំលើកជាឧទាហរណ៍មួយចុះ។ មនុស្សពីរនាក់កំពុងជជែកគ្នា ហើយមានម្នាក់កំពុងនិយាយអំពីការស្គាល់ខ្លួនឯង។ មនុស្សម្នាក់នេះបន្តនិយាយអំពីរបៀបដែលពួកគេបានកែលម្អ និងព្យាយាមធ្វើឱ្យមនុស្សម្នាក់ទៀតជឿលើសម្ដីខ្លួន ប៉ុន្តែគេមិនបានប្រាប់មនុស្សម្នាក់ទៀតអំពីការពិតនៃបញ្ហានេះទេ។ ក្នុងនេះ មានរឿងលាក់បាំង ហើយចំណុចនេះបង្ហាញពីនិស្ស័យជាក់លាក់មួយ នោះគឺ ការបោកបញ្ឆោត។ ចង់ដឹងថាតើអ្នករាល់គ្នាអាចយល់បានឬអត់។ បុគ្គលម្នាក់នេះនិយាយថា៖ «ថ្មីៗនេះ ខ្ញុំបានដកពិសោធរឿងមួយចំនួន ហើយខ្ញុំយល់ថា ច្រើនឆ្នាំមកនេះ ជំនឿរបស់ខ្ញុំលើព្រះជាម្ចាស់ បានក្លាយជាអសាបង់ហើយ។ ខ្ញុំមិនទទួលបានអ្វីទាំងអស់។ ខ្ញុំពិតជាអន់ និងគួរឱ្យអាណិតណាស់! ថ្មីៗនេះ ខ្ញុំមានឥរិយាបថមិនសូវល្អនោះទេ ប៉ុន្តែខ្ញុំត្រៀមខ្លួនដើម្បីប្រែចិត្តរួចស្រេចហើយ»។ ប៉ុន្តែ បន្ទាប់ពីពួកគេនិយាយបែបនេះមិនបានប៉ុន្មានផង ក៏ពុំឃើញពួកគេបង្ហាញចេញនូវការប្រែចិត្តអ្វីនៅក្នុងខ្លួនពួកគេដែរ។ តើត្រង់ចំណុចនេះ មានបញ្ហាអ្វីដែរ? គឺពួកគេនិយាយកុហក និងបោកប្រាស់អ្នកដទៃ។ នៅពេលអ្នកផ្សេងស្ដាប់ឮពួកគេនិយាយពីរឿងទាំងនោះ ពួកគេគិតថា៖ «បុគ្គលម្នាក់នេះពុំបានដេញតាមសេចក្ដីពិតពីមុនមកទេ ប៉ុន្តែការដែលពួកគេអាចនិយាយបែបនេះបាន បង្ហាញថា ពួកគេបានប្រែចិត្តពិតប្រាកដហើយ។ ពុំចាំបាច់ឆ្ងល់ពីរឿងនេះនោះទេ។ យើងមិនត្រូវមើលពួកគេដូចកាលពីមុនឡើយ តែត្រូវមើលពួកគេក្នុងពន្លឺថ្មីនិងប្រសើរជាងមុន»។ បន្ទាប់ពីបានស្ដាប់ឮសម្ដីរបស់ពួកគេហើយ មនុស្សក៏មានការសញ្ជឹងគិត និងការពិចារណាតាមរបៀបនេះឯង។ ប៉ុន្តែ តើស្ថានភាពបច្ចុប្បន្នរបស់បុគ្គលនោះ ដូចគ្នានឹងសម្ដីដែលពួកគេនិយាយឬអត់? ការពិតគឺថា សភាពពួកគេមិនដូចនឹងសម្ដីពួកគេឡើយ។ ពួកគេពុំបានប្រែចិត្តពិតប្រាកដនោះទេ ប៉ុន្តែពាក្យសម្ដីរបស់ពួកគេបង្ហាញឱ្យឃើញថា ពួកគេបានប្រែចិត្តពិតមែន និងថា ពួកគេបានផ្លាស់ប្ដូរឱ្យប្រសើរជាងមុន ហើយថា ពួកគេខុសប្លែកពីពេលមុន។ សម្ដីដែលពួកគេនិយាយ គឺចង់សម្រេចបានលទ្ធផលបែបនេះ។ តាមរយៈការនិយាយបោកប្រាស់អ្នកទៃរបៀបនេះ តើពួកគេកំពុងបង្ហាញចេញនិស្ស័យអ្វីដែរ? គឺនិស្ស័យបោកបញ្ឆោត ហើយនិស្ស័យនេះ ពិតជាមានល្បិចបោកប្រាស់ខ្លាំងណាស់! ការពិតនោះគឺថា ពួកគេពុំបានដឹងថា ខ្លួនពួកគេបានបរាជ័យក្នុងការជឿលើព្រះជាម្ចាស់ ថាពួកគេអន់ និងគួរឱ្យអាណិតនោះទេ។ ពួកគេកំពុងខ្ចីពាក្យនិងភាសាខាងវិញ្ញាណដើម្បីបោកបញ្ឆោតមនុស្ស ដើម្បីសម្រេចគោលបំណងរបស់ពួកគេក្នុងការធ្វើឱ្យអ្នកដទៃគិតល្អមកលើខ្លួន និងមានទស្សនៈល្អចំពោះពួកគេ។ តើនេះមិនមែនការបោកបញ្ឆោតទេឬអី? គឺជាការបោកបញ្ឆោត ហើយនៅពេលដែលមានម្នាក់មានការបោកបញ្ឆោតខ្លាំងពេក នោះគេមិនងាយនឹងផ្លាស់ប្ដូរឡើយ។

មានមនុស្សមួយប្រភេទទៀត ដែលមានរបៀបនិយាយចេញមក ដែលមិនសាមញ្ញ ឬបើកចំហឡើយ។ ពួកគេតែងលាក់បាំងនិងបិទបាំងអ្វីៗ ប្រមែប្រមូលព័ត៌មានពីគ្រប់ទិដ្ឋភាពទាំងអស់ និងសាកសួរចង់ដឹងពីគំនិតអ្នកដទៃ។ ពួកគេតែងប្រាថ្នាចង់ដឹងពីការពិតទាំងស្រុងពាក់ព័ន្ធនឹងអ្នកដទៃ ក៏ប៉ុន្តែ ពួកគេពុំនិយាយអ្វីដែលមាននៅក្នុងចិត្តរបស់ពួកគេឡើយ។ គ្មាននរណាដែលប្រាស្រ័យទាក់ទងជាមួយពួកគេ អាចសង្ឃឹមថានឹងស្វែងរកការពិតទាំងស្រុងពីពួកគេបានឡើយ។ មនុស្សបែបនេះ ពុំចង់ឱ្យអ្នកដទៃដឹងពីផែនការរបស់ពួកគេនោះទេ ហើយពួកគេពុំប្រាប់អ្នកដទៃពីផែនការរបស់ពួកគេឡើយ។ តើនេះគឺជានិស្ស័យបែបណា? គឺជានិស្ស័យបោកបញ្ឆោត។ មនុស្សបែបនេះ ពិតជាមានឧបាយកលខ្ពស់ណាស់ មនុស្សគ្រប់គ្នាមិនអាចវាស់ស្ទង់ពួកគេបានឡើយ។ ប្រសិនបើមនុស្សម្នាក់មាននិស្ស័យបោកបញ្ឆោត នោះពុំចាំបាច់ឆ្ងល់ទេ ពួកគេគឺជាមនុស្សបោកបញ្ឆោតហើយ ហើយពួកគេមានធម្មជាតិនិងសារជាតិបោកបញ្ឆោតមិនខាន។ តើមនុស្សប្រភេទនេះ ស្វែងរកសេចក្ដីពិតនៅក្នុងជំនឿរបស់ពួកគេលើព្រះជាម្ចាស់ដែរឬទេ? ប្រសិនបើពួកគេពុំនិយាយការពិតនៅចំពោះមុខអ្នកដទៃទេ តើពួកគេអាចនិយាយការពិតនៅចំពោះព្រះជាម្ចាស់បានដែរឬទេ? ច្បាស់ជាអត់ហើយ។ មនុស្សបោកបញ្ឆោតមិនដែលនិយាយការពិតនោះទេ។ ពួកគេប្រហែលជាអាចជឿលើព្រះជាម្ចាស់ ប៉ុន្តែ តើជំនឿរបស់ពួកគេ គឺជាជំនឿពិតប្រាកដដែរឬអត់? តើពួកគេអាកប្បកិរិយាបែបណាចំពោះព្រះជាម្ចាស់? ពួកគេច្បាស់ជាមានការសង្ស័យច្រើននៅក្នុងចិត្តរបស់ពួកគេ៖ «ព្រះជាម្ចាស់នៅឯណា? ខ្ញុំមើលមិនឃើញទ្រង់ផង។ តើមានភស្តុតាងអ្វីបញ្ជាក់ថា ទ្រង់មានពិតជាក់ស្ដែង?» «តើព្រះជាម្ចាស់មានអធិបតេយ្យភាពលើអ្វីគ្រប់យ៉ាងមែនទេ? ពិតជាអ៊ីចឹងមែនហ៎? របបរបស់សាតាំងកំពុងគាបសង្កត់ និងចាប់ខ្លួនអ្នកជឿព្រះជាម្ចាស់ឥតស្រាកស្រាន្ត។ ហេតុអ្វីបានជាព្រះជាម្ចាស់ មិនព្រមបំផ្លាញវាចោល?» «តើព្រះជាម្ចាស់សង្គ្រោះមនុស្សតាមរបៀបណាឱ្យប្រាកដទៅ? តើសេចក្ដីសង្គ្រោះរបស់ទ្រង់ពិតប្រាកដដែរឬទេ? រឿងនេះមិនសូវច្បាស់លាស់សោះ»។ «តើអ្នកជឿលើព្រះជាម្ចាស់ អាចចូលទៅក្នុងនគរស្ថានសួគ៌បានឬអត់? បើគ្មានការបញ្ជាក់ណាមួយនោះទេ ពិបាកនឹងថាណាស់»។ ពួកគេមានការសង្ស័យអំពីព្រះជាម្ចាស់ច្រើនបែបនេះ តើពួកគេអាចលះបង់ខ្លួនដើម្បីព្រះជាម្ចាស់ដោយស្មោះបានដែរឬទេ? មិនអាចទៅរួចនោះទេ។ ពួកគេឃើញមនុស្សទាំងអស់ដែលបានលះបង់គ្រប់យ៉ាងដែលពួកគេមានដើម្បីដើរតាមព្រះជាម្ចាស់ ឃើញអ្នកដែលកំពុងលះបង់ខ្លួនដើម្បីព្រះជាម្ចាស់ និងបំពេញភារកិច្ចរបស់ខ្លួន ហើយពួកគេក៏គិតថា៖ «ខ្ញុំត្រូវចេះឃាត់ឃាំងខ្លួនឯងខ្លះ។ ខ្ញុំមិនអាចល្ងង់ខ្លៅដូចពួកគេបានឡើយ។ ប្រសិនបើខ្ញុំប្រគល់គ្រប់យ៉ាងថ្វាយទៅព្រះជាម្ចាស់ តើទៅថ្ងៃមុខ ខ្ញុំនឹងត្រូវរស់នៅដោយរបៀបណា? តើនរណានឹងមើលថែខ្ញុំ? ខ្ញុំត្រូវមានផែនការបម្រុងទុកជាមុន ទើបបាន»។ អ្នករាល់គ្នាឃើញហើយថា មនុស្សបោកបញ្ឆោត «ឈ្លាសវៃ» ប៉ុនណា ហើយពួកគេគិតបានវែងឆ្ងាយប៉ុនណា។ មានមនុស្សខ្លះនៅពេលដែលពួកគេឃើញអ្នកដទៃនិយាយដោយបើកចំហអំពីការយល់ដឹងពីសេចក្ដីពុករលួយរបស់ខ្លួននៅក្នុងការជួបជុំ ដោយប្រកបគ្នាពីអ្វីដែលលាក់ទុកនៅក្នុងចិត្តពួកគេចេញមក និងនិយាយតាមត្រង់ថាពួកគេបានប្រព្រឹត្តអំពើកាមគុណប៉ុន្មានដងមកហើយ អ្នកនោះក៏គិតថា៖ «អ្នកឯងល្ងង់ខ្លៅណាស់! រឿងទាំងអស់នេះ គឺជារឿងសម្ងាត់។ ហេតុអ្វីបានជាអ្នកឯងនិយាយរឿងទាំងនេះប្រាប់អ្នកដទៃអ៊ីចឹង? អ្នកឯងមិនអាចបង្ខំឱ្យខ្ញុំនិយាយរឿងទាំងនេះចេញមកបានទេ!» មនុស្សបោកបញ្ឆោត គឺបែបនេះឯង។ ពួកគេសុខចិត្តស្លាប់ ក៏មិនធ្វើជាមនុស្សស្មោះត្រង់ដែរ ហើយពួកគេមិនប្រាប់នរណាពីការពិតទាំងស្រុងឡើយ។ មនុស្សខ្លះនិយាយថា៖ «ខ្ញុំបានប្រព្រឹត្តអំពើរំលង និងបានធ្វើរឿងអាក្រក់ជាច្រើន ហើយនិយាយរឿងទាំងនោះនៅនឹងមុខគ្នា ខ្ញុំមានអារម្មណ៍ខ្មាសគេបន្តិចបន្ដួចដែរ។ យ៉ាងណា រឿងទាំងនោះ គឺជារឿងសម្ងាត់ និងជារឿងអាម៉ាស់។ ប៉ុន្តែ ខ្ញុំមិនអាចលាក់បាំង ឬបិទបាំងរឿងទាំងនោះពីព្រះជាម្ចាស់បានឡើយ។ ខ្ញុំគួរទូលរឿងទាំងនោះទៅព្រះជាម្ចាស់ដោយឥតលក់លៀមនិងដោយបើកចំហ។ ខ្ញុំមិនហ៊ាននិយាយប្រាប់អ្នកដទៃពីគំនិត ឬរឿងសម្ងាត់របស់ខ្ញុំឡើយ ប៉ុន្តែ ខ្ញុំត្រូវតែទូលប្រាប់ព្រះជាម្ចាស់។ មិនថាខ្ញុំលាក់បាំងការសម្ងាត់មិនឱ្យនរណាដឹងទេ ក៏ខ្ញុំមិនអាចរក្សាការសម្ងាត់មិនឱ្យព្រះជាម្ចាស់ជ្រាបនោះដែរ»។ មនុស្សស្មោះត្រង់ ត្រូវមានអាកប្បកិរិយាបែបនេះចំពោះព្រះជាម្ចាស់។ ប៉ុន្តែ មនុស្សបោកបញ្ឆោតមានការប្រយ័ត្នប្រយែងចំពោះមនុស្សគ្រប់គ្នា ពួកគេពុំទុកចិត្តនរណាឡើយ ហើយពួកគេពុំនិយាយដោយស្មោះត្រង់ជាមួយនរណាទេ។ ពួកគេពុំប្រាប់ការពិតទាំងស្រុងទៅនរណាម្នាក់ ហើយគ្មាននរណាអាចគិតយល់បាននោះទេ។ មនុស្សទាំងនេះ គឺជាមនុស្សបោកបញ្ឆោតខ្លាំងជាងគេបំផុត។ មនុស្សគ្រប់គ្នាមាននិស្ស័យបោកបញ្ឆោត។ អ្វីតែម្យ៉ាងគត់ដែលខុសគ្នានោះគឺ ថាតើនិស្ស័យនេះធ្ងន់ធ្ងរកម្រិតណា។ ទោះបីជាអ្នកអាចបើកចិត្ត និងប្រកបគ្នាពីបញ្ហារបស់អ្នកនៅក្នុងការប្រកបគ្នាបានមែន តើនោះមានន័យថា អ្នកពុំមាននិស្ស័យបោកបញ្ឆោតមែនទេ? ពុំមានន័យដូច្នោះទេ អ្នកក៏មាននិស្ស័យនេះដែរ។ ហេតុអ្វីបានជាខ្ញុំមានបន្ទូលបែបនេះ? ខ្ញុំលើកជាឧទាហរណ៍មួយចុះ៖ អ្នកប្រហែលជាអាចបកអាក្រាតខ្លួនឯងនៅក្នុងការប្រកបគ្នាអំពីរឿងដែលពុំប៉ះពាល់ដល់កេរ្តិ៍ឈ្មោះ ឬមុខមាត់របស់អ្នក រឿងដែលមិនគួរឱ្យអាម៉ាស់ និងរឿងដែលអ្នកនឹងមិនត្រូវគេលួសកាត់និងដោះស្រាយជាមួយ ប៉ុន្តែ ប្រសិនបើអ្នកបានធ្វើអ្វីដែលបំពានលើគោលការណ៍នៃសេចក្ដីពិត អ្វីដែលមនុស្សគ្រប់គ្នាស្អប់និងជិនឆ្អន់ ដូច្នេះ តើអ្នកអាចប្រកបគ្នាពីរឿងនោះដោយបើកចំហក្នុងការជួបជុំបានដែរឬទេ? ហើយប្រសិនបើអ្នកបានធ្វើរឿងអ្វីដែលមិនអាចនិយាយចេញមកបាន នោះអ្នកនឹងកាន់តែពិបាកក្នុងការនិយាយ និងលាតត្រដាងពីការពិតនៃរឿងនោះទៀតហើយ។ ប្រសិនបើនរណាពិនិត្យពិច័យពីរឿងនោះ ឬព្យាយាមដាក់ការស្ដីបន្ទោសលើរឿងនោះ អ្នកមុខជាប្រើគ្រប់មធ្យោបាយទាំងអស់ដែលអ្នកមាន ដើម្បីលាក់បាំងរឿងនោះមិនខាន ហើយអ្នកមុខជាភ័យខ្លាចថា បញ្ហានោះនឹងអាចត្រូវគេលាតត្រដាង។ អ្នកមុខជាព្យាយាមបិទបាំងរឿងនោះ និងគេចវេះពីរឿងនោះជាប់ជានិច្ច។ តើនេះមិនមែនជានិស្ស័យបោកបញ្ឆោតទេឬអី? អ្នកប្រហែលជាអាចជឿថា ប្រសិនបើអ្នកពុំនិយាយរឿងនេះចេញមកឮៗទេ នោះគ្មាននរណាម្នាក់នឹងដឹងបានឡើយ ហើយសូម្បីតែព្រះជាម្ចាស់ ក៏នឹងគ្មានវិធីណាដើម្បីធ្វើអ្វីចំពោះអ្នកដែរ។ នោះគឺជាការយល់ខុសហើយ! ព្រះជាម្ចាស់ទតមើលលក្ខណៈខាងក្នុងបំផុតរបស់មនុស្ស។ ប្រសិនបើអ្នកមិនអាចយល់ពីចំណុចនេះបានទេ នោះអ្នកមិនស្គាល់ព្រះជាម្ចាស់សោះឡើយ។ មនុស្សបោកបញ្ឆោតមិនគ្រាន់តែបោកប្រាស់អ្នកដទៃប៉ុណ្ណោះទេ ប៉ុន្តែពួកគេថែមទាំងហ៊ានព្យាយាមបោកប្រាស់ព្រះជាម្ចាស់ និងប្រើមធ្យោបាយបោកបញ្ឆោតដើម្បីទាស់ទទឹងនឹងព្រះជាម្ចាស់ទៀតផង។ តើមនុស្សបែបនេះអាចទទួលបានសេចក្ដីសង្គ្រោះពីព្រះជាម្ចាស់ដែរឬទេ? និស្ស័យរបស់ព្រះជាម្ចាស់ គឺសុចរិត និងបរិសុទ្ធ ហើយមនុស្សបោកបញ្ឆោត គឺជាមនុស្សដែលព្រះអង្គស្អប់ខ្លាំងជាងគេបំផុត។ ដូច្នេះ មនុស្សបោកបញ្ឆោត គឺជាមនុស្សដែលពិបាកនឹងទទួលបានសេចក្ដីសង្គ្រោះបំផុត។ មនុស្សដែលមានធម្មជាតិបោកបញ្ឆោត គឺជាមនុស្សដែលនិយាយកុហកខ្លាំងបំផុត។ ពួកគេថែមទាំងកុហកព្រះជាម្ចាស់ និងព្យាយាមបោកប្រាស់ទ្រង់ទៀតផង ហើយពួកគេក្បាលរឹងមិនព្រមប្រែចិត្តឡើយ។ នេះមានន័យថា ពួកគេមិនអាចទទួលបានសេចក្ដីសង្គ្រោះពីព្រះជាម្ចាស់នោះទេ។ ប្រសិនបើមនុស្សម្នាក់បង្ហាញចេញតែនិស្ស័យពុករលួយម្ដងម្កាល ប្រសិនបើពួកគេនិយាយកុហកនិងបោកប្រាស់មនុស្ស ប៉ុន្តែជាមនុស្សសាមញ្ញ និងបើកចិត្តចំពោះព្រះជាម្ចាស់ និងប្រែចិត្តចំពោះទ្រង់ នោះមនុស្សប្រភេទនេះ នៅមានសង្ឃឹមទទួលបានសេចក្ដីសង្គ្រោះនៅឡើយទេ។ ប្រសិនបើអ្នកគឺជាមនុស្សម្នាក់ដែលមានហេតុផលពិតមែន នោះអ្នកគួរតែបកអាក្រាតខ្លួនឯងប្រាប់ព្រះជាម្ចាស់ និយាយទៅកាន់ទ្រង់ចេញពីចិត្ត និងឆ្លុះបញ្ចាំង និងស្គាល់ខ្លួនឯង។ អ្នកមិនគួរនិយាយកុហកព្រះជាម្ចាស់ទៀតទេ អ្នកមិនគួរព្យាយាមបោកប្រាស់ព្រះអង្គនៅពេលណាមួយឡើយ ហើយអ្នកក៏មិនគួរព្យាយាមលាក់បាំងរឿងអ្វីពីទ្រង់នោះដែរ។ ការពិតនោះគឺថា មានរឿងមួយចំនួនដែលមនុស្សពុំចាំបាច់ដឹងនោះទេ។ ឱ្យតែអ្នកបើកចិត្តនិយាយរឿងទាំងនោះប្រាប់ទៅព្រះជាម្ចាស់ គឺមិនអីនោះទេ។ នៅពេលអ្នកធ្វើអ្វីៗ មិនត្រូវលាក់រឿងសម្ងាត់មិនឱ្យព្រះជាម្ចាស់ជ្រាបនោះទេ។ អ្នកអាចទូលប្រាប់ព្រះជាម្ចាស់អំពីរឿងផ្សេងៗដែលមិនសមនឹងនិយាយប្រាប់អ្នកដទៃ។ មនុស្សណាដែលធ្វើបែបនេះ គឺជាមនុស្សឈ្លាសវៃ។ ទោះបីជាមានរឿងខ្លះដែលពួកគេយល់ថា ពុំចាំបាច់ត្រូវនិយាយប្រាប់អ្នកដទៃឱ្យបានដឹងក៏ដោយ ក៏ទង្វើនេះមិនគួរហៅថាជាការបោកបញ្ឆោតនោះដែរ។ មនុស្សបោកបញ្ឆោត ខុសគ្នា៖ ពួកគេជឿថា ពួកគេគួរលាក់បាំងរឿងគ្រប់យ៉ាង ថាពួកគេមិនអាចនិយាយអ្វីប្រាប់អ្នកដទៃបានឡើយ ជាពិសេស នៅពេលនិយាយដល់បញ្ហាផ្ទាល់ខ្លួន។ ប្រសិនបើការនិយាយរឿងទាំងនោះចេញមក នឹងគ្មានប្រយោជន៍ដល់ពួកគេទេ នោះពួកគេនឹងមិននិយាយឡើយ សូម្បីព្រះជាម្ចាស់ក៏ដោយ។ តើនេះមិនមែនជានិស្ស័យបោកបញ្ឆោតទេឬអី? ពិតណាស់ មនុស្សបែបនេះ គឺជាមនុស្សបោកបញ្ឆោត! ប្រសិនបើមនុស្សម្នាក់បោកបញ្ឆោតខ្លាំងរហូតដល់ថ្នាក់ពួកគេពុំទូលប្រាប់ការពិតដល់ព្រះជាម្ចាស់ ហើយរក្សាការសម្ងាត់គ្រប់យ៉ាងមិនឱ្យព្រះជាម្ចាស់ជ្រាប តើគេនៅជាមនុស្សដែលជឿលើព្រះជាម្ចាស់ទៀតដែរឬទេ? តើពួកគេមានសេចក្ដីជំនឿពិតប្រាកដលើព្រះជាម្ចាស់ដែរឬទេ? ពួកគេគឺជាមនុស្សដែលសង្ស័យព្រះជាម្ចាស់ ហើយក្នុងចិត្ត ពួកគេពុំជឿលើទ្រង់ឡើយ។ ដូច្នេះ តើសេចក្ដីជំនឿរបស់ពួកគេមិនមែនក្លែងក្លាយទេឬអី? ពួកគេជាអ្នកមិនជឿ ជាអ្នកជឿក្លែងក្លាយ។ តើអ្នករាល់គ្នាធ្លាប់មានពេលណាដែលសង្ស័យពីព្រះជាម្ចាស់ ហើយប្រែជាមានការប្រយ័ត្នប្រយែងចំពោះទ្រង់ដែរឬទេ? (ធ្លាប់មាន។) ការដែលសង្ស័យព្រះជាម្ចាស់ និងការដែលមានការប្រយ័ត្នប្រយែងចំពោះទ្រង់ តើនេះជានិស្ស័យបែបណា? នេះគឺជានិស្ស័យបោកបញ្ឆោត។ មនុស្សគ្រប់គ្នាសុទ្ធតែមាននិស្ស័យបោកបញ្ឆោត គ្រាន់តែតិចឬច្រើនប៉ុណ្ណោះ។ ឱ្យតែអ្នកអាចទទួលយកសេចក្ដីពិតបាន នោះអ្នកនឹងអាចសម្រេចនូវការប្រែចិត្ត និងការផ្លាស់ប្ដូរបានមិនខាន។

សម្រាប់មនុស្សមួយចំនួន នៅពេលមានរឿងអ្វីកើតឡើងចំពោះពួកគេ ពួកគេបង្ហាញចេញនូវនិស្ស័យពុករលួយ ពួកគេមានសញ្ញាណនិងគំនិតផ្សេងៗ ពួកគេគិតអគតិចំពោះអ្នកដទៃ ហើយពួកគេធ្វើការវិនិច្ឆ័យអ្នកដទៃ និងលួចមើលស្រាលពួកគេពីក្រោយខ្នង។ ពួកគេអាចឆ្លុះបញ្ចាំងពីខ្លួនឯង និងមានការបើកចិត្តទាំងស្រុងចំពោះរឿងទាំងអស់នេះ ប៉ុន្តែ នៅពេលពួកគេធ្វើរឿងអាម៉ាស់មួយចំនួន ពួកគេមិនចង់និយាយរឿងនោះប្រាប់អ្នកដទៃឡើយ ហើយលាក់វាទុកនៅចិត្តពួកគេជារៀងរហូត។ ពួកគេមិនត្រឹមតែមិននិយាយរឿងទាំងនោះប្រាប់អ្នកដទៃប៉ុណ្ណោះទេ ប៉ុន្តែ នៅពេលពួកគេអធិស្ឋាន ក៏ពួកគេមិនទូលព្រះជាម្ចាស់អំពីរឿងទាំងនោះដែរ។ ពួកគេថែមទាំងព្យាយាមគ្រប់យ៉ាងតាមលទ្ធភាពដែលខ្លួនមាន ដើម្បីរកនឹកពាក្យកុហក ដើម្បីលាក់បាំង ឬបិទបាំងរឿងទាំងនោះទៀតផង។ នេះគឺជានិស្ស័យបោកបញ្ឆោត។ នៅពេលដែលអ្នកមានគំនិតបែបនេះ នៅពេលដែលអ្នករស់នៅក្នុងសភាពបែបនេះ អ្នកគួរធ្វើការឆ្លុះបញ្ចាំងពីខ្លួនឯង និងដឹងឱ្យបានច្បាស់ថា អ្នកមិនមែនជាមនុស្សស្មោះត្រង់ទេ ហើយគ្មានអ្វីដែលព្រះជាម្ចាស់រៀបរាប់ពីមនុស្សស្មោះត្រង់ ត្រូវបានសម្ដែងចេញតាមរយៈខ្លួនអ្នកឡើយ ហើយអ្នកគឺជាមនុស្សបោកបញ្ឆោតពិតប្រាកដនិងច្បាស់លាស់ណាស់ ហើយទោះបីជាអ្នកជាមនុស្សល្ងង់ មានគុណសម្បត្តិមិនល្អ និងក្រយល់ក៏ពិតមែន ក៏អ្នកនៅតែជាមនុស្សបោកបញ្ឆោតដដែល។ នេះហើយគឺជាអត្ថន័យនៃការស្គាល់ខ្លួនឯង។ យ៉ាងហោចណាស់ អ្វីដែលអ្នកគួរតែអាចសម្រេចបានក្នុងការស្គាល់ខ្លួនឯងនោះ គឺការអាចមើលឃើញនិងយល់ច្បាស់ពីនិស្ស័យពុករលួយដែលអ្នកបង្ហាញចេញមក និងការអាចស្វែងរកសេចក្ដីពិតដើម្បីដោះស្រាយបញ្ហានេះ។ ប្រសិនបើអ្នកពិតជាដឹងពីនិស្ស័យពុករលួយផ្ទាល់ខ្លួនមែន អ្នកគួរធ្វើការអធិស្ឋានទៅព្រះជាម្ចាស់ឱ្យបានញឹកញាប់ ធ្វើការឆ្លុះបញ្ចាំងពីខ្លួនឯង ឈ្វេងយល់ និងវែកញែកពីនិស្ស័យបោកបញ្ឆោតរបស់អ្នក ស្របទៅតាមបន្ទូលរបស់ព្រះជាម្ចាស់ និងស្វែងយល់ពីសារជាតិនៃនិស្ស័យនេះ។ ពេលនោះ អ្នកនឹងមានសង្ឃឹមគេចផុតពីនិស្ស័យពុករលួយនៃការបោកបញ្ឆោតនេះមិនខាន។ មនុស្សខ្លះមិនអាចបែងចែកច្បាស់រវាងមនុស្សបោកបញ្ឆោតនិងមនុស្សស្មោះត្រង់បានឡើយ ដែលនេះមានន័យថា គុណសម្បត្តិរបស់ពួកគេអន់ខ្លាំងណាស់។ មនុស្សមួយចំនួនតែងប្រើគុណសម្បត្តិមិនល្អ ភាពល្ងីល្ងើ ភាពល្ងង់ខ្លៅ ការប្រើពាក្យពេចន៍មិនបានសមរម្យ ភាពខុសទំនង និងទំនួលខុសត្រូវរបស់ខ្លួន ដើម្បីបោកប្រាស់ថា នោះគឺជាភស្តុតាងនៃភាពស្មោះត្រង់។ ពួកគេតែងប្រាប់អ្នកដទៃថា៖ «ខ្ញុំស្មោះត្រង់ពេក ហេតុនេះ ខ្ញុំតែងទទួលបានលទ្ធផលមិនល្អ ខ្ញុំមិនចេះកេងចំណេញពីអ្នកដទៃទេ ម្ល៉ោះហើយ ព្រះជាម្ចាស់ក៏សព្វព្រះទ័យនឹងខ្ញុំ ព្រោះខ្ញុំជាមនុស្សស្មោះត្រង់»។ តើសម្ដីទាំងនេះត្រឹមត្រូវដែរឬទេ? ពាក្យសម្ដីទាំងនេះគួរឱ្យអស់សំណើចណាស់ ជាពាក្យសម្ដីដែលគេរៀបចំឡើងដើម្បីបោកមនុស្ស ជាសម្ដីភូតកុហកលើគោក និងឥតអៀនខ្មាសសោះ។ តើមនុស្សល្ងីល្ងើនិងល្ងង់ខ្លៅអាចក្លាយជាមនុស្សស្មោះត្រង់បានយ៉ាងដូចម្ដេចទៅ? នេះគឺជារឿងពីរផ្សេងគ្នា។ ការដែលចាត់ទុករឿងល្ងង់ខ្លៅដែលអ្នកបានធ្វើថាជាភាពស្មោះត្រង់ នោះគឺជាកំហុសដ៏ធំមួយ។ មនុស្សគ្រប់គ្នាអាចដឹងបានថា សូម្បីមនុស្សល្ងង់ខ្លៅក៏ក្រអឺតក្រទម និងអួតខ្លួនហួសហេតុ ព្រមទាំងឱ្យតម្លៃខ្លួនឯងខ្ពស់ដែរ។ មិនថាមនុស្សល្ងង់ខ្លៅ និងខ្វះខាតគុណសម្បត្តិច្រើនប៉ុនណានោះទេ ពួកគេនៅតែអាចនិយាយកុហក និងបោកប្រាស់អ្នកដទៃដដែល។ តើអ្វីទាំងនេះមិនមែនជាការពិតទេឬអី? តើមនុស្សល្ងង់ និងមនុស្សដែលមានគុណសម្បត្តិមិនល្អ ពិតជាមិនដែលធ្វើអ្វីអាក្រក់មែនទេ? តើពួកគេពិតជាគ្មាននិស្ស័យពុករលួយមែនឬ? ច្បាស់ណាស់ គឺពួកគេមាននិស្ស័យនេះ។ មនុស្សខ្លះក៏និយាយដែរថា ពួកគេជាមនុស្សស្មោះត្រង់ ហើយពួកគេបកអាក្រាតពីរឿងដែលពួកគេនិយាយកុហកអ្នកដទៃ ប៉ុន្តែ ពួកគេពុំហ៊ានបកអាក្រាតរឿងអាម៉ាស់ដែលពួកគេបានធ្វើនោះទេ។ នៅពេលដែលពួកជំនុំដោះស្រាយជាមួយពួកគេអំពីបញ្ហារបស់ពួកគេ នោះពួកគេមិនអាចទទួលយកបានទេ ហើយក៏មិនចុះចូលបន្តិចណាដែរ ដោយព្យាយាមលួចមើលពីក្រោយឆាក និងបិទបាំងការពិត។ មនុស្សបោកបញ្ឆោតប្រភេទនេះ ពុំទទួលយកសេចក្ដីពិត ហើយក៏ពុំចុះចូលអ្វីទាំងអស់ដែរ ក៏ប៉ុន្តេ ពួកគេនៅតែគិតថា ខ្លួនពួកគេជាមនុស្សស្មោះត្រង់ដដែល។ តើពួកគេមិនមែនឥតអៀនខ្មាសសោះទេឬអី? នេះគឺពិតជាល្ងង់ខ្លៅបំផុតហើយ! មនុស្សប្រភេទនេះ មិនស្មោះត្រង់ជាដាច់ខាត ហើយពួកគេក៏មិនមែនជាមនុស្សគ្មានឧបាយកលដែរ។ មនុស្សល្ងង់ គឺជាមនុស្សល្ងង់ មនុស្សឆ្កួត គឺជាមនុស្សឆ្កួត។ មានតែមនុស្សស្លូតត្រង់ដែលមិនបោកបញ្ឆោតប៉ុណ្ណោះ ទើបជាមនុស្សស្មោះត្រង់។

តើអាចស្គាល់មនុស្សបោកបញ្ឆោតបានតាមរបៀបណា? តើមនុស្សបោកបញ្ឆោតមានឥរិយាបថបែបណា? មិនថាពួកគេប្រាស្រ័យទាក់ទង ឬពាក់ព័ន្ធនឹងនរណាឡើយ ពួកគេមិនដែលឱ្យនរណាម្នាក់ស៊ើបមើលថាមានរឿងអ្វីកើតឡើងចំពោះពួកគេឱ្យពិតប្រាកដឡើយ។ ពួកគេតែងប្រយ័ត្នប្រយែងចំពោះអ្នកដទៃ ពួកគេតែងលួចធ្វើអ្វីពីក្រោយខ្នងអ្នកដទៃ ហើយពួកគេមិនដែលនិយាយអ្វីដែលពួកគេកំពុងគិតនោះទេ។ ជួលកាល ពួកគេអាចនិយាយអំពីការស្គាល់ខ្លួនឯងបន្តិចបន្ដួច ប៉ុន្តែពួកគេមិនដែលលើកឡើងពីចំណុចសំខាន់ ឬពាក្យគន្លឹះឡើយ ហើយពួកគេខ្លាចបែកធ្លាយរឿងមួយចំនួន។ ពួកគេមានការប្រុងប្រយ័ត្នចំពោះរឿងទាំងនេះណាស់ ដោយខ្លាចថា អ្នកដទៃអាចចាប់កំហុសរបស់ពួកគេបាន។ នេះគឺជានិស្ស័យបោកបញ្ឆោតមួយបែប។ ជាងនេះទៅទៀត មនុស្សខ្លះមានចេតនាសម្ដែងធ្វើពុត ដើម្បីឱ្យអ្នកដទៃគិតថា ពួកគេជាមនុស្សគ្មានឧបាយកល ថាពួកគេអាចស៊ូទ្រាំនឹងទុក្ខលំបាក មិនចេះរអ៊ូរទាំ ឬថាពួកគេជាបុគ្គលខាងវិញ្ញាណ ថាពួកគេជាមនុស្សស្រឡាញ់និងដេញតាមសេចក្ដីពិត។ ច្បាស់ណាស់ ពួកគេមិនមែនជាមនុស្សបែបនេះទេ ប៉ុន្តែពួកគេនៅបន្តសម្ដែងធ្វើពុតឱ្យអ្នកដទៃមើលដដែល។ នេះក៏ជានិស្ស័យបោកបញ្ឆោតមួយដែរ។ គ្រប់យ៉ាងដែលមនុស្សបោកបញ្ឆោតនិយាយនិងធ្វើ មានបំណងបង្កប់ពីក្រោយនោះ។ ប្រសិនបើពួកគេគ្មានបំណងណាមួយទេ នោះពួកគេមុខជាមិននិយាយឬធ្វើអ្វីឡើយ។ នៅក្នុងខ្លួនពួកគេ មាននិស្ស័យមួយដែលគ្រប់គ្រងពួកគេឱ្យធ្វើបែបនេះ ហើយនិស្ស័យនោះគឺ និស្ស័យនៃការបោកបញ្ឆោត។ នៅពេលមនុស្សមាននិស្ស័យបោកបញ្ឆោត តើវាងាយស្រួលផ្លាស់ប្ដូរដែរឬទេ? តើអ្នករាល់គ្នាបានផ្លាស់ប្ដូរច្រើនប៉ុនណាហើយ? តើអ្នកបានដើរនៅលើផ្លូវនៃការដេញតាមភាពស្មោះត្រង់ហើយឬនៅ? (បានដើរហើយ នេះគឺជាទិសដៅដែលយើងកំពុងដើរទៅរក។) តើអ្នកដើរបានប៉ុន្មានជំហានហើយ? ឬតើអ្នកជាប់គាំងនៅក្នុងដំណាក់កាលនៃការចង់ធ្វើរឿងនេះមែនទេ? (យើងនៅតែចង់ធ្វើរឿងនេះដដែល។ ពេលខ្លះ ទាល់តែយើងបានធ្វើអ្វីរួចហើយ ទើបយើងដឹងថា ទង្វើនោះពាក់ព័ន្ធនឹងការបោកប្រាស់ ថាយើងកំពុងធ្វើឱ្យមនុស្សមានការយល់ច្រឡំ។ ទាល់តែពេលនោះ ទើបយើងដឹងថា យើងកំពុងបោកបញ្ឆោត។) អ្នកដឹងថា នេះគឺជាការបោកបញ្ឆោត ប៉ុន្តែ តើអ្នកអាចដឹងថា វាគឺជានិស្ស័យពុករលួយមួយប្រភេទដែរឬទេ? ហើយចុះតើរឿងបោកបញ្ឆោតទាំងនេះកើតមកពីណាដែរ? (ពីធម្មជាតិរបស់យើង។) ត្រឹមត្រូវហើយ ពីធម្មជាតិរបស់អ្នក។ ហើយតើនិស្ស័យពុករលួយទាំងនេះ ប៉ះពាល់ដល់អ្នកដែរឬទេ? និស្ស័យទាំងនេះពិបាកនឹងលុបបំបាត់ ពិបាកនឹងដោះស្រាយជាមួយ ពិបាកនឹងគេចផុតណាស់ ហើយក៏មានបញ្ហាខ្លាំងណាស់ដែរ។ តើអ្វីដែលធ្វើឱ្យរឿងទាំងនេះក្លាយជាបញ្ហា? ចុះតើវាមានធ្វើឱ្យអ្នកមិនសប្បាយចិត្តទេ? (យើងចង់ធ្វើការផ្លាស់ប្ដូរ តែមានអារម្មណ៍ពិបាកចិត្តខ្លាំង នៅពេលយើងធ្វើវាមិនបាន។) នោះគឺជាទិដ្ឋភាពមួយ ប៉ុន្តែ វាមិនរាប់ថាជាបញ្ហានោះទេ។ នៅពេលដែលមនុស្សម្នាក់ត្រូវបានគ្រប់គ្រងដោយនិស្ស័យបោកបញ្ឆោត ពួកគេអាចនិយាយកុហក និងបោកប្រាស់អ្នកដទៃបានគ្រប់ពេល ឬគ្រប់ទីកន្លែង ហើយមិនថាមានរឿងអ្វីកើតឡើងចំពោះពួកគេឡើយ ពួកគេនឹងគិតរកវិធីនិយាយកុហក និងបោកបញ្ឆោតមនុស្ស។ ទោះបីជាពួកគេចង់គ្រប់គ្រងខ្លួនឯងក៏ដោយ ក៏ពួកគេមិនអាចធ្វើបានដែរ គឺវាកើតឡើងដោយឯកឯង។ បញ្ហាស្ថិតនៅត្រង់ចំណុចនេះ។ នេះគឺជាបញ្ហាខាងនិស្ស័យ។ តើនិស្ស័យបោកបញ្ឆោតអាចបង្ហាញខ្លួនចេញមកតាមវិធីប៉ុន្មានយ៉ាង? តាមរយៈការស្ទាបស្ទង់ ការបោកបញ្ឆោត ការប្រយ័ត្នប្រយែង ក៏ដូចជាការសង្ស័យ ការធ្វើពុត និងការកុហកផងដែរ។ និស្ស័យដែលឥរិយាបថបែបនេះលាតត្រដាង និងបង្ហាញចេញមក គឺជាការបោកបញ្ឆោត។ បន្ទាប់ពីបានប្រកបគ្នាអំពីប្រធានបទទាំងនេះហើយ តើអ្នករាល់គ្នាមានការយល់ដឹងច្បាស់លាស់អំពីនិស្ស័យបោកបញ្ឆោតហើយឬនៅ? ក្នុងចំណោមអ្នករាល់គ្នា តើនៅមានអ្នកណាដែលនិយាយថា៖ «ខ្ញុំគ្មាននិស្ស័យបោកបញ្ឆោតទេ ខ្ញុំមិនមែនជាមនុស្សបោកបញ្ឆោតទេ ខ្ញុំជិតក្លាយជាមនុស្សស្មោះត្រង់ហើយ» ដែរឬទេ? (អត់ទេ។) មានមនុស្សជាច្រើនដែលពុំទាន់យល់ច្បាស់ថា មនុស្សស្មោះត្រង់ គឺជាមនុស្សបែបណាឱ្យពិតប្រាកដនៅឡើយទេ។ អ្នកខ្លះនិយាយថា មនុស្សស្មោះត្រង់ គឺជាមនុស្សដែលគ្មានឧបាយកល និងទៀងត្រង់ ជាមនុស្សដែលត្រូវគេធ្វើបាប និងមិនរាប់រក នៅគ្រប់ទីកន្លែងដែលពួកគេទៅ ឬជាមនុស្សដែលយឺតយ៉ាវ ហើយតែងនិយាយនិងធ្វើអ្វីក្រោយអ្នកដទៃមួយជំហានជានិច្ច។ មនុស្សឆ្កួតនិងល្ងង់ខ្លៅខ្លះ ដែលចូលរួមក្នុងរឿងឆ្កួកលេលាដែលត្រូវអ្នកដទៃមើលងាយខ្លួន ក៏ចាត់ទុកខ្លួនឯងថាជាមនុស្សស្មោះត្រង់ដែរ។ ហើយមនុស្សគ្មានការអប់រំទាំងនោះ រាប់ចាប់តាំងពីមនុស្សបាតសង្គម ដែលយល់ថា ខ្លួនពួកគេតូចទាបជាងគេ ក៏និយាយដូចគ្នាថា ពួកគេជាមនុស្សស្មោះត្រង់ដែរ។ តើកំហុសរបស់ពួកគេស្ថិតនៅត្រង់ណា? ពួកគេពុំដឹងថា មនុស្សស្មោះត្រង់គឺជាមនុស្សបែបណាឡើយ។ តើអ្វីទៅជាប្រភពនៃការយល់ខុសរបស់ពួកគេ? មូលហេតុចម្បងគឺ ពួកគេពុំយល់ពីសេចក្ដីពិត។ ពួកគេជឿថា «មនុស្សស្មោះត្រង់» ដែលព្រះជាម្ចាស់មានបន្ទូលនោះ គឺជាមនុស្សឆ្កួតនិងមនុស្សភ្លើ ថាពួកគេគ្មានការអប់រំ មិនសូវមានវោហារ ត្រូវគេធ្វើបាបនិងគាបសង្កត់ ហើយងាយនឹងត្រូវគេបោកប្រាស់ និងបន្លំណាស់។ អាចសន្និដ្ឋានបានថា កម្មវត្ថុនៃសេចក្ដីសង្គ្រោះរបស់ព្រះជាម្ចាស់ គឺមនុស្សដែលអត់ខួរ នៅបាតសង្គម ជាអ្នកដែលត្រូវអ្នកដទៃរុញទៅនេះទៅនោះជាញឹកញាប់។ ប្រសិនបើមិនមែនមនុស្សថ្នាក់ទាប អន់ខ្សោយទាំងនេះទេ តើព្រះជាម្ចាស់នឹងសង្គ្រោះនរណា? តើពួកគេមិនមែនជឿលើរឿងនេះទេ មែនទេ? តើពួកគេនោះពិតជាមនុស្សដែលព្រះជាម្ចាស់សង្គ្រោះមែនឬអត់? នេះគឺជាការបកស្រាយខុសពីបំណងព្រះហឫទ័យរបស់ព្រះជាម្ចាស់។ មនុស្សដែលព្រះជាម្ចាស់សង្គ្រោះ គឺជាមនុស្សដែលស្រឡាញ់សេចក្ដីពិត ជាអ្នកដែលមានគុណសម្បត្តិ និងមានសមត្ថភាពក្នុងការយល់ដឹង ពួកគេជាមនុស្សដែលមានសតិសម្បជញ្ញៈនិងហេតុផល ជាអ្នកដែលអាចអនុវត្តបញ្ជាបេសកកម្មរបស់ព្រះជាម្ចាស់ និងបំពេញភារកិច្ចរបស់ពួកគេបាន។ ពួកគេគឺជាមនុស្សដែលអាចទទួលយកសេចក្ដីពិត និងកម្ចាត់និស្ស័យពុករលួយរបស់ខ្លួនបាន ហើយពួកគេជាមនុស្សដែលស្រឡាញ់ព្រះជាម្ចាស់ពិតប្រាកដ ស្ដាប់បង្គាប់ព្រះជាម្ចាស់ និងថ្វាយបង្គំព្រះជាម្ចាស់។ ទោះបីមនុស្សភាគច្រើនក្នុងចំណោមអ្នកទាំងនេះចេញមកពីបាតសង្គម ពីគ្រួសារកម្មករ និងកសិករក៏ដោយ ក៏ដាច់ខាត ពួកគេមិនមែនជាមនុស្សវង្វេងស្មារតី មនុស្សភ្លីភ្លើ ឬមនុស្សឥតបានការដែរ។ ផ្ទុយទៅវិញ ពួកគេជាមនុស្សឆ្លាត ដែលអាចទទួលយក អនុវត្ត និងចុះចូលនឹងសេចក្ដីពិតបាន។ ពួកគេសុទ្ធតែជាមនុស្សសុចរិត ដែលតែងលះបង់សិរីល្អ និងភាពសម្បូរសប្បាយខាងសាច់ឈាម ដើម្បីដើរតាមព្រះជាម្ចាស់ និងទទួលបានសេចក្ដីពិត និងជីវិត។ ពួកគេគឺជាមនុស្សដែលមានប្រាជ្ញាឈ្លាសវៃបំផុត។ មនុស្សទាំងអស់នេះ គឺជាអ្នកដែលជឿលើព្រះជាម្ចាស់ពិតប្រាកដ និងជាអ្នកដែលលះបង់ដើម្បីព្រះជាម្ចាស់យ៉ាងពិតប្រាកដ។ ពួកគេអាចទទួលបានការពេញព្រះទ័យ និងព្រះពរពីព្រះជាម្ចាស់ ហើយពួកគេអាចត្រូវបានប្រោសឱ្យគ្រប់លក្ខណ៍ក្លាយទៅជារាស្រ្តរបស់ទ្រង់ និងជាសរសរទ្រូងនៃព្រះវិហាររបស់ទ្រង់។ ពួកគេជាមនុស្សមានតម្លៃដូចមាស ប្រាក់ និងគ្រឿងអលង្ការមានតម្លៃផ្សេងទៀត។ មនុស្សវង្វេងស្មារតី ល្ងង់ខ្លៅ គ្មានហេតុផល គ្មានបានការ នឹងត្រូវផាត់ចោលមិនខាន។ តើអ្នកមិនជឿ និងមនុស្សគ្មានហេតុផល យល់ឃើញបែបណាចំពោះកិច្ចការនិងផែនការគ្រប់គ្រងរបស់ព្រះជាម្ចាស់? ជាទីលានចាក់សំរាម មែនអត់? មនុស្សទាំងនេះ មិនត្រឹមតែមានគុណសម្បត្តិមិនល្អប៉ុណ្ណោះទេ ប៉ុន្តែពួកគេថែមទាំងគ្មានហេតុផលទៀតផង។ មិនថាពួកគេអានព្រះបន្ទូលរបស់ព្រះជាម្ចាស់ច្រើនប៉ុនណានោះទេ ក៏ពួកគេមិនអាចយល់ពីសេចក្ដីពិតបានដែរ ហើយមិនថាពួកគេស្ដាប់ឮសេចក្ដីអធិប្បាយច្រើនប៉ុនណានោះទេ ក៏ពួកគេមិនអាចចូលទៅក្នុងតថភាពបានដែរ។ ប្រសិនបើពួកគេល្ងង់ខ្លៅបែបនេះ តើពួកគេនៅតែអាចសង្គ្រោះបានទៀតទេ? តើព្រះជាម្ចាស់អាចចង់បានមនុស្សប្រភេទនេះដែរទេ? មិនថាពួកគេបានក្លាយជាអ្នកជឿប៉ុន្មានឆ្នាំមកហើយទេ ពួកគេនៅតែមិនយល់ពីសេចក្ដីពិតណាមួយដដែល ពួកគេនៅតែនិយាយឥតបានការ ហើយពួកគេនៅតែគិតថា ខ្លួនគេជាមនុស្សស្មោះត្រង់ដដែល។ តើពួកគេគ្មានការអៀនខ្មាសទេឬអី? មនុស្សបែបនេះ ពុំយល់ពីសេចក្ដីពិតឡើយ។ ពួកគេតែងយល់ច្រឡំអំពីបំណងព្រះហឫទ័យរបស់ព្រះជាម្ចាស់ជានិច្ច ប៉ុន្តែ មិនថាពួកគេទៅកន្លែងណានោះទេ ពួកគេតែងនិយាយឥតឈប់អំពីការបកស្រាយខុសរបស់ពួកគេ ដោយបង្រៀនសេចក្ដីទាំងនោះថាជាសេចក្ដីពិត ដោយប្រាប់មនុស្សថា៖ «ការត្រូវគេធ្វើបាបបន្តិចបន្ដួច ជារឿងល្អទេ មនុស្សគួរចាញ់គេខ្លះ ពួកគេគួរល្ងង់ខ្លៅខ្លះ។ មនុស្សបែបនេះ គឺជាកម្មវត្ថុនៃសេចក្ដីសង្គ្រោះរបស់ព្រះជាម្ចាស់ ហើយពួកគេជាមនុស្សដែលព្រះជាម្ចាស់នឹងសង្គ្រោះ»។ មនុស្សដែលនិយាយបែបនេះ គឺគួរឱ្យស្អប់ខ្ពើមណាស់។ សម្ដីបែបនេះ នាំសេចក្ដីអាម៉ាស់ដល់ព្រះជាម្ចាស់ហើយ! ពិតជាគួរឱ្យស្អប់ខ្ពើមខ្លាំងណាស់! សរសរទ្រូងនៃនគររបស់ព្រះជាម្ចាស់ និងអ្នកមានជ័យជម្នះដែលព្រះជាម្ចាស់សង្គ្រោះ គឺសុទ្ធតែជាមនុស្សដែលយល់ពីសេចក្ដីពិត ជាមនុស្សតែមានប្រាជ្ញាឈ្លាសវៃ។ អ្នកទាំងនេះគឺជាមនុស្សដែលនឹងមានចំណែកនៅក្នុងនគរស្ថានសួគ៌។ អ្នកទាំងឡាយណាដែលល្ងីល្ងើនិងល្ងង់ខ្លៅ ឥតអៀនខ្មាស និងគ្មានហេតុផល ដែលគ្មានការយល់ដឹងពីសេចក្ដីពិតសូម្បីតែបន្តិចណានោះ ដែលភ្លីភ្លើនិងល្ងីល្ងើ តើពួកគេមិនមែនសុទ្ធតែជាមនុស្សឥតបានការទេឬអី? តើមនុស្សបែបនេះអាចមានចំណែកនៃនគរស្ថានសួគ៌បានយ៉ាងដូចម្ដេចទៅ? មនុស្សស្មោះត្រង់ដែលព្រះជាម្ចាស់មានបន្ទូល គឺជាមនុស្សដែលអាចអនុវត្តសេចក្ដីពិតបាន នៅពេលដែលពួកគេយល់ពីសេចក្ដីពិត ជាមនុស្សឈ្លាសវៃ និងមានប្រាជ្ញា ដែលបកអាក្រាតពីខ្លួនឯងឱ្យព្រះជាម្ចាស់បានជ្រាបតាមធម្មតា និងជាអ្នកដែលធ្វើអ្វីទៅតាមគោលការណ៍ និងស្ដាប់បង្គាប់ព្រះជាម្ចាស់ទាំងស្រុង។ មនុស្សទាំងអស់នេះ គឺសុទ្ធតែមានចិត្តដែលកោតខ្លាចដល់ព្រះជាម្ចាស់ ពួកគេផ្ដោតលើការធ្វើអ្វីៗស្របទៅតាមគោលការណ៍ ហើយពួកគេសុទ្ធតែដេញតាមការស្ដាប់បង្គាប់ព្រះជាម្ចាស់ទាំងស្រុង ហើយស្រឡាញ់ព្រះជាម្ចាស់នៅក្នុងចិត្តរបស់ពួកគេ។ មានតែពួកគេប៉ុណ្ណោះ ទើបជាមនុស្សស្មោះត្រង់។ ប្រសិនបើមនុស្សមិនទាំងដឹងថាត្រូវធ្វើជាមនុស្សស្មោះត្រង់ដោយរបៀបណាផង ប្រសិនបើពួកគេមើលមិនឃើញថា សារជាតិនៃមនុស្សស្មោះត្រង់គឺជាការស្ដាប់បង្គាប់ព្រះជាម្ចាស់ដាច់ខាត និងជាការគេចចេញពីសេចក្ដីអាក្រក់ ឬថាមនុស្សស្មោះត្រង់ គឺស្មោះត្រង់ដោយសារពួកគេស្រឡាញ់សេចក្ដីពិត ដោយសារពួកគេស្រឡាញ់ព្រះជាម្ចាស់ និងដោយសារពួកគេអនុវត្តសេចក្ដីពិតទេ ដូច្នេះ មនុស្សបែបនេះ គឺជាមនុស្សល្ងង់ខ្លៅ និងពិតជាខ្វះការយល់ដឹងហើយ។ មនុស្សស្មោះត្រង់គឺគ្មានឧបាយកលអ្វីទាល់តែសោះ មិនមែនវង្វេងស្មារតី ល្ងីល្ងើ និងល្ងង់ខ្លៅ ដូចដែលមនុស្សស្រមៃនោះទេ។ ពួកគេជាមនុស្សដែលមានភាពជាមនុស្សធម្មតា ជាមនុស្សដែលមានសតិសម្បជញ្ញៈនិងហេតុផល។ អ្វីដែលឈ្លាសវៃជាងគេអំពីមនុស្សស្មោះត្រង់គឺថា ពួកគេអាចស្ដាប់ព្រះបន្ទូលរបស់ព្រះជាម្ចាស់បាន និងជាមនុស្សស្មោះត្រង់ ហើយនេះជាមូលហេតុដែលពួកគេត្រូវព្រះជាម្ចាស់ប្រទានពរឱ្យ។

គ្មានអ្វីដែលមានសារៈសំខាន់ជាងការដែលព្រះជាម្ចាស់ត្រាស់បង្គាប់ឱ្យមនុស្សស្មោះត្រង់នោះទេ។ ទ្រង់កំពុងតាំងសេចក្ដីបង្គាប់ឱ្យមនុស្សរស់នៅចំពោះទ្រង់ ឱ្យពួកគេទទួលយកការពិនិត្យពិច័យរបស់ទ្រង់ និងឱ្យពួកគេរស់នៅក្នុងពន្លឺ។ មានតែមនុស្សស្មោះត្រង់ប៉ុណ្ណោះដែលជាសមាជិកពិតប្រាកដរបស់ពូជមនុស្ស។ មនុស្សដែលមិនស្មោះត្រង់ទេ គឺជាសត្វតិរច្ឆាន ពួកគេគឺជាសត្វដែលត្រាច់ចរចុះឡើងក្នុងសម្លៀកបំពាក់មនុស្ស ពួកគេមិនមែនជាមនុស្សឡើយ។ ដើម្បីដេញតាមឱ្យបានក្លាយជាមនុស្សស្មោះត្រង់ អ្នកត្រូវតែប្រព្រឹត្តស្របតាមសេចក្ដីតម្រូវរបស់ព្រះជាម្ចាស់។ អ្នកត្រូវតែឆ្លងកាត់ការជំនុំជម្រះ ការវាយផ្ចាល ការដោះស្រាយជាមួយ និងការលួសកាត់។ នៅពេលដែលនិស្ស័យពុករលួយរបស់អ្នកត្រូវបានបន្សុទ្ធ ហើយអ្នកអាចអនុវត្តសេចក្ដីពិត និងរស់នៅតាមបន្ទូលរបស់ព្រះជាម្ចាស់បាន ពេលនោះទើបអ្នកនឹងបានក្លាយជាមនុស្សស្មោះត្រង់។ មនុស្សដែលល្ងីល្ងើ ល្ងង់ខ្លៅ គ្មានឧបាយកល មិនមែនជាមនុស្សស្មោះត្រង់ជាដាច់ខាត។ តាមរយៈការដែលព្រះជាម្ចាស់ទាមទារឱ្យមនុស្សស្មោះត្រង់ គឺទ្រង់កំពុងត្រាស់បង្គាប់ឱ្យពួកគេមានភាពជាមនុស្សធម្មតា ដើម្បីកម្ចាត់បង់នូវការបោកបញ្ឆោតនិងការក្លែងបន្លំ ដើម្បីកុំនិយាយកុហក ឬបោកប្រាស់អ្នកដទៃ ដើម្បីបំពេញភារកិច្ចរបស់ពួកគេដោយភក្ដីភាព និងដើម្បីអាចស្រឡាញ់និងស្ដាប់បង្គាប់ទ្រង់ឱ្យបានពិតប្រាកដ។ មានតែបុគ្គលទាំងនេះទេ ទើបជារាស្រ្តនៃនគររបស់ព្រះជាម្ចាស់។ ព្រះជាម្ចាស់តាំងសេចក្ដីតម្រូវឱ្យមនុស្សធ្វើជាទាហានរបស់ព្រះគ្រីស្ទ។ តើទាហានល្អរបស់ព្រះគ្រីស្ទជាមនុស្សបែបណា? ពួកគេត្រូវប្រដាប់ខ្លួនដោយតថភាពនៃសេចក្ដីពិត ហើយត្រូវមានចិត្តនិងគំនិតដូចគ្នានឹងព្រះគ្រីស្ទដែរ។ គ្រប់ពេលនិងគ្រប់ទីកន្លែង ពួកគេត្រូវតែអាចលើកសរសើរ និងធ្វើបន្ទាល់ថ្វាយព្រះជាម្ចាស់ និងអាចប្រើសេចក្ដីពិតដើម្បីធ្វើសង្គ្រាមជាមួយសាតាំង។ អ្វីគ្រប់យ៉ាង គឺពួកគេត្រូវតែឈរនៅខាងព្រះជាម្ចាស់ ធ្វើបន្ទាល់ និងរស់នៅតាមថតភាពនៃសេចក្ដីពិត។ ពួកគេត្រូវតែអាចធ្វើឱ្យសាតាំងអាម៉ាស់មុខ និងយកជ័យជម្នះដ៏អស្ចារ្យថ្វាយព្រះជាម្ចាស់។ នោះគឺជាអត្ថន័យនៃការក្លាយជាទាហានដ៏ល្អរបស់ព្រះគ្រីស្ទ។ ទាហានល្អរបស់ព្រះជាម្ចាស់ គឺអ្នកមានជ័យជម្នះ ជាមនុស្សដែលយកឈ្នះលើសាតាំង។ ក្នុងការដែលព្រះជាម្ចាស់តាំងសេចក្ដីសម្រូវឱ្យមនុស្សស្មោះត្រង់ មិនបោកបញ្ឆោត ព្រះជាម្ចាស់មិនមែនសុំឱ្យពួកគេល្ងង់ខ្លៅឡើយ ប៉ុន្តែទ្រង់សុំឱ្យពួកគេកម្ចាត់បង់នូវនិស្ស័យក្រអឺតក្រទមរបស់ពួកគេចេញ សម្រេចនូវការចុះចូលចំពោះទ្រង់ និងនាំសិរីល្អថ្វាយដល់ទ្រង់។ ការអនុវត្តសេចក្ដីពិត អាចសម្រេចបានលទ្ធផលបែបនេះឯង។ នេះមិនមែនជាការផ្លាស់ប្ដូរឥរិយាបថរបស់មនុស្សឡើយ វាមិនមែនជាបញ្ហានៃការនិយាយច្រើន ឬនិយាយតិចនោះទេ ក៏មិនមែនជារបៀបដែលមនុស្សធ្វើអ្វីៗនោះដែរ។ ផ្ទុយទៅវិញ វាគឺជាបំណងដែលបង្កប់ពីក្រោយសម្ដីនិងទង្វើរបស់មនុស្ស ជាការគិតនិងគំនិតរបស់មនុស្ស ជាមហិច្ឆតានិងបំណងរបស់មនុស្ស។ គ្រប់យ៉ាងដែលជាកម្មសិទ្ធិនៃនិស្ស័យពុករលួយដែលចាក់បង្ហូរចេញមក និងជាកម្មសិទ្ធិនៃកំហុសឆ្គង ត្រូវធ្វើការផ្លាស់ប្ដូរឱ្យដល់ឫសគល់របស់វា ដើម្បីឱ្យវាស្របទៅនឹងសេចក្ដីពិត។ ប្រសិនបើមនុស្សម្នាក់ចង់សម្រេចបាននូវការផ្លាស់ប្ដូរនិស្ស័យ ពួកគេត្រូវតែអាចមើលធ្លុះពីសារជាតិនៃនិស្ស័យរបស់សាតាំង។ ប្រសិនបើអ្នកអាចមើលធ្លុះពីសារជាតិនៃនិស្ស័យបោកបញ្ឆោត ដែលជាសារជាតិនៃនិស្ស័យរបស់សាតាំង និងជាមុខមាត់របស់អារក្ស ប្រសិនបើអ្នកអាចស្អប់សាតាំង និងលះបង់អារក្សចោល នោះអ្នកនឹងងាយស្រួលកម្ចាត់បង់នូវនិស្ស័យពុករលួយរបស់អ្នកមិនខាន។ ប្រសិនបើអ្នកពុំដឹងថា នៅក្នុងខ្លួនអ្នកមានសភាពបោកបញ្ឆោតទេ ប្រសិនបើអ្នកពុំដឹងពីនិស្ស័យពុករលួយដែលចាក់បង្ហូរចេញមកទេ នោះអ្នកនឹងមិនដឹងថាត្រូវស្វែងរកសេចក្ដីពិតមកដោះស្រាយបញ្ហានេះតាមរបៀបណាឡើយ ហើយអ្នកនឹងពិបាកក្នុងការផ្លាស់ប្ដូរនិស្ស័យរបស់អ្នកមិនខាន។ ដំបូង អ្នកត្រូវដឹងថា មានអ្វីខ្លះដែលចាក់បង្ហូរចេញមកតាមរយៈខ្លួនអ្នក ហើយតើអ្វីទាំងនោះ គឺជាទិដ្ឋភាពនៃនិស្ស័យពុករលួយមួយណា។ ប្រសិនបើអ្វីៗដែលបានបង្ហាញចេញមក គឺជានិស្ស័យបោកបញ្ឆោត តើអ្នកនឹងស្អប់វាអស់ពីចិត្តដែរឬទេ? ហើយប្រសិនបើអ្នកស្អប់មែន តើអ្នកគួរផ្លាស់ប្ដូរយ៉ាងដូចម្ដេច? អ្នកត្រូវធ្វើការដោះស្រាយបំណងរបស់អ្នក និងកែតម្រូវទស្សនៈរបស់អ្នក។ ដំបូង អ្នកត្រូវស្វែងរកសេចក្ដីពិតពាក់ព័ន្ធនឹងបញ្ហានេះ ដើម្បីដោះស្រាយបញ្ហារបស់អ្នកជាមុនសិន ដោយខំប្រឹងប្រែងដើម្បីសម្រេចឱ្យបាននូវអ្វីដែលព្រះជាម្ចាស់ត្រាស់បង្គាប់ និងផ្គាប់ព្រះទ័យទ្រង់ ហើយក្លាយជាមនុស្សម្នាក់ដែលពុំព្យាយាមបោកប្រាស់ព្រះជាម្ចាស់ ឬបោកប្រាស់អ្នកដទៃ សូម្បីតែមនុស្សដែលល្ងីល្ងើនិងល្ងង់ខ្លៅបន្តិចក៏ដោយ។ ការព្យាយាមបោកប្រាស់មនុស្សដែលល្ងីល្ងើ ឬល្ងង់ខ្លៅ គឺអសីលធម៌ខ្លាំងណាស់។ ទង្វើនេះ ធ្វើឱ្យអ្នកក្លាយជាអារក្ស។ ដើម្បីក្លាយជាមនុស្សស្មោះត្រង់ អ្នកមិនត្រូវបោកប្រាស់ ឬនិយាយកុហកនរណាម្នាក់ឡើយ។ តែចំពោះអារក្សនិងសាតាំងវិញ អ្នកត្រូវជ្រើសរើសពាក្យពេចន៍ប្រកបដោយប្រាជ្ញាញាណ បើមិនដូច្នោះទេ អ្នកមុខជាត្រូវពួកវាលេងសើចដាក់ ហើយនាំសេចក្ដីអាម៉ាស់ដល់ព្រះជាម្ចាស់មិនខាន។ មានតែតាមរយៈការជ្រើសរើសពាក្យពេចន៍ដោយឈ្លាសវៃ និងការអនុវត្តសេចក្ដីពិតប៉ុណ្ណោះ ទើបអ្នកនឹងអាចយកឈ្នះ និងបំបាក់មុខសាតាំងបាន។ មនុស្សដែលល្ងង់ខ្លៅ ល្ងីល្ងើ និងរឹងរូស នឹងមិនដែលអាចយល់ពីសេចក្ដីពិតឡើយ។ ពួកគេអាចត្រឹមត្រូវសាតាំងបោកប្រាស់ លេងសើចដាក់ និងជាន់ឈ្លីប៉ុណ្ណោះ ហើយចុងក្រោយ ក៏ត្រូវវាលេបត្របាក់អស់។

បន្ទាប់មកទៀត យើងនាំគ្នានិយាយអំពីនិស្ស័យក្នុងប្រភេទទីបួនវិញម្ដង។ ក្នុងអំឡុងការជួបជុំគ្នា មនុស្សមួយចំនួនអាចប្រកបគ្នាបានខ្លះៗអំពីសភាពផ្ទាល់ខ្លួនរបស់ពួកគេ ប៉ុន្តែ នៅពេលនិយាយដល់សារជាតិនៃបញ្ហារបស់ពួកគេ ដល់បំណងនិងគំនិតផ្ទាល់ខ្លួនរបស់ពួកគេវិញ ពួកគេបែរជាគេចវេះ។ នៅពេលមនុស្សលាតត្រដាងពួកគេថាមានបំណងនិងគោលបំណង ពួកគេងក់ក្បាល ហើយព្រមទទួលយករឿងនេះ។ ប៉ុន្តែ នៅពេលមនុស្សព្យាយាមលាតត្រដាង ឬវិភាគពីអ្វីៗឱ្យកាន់តែស៊ីជម្រៅ ពួកគេមិនអាចទ្រាំស្ដាប់បានទេ ពួកគេក៏ក្រោកឈរ ហើយដើរចេញទៅបាត់។ ហេតុអ្វីនៅពេលសំខាន់បែបនេះ ពួកគេបែរជាប្រញាប់ចាកចេញទៅបែបនេះ? (ពួកគេពុំទទួលយកសេចក្ដីពិត ហើយមិនព្រមប្រឈមមុខនឹងបញ្ហាផ្ទាល់ខ្លួនរបស់ពួកគេឡើយ។) នេះគឺជាបញ្ហាខាងនិស្ស័យ។ នៅពេលដែលពួកគេពុំព្រមទទួលយកសេចក្ដីពិតដើម្បីដោះស្រាយបញ្ហានៅក្នុងខ្លួនពួកគេ តើនេះមានន័យថា ពួកគេនឿយណាយនឹងសេចក្ដីពិត មែនទេ? តើមានសេចក្ដីអធិប្បាយបែបណាខ្លះដែលអ្នកដឹកនាំនិងអ្នកធ្វើការមួយចំនួនមិនចង់ស្ដាប់នោះ? (សេចក្ដីអធិប្បាយអំពីរបៀបសម្គាល់ពីពួកទទឹងនឹងព្រះគ្រីស្ទ និងអ្នកដឹកនាំក្លែងក្លាយ។) ត្រូវហើយ។ ពួកគេគិតថា៖ «ម៉េចក៏អ្នកនិយាយអំពីការកំណត់អត្តសញ្ញាណពួកទទឹងនឹងព្រះគ្រីស្ទ និងអ្នកដឹកនាំក្លែងក្លាយ និងពីពួកផារិស៊ីច្រើនខ្លាំងម៉្លេះ? អ្នកកំពុងធ្វើឱ្យខ្ញុំភ័យហើយ»។ ពេលស្ដាប់ឮថា នឹងមានការជជែកគ្នាអំពីការកំណត់អត្តសញ្ញាណអ្នកដឹកនាំនិងអ្នកធ្វើការក្លែងក្លាយ ពួកគេរកលេសដើម្បីចាកចេញ។ តើពាក្យ «ចាកចេញ» នៅទីនេះ មានន័យដូចម្ដេច? ពាក្យនេះមានន័យថា ការប្រញាប់ចាកចេញ ការលាក់បាំង។ ហេតុអ្វីបានជាពួកគេព្យាយាមលាក់បាំង? នៅពេលដែលមនុស្សដទៃនិយាយការពិត អ្នកគួរតែស្ដាប់៖ ការស្ដាប់ គឺជារឿងល្អសម្រាប់អ្នក។ កត់ត្រាទុកនូវអ្វីដែលគំរោះគំរើយពិបាកស្ដាប់ ឬអ្វីដែលអ្នកគិតថាពិបាកនឹងទទួលយក។ បន្ទាប់មក អ្នកគួរគិតអំពីចំណុចទាំងនោះឱ្យបានញឹកញាប់ ទទួលយកវាបន្តិចម្ដងៗ និងធ្វើការផ្លាស់ប្ដូរបណ្ដើរៗ។ ដូច្នេះ ហេតុអ្វីត្រូវលាក់បាំង? មនុស្សបែបនេះយល់ថា ព្រះបន្ទូលជំនុំជម្រះទាំងនេះ ម៉ឺងម៉ាត់ខ្លាំងពេក ហើយពិបាកនឹងស្ដាប់ចូលត្រចៀកណាស់ ដូច្នេះ ក៏កើតមានការទាស់ទទឹង និងការប្រឆាំងនៅក្នុងខ្លួនពួកគេ។ ពួកគេនិយាយក្នុងចិត្តថា៖ «ខ្ញុំមិនមែនជាពួកទទឹងនឹងព្រះគ្រីស្ទ ឬអ្នកដឹកនាំក្លែងក្លាយទេ ហេតុអ្វីបានជាបន្តនិយាយពីខ្ញុំជាប់រហូតបែបនេះ? ហេតុអ្វីបានជាមិនព្រមនិយាយពីអ្នកផ្សេងទៀតអ៊ីចឹង? និយាយពីការកំណត់អត្តសញ្ញាណមនុស្សអាក្រក់ទៅ កុំនិយាយពីខ្ញុំធ្វើអី!» ពួកគេប្រែជាគេចវេះ និងប្រឆាំងទាស់។ តើនេះគឺជានិស្ស័យបែបណា? ប្រសិនបើពួកគេមិនអាចទទួលយកការពិតបានទេ ហើយតែងដេញដោលរកហេតុផល និងប្រកែកដើម្បីការពារខ្លួន តើនៅត្រង់នេះ មិនមែនមានបញ្ហានិស្ស័យពុករលួយទេឬអី? នេះគឺជានិស្ស័យនៃការនឿយណាយនឹងសេចក្ដីពិត។ អ្នកដឹកនាំនិងអ្នកធ្វើការ មានសភាពប្រភេទនេះ ចុះចំណែកបងប្អូនប្រុសស្រីធម្មតាវិញ? (ពួកគាត់ក៏មានសភាពបែបនេះដែរ។) នៅពេលមនុស្សជួបគ្នាដំបូង ពួកគេពិតជាគួរឱ្យស្រឡាញ់ណាស់ ហើយពេញចិត្តនឹងថាតាមពាក្យនៃគោលលទ្ធិដូចជាសត្វសេកអ៊ីចឹង។ ពួកគេមើលទៅដូចជាស្រឡាញ់សេចក្ដិពិតណាស់។ ប៉ុន្តែ នៅពេលនិយាយដល់បញ្ហាផ្ទាល់ខ្លួន និងការលំបាកជាក់ស្ដែង មនុស្សជាច្រើនល្ងង់ខ្លៅរកលេខដាក់គ្មាន។ ឧទាហរណ៍ មនុស្សមួយចំនួនត្រូវជាប់ចំណងអាពាហ៍ពិពាហ៍របស់ខ្លួនមិនលែងឡើយ។ ពួកគេគ្មានឆន្ទៈក្នុងការបំពេញភារកិច្ច ឬដេញតាមសេចក្ដីពិតនោះទេ ហើយអាពាហ៍ពិពាហ៍បានក្លាយជាឧបសគ្គ និងជាបន្ទុកដ៏ធំបំផុតសម្រាប់ពួកគេ។ នៅក្នុងការជួបជុំ នៅពេលអ្នករាល់គ្នាប្រកបគ្នាអំពីសភាពនេះ ពួកគេយកពាក្យដែលអ្នកដទៃប្រកបគ្នានោះមកដាក់លើខ្លួនឯង ហើយយល់ថា ពួកគេកំពុងនិយាយពីខ្លួនពួកគេ។ ពួកគេនិយាយថា៖ «ខ្ញុំអត់បញ្ហាទេ ដែលបងប្អូនប្រកបគ្នាពីសេចក្ដីពិតនោះ ប៉ុន្តែ ហេតុអ្វីចាំបាច់លើកយកខ្ញុំមកនិយាយ? តើបងប្អូនរាល់គ្នាគ្មានបញ្ហាណាមួយទេឬអី? ម៉េចបានចេះតែនិយាយពីខ្ញុំអ៊ីចឹង?» តើនេះគឺជានិស្ស័យបែបណា? នៅពេលអ្នកជួបជុំប្រកបគ្នាពីសេចក្ដីពិត អ្នកត្រូវវែកញែកឱ្យល្អិតល្អន់ពីបញ្ហាជាក់ស្ដែង ហើយត្រូវអនុញ្ញាតឱ្យមនុស្សគ្រប់គ្នានិយាយពីការយល់ដឹងរបស់ពួកគេអំពីបញ្ហាទាំងនេះ។ មានតែពេលនោះទេ ទើបអ្នកអាចស្គាល់ខ្លួនឯង និងអាចដោះស្រាយបញ្ហារបស់អ្នកបាន។ ហេតុអ្វីបានជាមនុស្សមិនអាចទទួលយករឿងនេះបាន? នៅពេលដែលមនុស្សមិនអាចទទួលយកការលួសកាត់ និងការដោះស្រាយជាមួយ និងមិនអាចទទួលយកសេចក្ដីពិតបាន តើនេះគឺជានិស្ស័យបែបណា? តើអ្នកមិនគួរឈ្វេងយល់ពីចំណុចនេះឱ្យបានច្បាស់ទេឬអី? ទាំងអស់នេះគឺសុទ្ធតែជាការបង្ហាញចេញពីការនឿយណាយនឹងសេចក្ដីពិត។ នេះគឺជាសារជាតិនៃបញ្ហានេះ។ នៅពេលមនុស្សនឿយណាយនឹងសេចក្ដីពិត ពួកគេពិបាកនឹងទទួលយកសេចក្ដីពិតណាស់ ហើយប្រសិនបើពួកគេមិនអាចទទួលយកសេចក្ដីពិតបានទេ តើបញ្ហានិស្ស័យពុករលួយរបស់ពួកគេអាចដោះស្រាយបានដែរឬទេ? (មិនបានទេ។) ដូច្នេះ តើមនុស្សម្នាក់ដែលមិនអាចទទួលយកសេចក្ដីពិតបាន អាចសម្រេចនូវសេចក្ដីពិតដែរឬទេ? តើពួកគេអាចត្រូវព្រះជាម្ចាស់ដែរឬទេ? ដាច់ខាត ច្បាស់ជាអត់ហើយ។ តើមនុស្សដែលមិនទទួលយកសេចក្ដីពិត ជឿព្រះជាម្ចាស់ដោយស្មោះដែរឬទេ? ច្បាស់ជាអត់ហើយ។ ទិដ្ឋភាពដ៏សំខាន់បំផុតរបស់មនុស្សដែលជឿលើព្រះជាម្ចាស់ពិតប្រាកដ គឺការដែលអាចទទួលយកសេចក្ដីពិតបាន។ មនុស្សដែលមិនអាចទទួលយកសេចក្ដីពិតទាំងស្រុង ពុំជឿព្រះជាម្ចាស់ដោយស្មោះឡើយ។ តើមនុស្សបែបនេះអាចអង្គុយស្ងៀមក្នុងពេលគេអធិប្បាយបានដែរទេ? ពួកគេអាចទទួលបានអ្វីដែរឬទេ? មិនអាចទទួលបានឡើយ។ នេះគឺដោយសារសេចក្ដីអធិប្បាយបង្ហាញពីសភាពពុករលួយជាច្រើនរបស់មនុស្ស។ តាមរយៈការវែកញែកពីព្រះបន្ទូលរបស់ព្រះជាម្ចាស់ មនុស្សទទួលបានការយល់ដឹង ហើយបន្ទាប់មក តាមរយៈការបន្តប្រកបគ្នាអំពីគោលការណ៍នៃការអនុវត្ត ពួកគេក៏ទទួលបានផ្លូវអនុវត្ត ហើយតាមរបៀបនេះ ពួកគេក៏សម្រេចលទ្ធផល។ នៅពេលមនុស្សបែបនេះឮថា សភាពដែលត្រូវបើកសម្ដែងនោះ ពាក់ព័ន្ធនឹងពួកគេ ថាវាពាក់ព័ន្ធនឹងបញ្ហាផ្ទាល់ខ្លួនរបស់ពួកគេ នោះសេចក្ដីអៀនខ្មាសរបស់ពួកគេ ក៏រុញច្រានពួកគេទៅក្នុងកម្សួលនៃចិត្តខឹង ហើយពួកគេថែមទាំងអាចក្រោកឈរ និងដើរចេញពីការជួបជុំទៀតផង។ ទោះបីជាពួកគេពុំចាកចេញ ក៏ពួកគេអាចនឹងចាប់ផ្ដើមមានអារម្មណ៍មួរម៉ៅ និងគិតក្នុងចិត្តថា គេធ្វើដាក់ខ្លួនពុំសមស្រប ដែលក្នុងករណីនេះ ពួកគេគ្មានហេតុផលណាដែលត្រូវចូលរួមក្នុងការជួបជុំ ឬស្ដាប់សេចក្ដីអធិប្បាយឡើយ។ តើគោលបំណងនៃការស្ដាប់សេចក្ដីអធិប្បាយមិនមែនដើម្បីយល់ពីសេចក្ដីពិត និងដោះស្រាយបញ្ហាជាក់ស្ដែងផ្ទាល់ខ្លួនរបស់មនុស្សម្នាក់ៗទេឬអី? ប្រសិនបើអ្នកតែងតែខ្លាចថាបញ្ហាផ្ទាល់ខ្លួនរបស់អ្នកត្រូវបានគេលាតត្រដាង ប្រសិនបើអ្នកចេះតែភ័យខ្លាចជាប់ជានិច្ចថា គេនឹងនិយាយពីអ្នក ដូច្នេះ ហេតុអ្វីចាំបាច់ជឿលើព្រះជាម្ចាស់ធ្វើអី? ប្រសិនបើអ្នកជឿលើព្រះជាម្ចាស់ ប៉ុន្តែមិនអាចទទួលយកសេចក្ដីពិតបាន នោះអ្នកមិនជឿលើព្រះជាម្ចាស់ពិតប្រាកដឡើយ។ ប្រសិនបើអ្នកតែងភ័យខ្លាចត្រូវគេលាតត្រដាង តើអ្នកនឹងអាចដោះស្រាយបញ្ហាសេចក្ដីពុករលួយរបស់អ្នកបានយ៉ាងដូចម្ដេចទៅ? ប្រសិនបើអ្នកមិនអាចដោះស្រាយបញ្ហាសេចក្ដីពុករលួយរបស់អ្នកបានទេ តើជឿលើព្រះជាម្ចាស់បានប្រយោជន៍អ្វី? គោលបំណងនៃការសេចក្ដីជំនឿលើព្រះជាម្ចាស់ គឺដើម្បីទទួលយកសេចក្ដីសង្គ្រោះពីព្រះជាម្ចាស់ កម្ចាត់បង់នូវនិស្ស័យពុករលួយរបស់អ្នក និងរស់នៅក្នុងលក្ខណៈដូចជាមនុស្សពិតប្រាកដ ដែលអ្វីទាំងអស់នេះ អាចសម្រេចបានតាមរយៈការទទួលយកសេចក្ដីពិត។ ប្រសិនបើអ្នកមិនអាចទទួលយកសេចក្ដីពិត ឬសូម្បីតែការដោះស្រាយជាមួយ ឬការលាតត្រដាងបានផង ដូច្នេះ អ្នកគ្មានផ្លូវណានឹងសម្រេចបាននូវសេចក្ដីសង្គ្រោះរបស់ព្រះជាម្ចាស់ឡើយ។ ដូច្នេះ ចូរប្រាប់ខ្ញុំមក៖ នៅក្នុងក្រុមជំនុំនីមួយៗ តើមានមនុស្សប៉ុន្មាននាក់ដែលអាចទទួលយកសេចក្ដីពិតបាន? តើអ្នកដែលមិនអាចទទួលយកសេចក្ដីពិតបាន មានច្រើនឬតិច? (មានច្រើន។) នៅក្នុងចំណោមរាស្រ្តរើសតាំងរបស់ព្រះជាម្ចាស់នៅក្នុងក្រុមជំនុំ តើពិតជាមានស្ថានភាពបែបនេះកើតឡើងមែនដែរឬទេ តើវាជាបញ្ហាជាក់ស្ដែងដែរឬទេ? អស់អ្នកណាដែលមិនអាចទទួលយកសេចក្ដីពិតបាន មិនអាចទទួលយកការដោះស្រាយជាមួយ និងការលួសកាត់បានទេ អ្នកនោះគឺនឿយណាយនឹងសេចក្តីពិតហើយ។ ការនឿយណាយនឹងសេចក្ដីពិត គឺជានិស្ស័យពុករលួយមួយប្រភេទ ហើយប្រសិនបើនិស្ស័យនេះមិនអាចផ្លាស់ប្ដូរបាន តើពួកគេអាចសង្គ្រោះបានទេ? ច្បាស់ជាអត់ហើយ។ សព្វថ្ងៃនេះ មានមនុស្សជាច្រើនដែលពិបាកនឹងទទួលយកសេចក្ដីពិតណាស់។ រឿងនេះមិនមែនងាយស្រួលនោះទេ។ ដើម្បីដោះស្រាយបញ្ហានេះ មនុស្សម្នាក់ត្រូវតែដកពិសោធន៍ការជំនុំជម្រះ ការវាយផ្ចាល ការល្បងល និងការបន្សុទ្ធពីព្រះជាម្ចាស់ខ្លះ ទើបបាន។ ដូច្នេះ តើអ្នករាល់គ្នាយល់យ៉ាងណា៖ នៅពេលដែលមនុស្សមិនអាចទទួលយកការលួសកាត់ និងការដោះស្រាយជាមួយបាន នៅពេលដែលពួកគេពុំយកព្រះបន្ទូលរបស់ព្រះជាម្ចាស់មកប្រៀបធៀបនឹងខ្លួនឯង ឬសភាពដែលត្រូវបើកសម្ដែងតាមរយៈសេចក្ដីអធិប្បាយនោះទេ តើនោះគឺជានិស្ស័យបែបណា? (ជានិស្ស័យនៃការនឿយណាយនឹងសេចក្ដីពិត។) នេះគឺជានិស្ស័យពុករលួយក្នុងប្រភេទទីបួន៖ ការនឿយណាយនឹងសេចក្ដីពិត។ តើពួកគេនឿយណាយប៉ុនណាដែរ? (ពួកគេមិនចង់អានព្រះបន្ទូលរបស់ព្រះជាម្ចាស់ មិនចង់ស្ដាប់សេចក្ដីអធិប្បាយ ហើយក៏មិនចង់ប្រកបគ្នាពីសេចក្ដីពិតដែរ។) ចំណុចទាំងនេះ គឺជាការបង្ហាញឱ្យឃើញជាក់ស្ដែងបំផុត។ ឧទាហរណ៍ នៅពេលនរណាម្នាក់និយាយថា៖ «អ្នកពិតជាជឿលើព្រះជាម្ចាស់ពិតមែន។ អ្នកបានទុកគ្រួសារនិងការងារចោល ដើម្បីបំពេញភារកិច្ច ហើយបានរងទុក្ខយ៉ាងច្រើន និងបានលះបង់តម្លៃយ៉ាងច្រើនផង កាលពីប៉ុន្មានឆ្នាំកន្លងមកនេះ។ ព្រះជាម្ចាស់ប្រទានពរដល់មនុស្សបែបនេះ។ ព្រះបន្ទូលរបស់ព្រះជាម្ចាស់ថ្លែងថា អស់អ្នកណាដែលលះបង់ដើម្បីព្រះជាម្ចាស់ដោយស្មោះ អ្នកនោះនឹងទទួលបានព្រះពរដ៏អស្ចារមិនខាន» ហើយអ្នកក៏និយាយថា អាម៉ែន និងទទួលយកការពិតទាំងនោះ។ ក៏ប៉ុន្តែ នៅពេលមនុស្សម្នាក់បន្តនិយាយថា៖ «ប៉ុន្តែ អ្នកត្រូវតែខំប្រឹងដើម្បីសេចក្ដីពិត! ប្រសិនបើមនុស្សតែងធ្វើអ្វីដោយមានបំណងបង្កប់ក្នុងនោះ និងតែងធ្វើអ្វីតាមទំនើងចិត្ត ទៅតាមបំណងផ្ទាល់ខ្លួនរបស់ពួកគេ នោះមិនយូរមិនឆាប់ទេ ពួកគេនឹងប្រមាថដល់ព្រះជាម្ចាស់ និងធ្វើឱ្យព្រះអង្គស្អប់មិនខាន» នៅពេលអ្នកនោះនិយាយសម្ដីបែបនេះ អ្នកមិនអាចទទួលយកបានទេ។ ពេលស្ដាប់ឮការប្រកបគ្នាពីសេចក្ដីពិត អ្នកមិនត្រឹមតែមិនអាចទទួលយកបានប៉ុណ្ណោះទេ ប៉ុន្តែអ្នកថែមទាំងកើតមានការខឹងសម្បាទៀតផង ហើយអ្នកនិយាយស៊កសៀតនៅក្នុងចិត្តអ្នកថា៖ «អ្នកចំណាយពេលពេញមួយថ្ងៃប្រកបគ្នាពីសេចក្ដីពិត ប៉ុន្តែ ខ្ញុំមិនដែលឃើញអ្នករាល់គ្នាណាម្នាក់ឡើងទៅស្ថានសួគ៌ឡើយ»។ តើនេះគឺជានិស្ស័យបែបណា? (ជាការនឿយណាយនឹងសេចក្ដីពិត។) នៅពេលសម្ដីក្លាយទៅជាការអនុវត្តជាក់ស្ដែង នៅពេលមនុស្សចាប់ផ្ដើមម៉ឺងម៉ាត់ដាក់អ្នក នៅក្នុងចិត្តអ្នក ក៏លេចចេញនូវការស្អប់ខ្ពើម ការខ្វះក្ដីអំណត់ និងការទាស់ទទឹង។ នេះគឺជាការនឿយណាយនឹងសេចក្ដីពិត។ ហើយតើនិស្ស័យប្រភេទនេះ ពោលគឺនិស្ស័យនឿយណាយនឹងសេចក្ដីពិតនេះ ត្រូវបង្ហាញចេញមកជាចម្បងតាមរបៀបណា? តាមរយៈការបដិសេធមិនទទួលយកការលួសកាត់ និងការដោះស្រាយជាមួយ។ ការដែលមិនទទួលយកការលួសកាត់ និងការដោះស្រាយជាមួយ គឺជាសភាពមួយបែបដែលបង្ហាញចេញតាមរយៈនិស្ស័យប្រភេទនេះ។ នៅក្នុងចិត្តរបស់ពួកគេ មនុស្សទាំងនេះមានការទាស់ទទឹងជាខ្លាំង នៅពេលអ្នកដទៃដោះស្រាយជាមួយពួកគេ។ ពួកគេគិតថា៖ «ខ្ញុំមិនចង់ស្ដាប់រឿងនេះទេ! ខ្ញុំមិនចង់ស្ដាប់រឿងនេះទេ!» ឬ «ម៉េចបានមិនព្រមដោះស្រាយជាមួយអ្នកផ្សេង? ម៉េចបានធ្វើបាបខ្ញុំ?» តើការនឿយណាយនឹងសេចក្ដីពិតមានន័យដូចម្ដេច? ការនឿយណាយនឹងសេចក្ដីពិត គឺនៅពេលមនុស្សម្នាក់មិនចាប់អារម្មណ៍ទាល់តែសោះនឹងអ្វីដែលជាប់ពាក់ ព័ន្ធនឹងរឿងវិជ្ជមាន នឹងសេចក្ដីពិត នឹងអ្វីដែលព្រះជាម្ចាស់ត្រាស់បង្គាប់ ឬនឹងបំណងព្រះហឫទ័យរបស់ព្រះជាម្ចាស់។ ជួនកាល ពួកគេមានការស្អប់ខ្ពើមរឿងទាំងនេះណាស់ ជួនកាល ពួកគេមិនសូវរាប់រករឿងទាំងនេះទេ ជួនកាល ពួកគេមិនពាក់ព័ន្ធនិងមិនចាប់អារម្មណ៍ទេ ហើយចាត់ទុករឿងទាំងនេះថាជារឿងមិនសំខាន់ ហើយពួកគេមិនបញ្ចេញអារម្មណ៍ពិត មិនសូវយកចិត្តទុកដាក់ខ្លាំងលើរឿងទាំងនេះ ឬគ្មានទំនួលខុសត្រូវលើរឿងទាំងនេះឡើយ។ ការបង្ហាញចម្បង​នៃការមិនពេញ​ចិត្តនឹង​សេចក្ដីពិត មិនមែនគ្រាន់តែជាការដែលមនុស្សមានអារម្មណ៍ខ្ពើមរអើមនៅពេលពួកគេស្តាប់​ឮសេចក្ដីពិតនោះទេ។ វាក៏រាប់បញ្ចូលទាំងការគ្មាន​ឆន្ទៈអនុវត្តសេចក្ដីពិត ការរួញរា​នៅពេលត្រូវអនុវត្ត​សេចក្ដីពិត ហាក់ដូចជាសេចក្ដីពិតគ្មានអ្វីពាក់ព័ន្ធនឹងពួកគេដូច្នោះដែរ។ នៅពេលមនុស្សខ្លះប្រកបគ្នាក្នុងអំឡុងពេលនៃការជួបជុំ ពួកគេហាក់ដូចជាសកម្មខ្លាំងណាស់ ពួកគេចូលចិត្តនិយាយពាក្យនិង​គោលលទ្ធិ​ដដែលៗ និងនិយាយឃ្លាឃ្លោងខ្ពង់ខ្ពស់ ដើម្បីបំភាន់ និងដើម្បីទាក់ទាញចិត្តអ្នកដទៃ។ ពេលពួកគេធ្វើបែបនេះ ពួកគេមើលទៅដូចស្វាហាប់ និងមានស្មារតីល្អណាស់ ហើយពួកគេបន្តធ្វើបែបនេះឥតឈប់។ ចំណែកមនុស្សខ្លះទៀត ចំណាយពេលពេញមួយថ្ងៃ តាំងពីព្រលឹមទល់យប់ រវល់នឹងរឿងសេចក្តីជំនឿ ដោយអានព្រះបន្ទូលរបស់ព្រះជាម្ចាស់ អធិស្ឋាន ស្ដាប់ទំនុកតម្កើង កត់ត្រាទុក ហាក់ដូចជាពួកគេមិនអាចឃ្លាតឆ្ងាយពីព្រះជាម្ចាស់សូម្បីតែមួយវិនាទីណាឡើយ។ តាំងពីព្រលឹមទល់ព្រលប់ ពួកគេមមាញឹកនឹងការបំពេញភារកិច្ចរបស់ខ្លួន។ តើមនុស្សបែបនេះពិតជាស្រឡាញ់សេចក្តីពិត មែនទេ? តើពួកគេគ្មាននិស្ស័យមិនពេញចិត្ត​នឹង​សេចក្តីពិតទេមែនទេ? តើអាចមើលឃើញពីសភាពពិតរបស់ពួកគេនៅពេលណា? (នៅពេលដែលត្រូវអនុវត្តសេចក្តីពិត ពួកគេរត់គេច ហើយពួកគេមិន​ព្រមទទួលយកការលួសកាត់ឡើយ។) តើនេះអាចដោយសារតែពួកគេមិនយល់ពីអ្វីដែលពួកគេស្ដាប់ឮ ឬក៏ដោយសារតែពួកគេមិនយល់ពីសេចក្តីពិត ទើបពួកគេមិនព្រមទទួលយកសេចក្ដីពិត? ចម្លើយគឺមិនបែបនោះទាំងអស់។ ពួកគេត្រូវធម្មជាតិរបស់ពួកគេគ្រប់គ្រងបាន។ នេះគឺជាបញ្ហានិស្ស័យ។ នៅក្នុងចិត្តរបស់ពួកគេ ពួកគេដឹងយ៉ាងច្បាស់ថា ព្រះបន្ទូលរបស់ព្រះជាម្ចាស់ គឺជាសេចក្តីពិត និងជារឿងវិជ្ជមាន ហើយក៏ដឹងទៀតថា ការអនុវត្តសេចក្តីពិត អាចនាំមកនូវការផ្លាស់ប្ដូរនិស្ស័យរបស់មនុស្ស និងអាចឱ្យពួកគេបំពេញតាមបំណងព្រះហឫទ័យរបស់ព្រះជាម្ចាស់បាន ប៉ុន្តែគ្រាន់តែពួកគេមិនទទួលយក ឬអនុវត្តសេចក្តីទាំងនោះប៉ុណ្ណោះ។ ទង្វើនេះគឺជាការមិនពេញចិត្ត​នឹងសេចក្តីពិត។ តើអ្នករាល់គ្នាធ្លាប់ឃើញនិស្ស័យនឿយណាយនឹងសេចក្ដីពិតនេះនៅក្នុងខ្លួននណាដែរឬទេ? (នៅក្នុងខ្លួនពួកអ្នកមិនជឿព្រះ។) ពួកអ្នកមិនជឿព្រះ នឿយណាយនឹងសេចក្ដីពិត រឿងនេះគឺច្បាស់លាស់ណាស់។ ព្រះជាម្ចាស់គ្មានផ្លូវសង្គ្រោះពួកគេឡើយ។ ដូច្នេះ ក្នុងចំណោមអ្នកដែលជឿលើព្រះជាម្ចាស់ តើអ្នកឃើញមនុស្សដែលនឿយណាយនឹងសេចក្ដីពិត មានបញ្ហាអ្វី? អាចថា នៅពេលដែលអ្នកប្រកបគ្នាពីសេចក្ដីពិតជាមួយពួកគេ ពួកគេពុំបានក្រោកឈរ និងដើរចាកចេញទៅទេ ហើយនៅពេលការប្រកបគ្នានិយាយប៉ះចំការលំបាកនិងបញ្ហាផ្ទាល់ខ្លួនរបស់ពួកគេ ពួកគេប្រឈមនឹងបញ្ហានោះបានត្រឹមត្រូវ ក៏ប៉ុន្តែ ពួកគេនៅតែមាននិស្ស័យនៃការនឿយ​ណាយ​​នឹងសេចក្ដីពិតដដែល។ តើអាចមើលឃើញនិស្ស័យនេះពីចំណុចណា? (ពួកគេតែងស្ដាប់ការអធិប្បាយជារឿយៗ ប៉ុន្តែ ពួកគេពុំអនុវត្តសេចក្ដីពិតឡើយ។) មនុស្សដែលពុំអនុវត្តសេចក្ដីពិត ច្បាស់ជាមាននិស្ស័យនឿយណាយនឹងសេចក្ដីពិតហើយ។ មនុស្សមួយចំនួនដែលអាចអនុវត្តសេចក្ដីពិតបានបន្តិចបន្ដួចម្ដងម្កាល ដូច្នេះ តើពួកគេមាននិស្ស័យនឿយ​ណាយ​នឹងសេចក្ដីពិតដែរឬទេ? និស្ស័យបែបនេះ ក៏ឃើញមាននៅក្នុងចំណោមអ្នកដែលអនុវត្តសេចក្ដីពិតដែរ គ្រាន់តែមានកម្រិតខុសគ្នាប៉ុណ្ណោះ។ ការដែលអ្នកអាចអនុវត្តសេចក្ដីពិតបាន ពុំមានន័យថា អ្នកពុំមាននិស្ស័យនឿយណាយនឹងសេចក្ដីពិតនោះទេ។ ការអនុវត្តសេចក្ដីពិត ពុំមានន័យថា និស្ស័យជីវិតរបស់អ្នកបានផ្លាស់ប្ដូរភ្លាមៗនោះទេ គ្មានករណីបែបនេះឡើយ។ អ្នកត្រូវតែដោះស្រាយបញ្ហានិស្ស័យពុករលួយរបស់អ្នក នេះគឺជាផ្លូវតែមួយគត់ក្នុងការសម្រេចបាននូវការផ្លាស់ប្ដូរនិស្ស័យជីវិតរបស់អ្នក។ ការអនុវត្តសេចក្ដីពិតម្ដងម្កាល ពុំមានន័យថា អ្នកលែងមាននិស្ស័យពុករលួយទៀតនោះទេ។ អ្នកអាចអនុវត្តសេចក្ដីពិតបាននៅក្នុងផ្នែកណាមួយ ប៉ុន្តែនោះពុំមានន័យថា អ្នកអាចអនុវត្តសេចក្ដីពិតនៅក្នុងផ្នែកផ្សេងទៀតបានឡើយ។ បរិបទនិងហេតុផលក្នុងនោះ គឺខុសៗគ្នា ប៉ុន្តែ អ្វីដែលសំខាន់បំផុតនោះគឺថា និស្ស័យពុករលួយពិតជាមានមែន ដែលជាឫសគល់នៃបញ្ហានេះ។ ហេតុនេះហើយ នៅពេលដែលនិស្ស័យរបស់មនុស្សម្នាក់បានផ្លាស់ប្ដូរ នោះគ្រប់ទាំងការលំបាករបស់ពួកគេ លេសនិងការដោះសាពាក់ព័ន្ធនឹងការអនុវត្តសេចក្ដីពិតជាដើម ពោលគឺបញ្ហាទាំងអម្បាលម៉ាននេះ សុទ្ធតែត្រូវដោះស្រាយទាំងអស់ ហើយគ្រប់ទាំងការមិនស្ដាប់បង្គាប់ ភាពខ្វះចន្លោះ និងកំហុសរបស់ពួកគេ ក៏នឹងត្រូវដោះស្រាយដែរ។ ប្រសិនបើនិស្ស័យរបស់មនុស្សពុំផ្លាស់ប្ដូរទេ ពួកគេមុខជាមានការលំបាកក្នុងការអនុវត្តសេចក្ដីពិត ហើយនឹងតែងតែមានលេសនិងការដោះសាជាប់ជានិច្ចមិនខាន។ ប្រសិនបើអ្នកប្រាថ្នាចង់អនុវត្តសេចក្ដីពិត និងស្ដាប់បង្គាប់ព្រះជាម្ចាស់នៅគ្រប់រឿងទាំងអស់ ដំបូង ត្រូវតែផ្លាស់ប្ដូរនិស្ស័យរបស់អ្នកជាមុនសិន។ មានតែពេលនោះទេ ទើបអ្នកអាចដោះស្រាយឫសគល់នៃបញ្ហារបស់អ្នកបាន។

តើនិស្ស័យនៃការនឿយណាយនឹងសេចក្ដីពិតសំដៅទៅលើអ្វីជាចម្បង? ដំបូង យើងនាំគ្នាពិភាក្សាអំពីសភាពមួយប្រភេទជាមុនសិន។ មនុស្សខ្លះចាប់អារម្មណ៍ក្នុងការស្ដាប់សេចក្ដីអធិប្បាយជាខ្លាំង ហើយកាលណាពួកគេស្ដាប់ការប្រកបគ្នាកាន់តែច្រើនអំពីសេចក្ដីពិត នោះដួងចិត្តរបស់ពួកគេក៏កាន់តែភ្លឺស្វាង ហើយពួកគេក៏កាន់តែអរសប្បាយខ្លាំងឡើង។ ពួកគេមានអាកប្បកិរិយាវិជ្ជមាន និងសកម្មជាខ្លាំង។ តើចំណុចនេះបញ្ជាក់ថា ពួកគេពុំមាននិស្ស័យនឿយណាយនឹងសេចក្ដីពិត មែនទេ? (មិនមែនទេ។) ឧទាហរណ៍ នៅពេលកុមារមួយចំនួនដែលមានអាយុប្រាំពីរ ឬប្រាំបីឆ្នាំ ស្ដាប់ឮពីសេចក្ដីជំនឿលើព្រះជាម្ចាស់ ពួកគេមានការចាប់អារម្មណ៍ ហើយពួកគេតែងអានបន្ទូលរបស់ព្រះជាម្ចាស់ និងចូលរួមការជួបជុំជាមួយឪពុកម្ដាយពួកគេជានិច្ច ហើយមនុស្សខ្លះនិយាយថា៖ «ក្មេងទាំងនេះ ពុំមាននិស្ស័យនឿយណាយនឹងសេចក្ដីពិតទេ ពួកគេឆ្លាតខ្លាំងណាស់ ពួកគេកើតមកដើម្បីជឿលើព្រះជាម្ចាស់ ពួកគេត្រូវបានព្រះជាម្ចាស់រើសតាំង»។ ពួកគេប្រហែលជាត្រូវបានព្រះជាម្ចាស់រើសតាំងមែន ប៉ុន្តែ សម្ដីនេះត្រឹមត្រូវបានពាក់កណ្ដាលប៉ុណ្ណោះ។ នេះគឺដោយសារ ពួកគេនៅក្មេងនៅឡើយ ហើយទិសដៅនៃការដេញតាមរបស់ពួកគេ និងគោលបំណងរបស់ពួកគេនៅក្នុងជីវិត នៅមិនទាន់លេចចេញជារូបរាងនៅឡើយទេ។ នៅពេលដែលទស្សនៈយល់ឃើញរបស់ពួកគេអំពីជីវិតនិងសង្គមមិនទាន់លេចចេញជារូបរាងនៅឡើយ មនុស្សអាចនិយាយបានថា ព្រលឹងក្មេងខ្ចីរបស់ពួកគេ ស្រឡាញ់អ្វីៗដែលវិជ្ជមាន ប៉ុន្តែ អ្នកមិនអាចនិយាយថា ពួកគេពុំមាននិស្ស័យនឿយណាយនឹងសេចក្ដីពិតបានឡើយ។ ហេតុអ្វីបានជាខ្ញុំមានបន្ទូលបែបនេះ? ពួកគេស្ថិតនៅវ័យក្មេងនៅឡើយ។ ភាពជាមនុស្សរបស់ពួកគេ នៅមិនទាន់ចាស់ទុំនៅឡើយទេ ពួកគេខ្វះបទពិសោធ ព្រំដែនរបស់ពួកគេនៅមានកម្រិត ហើយពួកគេពុំយល់ពីអត្ថន័យនៃសេចក្ដីពិតទាល់តែសោះ។ ពួកគេស្គាល់ត្រឹមរសជាតិនៃអ្វីៗដែលវិជ្ជមានប៉ុណ្ណោះ។ អ្នកមិនអាចនិយាយថា ពួកគេស្រឡាញ់សេចក្ដីពិតបានទេ រឹតតែមិនអាចនិយាយថា ពួកគេមានតថភាពនៃសេចក្ដីពិតទៅទៀត។ បន្ថែមលើនេះ ក្មេងៗគ្មានបទពិសោធទេ ហើយគ្មាននរណាអាចដឹងបានថា ក្នុងចិត្តពួកគេមានលាក់បាំងអ្វី ថាតើពួកគេមានធម្មជាតិ និងសារជាតិបែបណាឡើយ។ គ្រាន់តែដោយសារពួកគេចាប់អារម្មណ៍លើសេចក្ដីជំនឿលើព្រះជាម្ចាស់ និងស្ដាប់ការអធិប្បាយ មនុស្សក៏កំណត់ថា ពួកគេស្រឡាញ់សេចក្ដីពិតទៅហើយ។ ទង្វើនេះ គឺជាការបង្ហាញឱ្យឃើញពីភាពល្ងីល្ងើនិងល្ងង់ខ្លៅ ពីព្រោះក្មេងៗពុំដឹងពីអត្ថន័យនៃសេចក្ដីពិតទេ ដូច្នេះហើយ ពួកគេមិនទាំងអាចប្រាប់បានផងថាតើពួកគេស្រឡាញ់សេចក្ដីពិត ឬនឿយណាយនឹងសេចក្ដីពិតនោះ។ ការនឿយណាយនឹងសេចក្ដីពិត សំខាន់គឺសំដៅលើការខ្វះការចាប់អារម្មណ៍ និងការប្រឆាំងទៅនឹងសេចក្ដីពិត ប្រឆាំងនឹងអ្វីៗដែលវិជ្ជមាន។ ការនឿយណាយនឹងសេចក្ដីពិត គឺនៅពេលដែលមនុស្សយល់ពីសេចក្ដីពិត និងដឹងថាអ្វីជារឿងវិជ្ជមានហើយ ប៉ុន្តែ ពួកគេនៅតែមានឥរិយាបថនិងសភាពដែលទាស់ទទឹង ធ្វើការឱ្យតែរួចពីដៃ ស្អប់ខ្ពើម ភូតភរ និងពុំចាប់អារម្មណ៍នឹងសេចក្ដីពិត និងអ្វីៗដែលវិជ្ជមានដដែល។ នេះគឺជានិស្ស័យនឿយណាយនឹងសេចក្ដីពិត។ តើនិស្ស័យប្រភេទនេះ មាននៅក្នុងខ្លួនមនុស្សគ្រប់គ្នាដែរឬទេ? មនុស្សខ្លះនិយាយថា៖ «ទោះបីជាខ្ញុំដឹងថា ព្រះបន្ទូលរបស់ព្រះជាម្ចាស់ គឺជាសេចក្ដីពិតក៏ដោយ ក៏ខ្ញុំនៅតែពុំចូលចិត្ត ឬទទួលយកដែរ ឬយ៉ាងហោចណាស់ ក៏ខ្ញុំមិនអាចទទួលយកភ្លាមៗដែរ»។ តើត្រង់ចំណុចនេះមានបញ្ហាអ្វី? នេះគឺជាការនឿយណាយនឹងសេចក្ដីពិត។ និស្ស័យនៅក្នុងខ្លួនពួកគេ ពុំអនុញ្ញាតឱ្យពួកគេទទួលយកសេចក្ដីពិតឡើយ។ តើការមិនទទួលយកសេចក្ដីពិត មានការបង្ហាញចេញជាក់លាក់អ្វីខ្លះ? មនុស្សខ្លះថា៖ «ខ្ញុំយល់ពីគ្រប់ទាំងសេចក្ដីពិត ប៉ុន្តែ ខ្ញុំគ្រាន់តែមិនអាចអនុវត្តសេចក្ដីពិតបានប៉ុណ្ណោះ»។ សម្ដីនេះបង្ហាញថា បុគ្គលម្នាក់នេះ គឺជាមនុស្សម្នាក់ដែលនឿយណាយនឹងសេចក្ដីពិត ហើយពួកគេពុំស្រឡាញ់សេចក្ដីពិតនោះទេ ដូច្នេះហើយ ពួកគេមិនអាចអនុវត្តសេចក្ដីពិតបានឡើយ។ មនុស្សខ្លះនិយាយថា៖ «ការដែលខ្ញុំអាចរកប្រាក់បានច្រើនបែបនេះ គឺដោយសារតែព្រះជាម្ចាស់។ ព្រះជាម្ចាស់ពិតជាប្រទានពរដល់ខ្ញុំខ្លាំងណាស់ ព្រះជាម្ចាស់ពិតជាល្អដាក់ខ្ញុំណាស់ ព្រះជាម្ចាស់បានប្រទានគ្រប់យ៉ាងដល់ខ្ញុំ។ គ្រួសារខ្ញុំទាំងមូលមានសម្លៀកបំពាក់ស្អាតបាត និងមានអាហារហូបចុកគ្រប់គ្រាន់ ហើយពួកគេមិនចង់បានសម្លៀកបំពាក ឬចំណីអាហារអ្វីទៀតឡើយ»។ ពេលឃើញថា ពួកគេត្រូវបានព្រះជាម្ចាស់ប្រទានពរបែបនេះ មនុស្សទាំងនេះអរព្រះគុណព្រះជាម្ចាស់នៅក្នុងចិត្តពួកគេ ពួកគេដឹងថា អ្វីទាំងនេះគឺសុទ្ធតែត្រូវព្រះជាម្ចាស់គ្រប់គ្រងទាំងអស់ ហើយប្រសិនបើពួកគេមិនត្រូវបានព្រះជាម្ចាស់ប្រទានពរទេ ប្រសិនបើពួកគេពឹងលើទេពកោសល្យផ្ទាល់ខ្លួនរបស់ពួកគេ នោះពួកគេមុខជាមិនអាចរកប្រាក់បានច្រើនដល់ម្ល៉េះទេ។ នេះជាអ្វីដែលពួកគេគិតឃើញនៅក្នុងចិត្តពួកគេ ជាអ្វីដែលពួកគេដឹងពិតប្រាកដ ហើយពួកគេពិតជាអរព្រះគុណព្រះជាម្ចាស់ពិតមែន។ ប៉ុន្តែ មានថ្ងៃមួយដែលការរកស៊ីរបស់ពួកគេត្រូវបរាជ័យ នៅពេលដែលពួកគេជួបការលំបាក ហើយពួកគេត្រូវធ្លាក់ខ្លួនក្រវិញ។ តើហេតុអ្វីបែបនេះ? ដោយសារពួកគេលោភលន់ចង់បានភាពសុខស្រួល ហើយពុំបានគិតពីរបៀបបំពេញភារកិច្ចរបស់ខ្លួនឱ្យបានត្រឹមត្រូវ ហើយពួកគេចំណាយពេលទាំងអស់របស់ខ្លួនដេញតាមភាពមានបាន ក្លាយជាទេសកររបស់លុយ ដែលធ្វើឱ្យប៉ះពាល់ដល់ការបំពេញភារកិច្ចរបស់ពួកគេ ដូច្នេះហើយ ព្រះជាម្ចាស់ក៏ដកយកពីពួកគេវិញ។ ក្នុងចិត្តពួកគេ ពួកគេដឹងថា ព្រះជាម្ចាស់បានប្រទានពរដល់ពួកគេច្រើនខ្លាំងណាស់ និងបានប្រទានអ្វីៗជាច្រើន ក៏ប៉ុន្តែ ពួកគេគ្មានបំណងតបស្នងសេចក្ដីស្រឡាញ់របស់ព្រះជាម្ចាស់ឡើយ ពួកគេពុំចង់ចេញក្រៅ និងបំពេញភារកិច្ចរបស់ពួកគេនោះទេ ពួកគេតែងកំសាក និងភ័យខ្លាចត្រូវគេចាប់ខ្លួន ហើយពួកគេខ្លាចបាត់បង់ភាពមានបាន និងការសប្បាយរីករាយទាំងអស់នេះ ហេតុនេះហើយ ទើបព្រះជាម្ចាស់ដកយកពីពួកគេវិញ។ ចិត្តរបស់ពួកគេច្បាស់ដូចជាកញ្ចក់ ពួកគេដឹងថា ព្រះជាម្ចាស់បានដកយកអ្វីទាំងនេះពីពួកគេវិញ និងដឹងថា ពួកគេកំពុងត្រូវព្រះជាម្ចាស់ប្រៀនប្រដៅ ដូច្នេះហើយ ពួកគេក៏អធិស្ឋានទូលទៅព្រះជាម្ចាស់ថា៖ «ឪ ព្រះជាម្ចាស់អើយ! ព្រះអង្គធ្លាប់ប្រទានពរដល់ទូលបង្គំម្ដងរួចមកហើយ ដូច្នេះ ព្រះអង្គអាចប្រទានពរដល់ទូលបង្គំជាលើកទីពីរបាន។ ព្រះវត្តមានដ៏គង់នៅរបស់ទ្រង់ គឺអស់កល្បជានិច្ច ដូច្នេះហើយ ព្រះពររបស់ទ្រង់ ក៏មាននៅជាមួយនឹងមនុស្សជាតិអស់កល្បជានិច្ចដែរ។ ទូលបង្គំសូមអរព្រះគុណព្រះអង្គ! មិនថាមានរឿងអ្វីកើតឡើងនោះទេ ព្រះពរនិងសេចក្ដីសន្យារបស់ទ្រង់ នឹងមិនផ្លាស់ប្ដូរឡើយ។ ប្រសិនបើព្រះអង្គដកយកពីទូលបង្គំវិញ នោះទូលបង្គំក៏នៅតែស្ដាប់បង្គាប់ដដែល»។ ប៉ុន្តែ ពាក្យ «ស្ដាប់បង្គាប់» ចេញពីមាត់ពួកគេ ហាក់មិនចេញពីចិត្តស្មោះទេ។ មាត់ពួកគេនិយាយថា ពួកគេអាចស្ដាប់បង្គាប់បាន តែក្រោយមកទៀត ពួកគេគិតពីរឿងនេះ ហើយក៏មានរឿងខ្លះដែលពួកគេពុំអាចទទួលយកបាន។ «អ្វីៗធ្លាប់តែល្អប្រសើរ។ ហេតុអ្វីបានជាព្រះជាម្ចាស់ដកយកវិញទាំងអស់បែបនេះ? តើការនៅផ្ទះ ហើយបំពេញភារកិច្ចរបស់ខ្ញុំ មិនដូចគ្នាទៅនឹងការចេញទៅក្រៅដើម្បីបំពេញភារកិច្ចរបស់ខ្ញុំទេឬអី? តើខ្ញុំបានធ្វើឱ្យមានការយឺតយ៉ាវអ្វីទៅ? ពួកគេតែងនឹកគិតពីរឿងដើម កាលពីអតីតកាល។ ពួកគេមានការសោកស្ដាយ និងការមិនពេញចិត្តចំពោះព្រះជាម្ចាស់ ហើយមានអារម្មណ៍កើតទុក្ខជាប់ជានិច្ច។ តើនៅក្នុងចិត្តរបស់ពួកគេនៅមានព្រះជាម្ចាស់ដែរឬទេ? អ្វីដែលមាននៅក្នុងចិត្តពួកគេ គឺលុយ ភាពសុខស្រួលខាងសម្ភារៈ និងពេលវេលាល្អៗ។ នៅក្នុងចិត្តរបស់ពួកគេ គ្មានព្រះជាម្ចាស់ឡើយ ព្រះអង្គលែងជាព្រះជាម្ចាស់របស់ពួកគេទៀតហើយ។ ទោះបីជាពួកគេដឹងពីការពិតដែលថា «ព្រះជាម្ចាស់បានប្រទានឱ្យ ហើយព្រះជាម្ចាស់ក៏ដកយកទៅវិញដែរ» តែពួកគេពេញចិត្តពាក្យ «ព្រះជាម្ចាស់បានប្រទានឱ្យ» ហើយស្អប់ពាក្យថា «ព្រះជាម្ចាស់ក៏ដកយកទៅវិញ»។ ច្បាស់ណាស់ថា ពួកគេទទួលយកសេចក្ដីពិត តែរឿងណាដែលល្អៗប៉ុណ្ណោះ។ នៅពេលដែលព្រះជាម្ចាស់ប្រទានពរដល់ពួកគេ ពួកគេទទួលយកសេចក្ដីពិត ប៉ុន្តែ ឱ្យតែព្រះជាម្ចាស់ដកយកពីពួកគេវិញ នោះពួកគេមិនអាចទទួលយកបានឡើយ។ ពួកគេមិនអាចទទួលយកការរៀបចំពីព្រះជាម្ចាស់បានទេ ផ្ទុយទៅវិញ ពួកគេបែរជាទាស់ទទឹង និងប្រែជាអន់ចិត្ត។ នៅពេលសុំឱ្យពួកគេបំពេញភារកិច្ចរបស់ខ្លួន ពួកគេនិយាយថា៖ «ប្រសិនបើព្រះជាម្ចាស់ប្រទានព្រះពរ និងព្រះគុណដល់ខ្ញុំ នោះខ្ញុំនឹងធ្វើ។ បើគ្មានព្រះពររបស់ព្រះជាម្ចាស់ទេ ហើយបើគ្រួសារខ្ញុំស្ថិតក្នុងសភាពក្រីក្របែបនេះ តើឱ្យខ្ញុំបំពេញភារកិច្ចរបស់ខ្ញុំយ៉ាងដូចម្ដេចកើតទៅ? ខ្ញុំមិនចង់បំពេញភារកិច្ចនោះទេ!» តើនេះគឺជានិស្ស័យបែបណា? ទោះបីជានៅក្នុងចិត្តរបស់ពួកគេ ពួកគេបានដកពិសោធន៍ព្រះពររបស់ព្រះជាម្ចាស់ដោយផ្ទាល់ និងដឹងថា ព្រះជាម្ចាស់បានប្រទានដល់ពួកគេជាច្រើនក៏ដោយ ក៏ពួកគេមិនព្រមទទួលយកដែរ នៅពេលដែលព្រះជាម្ចាស់ដកយកពីពួកគេវិញ។ តើហេតុអ្វីទៅ? ពីព្រោះពួកគេមិនអាចលះបង់ប្រាស់កាស និងជីវិតសុខស្រួលរបស់ពួកគេបានទេ។ ទោះបីជាពួកគេអាចមិនបដិសេធរឿងនេះដោយបើកចំហ ទោះបីពួកគេមិនលាដៃសុំជំនួយពីព្រះជាម្ចាស់ ហើយទោះបីពួកគេមិនបានព្យាយាមទាញយកទ្រព្យសម្បត្តិពីមុនរបស់ពួកគេមកវិញ ដោយពឹងលើការខំប្រឹងផ្ទាល់ខ្លួនក៏ដោយ ក៏ពួកគេបានប្រែទៅជាក្រៀមក្រំចិត្តចំពោះទង្វើរបស់ព្រះជាម្ចាស់រួចស្រេចទៅហើយ ពួកគេមិនអាចទទួលយកបានទាល់តែសោះ ហើយនិយាយថា៖ «ការដែលព្រះជាម្ចាស់ធ្វើបែបនេះ គឺទ្រង់ពិតជាគ្មានព្រះតម្រិះពិតមែន។ ទង្វើនេះ ហួសពីលទ្ធភាពដែលអាចយល់បាន។ តើខ្ញុំអាចបន្តជឿព្រះទៀតបានដោយរបៀបណាទៅ? ខ្ញុំលែងចង់ទទួលស្គាល់ថា ព្រះអង្គគឺជាព្រះជាម្ចាស់ទៀតហើយ។ ប្រសិនបើខ្ញុំមិនទទួលស្គាល់ថា ព្រះអង្គគឺជាព្រះជាម្ចាស់ទេ នោះព្រះអង្គមិនមែនជាព្រះជាម្ចាស់ឡើយ»។ តើនេះជានិស្ស័យមួយប្រភេទមែនទេ? (មែនហើយ។) សាតាំងមាននិស្ស័យបែបនេះ សាតាំងបដិសេធព្រះជាម្ចាស់តាមរបៀបនេះឯង។ និស្ស័យបែបនេះ គឺជាការនឿយណាយនឹងសេចក្ដីពិត និងជាការស្អប់សេចក្ដីពិត។ នៅពេលដែលមនុស្សនឿយណាយនឹងសេចក្ដីពិតដល់កម្រិតនេះ តើវានឹងនាំមនុស្សទៅកន្លែងណា? វាធ្វើឱ្យពួកគេទាស់នឹងព្រះជាម្ចាស់ ហើយវាធ្វើឱ្យពួកគេមានះទាស់នឹងព្រះជាម្ចាស់រហូតដល់ទីបញ្ចប់ ដែលនេះមានន័យថា ជាទីអវសានសម្រាប់ពួកគេហើយ។

តើអ្វីទៅជាធម្មជាតិនៃនិស្ស័យដែលនឿយណាយនឹងសេចក្ដីពិត? មនុស្សដែលនឿយណាយនឹងសេចក្ដីពិត ពុំស្រឡាញ់អ្វីៗដែលវិជ្ជមាន ឬអ្វីៗដែលព្រះជាម្ចាស់ធ្វើឡើយ។ យកកិច្ចការនៃការជំនុំជម្រះរបស់ព្រះជាម្ចាស់នៅគ្រាចុងក្រោយមកធ្វើជាឧទាហរណ៍ចុះ៖ គ្មាននរណាម្នាក់ចង់ទទួលយកកិច្ចការនេះឡើយ។ មានមនុស្សតិចតួចណាស់ដែលព្រមស្ដាប់ការអធិប្បាយអំពីការដែលព្រះជាម្ចាស់លាតត្រដាងពីមនុស្ស ថ្កោលទោសមនុស្ស វាយផ្ចាលមនុស្ស សាកល្បងមនុស្ស បន្សុទ្ធមនុស្ស វាយផ្ចាលមនុស្ស និងប្រៀនប្រដៅមនុស្ស ក៏ប៉ុន្តែ ពួកគេពេញចិត្តនឹងស្ដាប់អំពីការដែលព្រះជាម្ចាស់ប្រទានពរដល់មនុស្ស លើកទឹកចិត្តមនុស្ស និងអំពីសេចក្ដីសន្យារបស់ទ្រង់ចំពោះមនុស្ស។ គ្មាននរណាបដិសេធចំណុចទាំងនេះឡើយ។ គឺដូចនៅក្នុងយុគសម័យនៃព្រះគុណដែរ នៅពេលដែលព្រះជាម្ចាស់បំពេញកិច្ចការនៃការអត់ទោស ការលើកលែងទោស ការប្រទានពរ និងការប្រទានព្រះគុណដល់មនុស្ស នៅពេលដែលទ្រង់ប្រោសមនុស្សឈឺឱ្យបានជាសះស្បើយពីជំងឺ និងបណ្ដេញអារក្ស និងបានតាំងសេចក្ដីសន្យាចំពោះមនុស្ស ពេលនោះមនុស្សក៏សុខចិត្តទទួលយកសេចក្ដីគ្រប់យ៉ាង ពួកគេសរសើរព្រះយេស៊ូវ ដ្បិតទ្រង់ស្រឡាញ់មនុស្សខ្លាំងដល់ម្ល៉េះ។ ប៉ុន្តែដោយសារយុគសម័យនៃនគរព្រះបានចូលមកដល់ ហើយព្រះជាម្ចាស់បំពេញកិច្ចការនៃការជំនុំជម្រះ និងសម្ដែងចេញសេចក្ដីពិតជាច្រើន ទើបគ្មាននរណាខ្វាយខ្វល់។ មិនថាព្រះជាម្ចាស់លាតត្រដាង និងជំនុំជម្រះមនុស្សតាមរបៀបណាទេ ពួកគេពុំទទួលយកឡើយ ហើយថែមទាំងនិយាយថា «តើព្រះជាម្ចាស់អាចធ្វើរឿងបែបនេះកើតដែរ? តើព្រះជាម្ចាស់មិនស្រឡាញ់មនុស្សទេឬអី?» ប្រសិនបើពួកគេត្រូវដោះស្រាយជាមួយ និងត្រូវលួសកាត់ ឬត្រូវវាយផ្ចាល និងប្រៀនប្រដៅ ពួកគេនឹងកាន់តែមានសញ្ញាណច្រើនឡើង ហើយនិយាយក្នុងចិត្តថា៖ «តើនេះអាចជាសេចក្ដីស្រឡាញ់របស់ព្រះជាម្ចាស់បានយ៉ាងដូចម្ដេចទៅ? ព្រះបន្ទូលនៃការជំនុំជម្រះ និងការថ្កោលទោស មិនគួរឱ្យស្រឡាញ់សោះ ខ្ញុំមិនទទួលយកព្រះបន្ទូលទាំងនោះឡើយ។ ខ្ញុំមិនមែនល្ងង់នោះទេ!» នេះគឺជានិស្ស័យនឿយណាយនឹងសេចក្ដីពិតហើយ។ នៅពេលស្ដាប់សេចក្ដីពិតនេះរួច មនុស្សខ្លះនិយាយថា៖ «សេចក្ដីពិតស្អីទៅ? នេះគ្រាន់តែជាទ្រឹស្ដីមួយប៉ុណ្ណោះ។ ពាក្យទាំងនេះហាក់ដូចជាថ្លៃថ្នូរណាស់ មានឫទ្ធិចេស្ដាណាស់ បរិសុទ្ធណាស់ ប៉ុន្តែពាក្យទាំងនេះ គ្រាន់តែជាពាក្យពីរោះស្ដាប់ប៉ុណ្ណោះ។ តើនេះមិនមែនជានិស្ស័យនឿយណាយនឹងសេចក្ដីពិតទេឬអី? នេះគឺជានិស្ស័យនឿយណាយនឹងសេចក្ដីពិត។ តើនេះជានិស្ស័យមួយប្រភេទនៅក្នុងខ្លួនអ្នករាល់គ្នាមែនទេ? (មែនហើយ។) ខ្ញុំទើបមានបន្ទលអម្បាញ់មិញថា អ្នករាល់គ្នាទំនងជាធ្លាក់ក្នុងសភាពគ្រោះថ្នាក់ ជាសភាពដែលអ្នករាល់គ្នាយល់ឃើញថាធម្មតាបំផុត និងមានការពេញចិត្តខ្លាំងបំផុត តើនោះគឺជាសភាពអ្វីដែរ? (មិនចង់ជួបប្រទះការលំបាក នៅពេលបំពេញភារកិច្ចរបស់យើង មិនចង់ឱ្យព្រះជាម្ចាស់ជំនុំជម្រះ និងវាយផ្ចាល ចង់ឱ្យអ្វីគ្រប់យ៉ាងដំណើរការទៅដោយរលូន។) ការបដិសេធការត្រួតត្រារបស់ព្រះជាម្ចាស់ ការបដិសេធការប្រៀនប្រដៅនិងការវាយផ្ចាលពីព្រះជាម្ចាស់ ការដឹងច្បាស់ថា ព្រះជាម្ចាស់កំពុងធ្វើល្អក្នុងរឿងនេះ ប៉ុន្តែនៅតែមានចិត្តទាស់ទទឹងដដែល៖ នេះគឺជាការបង្ហាញចេញមួយបែប។ តើមានអ្វីផ្សេងទៀតដែរឬទេ? (ការពេញចិត្តនៅពេលយើងបំពេញភារកិច្ចរបស់យើងមានប្រសិទ្ធភាព ហើយអកម្ម ទន់ជ្រាយ និងមិនអាចសហការបានដោយសកម្ម នៅពេលយើងបំពេញភារកិច្ចមិនបានល្អ។) តើនេះគឺជាការបង្ហាញឱ្យឃើញពីអ្វីដែរ? (ភាពមានះរឹងរូសមិនព្រមកែ។) អ្នកមុខជាយល់ច្បាស់ពីចំណុចនេះហើយ។ មិនត្រូវភាន់ច្រឡំ និងអះអាងទាំងងងឹតងងុលឡើយ។ ពេលខ្លះ សភាពរបស់មនុស្សមានភាពស្មុគ្រស្មាញខ្លាំងណាស់។ សភាពទាំងនោះ មិនមែនមានតែមួយបែបនោះទេ ប៉ុន្តែមានពីរ ឬបីលាយឡំបញ្ចូលគ្នា។ ដូច្នេះ តើអ្នកឱ្យនិយមន័យសភាពនោះយ៉ាងដូចម្ដេច? ពេលខ្លះ និស្ស័យមួយនឹងបង្ហាញខ្លួនចេញមកក្នុងសភាពពីរយ៉ាង ពេលខ្លះ បីយ៉ាងក៏មាន ប៉ុន្តែ ទោះបីជាសភាពទាំងនេះខុសគ្នាក៏ពិតមែន ក៏ប៉ុន្តែចុងបញ្ចប់ទៅ នេះនៅតែជានិស្ស័យមួយប្រភេទដដែល។ អ្នកត្រូវតែដឹងពីនិស្ស័យនឿយណាយនឹងសេចក្ដីពិតនេះ ហើយអ្នករាល់គ្នាគួរពិនិត្យពិច័យឱ្យដឹងថាតើការនឿយណាយនឹងសេចក្ដីពិតនេះ មានការបង្ហាញចេញអ្វីខ្លះ។ បែបនេះ អ្នកនឹងអាចដឹងពីនិស្ស័យនឿយណាយនឹងសេចក្ដីពិតបានយ៉ាងពិតប្រាកដមិនខាន។ អ្នកនឿយណាយនឹងសេចក្ដីពិត។ ពាក់ព័ន្ធនឹងព្រះបន្ទូលរបស់ព្រះជាម្ចាស់ ឬគោលការណ៍នៃសេចក្ដីពិត និងអ្វីដែលវិជ្ជមាន អ្វីដែលត្រឹមត្រូវ ពាក្យពេចន៍ត្រឹមត្រូវ មិតិយោបល់ត្រឹមត្រូវ អ្នកដឹងច្បាស់ថាអ្វីទាំងអស់នេះត្រឹមត្រូវ ក៏ប៉ុន្តែ អ្នកនៅតែនិយាយថា «នេះមិនមែនជាសេចក្ដីពិតទេ អ្វីទាំងនេះ គ្រាន់តែជាពាក្យត្រឹមត្រូវប៉ុណ្ណោះ។ ខ្ញុំមិនស្ដាប់នោះទេ ខ្ញុំមិនចង់ស្ដាប់សម្ដីរបស់មនុស្សឡើយ!» តើនេះគឺជានិស្ស័យបែបណា? ត្រង់ចំណុចនេះ មានភាពក្រអឺតក្រទម ភាពមានះរឹងរូសមិនព្រមកែ និងការនឿយណាយនឹងសេចក្ដីពិត។ សុទ្ធតែមាននិស្ស័យប្រភេទនេះទាំងអស់។ និស្ស័យមួយប្រភេទៗ អាចបង្កើតសភាពជាច្រើនប្រភេទ។ សភាពមួយអាចពាក់ព័ន្ធនឹងនិស្ស័យខុសគ្នាជាច្រើន។ អ្នកត្រូវតែដឹងឱ្យបានច្បាស់ថាតើសភាពទាំងនេះកើតចេញមកពីនិស្ស័យប្រភេទណា។ បែបនេះ អ្នកនឹងអាចដឹងពីនិស្ស័យពុករលួយជាច្រើនប្រភេទបានមិនខាន។

ក្នុងចំណោមនិស្ស័យពុករលួយទាំងបួនប្រភេទដែលយើងទើបបានប្រកបគ្នាអម្បាញ់មិញនេះ គ្រាន់តែនិស្ស័យពុករលួយណាមួយ ក៏ល្មមនឹងថ្កោលទោសមនុស្សដល់ស្លាប់បានដែរ។ តើនិយាយបែបនេះជ្រុលហួសហេតុពេកទេដឹង? (អត់ទេ។) តើនិស្ស័យពុករលួយរបស់មនុស្សកើតឡើងដោយរបៀបណា? និស្ស័យពុករលួយទាំងអស់ កើតមកពីសាតាំង។ មនុស្សជ្រោតជ្រាបទៅដោយជំនឿខុសឆ្គង និងពាក្យកុហកបោកប្រាស់ដែលបញ្ចេញមកតាមរយៈសាតាំង ពួកអារក្ស និងបុគ្គលល្បីល្បាញនិងខ្ពង់ខ្ពស់មួយចំនួន ហេតុនេះហើយ និស្ស័យពុករលួយទាំងនេះ ក៏កើតមានឡើងតាមពួកគេនោះ។ តើនិស្ស័យទាំងនេះវិជ្ជមាន ឬអវិជ្ជមាន? (អវិជ្ជមាន។) តើអ្នកនិយាយថា និស្ស័យទាំងនោះអវិជ្ជមានដោយផ្អែកលើមូលដ្ឋានអ្វី? (សេចក្ដីពិត។) ដោយសារនិស្ស័យទាំងនេះប្រឆាំងនឹងសេចក្ដីពិត ទាស់ទទឹងនឹងព្រះជាម្ចាស់ ព្រមទាំងផ្ទុយទៅនឹងនិស្ស័យរបស់ព្រះជាម្ចាស់ និងគ្រប់ទាំងកម្មសិទ្ធនិងលក្ខណៈរបស់ព្រះជាម្ចាស់ ហេតុនេះ ប្រសិនបើឃើញមាននិស្ស័យពុករលួយណាមួយក្នុងចំណោមនិស្ស័យពុករលួយទាំងនេះនៅក្នុងខ្លួនមនុស្ស នោះពួកគេនឹងក្លាយជាមនុស្សម្នាក់ដែលទាស់ទទឹងនឹងព្រះជាម្ចាស់មិនខាន។ ប្រសិនបើឃើញមាននិស្ស័យណាមួយក្នុងចំណោមនិស្ស័យទាំងបួននេះ នៅក្នុងខ្លួនមនុស្សណាម្នាក់ នោះនឹងមានបញ្ហាមិនខាន ហើយពួកគេនឹងក្លាយជាសត្រូវរបស់ព្រះជាម្ចាស់ ហើយពួកគេនឹងត្រូវកំណត់ឱ្យស្លាប់ជាក់ជាមិនខាន។ មិនថានោះគឺជានិស្ស័យបែបណាទេ ប្រសិនបើអ្នកថ្លឹងថ្លែងវាដោយប្រើសេចក្ដីពិត អ្នកនឹងឃើញថា សារជាតិដែលមនុស្សម្នាក់ៗបង្ហាញចេញមក គឺសុទ្ធតែត្រូវដឹកនាំទៅរកការប្រឆាំងនឹងព្រះជាម្ចាស់ ទៅរកការទាស់ទទឹងនឹងព្រះជាម្ចាស់ និងជាសត្រូវនឹងព្រះជាម្ចាស់។ ហេតុនេះ ប្រសិនបើនិស្ស័យរបស់អ្នកពុំផ្លាស់ប្ដូរទេ នោះអ្នកនឹងមិនចុះសម្រុងជាមួយព្រះជាម្ចាស់ឡើយ អ្នកនឹងស្អប់សេចក្ដីពិត ហើយអ្នកនឹងក្លាយជាសត្រូវរបស់ព្រះជាម្ចាស់មិនខាន។

បន្ទាប់មកទៀត យើងនាំគ្នានិយាយអំពីនិស្ស័យក្នុងប្រភេទទីប្រាំវិញម្ដង។ ខ្ញុំនឹងលើកជាឧទាហរណ៍មួយ ហើយអ្នករាល់គ្នាអាចព្យាយាមគិតសាកមើលបាន ថាតើនោះគឺជានិស្ស័យអ្វីដែរ។ សាកស្រមៃថា មានមនុស្សពីរនាក់កំពុងជជែកគ្នា ហើយមានម្នាក់និយាយត្រង់ខ្លាំងណាស់ ហើយម្នាក់ទៀតក៏មានការថ្នាំងថ្នាក់ក្នុងចិត្ត។ ក្នុងចិត្តម្នាក់នោះ គេកំពុងគិតថា៖ «ម៉េចបានជាអ្នកឯងនិយាយប៉ះពាល់ដល់មោទនភាពរបស់ខ្ញុំអ៊ីចឹង? តើអ្នកឯងគិតថា ខ្ញុំឱ្យគេចាប់កំហុសខ្លួនឯងបានឬ?» ដូច្នេះហើយ ក្នុងចិត្តម្នាក់នោះក៏កើតមានការស្អប់។ តាមពិត បញ្ហានេះងាយស្រួលដោះស្រាយនោះទេ។ ប្រសិនបើមនុស្សណាម្នាក់បាននិយាយអ្វីធ្វើឱ្យអ្នកដទៃឈឺចាប់ ឱ្យតែអ្នកនិយាយនោះ ធ្វើការសុំទោសទៅអ្នកស្ដាប់ នោះបញ្ហានឹងត្រូវអត់ឱនបានហើយ។ ប៉ុន្តែ ប្រសិនបើភាគីដែលរងការប៉ះពាល់នោះ មិនអាចអធ្យាស្រ័យចំពោះបញ្ហានេះបាន ហើយគេគិតថា៖ «សុភាពបុរស ចង់សងសឹកមិនយឺតពេលទេ» ដូច្នេះ តើនេះជានិស្ស័យបែបណា? (ការព្យាបាទ។) ត្រឹមត្រូវហើយ នេះគឺជាការព្យាបាទ ហើយមនុស្សនេះ គឺមនុស្សដែលមាននិស្ស័យកាចសាហាវ។ នៅក្នុងពួកជំនុំ មនុស្សមួយចំនួនត្រូវបានលួសកាត់ ដោយសារពួកគេមិនបំពេញភារកិច្ចរបស់ខ្លួនឱ្យបានត្រឹមត្រូវ។ ពាក្យសម្ដីដែលនិយាយនៅពេលលួសកាត់នរណាម្នាក់ ជារឿយៗពាក់ព័ន្ធនឹងការស្ដីបន្ទោសបុគ្គលនោះ ហើយប្រហែលជាអាចដល់ថ្នាក់ស្ដីឱ្យទៀតផង។ ការណ៍នេះច្បាស់ជានឹងធ្វើឱ្យពួកគេតូចចិត្តមិនខាន ហើយពួកគេនឹងចង់រកលេសដោះសា និងតបតវិញ។ ពួកគេនិយាយរឿងដូចជា៖ «ទោះបីជាអ្វីដែលអ្នកបាននិយាយនៅពេលអ្នកលួសកាត់ខ្ញុំ គឺត្រឹមត្រូវក៏ដោយ ក៏ពាក្យសម្ដីខ្លះពិតជាគ្រោតគ្រាតខ្លាំងណាស់ ហើយអ្នកបានធ្វើឱ្យខ្ញុំបាក់មុខ និងប៉ះពាល់ដល់អារម្មណ៍របស់ខ្ញុំ។ ខ្ញុំបានជឿលើព្រះជាម្ចាស់អស់រយៈពេលជាច្រើនឆ្នាំមកហើយ។ ទោះបីជាខ្ញុំមិនបានសម្រេចអ្វីក៏ដោយ ក៏ខ្ញុំបានស៊ូទ្រាំនឹងការលំបាកដែរ។ តើអាចប្រព្រឹត្តចំពោះខ្ញុំបែបនេះយ៉ាងដូចម្ដេចទៅ? ហេតុអ្វីបានជាអ្នកមិនលួសកាត់អ្នកផ្សេង? ខ្ញុំមិនអាចទទួលយកបានទេ ហើយខ្ញុំមិនទ្រាំនឹងរឿងនេះឡើយ!» នេះគឺជានិស្ស័យពុករលួយមួយប្រភេទ មែនទេ? (មែនហើយ។) និស្ស័យពុករលួយនេះ កំពុងបង្ហាញចេញមកតែតាមរយៈការរអ៊ូរទាំ ការមិនស្ដាប់បង្គាប់ និងការប្រឆាំងទាស់ប៉ុណ្ណោះ វាមិនទាន់ឈានដល់កម្រិតកំពូល ឬឈានដល់ចំណុចខ្ពស់បំផុតនៅឡើយទេ ក៏ប៉ុន្តែ វាកំពុងបង្ហាញសញ្ញាខ្លះហើយ និងកំពុងចាប់ផ្ដើមឈានទៅដល់ចំណុចដែលវាជិតនឹងស្រេចបានហើយ។ មិនយូរប៉ុន្មានបន្ទាប់ពីនេះទៅ តើពួកគេមានអាកប្បកិរិយាបែបណា? ពួកគេចចេសរឹងរូស ពួកគេមានអារម្មណ៍មួរម៉ៅ និងរឹងទទឹង ហើយចាប់ផ្ដើមធ្វើអ្វីចេញពីគំនុំសងសឹក។ ពួកគេចាប់ផ្ដើមដេញដោលរកហេតុផល៖ «នៅពេលអ្នកដឹកនាំនិងអ្នកធ្វើការដោះស្រាយជាមួយមនុស្ស ពួកគេមិនមែនសុទ្ធតែត្រូវនោះទេ។ អ្នករាល់គ្នាក្រៅពីនោះ ប្រហែលជាអាចទទួលយកបាន ប៉ុន្តែ ខ្ញុំមិនអាចទទួលយកបានទេ។ ការដែលអ្នករាល់គ្នាអាចទទួលយកចំណុចនេះបាន គឺដោយសារអ្នករាល់គ្នាល្ងង់ខ្លៅ និងកំសាកញី។ ខ្ញុំមិនទទួលយកទេ! យើងនាំគ្នាពិភាក្សាទៅ ចង់ដឹងថាតើនរណាត្រូវ នរណាខុស»។ បន្ទាប់មក មនុស្សក៏ប្រកបគ្នាជាមួយពួកគេ ដោយថា៖ «មិនថាត្រូវ ឬខុសទេ រឿងដែលអ្នកត្រូវធ្វើមុនគេបង្អស់ គឺត្រូវស្ដាប់បង្គាប់។ តើអាចទៅរួចទេដែលថា ការបំពេញភារកិច្ចរបស់អ្នកមិនមានប្រលាក់ប្រឡូសទៅដោយភាពមិនបរិសុទ្ធសូម្បីបន្តិចណាសោះនោះ? តើអ្នកធ្វើអ្វីគ្រប់យ៉ាងបានត្រឹមត្រូវមែនទេ? ទោះបីជាអ្នកធ្វើអ្វីគ្រប់យ៉ាងបានត្រឹមត្រូវក៏ពិតមែន ក៏ប៉ុន្តែ ការដែលត្រូវគេដោះស្រាយជាមួយ គឺនៅតែមានប្រយោជន៍សម្រាប់អ្នកដដែល! យើងបានប្រកបគ្នាជាមួយអ្នកអំពីគោលការណ៍ជាច្រើនដងរួចមកហើយ ប៉ុន្តែអ្នកមិនដែលស្ដាប់ឡើយ ហើយបែរជាជ្រើសរើសធ្វើអ្វីទាំងងងឹតងងុលតាមចិត្តចង់ ដោយបង្កការបង្អាក់ដល់កិច្ចការពួកជំនុំ និងធ្វើឱ្យមានការខាតបង់យ៉ាងច្រើន ដូច្នេះ តើអ្នកអាចមិនប្រឈមមុខនឹងការលួសកាត់និងការដោះស្រាយជាមួយយ៉ាងដូចម្ដេចកើតទៅ? ពាក្យពេចន៍អាចគំរោះគំរើយ និងអាចពិបាកស្ដាប់ ប៉ុន្តែ នោះជារឿងធម្មតាទេ មែនទេ? ដូច្នេះ តើអ្នកកំពុងតវ៉ារឿងអ្វីដែរ? តើគួរអនុញ្ញាតឱ្យអ្នកធ្វើរឿងអាក្រក់ ដោយមិនឱ្យអ្នកដទៃណាដោះស្រាយជាមួយអ្នកឬ?» ប៉ុន្តែ បន្ទាប់ពីបានស្ដាប់រឿងនេះហើយ តើពួកគេនឹងអាចទទួលយកការលួសកាត់បានដែរឬទេ? ពួកគេនឹងមិនទទួលយកឡើយ។ ពួកគេនឹងគ្រាន់តែបន្តរកលេសដោះសា និងទាស់ទទឹងប៉ុណ្ណោះ។ តើពួកគេបញ្ចេញនិស្ស័យអ្វី? គឺភាពជាអារក្ស វាជានិស្ស័យកាចសាហាវ។ តើពួកគេមានន័យយ៉ាងណាឱ្យប្រាកដ? «ខ្ញុំមិនអត់ឱនចំពោះការប្រមាថសូម្បីតែបន្តិចឡើយ។ នរណាក៏ដោយមិនគួរព្យាយាមប៉ះពាល់ខ្ញុំសូម្បីតែបន្តិចឡើយ! ប្រសិនបើខ្ញុំបង្ហាញអ្នកថា ខ្ញុំមិនមែនជាមនុស្សដែលងាយនឹងរករឿងទេ នោះអ្នកនឹងមិនហ៊ានលួសកាត់ខ្ញុំនៅថ្ងៃមុខឡើយ។ ពេលនោះ តើខ្ញុំនឹងមិនមែនជាអ្នកឈ្នះទេឬ?» ឃើញទេ? និស្ស័យរបស់ពួកគេត្រូវបានលាតត្រដាងហើយ មែនទេ? នេះជានិស្ស័យកាចសាហាវ។ មនុស្សដែលមាននិស្ស័យកាចសាហាវ មិនត្រឹមតែស្អប់ខ្ពើមសេចក្ដីពិតប៉ុណ្ណោះទេ គឺពួកគេស្អប់សេចក្ដីពិតតែម្ដង។ នៅពេលពួកគេត្រូវទទួលរងការលួសកាត់ និងការដោះស្រាយជាមួយ ពួកគេព្យាយាមគេចខ្លួន បើមិនដូច្នោះទេ ពួកគេធ្វើមិនដឹង។ នៅក្នុងចិត្តពួកគេ ពួកគេពិតជាមិនសុខចិត្តសោះឡើយ។ វាមិនមែនគ្រាន់តែជាករណីដែលពួកគេប្រើលេសដោះសាប៉ុណ្ណោះទេ។ នោះមិនមែនជាអាកប្បកិរិយារបស់ពួកគេសោះឡើយ។ ពួកគេមិនធ្វើតាមទេ និងមានការទាស់ទទឹងផង ហើយពួកគេថែមទាំងប្រកែកតវ៉ាដូចជាស្រីឆ្នាសមួយចំនួនអ៊ីចឹង។ នៅក្នុងចិត្តរបស់ពួកគេ ពួកគេគិតថា៖ «ខ្ញុំដឹងថា អ្នកកំពុងព្យាយាមបំបាក់មុខខ្ញុំ និងមានចេតនាធ្វើឱ្យខ្ញុំខ្មាសគេ ហើយទោះបីខ្ញុំមិនហ៊ានប្រកែកនៅនឹងមុខអ្នកក៏ដោយ ក៏ខ្ញុំនឹងរកឱកាសសងសឹកវិញដែរ! អ្នកគិតថា អ្នកអាចដោះស្រាយជាមួយខ្ញុំ និងធ្វើបាបខ្ញុំបាន មែនទេ? ខ្ញុំនឹងឱ្យមនុស្សគ្រប់គ្នានៅខាងខ្ញុំ ទុកឱ្យអ្នកនៅតែម្នាក់ឯង ហើយបន្ទាប់មក ខ្ញុំនឹងឱ្យអ្នកភ្លក់រសជាតិដែលអ្នកឯងបានធ្វើដាក់អ្នកដទៃវិញម្ដង!» នៅក្នុងចិត្តពួកគេ ពួកគេគិតបែបនេះឯង។ ចុងក្រោយ និស្ស័យកាចសាហាវរបស់ពួកគេ ក៏បានបង្ហាញខ្លួនចេញមក។ ដើម្បីសម្រេចនូវគោលបំណងរបស់ពួកគេ និងដើម្បីធ្វើសងសឹក ពួកគេខំប្រឹងប្រែងអស់ពីលទ្ធភាពដើម្បីរកនឹកលេសដោះសាដែលជួយឱ្យពួកគេរកបានហេតុផលការពារខ្លួន និងដើម្បីឱ្យមនុស្សគ្រប់គ្នានៅឈរខាងពួកគេ។ មានតែពេលនោះទេ ទើបពួកគេបានសប្បាយចិត្ត និងបានធូរស្បើយចិត្ត។ តើនេះមិនមែនជាការព្យាបាទគេទេឬអី? នេះគឺជានិស្ស័យកាចសាហាវ។ នៅពេលមនុស្សបែបនេះមិនទាន់ត្រូវគេលួសកាត់ និងដោះស្រាយជាមួយទេ ពួកគេ គឺដូចជាកូនចៀមអ៊ីចឹង។ នៅពេលពួកគេត្រូវទទួលរងការលួសកាត់និងការដោះស្រាយជាមួយ ឬនៅពេលដែលធាតុពិតរបស់ពួកគេត្រូវបានលាតត្រដាងចេញមក ពួកគេក៏ផ្លាស់ប្ដូរភ្លាមមួយរំពេច ពីចៀមទៅជាចចក ហើយភាពជាចចករបស់ពួកគេក៏លេចចេញមក។ តើនេះមិនមែនជានិស្ស័យកាចសាហាវទេឬអី? (ជានិស្ស័យកាចសាហាវ។) ដូច្នេះ ហេតុអ្វីបានស្ទើរតែគ្រប់ពេល យើងមើលមិនដឹង? (ដោយសារគ្មាននរណាបញ្ឆេះកំហឹងពួកគេ។) ត្រឹមត្រូវហើយ ដោយសារគ្មាននរណាបញ្ឆេះកំហឹងពួកគេ ហើយប្រយោជន៍របស់ពួកគេ ក៏មិនរងការប៉ះពាល់ដែរ។ គឺដូចជាពេលដែលសត្វចចកមិនស៊ីអ្នក នៅពេលដែលវាមិនឃ្លានអ៊ីចឹង។ ពេលនោះ តើអ្នកអាចនិយាយថា វាមិនមែនជាសត្វចចកបានដែរឬទេ? ប្រសិនបើអ្នករង់ចាំរហូតដល់វាស៊ីអ្នក ទើបអ្នកហៅវាថាចចក នោះនឹងយឺតពេលមិនខាន មែនទេ? ទោះបីជាពេលដែលវាមិនបានព្យាយាមស៊ីអ្នកក៏ដោយ ក៏អ្នកគួរមានការប្រុងប្រយ័ត្នគ្រប់ពេលដែរ។ ចចកមិនស៊ីអ្នក ពុំមានន័យថា វាមិនចង់ស៊ីអ្នកនោះទេ គ្រាន់តែពេលវេលាមិនទាន់មកដល់ប៉ុណ្ណោះ ហើយពេលណាពេលវេលាមកដល់ នោះធម្មជាតិជាចចករបស់វា នឹងវាយប្រហារអ្នកមិនខាន។ ការលួសកាត់និងការដោះស្រាយជាមួយ នឹងលាតត្រដាងមនុស្សគ្រប់ប្រភេទខ្ទេចគ្មានសល់។ មនុស្សខ្លះគិតក្នុងចិត្តថា៖ «ហេតុអ្វីជាខ្ញុំគឺជាមនុស្សតែម្នាក់គត់ដែលត្រូវគេដោះស្រាយជាមួយ? ហេតុអ្វីបានជាខ្ញុំតែងត្រូវគេជ្រើសរើសជាប់ជានិច្ចបែបនេះ? តើពួកគេយល់ឃើញថា ខ្ញុំជាគោលដៅងាយស្រួលមែនទេ? ខ្ញុំមិនមែនជាប្រភេទមនុស្សដែលអ្នកអាចធ្វើបាបបាននោះទេ!» តើនេះគឺជានិស្ស័យបែបណា? តើពួកគេអាចជាមនុស្សតែម្នាក់គត់ដែលត្រូវគេដោះស្រាយជាមួយបានយ៉ាងដូចម្ដេចទៅ? រឿងរ៉ាវពិតជាមិនមែនដូច្នោះឡើយ។ ក្នុងចំណោមអ្នករាល់គ្នា តើនរណាដែលមិនត្រូវគេដោះស្រាយជាមួយ ឬលួសកាត់ទៅ? អ្នករាល់គ្នាសុទ្ធតែធ្លាប់។ ពេលខ្លះ អ្នកដឹកនាំនិងអ្នកធ្វើការមានភាពមានះ និងធ្វេសប្រហែសក្នុងការងារ ឬបើមិនដូច្នោះទេ ពួកគេពុំបំពេញកិច្ចការស្របទៅតាមការរៀបចំការងារ ហើយពួកគេភាគច្រើន ត្រូវដោះស្រាយជាមួយនិងត្រូវលួសកាត់។ ការធ្វើបែបនេះ គឺដើម្បីការពារកិច្ចការពួកជំនុំ និងដើម្បីកុំឱ្យមនុស្សប្រព្រឹ្តអំពើទុច្ចរិត។ ការធ្វើបែបនេះ មិនមែនដើម្បីកំណត់គោលដៅលើបុគ្គលណាម្នាក់ឡើយ។ អ្វីដែលពួកគេនិយាយ គឺការបំភ្លៃការពិតច្បាស់ណាស់ ហើយនេះក៏ជាការបង្ហាញចេញនូវនិស្ស័យកាចសាហាវផងដែរ។

តើនិស្ស័យកាចសាហាវបង្ហាញចេញមកតាមវិធីផ្សេងទៀតណាខ្លះ? តើមានជាប់ពាក់ព័ន្ធនឹងការនឿយណាយនឹងសេចក្ដីពិតដោយរបៀបណា? តាមពិតទៅ នៅពេលដែលការនឿយណាយនឹងសេចក្ដីពិតបង្ហាញខ្លួនតាមវិធីជាច្រើន ដោយមានលក្ខណៈជាការទាស់ទទឹងនិងការវិនិច្ឆ័យ នោះបង្ហាញឱ្យឃើញពីនិស្ស័យកាចសាហាវមួយហើយ។ ការនឿយណាយនឹងសេចក្ដីពិត រួមបញ្ចូលនូវសភាពមួយចំនួន រាប់ចាប់តាំងពីការខ្វះការចាប់អារម្មណ៍លើសេចក្ដីពិត រហូតដល់ការមាក់ងាយសេចក្ដីពិត ដែលវិវឌ្ឍទៅជាការវិនិច្ឆ័យព្រះជាម្ចាស់ និងការថ្កោលទោសព្រះជាម្ចាស់ជាដើម។ នៅពេលដែលការនឿយណាយនឹងសេចក្ដីពិតបានឈានដល់ចំណុចជាក់លាក់មួយហើយ មនុស្សមុខជាបដិសេធព្រះជាម្ចាស់ ស្អប់ព្រះជាម្ចាស់ និងទាស់នឹងព្រះជាម្ចាស់មិនខាន។ តើសភាពជាច្រើននេះ ជានិស្ស័យកាចសាហាវ មែនទេ? (មែនហើយ។) ហេតុនេះហើយ អស់អ្នកណាដែលនឿយណាយនឹងសេចក្ដីពិត អ្នកនោះកាន់តែមានសភាពធ្ងន់ធ្ងរ ហើយនៅក្នុងរឿងនេះ គឺមាននិស្ស័យមួយប្រភេទ នោះគឺ និស្ស័យកាចសាហាវ។ ឧទាហរណ៍ មនុស្សមួយចំនួនទទួលស្គាល់ថា គ្រប់យ៉ាងគឺព្រះជាម្ចាស់ជាអ្នកគ្រប់គ្រង ប៉ុន្តែ នៅពេលព្រះជាម្ចាស់ដកយកពីពួកគេវិញ ហើយពួកគេរងការខាតបង់ប្រយោជន៍របស់ខ្លួន ពីសម្បកក្រៅ ពួកគេមិនបានសម្ដែងការស្ដាយក្រោយ និងការប្រឆាំងទាស់អ្វីទេ ប៉ុន្តែក្នុងចិត្តពួកគេវិញ ពួកគេគ្មានការទទួលយក ឬការចុះចូលឡើយ។ អាកប្បកិរិយារបស់ពួកគេ គឺជាអាកប្បកិរិយានៃការអង្គុយស្ងៀមមិនធ្វើអ្វី និងរង់ចាំសេចក្ដីហិនវិនាសមកដល់ ដែលនេះគឺជាការនឿយណាយនឹងសេចក្ដីពិតយ៉ាងច្បាស់ក្រឡែត។ ក៏មានសភាពមួយទៀត ដែលកាន់តែធ្ងន់ធ្ងរជាងនេះផងដែរ៖ ពួកគេមិនមែនអង្គុយស្ងៀមមិនធ្វើអ្វី និងរង់ចាំសេចក្ដីហិនវិនាសមកដល់ទេ ប៉ុន្តែផ្ទុយទៅវិញ ពួកគេបែរជាទាស់ទទឹងនឹងការរៀបចំ និងការចាត់ចែងរបស់ព្រះជាម្ចាស់ ហើយទាស់ទទឹងនឹងការដែលព្រះជាម្ចាស់ដកយកអ្វីៗពីពួកគេវិញផង។ តើពួកគេទាស់ទទឹងដោយរបៀបណា? (តាមរយៈការបង្អាក់និងការជ្រៀតជ្រែកដល់កិច្ចការរបស់ពួកជំនុំ ឬមិនដូច្នេះទេ តាមរយៈការបំផ្លាញអ្វីផ្សេងៗ ដោយព្យាយាមបង្កើតនគរផ្ទាល់ខ្លួនរបស់ពួកគេ។) នេះគឺជាទម្រង់មួយបែប។ បន្ទាប់ពីអ្នកដឹកនាំពួកជំនុំខ្លះ ត្រូវបានប្ដូរចេញ នៅពេលពួកគេដឹកនាំជីវិតពួកជំនុំ ពួកគេតែងតែបង្អាក់កិច្ចការផ្សេងៗ និងជ្រៀតជ្រែកដល់ក្រុមជំនុំ ពួកគេទាស់ទទឹង និងមិនស្ដាប់បង្គាប់តាមសម្ដីគ្រប់យ៉ាងដែលអ្នកដឹកនាំទើបត្រូវគេជ្រើសរើសថ្មីនិយាយនោះទេ ហើយពួកគេព្យាយាមមើលស្រាលពួកគេពីក្រោយខ្នង។ តើនេះគឺជានិស្ស័យបែបណា? នេះគឺជានិស្ស័យកាចសាហាវ។ អ្វីដែលពួកគេកំពុងគិតនោះគឺ៖ «ប្រសិនបើខ្ញុំមិនអាចធ្វើជាអ្នកដឹកនាំបានទេ ដូច្នេះ គ្មាននរណាអាចកាន់តំណែងនេះបានឡើយ ខ្ញុំនឹងបណ្ដេញពួកគេចេញ! ប្រសិនបើខ្ញុំបង្ខំអ្នកឱ្យចេញ ខ្ញុំនឹងទទួលខុសត្រូវដូចកាលពីមុនដដែល!» នេះមិនមែនគ្រាន់តែជានឿយណាយនឹងសេចក្ដីពិតប៉ុណ្ណោះទេ តែវាជាទង្វើកាចសាហាវ! ការប្រជែងដើម្បីឋានៈ ការប្រជែងដើម្បីទឹកដី ការប្រជែងដើម្បីប្រយោជន៍ផ្ទាល់ខ្លួននិងកេរ្តិ៍ឈ្មោះ ការមិនព្រមឈប់សងសឹក ការធ្វើអ្វីគ្រប់យ៉ាងដែលមនុស្សអាចធ្វើបាន ការប្រើប្រាស់ជំនួយគ្រប់យ៉ាងរបស់មនុស្ស ការធ្វើអ្វីៗដើម្បីសម្រេចគោលបំណងរបស់មនុស្ស ដើម្បីយកបានមកវិញនូវកេរ្តិ៍ឈ្មោះ មោទនភាព និងឋានៈ ឬមិនដូច្នោះទេ ដើម្បីបំពេញតាមបំណងចង់សងសឹករបស់ខ្លួន អ្វីទាំងអស់នេះ គឺជាការបង្ហាញចេញនូវភាពកាចសាហាវ។ ឥរិយាបថមួយចំនួននៃនិស្ស័យកាចសាហាវ ពាក់ព័ន្ធនឹងការនិយាយស្ដីច្រើន ដែលមានលក្ខណៈជាការជ្រៀតជ្រែក និងជាការបង្អាក់។ ឥរិយាបថខ្លះពាក់ព័ន្ធនឹងការធ្វើរឿងអាក្រក់ជាច្រើន ដើម្បីសម្រេចគោលបំណងរបស់មនុស្សណាម្នាក់។ មិនថានៅក្នុងពាក្យសម្ដី ឬទង្វើរបស់ពួកគេទេ គ្រប់យ៉ាងដែលមនុស្សបែបនេះធ្វើ គឺមិនស្របគ្នាទៅនឹងសេចក្ដីពិតឡើយ ហើយក៏បំពានសេចក្ដីពិតដែរ ហើយសុទ្ធតែជាការចាក់បង្ហូរនិស្ស័យពុករលួយចេញមកទាំងអស់។ មនុស្សមួយមិនអាចយល់ពីចំណុចទាំងនេះបានឡើយ។ ប្រសិនបើសម្ដីឬឥរិយាបថខុសឆ្គងនោះ មិនមែនឃើញជាក់ស្ដែងទេ នោះពួកគេមិនអាចដឹងបានថា សម្ដីនិងឥរិយាបថនោះយ៉ាងម៉េចឡើយ។ ប៉ុន្តែ ចំពោះមនុស្សដែលយល់ពីសេចក្ដីពិតវិញ គ្រប់យ៉ាងដែលមនុស្សអាក្រក់និយាយនិងធ្វើ គឺសុទ្ធតែជារឿងអាក្រក់ ហើយមិនដែលមានរឿងត្រឹមត្រូវ ឬស្របទៅនឹងសេចក្ដីពិតឡើយ។ អ្វីទាំងអស់ដែលមនុស្សនិយាយនិងធ្វើ អាចនិយាយបានថា ជារឿងអាក្រក់ ១០០% ហើយគឺជាការចាក់បង្ហូរចេញមកនូវនិស្ស័យកាចសាហាវទាំងស្រុង។ មុនពេលដែលមនុស្សអាក្រក់បង្ហាញចេញនូវនិស្ស័យកាចសាហាវនេះ តើពួកគេមានការជំរុញចិត្តអ្វីខ្លះ? តើពួកគេព្យាយាមសម្រេចនូវគោលដៅប្រភេទណា? តើពួកគេអាចធ្វើរឿងបែបនេះបានយ៉ាងដូចម្ដេចទៅ? តើអ្នករាល់គ្នាអាចយល់ពីចំណុចនេះបានដែរឬទេ? ចាំខ្ញុំលើកជាឧទាហរណ៍ចុះ។ ឧបមាថា មានរឿងកើតឡើងនៅផ្ទះរបស់អ្នកណាម្នាក់។ អ្នកនោះត្រូវនាគដ៏ធំមានសម្បុរក្រហមដាក់ឱ្យស្ថិតក្រោមការឃ្លាំមើល ហើយមិនអាចត្រឡប់មកផ្ទះវិញបាន ដែលធ្វើឱ្យគេមានការឈឺចាប់ជាខ្លាំង។ បងប្អូនប្រុសស្រីមួយចំនួនបានទទួលគេឱ្យស្នាក់នៅ ហើយពេលអ្នកនោះឃើញថា នៅក្នុងផ្ទះរបស់អ្នកទទួលគេឱ្យស្នាក់នោះ មានរបស់របរល្អៗជាច្រើន គេក៏គិតក្នុងចិត្តថា៖ «ចុះម៉េចក៏ផ្ទះគាត់គ្មានរឿងអ្វីកើតឡើងបែបនេះ? ម៉េចក៏រឿងកើតឡើងមកលើផ្ទះខ្ញុំទៅវិញ? នោះមិនយុត្តិធម៌សោះ។ បែបនេះមិនបានទេ ខ្ញុំត្រូវគិតរកវិធីដើម្បីធ្វើឱ្យកើតមានរឿងដល់ផ្ទះគាត់ដែរ ដើម្បីកុំឱ្យគាត់អាចត្រឡប់ទៅផ្ទះវិញបាន។ ខ្ញុំនឹងឱ្យគាត់ភ្លក់រសជាតិនៃសភាពទុក្ខលំបាកដូចខ្ញុំបានឆ្លងកាត់ដែរ»។ មិនថាអ្នកនោះបានធ្វើអ្វីឬអត់ ឬមិនថារឿងនេះក្លាយជាការពិតឬអត់នោះទេ ឬមិនថាគេសម្រេចគោលបំណងរបស់ខ្លួនឬអត់នោះទេ ក៏គេនៅតែមានបំណងបែបនេះដដែល។ នេះគឺជានិស្ស័យមួយប្រភេទ មែនទេ? (មែនហើយ។) ប្រសិនបើមនុស្សនេះមិនអាចរស់នៅក្នុងជីវិតល្អប្រសើរបានទេ គេក៏មុខជាមិនឱ្យអ្នកដទៃរស់នៅបានសុខស្រួលដូចគ្នាដែរ។ តើនេះគឺជានិស្ស័យបែបណា? (ការព្យាបាទ។) នេះគឺជានិស្ស័យកាចសាហាវ ពោលគឺមនុស្សនេះ អាក្រក់ណាស់! ដូចពាក្យគេថា ពួកគេរលួយក្នុងអស់ហើយ។ ពាក្យនេះពណនាពីភាពកាចសាហាវខ្លាំងរបស់ពួកគេ។ តើនិស្ស័យបែបនេះ មានធម្មជាតិបែបណា? នៅពេលដែលនិស្ស័យនេះ ត្រូវបានបង្ហាញចេញតាមរយៈខ្លួនពួកគេ ត្រូវព្យាយាមវិភាគវែកញែកថា តើពួកគេមានការជំរុញចិត្ត បំណង និងគោលដៅអ្វីខ្លះ? នៅពេលពួកគេបង្ហាញចេញនិស្ស័យនេះ តើនិស្ស័យនេះកើតចេញពីណា? តើពួកគេចង់សម្រេចអ្វី? នៅផ្ទះរបស់ពួកគេផ្ទាល់ មានរឿងកើតឡើង ហើយពួកគេត្រូវបានម្ចាស់ផ្ទះដែលទទួលគេឱ្យស្នាក់នៅនោះ ទទួលរាក់ទាក់បានយ៉ាងល្អ ដូច្នេះ តើហេតុអ្វីបានជាពួកគេចង់បង្កបញ្ហា? ទាល់តែពួកគេបង្កបញ្ហាដល់ម្ចាស់ផ្ទះដែលទទួលពួកគេឱ្យស្នាក់នៅ ឱ្យមានរឿងកើតឡើងនៅផ្ទះរបស់អ្នកទទួលគេឱ្យស្នាក់នៅ ហើយម្ចាស់ផ្ទះនោះមិនអាចត្រឡប់ទៅវិញបានដូចពួកគេដែរ ទើបពួកគេសប្បាយចិត្តមែនទេ? ដើម្បីប្រយោជន៍ផ្ទាល់ខ្លួន ពួកគេគួរណាស់តែការពារទីកន្លែងនេះ រារាំងមិនឱ្យមានរឿងកើតឡើង ហើយមិនត្រូវបង្កគ្រោះថ្នាក់ដល់ម្ចាស់ផ្ទះទើបត្រូវ ព្រោះការបំផ្លាញដល់ម្ចាស់ផ្ទះ គឺដូចជាការបំផ្លាញពួកគេដែរទេ។ ដូច្នេះ ការដែលពួកគេចង់ធ្វើបែបនេះ តើពួកគេមានគោលបំណងអ្វីឱ្យពិតប្រាកដទៅ? (នៅពេលរឿងរ៉ាវមិនល្អកើតមានចំពោះពួកគេ ពួកគេក៏មិនចង់ឱ្យមានរឿងល្អកើតឡើងចំពោះអ្នកដទៃដែរ។) នេះហៅថាភាពកាចសាហាវ។ អ្វីដែលពួកគេគិតគឺថា៖ «ផ្ទះរបស់ខ្ញុំត្រូវនាគដ៏ធំមានសម្បុរក្រហមបំផ្លាញ ហើយពេលនេះ ខ្ញុំគ្មានផ្ទះសម្បែងនោះទេ។ ប៉ុន្តែ អ្នកនៅតែមានផ្ទះល្អនិងកក់ក្ដៅមួយ ដែលអ្នកអាចត្រឡប់ទៅវិញបានដដែល។ ចំណុចនេះមិនយុត្តិធម៌នោះទេ។ ខ្ញុំមិនអាចទ្រាំមើលអ្នកអាចត្រឡប់ទៅផ្ទះវិញបានឡើយ។ ខ្ញុំនឹងបង្រៀនមេរៀនមួយដល់អ្នក ទើបបាន។ ខ្ញុំនឹងធ្វើឱ្យអ្នកមិនអាចត្រឡប់ទៅផ្ទះវិញបាន ហើយអ្នកនឹងដូចខ្ញុំដែរ។ បែបនេះ អ្វីៗនឹងយុត្តិធម៌មិនខាន»។ តើការធ្វើបែបនេះ មិនមែនព្យាបាទគេ និងមានបំណងអាក្រក់ទេឬអី? តើនេះគឺជាធម្មជាតិបែបណា? (ភាពកាចសាហាវ។) អ្វីគ្រប់យ៉ាងដែលមនុស្សអាក្រក់និយាយនិងធ្វើ គឺដើម្បីសម្រេចគោលបំណងណាមួយ។ តើពួកគេតែងធ្វើរឿងបែបណា? តើមនុស្សមាននិស្ស័យកាចសាហាវ តែងធ្វើរឿងអ្វីច្រើនជាងគេបំផុត? (ពួកគេបង្អាក់ ជ្រៀតជ្រែក និងបំផ្លាញកិច្ចការពួកជំនុំ។) (នៅពេលដែលពួកគេនៅមុខមនុស្ស ពួកគេព្យាយាមផ្គាប់ផ្គុនចិត្តគេ ប៉ុន្តែ ក្រោយមក ពួកគេព្យាយាមមើលស្រាលមនុស្សទាំងនោះពីក្រោយខ្នង។) (ពួកគេវាយប្រហារមនុស្ស មានគំនុំសងសឹក និងបញ្ចេញកំហឹងដាក់មនុស្សដោយការព្យាបាទ។) (ពួកគេផ្សាយពាក្យចចាមអារាម និងពាក្យបង្កាច់បង្ខូច។) (ពួកគេមួលបង្កាច់ វិនិច្ឆ័យ និងថ្កោលទោសអ្នកដទៃ។) ធម្មជាតិនៃទង្វើទាំងនេះ គឺដើម្បីបង្អាក់និងបំផ្លាញដល់កិច្ចការពួកជំនុំ ហើយសុទ្ធតែជាការបង្ហាញចេញនូវការទាស់ទទឹង និងការវាយប្រហារព្រះជាម្ចាស់ សុទ្ធតែជាការបង្ហាញចេញនូវនិស្ស័យកាចសាហាវ។ អ្នកទាំងឡាយដែលអាចធ្វើរឿងទាំងនេះបាន ច្បាស់ណាស់ គឺជាមនុស្សអាក្រក់ ហើយអស់អ្នកណាដែលមានការបង្ហាញចេញនូវនិស្ស័យកាចសាហាវ អាចកំណត់ថា អ្នកនោះគឺជាមនុស្សអាក្រក់បាន។ តើមនុស្សអាក្រក់ មានសារជាតិបែបណា? គឺជាសារជាតិជាអារក្ស សារជាតិជាសាតាំង។ នេះមិនមែនជាការនិយាយបំផ្លើសទេ។ តើអ្នករាល់គ្នាអាចធ្វើទង្វើបែបនេះបានដែរឬទេ? ក្នុងចំណោមទង្វើទាំងនេះ តើអ្នករាល់គ្នាអាចធ្វើទង្វើមួយណាបាន? (មានការវិនិច្ឆ័យ។) ដូច្នេះ តើអ្នកហ៊ានវាយប្រហារ ឬសងសឹកអ្នកដទៃដែរឬទេ? (ពេលខ្លះ ខ្ញុំពិតជាមានគំនិតបែបនេះមែន ប៉ុន្តែ មិនហ៊ានធ្វើបែបនេះដាក់ពួកគេឡើយ។) អ្នករាល់គ្នាគ្រាន់តែមានគំនិតបែបនេះទេ ប៉ុន្តែ អ្នកមិនហ៊ានធ្វើដាក់ពួកគេឡើយ។ ប្រសិនបើមនុស្សម្នាក់ដែលមានឋានៈតូចទាបធ្វើឱ្យអ្នកមានការឈឺចាប់ តើអ្នកហ៊ានសងសឹកទេ? (ពេលខ្លះ ខ្ញុំនឹងសងសឹក ខ្ញុំអាចធ្វើរឿងបែបនេះបាន។) ប្រសិនបើមនុស្សម្នាក់នេះពិតជាគួរឱ្យខ្លាចខ្លាំង ប្រសិនបើគេប៉ិនប្រសប់និយាយ ហើយគេធ្វើឱ្យអ្នកឈឺចាប់ តើអ្នកហ៊ានសងសឹងគេទេ? ប្រហែលមានមនុស្សតែពីរបីនាក់ប៉ុណ្ណោះ ដែលមិនខ្លាចនឹងសងសឹកនោះ។ មនុស្សបែបនេះ ពោលគឺមនុស្សដែលធ្វើបាបអ្នកទន់ខ្សោយ តែខ្លាចអ្នកខ្លាំង តើពួកគេមាននិស្ស័យកាចសាហាវដែរទេ? (មាន។) មិនថានេះជានិស្ស័យបែបណានោះទេ ហើយមិនថាមានគោលបំណងលើអ្នកណានោះទេ ប្រសិនបើអ្នកអាចប្រព្រឹត្តអំពើអាក្រក់ក្នុងការសងសឹងបងប្អូនប្រុសស្រីផ្សេងទៀត នេះបញ្ចាក់ថា នៅក្នុងខ្លួនអ្នកមាននិស្ស័យកាចសាហាវហើយ។ មើលពីសម្បកក្រៅ និស្ស័យកាចសាហាវគ្មានអ្វីខុសគ្នាច្រើននោះទេ ប៉ុន្តែ អ្នកត្រូវតែមានសមត្ថភាពបែងចែកនិស្ស័យនេះពីគ្នា ហើយអ្នកត្រូវតែអាចបែងចែកថានរណាជាគោលដៅរបស់អ្នក។ ប្រសិនបើអ្នកខ្លាំងដាក់សាតាំង ហើយអ្នកអាចបង្រ្កាបនិងបំបាក់មុខសាតាំងបាន តើនេះចាត់ទុកជានិស្ស័យកាចសាហាវដែរឬទេ? មិនមែនទេ។ នេះគឺជាការក្រោកឈរតតាំងដើម្បីរឿងត្រឹមត្រូវ និងជាការមិនខ្លាចរអានៅចំពោះមុខសត្រូវ។ នេះគឺជាការមានស្មារតីសុចរិត។ តើក្នុងកាលៈទេសៈបែបណាដែលចាត់ទុកថា នេះគឺជានិស្ស័កាចសាហាវ? ប្រសិនបើអ្នកធ្វើបាប ជាន់ឈ្លី និងបំបាក់មុខមនុស្សល្អ ឬបងប្អូនប្រុសស្រី ដូច្នេះ ទង្វើនេះនឹងក្លាយជានិស្ស័យកាចសាហាវមិនខាន។ ហេតុនេះហើយ អ្នកត្រូវតែមានសតិសម្បជញ្ញៈនិងហេតុផលក្នុងខ្លួន ត្រូវដោះស្រាយជាមួយមនុស្សនិងបញ្ហាទៅតាមគោលការណ៍ អាចស្គាល់ថានរណាជាមនុស្សអាក្រក់ នរណាជាមនុស្សទុច្ចរិត ត្រូវមានស្មារតីសុចរិត ហើយអ្នកត្រូវតែមានការអត់ធ្មត់ និងការអធ្យាស្រ័យចំពោះរាស្រ្តរើសតាំងរបស់ព្រះជាម្ចាស់និងបងប្អូនប្រុសស្រី ហើយអ្នកត្រូវតែអនុវត្តស្របទៅតាមសេចក្ដីពិត។ នេះទើបត្រឹមត្រូវទាំងស្រុង ហើយស្របតាមបំណងព្រះហឫទ័យរបស់ព្រះជាម្ចាស់។ មនុស្សដែលមាននិស្ស័យកាចសាហាវ មិនប្រព្រឹត្តចំពោះមនុស្សស្របទៅតាមគោលការណ៍បែបនេះឡើយ។ មិនថាអ្នកនោះជាមនុស្សបែបណានោះទេ ប្រសិនបើអ្នកនោះធ្វើអ្វីឱ្យពួកគេមានការឈឺចាប់ នោះពួកគេនឹងព្យាយាមសងសឹកវិញមិនខាន។ នេះគឺជាភាពកាចសាហាវ។ មនុស្សអាក្រក់ ធ្វើអ្វីគ្មានគោលការណ៍នោះទេ។ ពួកគេពុំស្វែងរកសេចក្ដីពិតឡើយ។ មិនថានោះជាការធ្វើអ្វីចេញពីគំនុំផ្ទាល់ខ្លួន ឬធ្វើបាបមនុស្សទន់ខ្សោយ និងខ្លាចមនុស្សខ្លាំង ឬហ៊ានសងសឹកមនុស្សគ្រប់គ្នានោះទេ អ្វីទាំងអស់នេះ ពាក់ព័ន្ធនឹងនិស្ស័យកាចសាហាវ ហើយសុទ្ធតែបង្កើតបានជានិស្ស័យពុករលួយទាំងអស់។ ចំណុចនេះ គ្មានអ្វីត្រូវឆ្ងល់ឡើយ។

តើមនុស្សម្នាក់ដែលមាននិស្ស័យកាចសាហាវ មានការបង្ហាញចេញជាក់លាក់អ្វីខ្លះ? គឺនៅពេលដែលពួកគេជួបប្រទះមនុស្សដែលស្លូតត្រង់ ងាយស្រួលធ្វើបាប ពួកគេក៏ចាប់ផ្ដើមធ្វើបាបអ្នកនោះ និងលេងសើចនឹងពួកគេ។ នេះគឺជារឿងដែលកើតមានជាទូទៅ។ នៅពេលដែលមនុស្សម្នាក់មានចិត្តសប្បុរសគួរសម ឃើញមនុស្សដែលគ្មានស្លូតត្រង់និងកំសាក ហើយពួកគេមានអារម្មណ៍អាណិតអាសូរចំពោះអ្នកនោះ ហើយទោះបីពួកគេមិនអាចជួយអ្វីដល់អ្នកទាំងនោះបានក៏ដោយ ក៏ពួកគេនឹងមិនធ្វើបាបអ្នកទាំងនោះដែរ។ នៅពេលដែលអ្នកឃើញថា ក្នុងចំណោមបងប្អូនប្រុសស្រី មានមនុស្សម្នាក់ដែលស្លូតត្រង់ តើអ្នកធ្វើដាក់ពួកគេយ៉ាងដូចម្ដេច? តើអ្នកធ្វើបាបពួកគេ ឬបង្អាប់ពួកគេដែរទេ? (ខ្ញុំប្រហែលជាមើលងាយពួកគេ។) ការមើលងាយមនុស្ស គឺជាវិធីម្យ៉ាងដើម្បីចង់ដឹងពីមនុស្ស ជាវិធីនៃការគិតពីមនុស្ស ជាប្រភេទនៃចិត្តគំនិតមួយបែប ប៉ុន្តែ របៀបដែលអ្នកធ្វើនិងនិយាយដាក់ពួកគេ ពាក់ព័ន្ធនឹងនិស្ស័យរបស់អ្នក។ ប្រាប់ខ្ញុំមកមើល តើអ្នករាល់គ្នាធ្វើដាក់មនុស្សទុយមុយនិងកំសាកញីដោយរបៀបណា? (ខ្ញុំបញ្ជាឱ្យពួកគេធ្វើនេះធ្វើនោះ ហើយធ្វើបាបពួកគេ។) (នៅពេលដែលខ្ញុំឃើញពួកគេបំពេញភារកិច្ចពុំបានត្រឹមត្រូវ ខ្ញុំរើសអើងពួកគេ ហើយឈប់រាប់រកពួកគេ។) អ្វីដែលអ្នករាល់គ្នាលើកឡើងនេះ គឺជាការបង្ហាញចេញនូវនិស្ស័យកាចសាហាវ ហើយជាប់ពាក់ព័ន្ធនឹងនិស្ស័យរបស់មនុស្ស។ នូវមានចំណុចច្រើនទៀតដែលពាក់ព័ន្ធនឹងរឿងនេះ ដូច្នេះ ពុំចាំបាច់ត្រូវនិយាយលម្អិតពីចំណុចទាំងនេះឡើយ។ តើអ្នករាល់គ្នាធ្លាប់ជួបមនុស្សម្នាក់ដែលចង់ឱ្យអ្នកដែលប្រមាថខ្លួនស្លាប់ ហើយថែមទាំងអធិស្ឋានទៅព្រះជាម្ចាស់ ដោយទូលសូមទ្រង់ឱ្យដាក់ទោសពួកគេ ឱ្យកម្ចាត់ពួកគេឱ្យបាត់ពីផែនដីនេះ ដែរឬទេ? ទោះបីជាគ្មាននរណាមានអំណាចបែបនេះក្ដី ក៏ក្នុងចិត្តពួកគេ ពួកគេគិតថា បើពួកគេអាចធ្វើបានពិតមែន នោះពិតជាល្អមិនខាន ឬពុំដូច្នោះទេ ពួកគេនឹងអធិស្ឋានទៅព្រះជាម្ចាស់ និងទូលសូមឱ្យព្រះជាម្ចាស់ធ្វើរឿងនេះ។ តើក្នុងចិត្តអ្នករាល់គ្នាមានគំនិតបែបនេះដែរទេ? (នៅពេលដែលយើងកំពុងផ្សាយដំណឹងល្អ ហើយជួបនឹងមនុស្សអាក្រក់ដែលវាយប្រហារយើង និងរាយការណ៍យើងប្រាប់ប៉ូលិស ខ្ញុំមានអារម្មណ៍ស្អប់ពួកគេណាស់ ហើយមានគំនិតដូចជា៖ «ថ្ងៃដែលព្រះជាម្ចាស់ដាក់ទោសអ្នក គង់តែនឹងមកដល់ទេ»។) នោះគឺជាករណីជាក់ស្ដែងមួយ។ អ្នកត្រូវគេវាយប្រហារ អ្នករងទុក្ខ អ្នកមានអារម្មណ៍ឈឺចាប់ ភាពសុចរិតរបស់អ្នក និងការគោរពខ្លួនឯង ត្រូវបានគេជាន់ឈ្លីទាំងស្រុង។ ក្នុងកាលៈទេសៈបែបនេះ មនុស្សភាគច្រើនពិបាកនឹងទទួលយកបានណាស់។ (មនុស្សខ្លះផ្សាយពាក្យចចាមអារាមអំពីពួកជំនុំរបស់យើងតាមអនឡាញ ពួកគេធ្វើការចោទប្រកាន់ជាច្រើន ហើយពេលខ្ញុំអានការចោទប្រកាន់ទាំងនោះ ខ្ញុំពិតជាខឹងខ្លាំងណាស់ ហើយក្នុងចិត្តខ្ញុំ ក៏មានការស្អប់ខ្ពើមជាខ្លាំងផងដែរ។) តើនេះគឺជាភាពសាហាវ ឬជាការច្រឡោតខឹង ឬជាភាពជាមនុស្សធម្មតា? (វាជាភាពជាមនុស្សធម្មតាទេ។ ការមិនស្អប់អារក្ស និងសត្រូវរបស់ព្រះជាម្ចាស់ ទើបមិនមែនជាភាពជាមនុស្សធម្មតា។) ត្រូវហើយ។ នេះគឺជាការបើកសម្ដែង ការបង្ហាញចេញ និងការឆ្លើយតបនៃភាពជាមនុស្សធម្មតា។ ប្រសិនបើមនុស្សពុំស្អប់អ្វីដែលអវិជ្ជមាន ឬស្រឡាញ់អ្វីដែលវិជ្ជមានទេ ប្រសិនបើពួកគេគ្មានបទដ្ឋានសតិសម្បជញ្ញៈទេ នោះពួកគេមិនមែនជាមនុស្សឡើយ។ ស្ថិតក្រោមកាលៈទេសៈទាំងនេះ តើមនុស្សម្នាក់អាចធ្វើទង្វើអ្វីដែលនាំឱ្យកើមាននិស្ស័យកាចសាហាវបាន? ប្រសិនបើការស្អប់ និងការមិនចូលចិត្តនេះ ផ្លាស់ប្ដូរទៅជាអាកប្បកិរិយាក្នុងប្រភេទជាក់លាក់ណាមួយ ប្រសិនបើអ្នកបាត់បង់ហេតុផលទាំងស្រុង ហើយទង្វើរបស់អ្នកបំពានលើបន្ទាត់ក្រហមជាក់លាក់នៃភាពជាមនុស្ស ប្រសិនបើអ្នកអាចនឹងសម្លាប់អ្នកដទៃ និងប្រព្រឹត្តល្មើសច្បាប់ ដូច្នេះ នេះគឺជាភាពសាហាវ ជាការធ្វើតាមការច្រឡោតខឹងហើយ។ នៅពេលមនុស្សយល់ពីសេចក្ដីពិត ហើយអាចស្គាល់មនុស្សអាក្រក់ ព្រមទាំងស្អប់សេចក្ដីទុច្ចរិតផង នេះគឺជាភាពជាមនុស្សធម្មតាហើយ។ ប៉ុន្តែ ប្រសិនបើមនុស្សដោះស្រាយអ្វីៗទៅតាមការច្រឡោតខឹង នោះពួកគេកំពុងធ្វើអ្វីៗដោយគ្មានគោលការណ៍ហើយ។ តើនេះមានអ្វីខុសគ្នាពីការប្រព្រឹត្តអាក្រក់ទៅ? (មែនហើយ។) មានភាពខុសគ្នាមួយ។ ប្រសិនបើមនុស្សម្នាក់អាក្រក់ខ្លាំង កាចសាហាវខ្លាំង ទុច្ចរិតខ្លាំង អសីលធម៌ខ្លាំង ហើយអ្នកមានអារម្មណ៍ប្រឆាំងនឹងពួកគេជាខ្លាំង ហើយការប្រឆាំងនេះឈានដល់ចំណុចមួយដែលអ្នកទូលសូមឱ្យព្រះជាម្ចាស់ដាក់បណ្ដាសាពួកគេ ដូច្នេះ ចំណុចនេះមិនអីនោះទេ។ ប៉ុន្តែ បន្ទាប់ពីអ្នកបានអធិស្ឋានពីរឬបីដងហើយ ប្រសិនបើព្រះជាម្ចាស់ពុំចាត់ការ ហើយអ្នកក៏ដោះស្រាយបញ្ហានោះដោយខ្លួនឯងវិញ តើនេះមិនអីទេមែនទេ? (អត់ទេ។) អ្នកអាចអធិស្ឋានទៅព្រះជាម្ចាស់ និងសម្ដែងទស្សនៈនិងការយល់ឃើញរបស់អ្នកបាន បន្ទាប់មក ស្រាវជ្រាវរកគោលការណ៍នៃសេចក្ដីពិត ដែលក្នុងករណីនេះ អ្នកនឹងអាចដោះស្រាយអ្វីៗបានត្រឹមត្រូវមិនខាន។ ប៉ុន្តែ អ្នកមិនគួរទាមទារ ឬព្យាយាមបង្ខំឱ្យព្រះជាម្ចាស់ទារបំណុលជំនួសអ្នកឡើយ អ្នកកាន់តែមិនគួរអនុញ្ញាតឱ្យការច្រឡោតខឹងរបស់អ្នកនាំអ្នកឱ្យធ្វើរឿងល្ងង់ខ្លៅនោះដែរ។ អ្នកគួរដោះស្រាយបញ្ហាប្រកបដោយវិចារណញាណ។ អ្នកគួរមានការអត់ធ្មត់ រង់ចាំពេលវេលារបស់ព្រះជាម្ចាស់មកដល់ និងចំណាយពេលអធិស្ឋានទៅព្រះជាម្ចាស់ឱ្យបានច្រើន។ ត្រូវមើលថាតើព្រះជាម្ចាស់ប្រព្រឹត្តដាក់អារក្សសាតាំងដោយរបៀបណា បែបនេះ អ្នកនឹងអាចអត់ធ្មត់បានហើយ។ ការមានតម្រិះប្រកបដោយវិចារណញាណ សំដៅលើការផ្ទុកផ្ដាក់អ្វីទាំងអស់នេះទៅលើព្រះជាម្ចាស់ និងទុកឱ្យព្រះជាម្ចាស់ជាអ្នកចាត់ការ។ ភាវៈដែលព្រះបង្កើតមកគួរធ្វើបែបនេះ។ មិនត្រូវធ្វើអ្វីតាមការច្រឡោតខឹងនោះទេ។ ការធ្វើអ្វីតាមការច្រឡោតខឹង គឺព្រះជាម្ចាសមិនអាចទទួលយកបានឡើយ ជាទង្វើដែលព្រះជាម្ចាស់ថ្កោលទោស។ ក្នុងពេលបែបនេះ និស្ស័យដែលត្រូវបង្ហាញចេញនៅក្នុងខ្លួនមនុស្ស គឺមិនមែនជាភាពទន់ខ្សោយរបស់មនុស្ស ឬការបញ្ចេញកំហឹងនោះទេ តែផ្ទុយទៅវិញ វាជានិស្ស័យកាចសាហាវ។ នៅពេលដែលនិស្ស័យនេះត្រូវបានកំណត់ថាជានិស្ស័យកាចសាហាវ នោះអ្នកមានបញ្ហាមិនខាន ហើយអ្នកទំនងជាមិនអាចសង្គ្រោះបានឡើយ។ នោះគឺដោយសារនៅពេលមនុស្សមាននិស្ស័យកាចសាហាវ ពួកគេទំនងជាធ្វើអ្វីផ្ទុយទៅនឹងសតិសម្បជញ្ញៈនិងហេតុផល ហើយពួកគេមានលទ្ធភាពខ្ពស់ក្នុងការប្រព្រឹត្តល្មើសច្បាប់ និងបំពានលើបញ្ញត្តិរដ្ឋបាលរបស់ព្រះជាម្ចាស់។ ដូច្នេះ តើចំណុចនេះអាចជៀសវាងបានតាមបៀបណា? យ៉ាងហោចណាស់ ក៏មានបន្ទាត់ក្រហមចំនួនបីដែរ ដែលអ្នកមិនត្រូវឆ្លងកាត់ដាច់ខាត៖ ទីមួយ គឺមិនត្រូវធ្វើអ្វីដែលផ្ទុយទៅនឹងសតិសម្បជញ្ញៈនិងហេតុផល ទីពីរ គឺមិនត្រូវល្មើសច្បាប់ ហើយទីបី គឺមិនត្រូវបំពានលើបញ្ញត្តិរដ្ឋបាលរបស់ព្រះជាម្ចាស់។ ជាងនេះទៅទៀត មិនត្រូវធ្វើអ្វីដែលជ្រុលហួសហេតុ ឬអ្វីដែលនឹងបង្អាក់ដល់កិច្ចការពួកជំនុំឡើយ។ ប្រសិនបើអ្នកប្រកាន់តាមគោលការណ៍ទាំងនេះ យ៉ាងហោចណាស់ ក៏អាចធានាសុវត្ថិភាពរបស់អ្នកបានដែរ ហើយអ្នកក៏នឹងមិនត្រូវគេផាត់ចោលនោះដែរ។ ប្រសិនបើអ្នកបានប្រព្រឹត្តអំពើអាក្រក់គ្រប់បែបយ៉ាង ហើយត្រូវគេលួសកាត់និងដោះស្រាយជាមួយ ហើយអ្នកបែរជាទាស់ទទឹងយ៉ាងកាចសាហាវទៅវិញ នោះកាន់តែគ្រោះថ្នាក់ទៅទៀតហើយ។ អ្នកអាចនឹងប្រមាថដល់និស្ស័យរបស់ព្រះជាម្ចាស់ដោយផ្ទាល់ ហើយមុខជាត្រូវបោសសម្អាត ឬបណ្ដេញចេញពីពួកជំនុំមិនខាន។ ការដាក់ទោសព្រោះប្រមាថដល់និស្ស័យរបស់ព្រះជាម្ចាស់ គឺកាន់តែធ្ងន់ធ្ងរជាងការល្មើសច្បាប់ទៅទៀត។ នេះគឺជាវាសនាមួយដែលអាក្រក់ជាងសេចក្ដីស្លាប់ទៅទៀត។ ការល្មើសច្បាប់ យ៉ាងច្រើនណាស់ត្រូវកាត់ទោសឱ្យជាប់ពន្ធនាគារ រងទុក្ខប៉ុន្មានឆ្នាំ ហើយក៏ត្រូវគេដោះលែងវិញ គ្មានបញ្ហាអ្វីនោះទេ។ ប៉ុន្តែ ប្រសិនបើអ្នកប្រមាថដល់និស្ស័យរបស់ព្រះជាម្ចាស់ អ្នកនឹងត្រូវទទួលរងការដាក់ទោសអស់កល្បជានិច្ច។ ហេតុនេះហើយ ប្រសិនបើមនុស្សដែលមាននិស្ស័យកាចសាហាវ គ្មានតម្រិះប្រកបដោយវិចារណញាណទេ ពួកគេមុខជាធ្លាក់ក្នុងគ្រោះថ្នាក់ធ្ងន់ធ្ងរ ពួកគេមុខជាប្រព្រឹត្តអាក្រក់ ហើយពួកគេច្បាស់ជាត្រូវដាក់ទោស និងទទួលរងកម្មពៀរមិនខាន។ ប្រសិនបើមនុស្សមានតម្រិះប្រកបដោយវិចារណញាណតិចតួច អាចស្វែងរកនិងចុះចូលនឹងសេចក្ដិពិតបាន ហើយអាចឃាត់ឃាំងខ្លួនឯងកុំឱ្យប្រព្រឹត្តអំពើអាក្រក់ច្រើនពេក នោះពួកគេច្បាស់ជាមានសង្ឃឹមត្រូវបានសង្គ្រោះមិនខាន។ មនុស្សចាំបាច់ត្រូវមានតម្រិះប្រកបដោយវិចារណញាណ និងមានហេតុផល។ មនុស្សដែលមានហេតុផល នឹងទទួលយកសេចក្ដីពិត ហើយប្រឈមនឹងការលួសកាត់និងការដោះស្រាយជាមួយតាមវិធីដែលត្រឹមត្រូវ។ បុគ្គលដែលគ្មានហេតុផលទេ គឺស្ថិតក្នុងគ្រោះថ្នាក់ នៅពេលដែលពួកគេត្រូវបានលួសកាត់និងដោះស្រាយជាមួយ។ ឧទាហរណ៍ ឧបមាថាមនុស្សម្នាក់ខឹងខ្លាំង បន្ទាប់ពីត្រូវអ្នកដឹកនាំដោះស្រាយជាមួយនិងលួសកាត់រួច។ ពួកគេមានអារម្មណ៍ចង់ផ្សាយពាក្យចចាមអារាម និងវាយប្រហារអ្នកដឹកនាំនោះ ប៉ុន្តែពុំហ៊ានបង្កបញ្ហា។ ទោះយ៉ាងណា និស្ស័យបែបនេះមាននៅក្នុងចិត្តពួកគេរួចស្រេចហើយ ហើយពិបាកនឹងនិយាយថាតើពួកគេនឹងធ្វើតាមនិស្ស័យនេះឬអត់ណាស់។ ឱ្យតែក្នុងចិត្តរបស់មនុស្សម្នាក់មាននិស្ស័យប្រភេទនេះ ឱ្យតែកើតមានគំនិតទាំងនេះ នោះទោះបីពួកគេមិនធ្វើតាមនិស្ស័យនេះក៏ដោយ ក៏ពួកគេស្ថិតក្នុងគ្រោះថ្នាក់រួចស្រេចទៅហើយ។ នៅពេលកាលៈទេសៈអំណោយផល នៅពេលពួកគេមានឱកាស ពួកគេអាចនឹងធ្វើបែបនេះមែន។ ឱ្យតែពួកគេមាននិស្ស័យកាចសាហាវ ប្រសិនបើនិស្ស័យនេះមិនបានដោះស្រាយនោះទេ នោះមិនយូរមិនឆាប់ទេ បុគ្គលម្នាក់នេះនឹងប្រព្រឹត្តអាក្រក់មិនខាន។ ដូច្នេះ តើមានស្ថានភាពដទៃផ្សេងទៀតអ្វីខ្លះដែលមនុស្សបង្ហាញចេញនិស្ស័យកាចសាហាវ? ប្រាប់ខ្ញុំមក។ (ខ្ញុំបំពេញភារកិច្ចឱ្យតែរួចពីដៃ ហើយមិនទទួលបានលទ្ធផលអ្វីទេ ហើយបន្ទាប់មក ខ្ញុំត្រូវបានអ្នកដឹកនាំប្ដូរចេញស្របទៅតាមគោលការណ៍ ហើយខ្ញុំមានអារម្មណ៍មិនសុខចិត្តខ្លះដែរ។ ក្រោយមក នៅពេលខ្ញុំឃើញថា គាត់បានបង្ហាញចេញនិស្ស័យពុករលួយ ខ្ញុំគិតចង់សរសេរលិខិតរាយការណ៍ពីគាត់។) តើគំនិតនេះ សុខៗស្រាប់តែកើតចេញមកមែនទេ? អត់ជាដាច់ខាត។ គំនិតនេះកើតចេញពីធម្មជាតិរបស់អ្នក។ មិនយូរមិនឆាប់ទេ អ្វីៗនៅក្នុងធម្មជាតិរបស់មនុស្សត្រូវបង្ហាញចេញ ដោយពុំដឹងថាធម្មជាតិទាំងនោះនឹងត្រូវបង្ហាញចេញ និងសម្ដែងចេញមកតាមករណី ឬបរិបទបែបណានោះទេ។ ពេលខ្លះ មនុស្សមិនបានធ្វើអ្វីនោះទេ ប៉ុន្តែ នោះគឺដោយសារស្ថានភាពពុំអំណោយផលប៉ុណ្ណោះ។ ប្រសិនបើពួកគេគឺជាមនុស្សដែលដេញតាមសេចក្ដីពិតមែន ដូច្នេះ ទោះបីជាបែបណាក៏ដោយ ក៏ពួកគេនឹងអាចស្វែងរកសេចក្ដីពិតមកដោះស្រាយបញ្ហានេះបានដែរ។ ប្រសិនបើពួកគេមិនមែនជាមនុស្សដែលដេញតាមសេចក្ដីពិតទេ នោះពួកគេនឹងធ្វើអ្វីតាមចិត្តចង់ ហើយឱ្យតែកាលៈទេសៈអំណោយផល នោះពួកគេនឹងប្រព្រឹត្តអាក្រក់មិនខាន។ ហេតុនេះហើយ ប្រសិនបើនិស្ស័យពុករលួយមិនត្រូវបានដោះស្រាយទេ នោះមានលទ្ធភាពខ្ពស់ដែលមនុស្សនឹងធ្វើឱ្យខ្លួនគេធ្លាក់ចូលក្នុងបញ្ហាណាស់ ដែលក្នុងករណីនេះ ពួកគេនឹងប្រមូលផលនូវអ្វីដែលពួកគេបានសាបព្រោះមិនខាន។ មនុស្សខ្លះពុំដេញតាមសេចក្ដីពិតទេ ហើយតែងបំពេញភារកិច្ចរបស់ខ្លួនឱ្យតែរួចពីដៃជាប់ជានិច្ច។ ពេលត្រូវអ្នកដទៃលួសកាត់និងដោះស្រាយជាមួយ ពួកគេពុំទទួលយកឡើយ ពួកគេមិនដែលប្រែចិត្តនោះទេ ហើយចុងក្រោយ ពួកគេត្រូវបណ្ដេញចេញដើម្បីឱ្យធ្វើការឆ្លុះបញ្ចាំង។ មនុស្សខ្លះត្រូវគេបោសសម្អាតចេញពីក្រុមជំនុំ ដោយសារពួកគេតែងជ្រៀតជ្រែកជីវិតពួកជំនុំជាប់ជានិច្ច និងដោយសារពួកគេបានក្លាយជាមនុស្សអាក្រក់ ហើយមនុស្សខ្លះត្រូវគេបណ្ដេញចេញដោយសារពួកគេប្រព្រឹត្តអំពើអាក្រក់គ្រប់បែបយ៉ាង។ ហេតុនេះហើយ មិនថាពួកគេជាមនុស្សបែបណានោះទេ ប្រសិនបើមនុស្សបង្ហាញបង្ហាញចេញនូវនិស្ស័យពុករលួយជាញឹកញាប់ ហើយពុំស្វែងរកសេចក្ដីពិតដើម្បីដោះស្រាយបញ្ហានេះទេ នោះពួកគេមុខជាប្រព្រឹត្តអំពើអាក្រក់មិនខាន។ និស្ស័យពុករលួយរបស់មនុស្ស ពុំមែនមានតែភាពក្រអឺតក្រទមមួយមុខប៉ុណ្ណោះទេ ប៉ុន្តែក៏មានភាពទុច្ចរិត និងភាពកាចសាហាវផងដែរ។ ភាពក្រអឺតក្រទមនិងភាពកាចសាហាវ គឺគ្រាន់តែជាកត្តាកើតមានទូទៅប៉ុណ្ណោះ។

ដូច្នេះ តើគួរដោះស្រាយបញ្ហានៃការបង្ហាញចេញនិស្ស័យកាចសាហាវតាមរបៀបណា? មនុស្សត្រូវដឹងថា អ្វីខ្លះជានិស្ស័យពុករលួយរបស់ពួកគេ។ និស្ស័យរបស់មនុស្សមួយចំនួន គឺកាចសាហាវ ព្យាបាទ និងក្រអឺតក្រទមខ្លាំងណាស់ ហើយពួកគេគ្មានភាពទៀងត្រង់ទាល់តែសោះ។ នេះគឺជានិស្ស័យរបស់មនុស្សទុច្ចរិត ហើយមនុស្សទាំងនេះ គឺជាមនុស្សគ្រោះថ្នាក់ជាងគេបំផុត។ នៅពេលដែលមនុស្សបែបនេះកាន់អំណាច នោះអារក្សក៏កាន់អំណាច ហើយសាតាំងក៏អំណាចដែរ។ នៅក្នុងដំណាក់របស់ព្រះជាម្ចាស់ មនុស្សទុច្ចរិតទាំងអស់ត្រូវបានលាតត្រដាងនិងផាត់ចោល ដោយសារពួកគេប្រព្រឹត្តអំពើអាក្រក់គ្រប់បែបយ៉ាង។ នៅពេលអ្នកព្យាយាមប្រកបគ្នាពីសេចក្ដីពិតទៅកាន់មនុស្សទុច្ចរិត ឬលួសកាត់ពួកគេ និងដោះស្រាយជាមួយពួកគេ នោះមានឱកាសខ្ពស់ដែលពួកគេនឹងវាយប្រហារអ្នក ឬវិនិច្ឆ័យអ្នកវិញ ឬថែមទាំងសងសឹកអ្នកទៀតផង ដែលទាំងអស់នេះសុទ្ធតែជាផលវិបាកដែលកើតចេញពីនិស្ស័យកាចសាហាវខ្លាំងរបស់ពួកគេ។ តាមពិតទៅ រឿងនេះកើតមានទូទៅខ្លាំងណាស់។ ឧទាហរណ៍ មនុស្សពីរនាក់អាចចុះសម្រុងគ្នាបានល្អ ដែលមានការគិតគូរនិងការយោគយល់គ្នាទៅវិញទៅមក ប៉ុន្តែ ចុងក្រោយ ពួកគេក៏ត្រូវបែកបាក់គ្នាដោយសាររឿងផលប្រយោជន៍របស់ពួកគេតែម្យ៉ាង ហើយពួកគេក៏កាត់ផ្ដាច់ទំនាក់ទំនងជាមួយគ្នា។ មនុស្សខ្លះថែមទាំងក្លាយជាសត្រូវនឹងគ្នា និងព្យាយាមសងសឹកគ្នាទៅវិញទៅមកទៀតផង។ ពួកគេសុទ្ធកាចសាហាវខ្លាំងណាស់។ នៅពេលនិយាយដល់ការបំពេញភារកិច្ចរបស់មនុស្ស តើអ្នករាល់គ្នាធ្លាប់បានកត់សម្គាល់ឃើញមានការបង្ហាញចេញនិងការបើកសម្ដែងអ្វីខ្លះនៅក្នុងខ្លួនពួកគេ ដែលជាប្រភេទនៃនិស្ស័យកាចសាហាវដែរឬទេ? ចំណុចទាំងនេះពិតជាមានប្រាកដមែន ហើយអ្នកត្រូវតែដករម្លើងឫសគល់វាចេញ។ បែបនេះនឹងជួយអ្នករាល់គ្នាឱ្យចេះបែងចែកនិងស្គាល់ពីចំណុចទាំងនេះបាន។ ប្រសិនបើអ្នកមិនដឹងថាត្រូវដករម្លើងឫសគល់ និងបែងចែកចំណុចទាំងនេះតាមរបៀបណាទេ នោះអ្នករាល់គ្នានឹងមិនដែលអាចស្គាល់មនុស្សអាក្រក់បានឡើយ។ បន្ទាប់ពីត្រូវពួកទទឹងនឹងព្រះគ្រីស្ទនាំឱ្យវង្វេង និងធ្លាក់ទៅក្នុងការគ្រប់គ្រងរបស់ពួកវាហើយ ជីវិតរបស់មនុស្សចំនួនក៏ត្រូវរងគ្រោះថ្នាក់ ហើយមានតែពេលនោះប៉ុណ្ណោះ ទើបពួកគេដឹងថា នរណាជាពួកគេទទឹងនឹងព្រះគ្រីស្ទ ហើយអ្វីជានិស្ស័កាចសាហាវ។ ការយល់ដឹងពីសេចក្ដីពិតរបស់អ្នករាល់គ្នា នៅរាក់កំភែលខ្លាំងណាស់។ ការយល់ដឹងរបស់អ្នករាល់គ្នាអំពីសេចក្ដីពិតភាគច្រើន ឈប់នៅត្រឹមកម្រិតនៃពាក្យសម្ដីឬការសរសេរ ឬអ្នកគ្រាន់តែយល់ពីពាក្យនៃគោលលទ្ធិប៉ុណ្ណោះ ហើយការយល់ដឹងបែបនេះ ពុំស្របទៅតាមតថភាពនោះទេ។ បន្ទាប់ពីបានស្ដាប់សេចក្ដីអធិប្បាយជាច្រើនរួចមក នៅក្នុងចិត្តអ្នក ហាក់ដូចជាមានការយល់ដឹងនិងការបំភ្លឺហើយ ប៉ុន្តែនៅពេលប្រឈមនឹងតថភាព អ្នកនៅតែមិនអាចបែងចែងបានថា អ្វីទាំងនោះគឺជាអ្វីឱ្យប្រាកដដដែល។ និយាយតាមទ្រឹស្ដីទៅ អ្នករាល់គ្នាសុទ្ធតែដឹងថាអ្វីជាការបង្ហាញចេញរបស់ពួកទទឹងនឹងព្រះគ្រីស្ទ ប៉ុន្តែ នៅពេលអ្នកដាក់ភ្នែកចំលើពួកគេទទឹងនឹងព្រះគ្រីស្ទពិតប្រាកដ អ្នកមិនស្គាល់ពួកគេថាជាពួកទទឹងនឹងព្រះគ្រីស្ទឡើយ។ នេះគឺដោយសារអ្នកមានបទពិសោធតិចតួចខ្លាំងពេក។ នៅពេលដែលអ្នកមានបទពិសោធច្រើន នៅពេលដែលអ្នកត្រូវពួកទទឹងនឹងព្រះគ្រីស្ទធ្វើបាបគ្រប់គ្រាន់ហើយ នោះអ្នកនឹងអាចស្គាល់ច្បាស់ថា ពួកគេជាមនុស្សបែបណាពិតប្រាកដមិនខាន។ សព្វថ្ងៃនេះ ទោះបីមនុស្សភាគច្រើនស្ដាប់ការអធិប្បាយដោយយកចិត្តទុកដាក់ក្នុងអំឡុងពេលនៃការជួបជុំក៏ដោយ ហើយខំប្រឹងដើម្បីសេចក្ដីពិតក៏ដោយ ក៏នៅពេលដែលពួកគេបានស្ដាប់ឮសេចក្ដីពិតអធិប្បាយហើយ ពួកគេគ្រាន់តែដឹងពីន័យត្រង់ប៉ុណ្ណោះ ពួកគេពុំយល់ដឹងជ្រាលជ្រៅលើសពីកម្រិតទ្រឹស្ដីឡើយ ហើយពួកគេមិនអាចដកពិសោធន៍តថភាពនៃសេចក្ដីពិតបានឡើយ។ ហេតុនេះហើយ ច្រកចូលទៅក្នុងតថភាពនៃសេចក្ដីពិតរបស់ពួកគេ នៅរាល់កំភែលខ្លាំងណាស់ ដែលនេះមានន័យថា ពួកគេពុំស្គាល់មនុស្សទុច្ចរិតនិងពួកទទឹងនឹងព្រះគ្រីស្ទឡើយ។ ពួកទទឹងនឹងព្រះគ្រីស្ទ មានសារជាតិជាអ្នកប្រព្រឹត្តទុច្ចរិត ប៉ុន្តែ ក្រៅពួកទទឹងនឹងព្រះគ្រីស្ទនិងពួកប្រព្រឹត្តទុច្ចរិត តើមនុស្សដទៃគ្មាននិស្ស័យកាចសាហាវទេមែនទេ? តាមពិតទៅ គ្មានមនុស្សល្អនោះទេ។ នៅពេលដែលគ្មានអ្វីខុស ពួកគេញញឹម ប៉ុន្តែ នៅពេលពួកគេជួបប្រទះនឹងអ្វីដែលប៉ះពាល់ដល់ប្រយោជន៍ផ្ទាល់ខ្លួនរបស់ពួកគេ ពួកគេប្រែជាអាក្រក់។ នេះគឺជានិស្ស័យកាចសាហាវ។ និស្ស័យកាចសាហាវនេះ អាចបង្ហាញចេញមកគ្រប់ពេល។ វាកើតឡើងដោយឯកឯង។ ដូច្នេះ តើនៅទីនេះមានរឿងអ្វីកើតឡើង? តើនេះជាបញ្ហានៃការត្រូវវិញ្ញាណអាក្រក់សណ្ឋិតមែនទេ? តើនេះជាបញ្ហានៃការចាប់ជាតិជាថ្មីរបស់អារក្សមែនទេ? ប្រសិនបើមិនមែនជាបញ្ហាទាំងពីរនេះទេ ដូច្នេះ មនុស្សនោះគឺមានសារជាតិនៃអ្នកប្រព្រឹត្តទុច្ចរិត ហើយពួកគេលែងអាចជួយបានទៀតហើយ។ ប្រសិនបើសារជាតិរបស់ពួកគេមិនមែនជាអ្នកប្រព្រឹត្តទុច្ចរិតទេ ហើយពួកគេគ្រាន់តែមានិស្ស័យពុករលួយ ដូច្នេះស្ថានភាពរបស់ពួកគេមិនអាក្រក់ខ្លាំងឡើយ ហើយប្រសិនបើពួកគេអាចទទួលយកសេចក្ដីពិតបាន នោះនៅមានសង្ឃឹមថានឹងអាចសង្គ្រោះពួកគេបាន។ ដូច្នេះ តើនិស្ស័យពុករលួយនិងកាចសាហាវ ត្រូវដោះស្រាយតាមរបៀបណា? ដំបូង ពេលអ្នកជួបប្រទះបញ្ហា អ្នកត្រូវតែអធិស្ឋានជារឿយ ហើយធ្វើការឆ្លុះបញ្ចាំងថាតើអ្នកមានការជំរុញចិត្ត និងបំណងប្រាថ្នាអ្វី។ អ្នកត្រូវទទួលយកការពិនិត្យពិច័យពីព្រះជាម្ចាស់ ហើយត្រូវធ្វើការត្រួតពិនិត្យឥរិយាបថរបស់អ្នកជាប្រចាំ។ ជាងនេះទៅទៀត អ្នកមិនត្រូវបង្ហាញចេញនូវពាក្យឬឥរិយាបថអាក្រក់ណាមួយឡើយ។ ប្រសិនបើមនុស្សម្នាក់ឃើញថាខ្លួនគេមានគោលបំណងពុំត្រឹមត្រូវ និងមានការព្យាបាទនៅក្នុងចិត្ត ដោយចង់ធ្វើរឿងអាក្រក់ នោះពួកគេត្រូវតែស្វែងរកសេចក្ដីពិតដើម្បីដោះស្រាយបញ្ហានេះ ពួកគេត្រូវស្វែងរកព្រះបន្ទូលរបស់ព្រះជាម្ចាស់ដែលពាក់ព័ន្ធ ដើម្បីស្វែងយល់និងដោះស្រាយបញ្ហានេះ ពួកគេត្រូវតែអធិស្ឋានទៅព្រះជាម្ចាស់ ទូលសូមការការពារពីទ្រង់ ស្បថចំពោះព្រះជាម្ចាស់ ហើយពួកគេត្រូវតែដាក់បណ្ដាសាខ្លួនឯង នៅពេលពួកគេពុំទទួលយកសេចក្ដីពិត និងប្រព្រឹត្តអាក្រក់។ ការប្រកបគ្នាជាមួយព្រះជាម្ចាស់តាមរបៀបនេះ ផ្ដល់នូវការការពារ និងរារាំងមនុស្សកុំឱ្យប្រព្រឹត្តអាក្រក់។ ប្រសិនបើមានរឿងអ្វីមួយកើតឡើងចំពោះនរណាម្នាក់ ហើយបំណងអាក្រក់ក៏លេចចេញមក ប៉ុន្តែពួកគេពុំបានយកចិត្តទុកដាក់ ឬពុំសូវខ្វាយខ្វល់ថា នេះគឺជាវិធីដែលពួកគេប្រព្រឹត្ត ដូច្នេះ ពួកគេគឺជាមនុស្សអាក្រក់ហើយ ហើយពួកគេមិនមែនជាមនុស្សម្នាក់ដែលជឿលើព្រះជាម្ចាស់ពិតប្រាកដ និងស្រឡាញ់សេចក្ដីពិតឡើយ។ មនុស្សបែបនេះ គឺនៅតែចង់ជឿលើព្រះជាម្ចាស់ និងដើរតាមព្រះជាម្ចាស់ ហើយចង់បានព្រះពរ និងចូលទៅក្នុងនគរស្ថានសួគ៌ដដែល។ តើអាចទៅរួចដែរឬទេ? ពួកគេកំពុងយល់សប្ដិហើយ។ និស្ស័យក្នុងប្រភេទទីប្រាំនេះ គឺភាពកាចសាហាវ។ នេះក៏ជាបញ្ហាដែលជាប់ពាក់ព័ន្ធនឹងនិស្ស័យពុករលួយ ហើយច្រើនឬតិច ក៏សម្រាប់ប្រធានបទនេះដែរ។

អ្នកក៏គួរតែធ្លាប់បានដឹងបានឮពីនិស្ស័យពុករលួយក្នុងប្រភេទទីប្រាំមួយនេះរួចហើយ នោះគឺ សេចក្ដីទុច្ចរិត។ យើងចាប់ផ្ដើមនិយាយពីពេលដែលមនុស្សផ្សាយដំណឹងល្អទៅចុះ។ មនុស្សខ្លះបញ្ចេញឱ្យឃើញនូវនិស្ស័យទុច្ចរិត នៅពេលពួកគេផ្សាយដំណឹងល្អ។ ពួកគេពុំផ្សាយដំណឹងល្អទៅតាមគោលការណ៍នោះទេ ហើយពួកគេក៏មិនដឹងថា មនុស្សប្រភេទណាដែលស្រឡាញ់សេចក្ដីពិត និងមានភាពជាមនុស្សនោះដែរ។ ពួកគេធ្លាប់ត្រឹមរកមើលមនុស្សមានភេទផ្ទុយគ្នា ដែលពួកគេមានទំនាក់ទំនងល្អជាមួយ ដែលពួកគេចូលចិត្ត និងចុះសម្រុងគ្នាប៉ុណ្ណោះ។ ពួកគេពុំផ្សាយដំណឹងល្អប្រាប់មនុស្សដែលពួកគេមិនចូលចិត្ត ឬអ្នកដែលពួកគេពុំចុះសម្រុងជាមួយឡើយ។ មិនថាបុគ្គលនោះ មានលក្ខណៈស្របតាមគោលការណ៍នៃការផ្សាយដំណឹងល្អឬអត់នោះទេ ក៏នោះមិនមែនជាបញ្ហាដែរ។ ប្រសិនបើអ្នកនោះជាមនុស្សម្នាក់ដែលពួកគេចាប់អារម្មណ៍ នោះពួកគេនឹងមិនព្រមបោះបង់អ្នកនោះចោលឡើយ។ អ្នកដទៃអាចប្រាប់ពួកគេថា បុគ្គលម្នាក់នោះពុំត្រូវនឹងគោលការណ៍នៃការផ្សាយដំណឹងល្អទេ ប៉ុន្តែ ពួកគេនៅតែទទូចចង់ផ្សាយដំណឹងល្អប្រាប់អ្នកនោះដដែល។ នៅក្នុងខ្លួនពួកគេ មាននិស្ស័យមួយដែលគ្រប់គ្រងលើទង្វើរបស់ពួកគេ ដែលធ្វើឱ្យពួកគេបំពេញតាមបំណងស្រើបស្រាលរបស់ខ្លួន និងសម្រេចគោលបំណងផ្ទាល់ខ្លួនរបស់ពួកគេក្រោមលេសនៃការផ្សាយដំណឹងល្អនេះ។ នេះគឺគ្មានអ្វីក្រៅពីនិស្ស័យទុច្ចរិតឡើយ។ ក៏មានមនុស្សមួយចំនួនដែលដឹងច្បាស់ថា អ្វីដែលពួកគេកំពុងធ្វើនោះគឺមិនត្រឹមត្រូវទេ និងដឹងថា ការធ្វើបែបនេះ ប្រមាថដល់ព្រះជាម្ចាស់ និងបំពានលើបញ្ញត្តិរដ្ឋបាលរបស់ទ្រង់ ក៏ប៉ុន្តែ ពួកគេមិនព្រមឈប់នោះទេ។ តើនេះគឺជានិស្ស័យមួយប្រភេទ មែនទេ? (មែនហើយ។) នេះគឺជាការបង្ហាញចេញនូវនិស្ស័យទុច្ចរិតមួយបែប ប៉ុន្តែ អ្វីដែលគួរចាត់ទុកជាសេចក្ដីទុច្ចរិតនោះ មិនមែនមានត្រឹមការចាក់បង្ហូរនូវបំណងត្រេកត្រអាលប៉ុណ្ណោះទេ។ វិសាលភាពនៃសេចក្ដីទុច្ចរិតនេះ គឺធំធេងជាងការត្រេកត្រអាលខាងសាច់ឈាមទៅទៀត។ សាកគិតលមើល៖ តើនិស្ស័យទុច្ចរិតមានការបង្ហាញចេញអ្វីផ្សេងទៀតដែរឬទេ? ដោយសារនេះគឺជានិស្ស័យមួយបែប ដូច្នេះ វាមិនមែនគ្រាន់តែជាវិធីធ្វើសកម្មភាពមួយបែបនោះទេ វាពាក់ព័ន្ធនឹងសភាព ការបង្ហាញចេញ និងការចាក់បង្ហូរជាច្រើនប្រភេទផ្សេងទៀត ដែលទាំងអស់នោះ រាប់ថាជានិស្ស័យមួយបែប។ (ការធ្វើតាមនិន្នាការខាងលោកីយ៍ ការមិនព្រមលះបង់អ្វីៗដែលពាក់ព័ន្ធនឹងនិន្នាការខាងលោកីយ៍។) ការមិនព្រមលះបង់និន្នាការផ្សេងៗ គឺជាប្រភេទមួយបែប។ ការដក់ចិត្តជាប់ទៅនឹងនិន្នាការទុច្ចរិតខាងលោកីយ៍ ការដេញតាមនិន្នាការទាំងនោះ ការត្រូវនិន្នាការទាំងនោះគ្រប់គ្រងបាន ការដេញតាមនិន្នាការទាំងនោះដោយចិត្តឆេះឆួលខ្លាំង។ មានមនុស្សមួយចំនួន ទោះគេប្រកបគ្នាពីសេចក្ដីពិតប្រាប់យ៉ាងណា ទោះពួកគេត្រូវគេលួសកាត់និងដោះស្រាយជាមួយយ៉ាងណាក៏ដោយ ក៏ពួកគេពុំព្រមលះបង់អ្វីទាំងនេះចោលដែរ ហើយពួកគេថែមទាំងឈានដល់ចំណុចនៃការជាប់ចិត្តខ្លាំងមិនលែងទៀតផង។ នេះគឺជាសេចក្ដីទុច្ចរិត។ ដូច្នេះ នៅពេលដែលមនុស្សដើរតាមនិន្នាការអាក្រក់ តើមានការបង្ហាញចេញបែបណាដែលបញ្ជាក់ថា ពួកគេមាននិស្ស័យទុច្ចរិត? ហេតុអ្វីបានជាពួកគេស្រឡាញ់អ្វីទាំងនេះ? តើមានអ្វីនៅក្នុងនិន្នាការអាក្រក់ខាងលោកីយ៍ទាំងនេះ ដែលធ្វើឱ្យពួកគេមានការពេញចិត្តខាងផ្លូវចិត្ត ដែលបំពេញតាមតម្រូវការរបស់ពួកគេ និងបំពេញតាមចំណូលចិត្ត និងបំណងប្រាថ្នារបស់ពួកគេ? ឧទាហរណ៍ ឧបមាថា ពួកគេចូលចិត្តតារាភាពយន្ត៖ តើតារាភាពយន្តទាំងនោះមានអ្វីដែលជំរុញឱ្យមានការស្រឡាញ់ជាប់ចិត្តខ្លាំងបែបនេះ និងធ្វើឱ្យពួកគេធ្វើតាមពួកតារាងទាំងនោះ? គឺដោយសារតែអ្នកទាំងនោះស្រេកឃ្លានចង់បានភាពទាន់សម័យ ភាពឈ្លាសវៃ សម្រស់ និងភាពល្បីល្បាញ ក៏ដូចជាប្រភេទនៃជីវិតហ៊ឺហារបស់ពួកតារាងទាំងនោះឯង។ អ្វីៗទាំងអម្បាលម៉ាននេះ ដែលពួកគេធ្វើតាម តើមិនមែនសុទ្ធតែជាសេចក្ដីទុច្ចរិតទេឬអី? (ជាសេចក្ដីទុច្ចរិត។) ហេតុអ្វីបានជានិយាយថា អ្វីទាំងនោះជាសេចក្ដីទុច្ចរិត? (ដោយសារអ្វីទាំងនោះប្រឆាំងនឹងសេចក្ដីពិត ប្រឆាំងនឹងអ្វីៗដែលវិជ្ជមាន ហើយអ្វីទាំងនោះ មិនស្របតាមអ្វីដែលព្រះជាម្ចាស់ត្រាស់បង្គាប់ឡើយ។) នេះគឺជាគោលលទ្ធិហើយ។ សាកល្បងធ្វើការវិភាគពួកតារាល្បី និងពួកតារាភាពយន្តទាំងនេះលមើល ដូចជា បែបផែននៃការរស់នៅរបស់ពួកគេ ចរិតឫកពាពួកគេ រួមទាំងបុគ្គលិកលក្ខណៈនៅទីសាធារណៈ និងសម្លៀកបំពាក់របស់ពួកគេផង ដែលមនុស្សគ្រប់គ្នាស្រឡាញ់ពេញចិត្តជាខ្លាំង។ ហេតុអ្វីបានជាពួកគេដឹកនាំជីវិតបែបនេះ? ហើយហេតុអ្វីបានជាពួកគេជំរុញឱ្យអ្នកដទៃធ្វើតាមពួកគេ? ពួកគេខំប្រឹងប្រែងខ្លាំងណាស់នៅក្នុងរឿងទាំងអស់នេះ។ ពួកគេមានជាងផាត់មុខ និងអ្នករចនាម៉ូដផ្ទាល់ខ្លួន ដើម្បីបង្កើតជារូបភាពរបស់ពួកគេ។ ដូច្នេះ តើពួកគេមានគោលបំណងអ្វីក្នុងការបង្កើតរូបភាពផ្ទាល់ខ្លួនបែបនេះ? គឺដើម្បីទាក់ទាញចិត្តមនុស្ស ដើម្បីនាំមនុស្សឱ្យវង្វេង ដើម្បីឱ្យមនុស្សធ្វើតាមពួកគេ និងដើម្បីទាញប្រយោជន៍ពីរឿងនេះ។ ដូច្នេះហើយ មិនថាមនុស្សស្រឡាញ់ពេញចិត្តនឹងកេរ្តិ៍ឈ្មោះ ឬរូបសម្រស់ ឬជីវិតរបស់ពួកតារាភាពយន្តទាំងនោះឬអត់នោះទេ ទង្វើទាំងនេះ ពិតជាល្ងង់ខ្លៅនិងគ្មានហេតុផលមែន។ ប្រសិនបើមនុស្សម្នាក់ពិតជាមានតម្រិះប្រកបដោយវិចារណញាណមែន តើពួកគេនឹងស្រឡាញ់ពេញចិត្តនឹងពួកអារក្សបានយ៉ាងដូចម្ដេចទៅ? ពួកអារក្ស គឺជាអ្វីៗដែលបំភាន់ បោកប្រាស់ និងបង្កគ្រោះថ្នាក់ដល់មនុស្ស។ ពួកអារក្សពុំជឿលើព្រះជាម្ចាស់ឡើយ ហើយពួកវាពុំទទួលយកសេចក្ដីពិតសោះឡើយ។ ពួកអារក្សសុទ្ធតែដើរតាមសាតាំង។ តើមនុស្សដែលដើរតាមនិងស្រឡាញ់ពេញចិត្តនឹងពួកអារក្សនិងសាតាំង មានគោលបំណងអ្វី? ពួកគេចង់ត្រាប់តាមពួកអារក្សទាំងនេះ ដើម្បីយកគំរូតាមពួកនោះ ដោយសង្ឃឹមថា ថ្ងៃណាមួយ ពួកគេនឹងក្លាយជាអារក្សមួយដែរ ដោយមានសម្រស់ស្រស់ស្អាតនិងស៊ិចស៊ីដូចពួកអារក្សនិងពួកតារាល្បីទាំងនេះដែរ។ ពួកគេពេញចិត្តនឹងអារម្មណ៍បែបនេះ។ មិនថាបុគ្គលម្នាក់ស្រឡាញ់ពេញចិត្តតារាល្បី ឬបុគ្គលលេចធ្លោណាទេ គោលដៅចុងក្រោយរបស់ពួកតារាទាំងនេះ គឺដូចគ្នាទេ ពោលគឺដើម្បីបំភាន់មនុស្ស ដើម្បីទាញ់ទាញចិត្តមនុស្ស និងដើម្បីធ្វើឱ្យមនុស្សស្រឡាញ់ពេញចិត្ត និងដើរតាមពួកគេ។ តើនេះមិនមែនជានិស្ស័យទុច្ចរិតទេឬអី? គ្មានអ្វីច្បាស់ជាងនេះទៀតទេ នេះគឺជានិស្ស័យទុច្ចរិត។

និស្ស័យទុច្ចរិត ក៏ត្រូវបានបង្ហាញចេញមកតាមវិធីមួយបែបផ្សេងទៀតផងដែរ។ មនុស្សខ្លះយល់ឃើញថា ការជួបជុំនៅក្នុងដំណាក់របស់ព្រះជាម្ចាស់ តែងពាក់ព័ន្ធនឹងការអានព្រះបន្ទូលរបស់ព្រះជាម្ចាស់ ការប្រកបគ្នាពីសេចក្ដីពិត និងការពិភាក្សាគ្នាអំពីការស្គាល់ខ្លួនឯង ការបំពេញភារកិច្ចរបស់ខ្លួនឱ្យបានត្រឹមត្រូវ របៀបប្រព្រឹត្តស្របទៅតាមគោលការណ៍ របៀបកោតខ្លាចដល់ព្រះជាម្ចាស់ និងគេចចេញពីសេចក្ដីអាក្រក់ របៀបយល់និងអនុវត្តសេចក្ដីពិត និងទិដ្ឋភាពនៃសេចក្ដីពិតជាច្រើនផ្សេងទៀត។ បន្ទាប់ពីបានស្ដាប់អស់ពេលជាច្រើនឆ្នាំរួចមក ពេលណាពួកគេស្ដាប់កាន់តែច្រើន ពួកគេចាប់ផ្ដើមធុញទ្រាន់កាន់តែខ្លាំង ហើយពួកគេចាប់ផ្ដើមរអ៊ូរទាំ ដោយសួរថា៖ «តើគោលបំណងនៃការជឿលើព្រះជាម្ចាស់ មិនមែនដើម្បីទទួលបានព្រះពរទេឬអី? ហេតុអ្វីបានជាពួកយើងតែងនិយាយគ្នាអំពីសេចក្ដីពិត និងប្រកបគ្នាពីព្រះបន្ទូលរបស់ព្រះជាម្ចាស់ជាប់រហូតបែបនេះ? តើរឿងនេះចេះចប់ឬអត់? ខ្ញុំនឿយណាយនឹងរឿងនេះហើយ!» ប៉ុន្តែ ពួកគេមិនចង់ត្រឡប់ទៅកាន់ពិភពខាងលោកីយ៍វិញទេ។ ពួកគេគិតក្នុងចិត្តថា៖ «សេចក្ដីជំនឿលើព្រះជាម្ចាស់ពិតជាគ្មានអ្វីគួរឱ្យចាប់អារម្មណ៍សោះ និងគួរឱ្យធុញខ្លាំងណាស់។ តើខ្ញុំអាចធ្វើឱ្យរឿងនេះគួរឱ្យចាប់អារម្មណ៍ជាងនេះបន្តិចបានយ៉ាងដូចម្ដេចទៅ? ខ្ញុំត្រូវរកអ្វីដែលគួរឱ្យចាប់អារម្មណ៍ ទើបបាន» ដូច្នេះ ពួកគេដើរសួរគេឯងថា៖ «តើនៅក្នុងក្រុមជំនុំនេះ មានអ្នកជឿព្រះជាម្ចាស់ប៉ុន្មាននាក់? តើមានអ្នកដឹកនាំ និងអ្នកធ្វើការប៉ុន្មាននាក់? តើមានមនុស្សប៉ុន្មាននាក់ដែលត្រូវបានគេប្ដូរចេញ? តើមានប៉ុន្មាននាក់ជានិស្ស័យសាកលវិទ្យាល័យឆ្នាំដំបូង និងជានិស្សិតបញ្ចប់ការសិក្សា? តើមានអ្នកណាដឹងចំនួននេះទេ?» ពួកគេចាត់ទុករឿងទាំងនេះ និងទិន្នន័យនេះថាជាសេចក្ដីពិត។ តើនេះគឺជានិស្ស័យបែបណា? នេះគឺជាសេចក្ដីទុច្ចរិត ដែលគេហៅជាទូទៅថា «អំពើថោកទាប»។ ពួកគេបានស្ដាប់ឮសេចក្ដីពិតជាច្រើន ប៉ុន្តែក្នុងចំណោមពួកគេ គ្មាននរណាមានការចាប់អារម្មណ៍ ឬផ្ដោតសំខាន់លើសេចក្ដីពិតឱ្យបានពេញលេញឡើយ។ ឱ្យតែមាននរណាម្នាក់មានរឿងនិយាយដើមគេ ឬដំណឹងផ្ទៃក្នុងអ្វី ត្រចៀករបស់ពួកគេក៏ផ្ទៀងស្ដាប់ភ្លាម ពួកគេខ្លាចខកខានមិនបានដឹងរឿងនេះ។ តើនេះមិនមែនជាអំពើថោកទាបទេឬអី? (ជាអំពើថោកទាប។) តើមនុស្សថោកទាបមានលក្ខណៈបែបណា? ពួកគេពុំចាប់អារម្មណ៍លើសេចក្ដីពិតសូម្បីតែបន្តិចណាឡើយ។ ពួកគេចាប់អារម្មណ៍តែលើបញ្ហាពីខាងក្រៅប៉ុណ្ណោះ ហើយចូលចិត្តស្វែងរករឿងនិយាយដើមគេ និងរឿងដែលមិនជះឥទ្ធិពលដល់ច្រកចូលទៅក្នុងជីវិត ឬសេចក្ដីពិត ដោយចេះនឿយហត់សោះឡើយ។ ពួកគេគិតថា ការគិតយល់ពីបញ្ហានេះ គិតពីគ្រប់ព័ត៌មានទាំងនេះ និងរក្សាទុករឿងទាំងនេះនៅក្នុងចិត្តពួកគេ មានន័យថា ពួកគេមានតថភាពនៃសេចក្ដីពិត ថាពួកគេគឺជាសមាជិកល្អនិងពិតប្រាកដនៅក្នុងដំណាក់របស់ព្រះជាម្ចាស់ ថាពួកគេមុខជាត្រូវព្រះជាម្ចាស់លើកសរសើរ និងអាចចូលទៅក្នុងនគរព្រះបានជាក់ជាមិនខាន។ តើអ្នករាល់គ្នាគិតថា រឿងរ៉ាវគឺពិតជាបែបនោះមែនឬ? (អត់ទេ។) អ្នករាល់គ្នាអាចមើលធ្លុះរឿងនេះបាន ប៉ុន្តែអ្នកជឿព្រះថ្មីថ្មោង ពុំអាចមើលធ្លុះបានឡើយ។ ពួកគេប្រកាន់តាមព័ត៌មាននេះមិនលែងទេ ពួកគេគិតថា ការដឹងពីរឿងទាំងនេះ ធ្វើឱ្យពួកគេក្លាយជាសមាជិកនៃដំណាក់របស់ព្រះជាម្ចាស់ ប៉ុន្តែ តាមការពិត ព្រះជាម្ចាស់ស្អប់មនុស្សបែបនេះជាទីបំផុត ពួកគឺជាមនុស្សល្ងង់ខ្លៅ ខ្វះការគិតគូរល្អិតល្អន់ និងឥតបានការជាងគេបំផុត។ ព្រះជាម្ចាស់បានលេចមកជាសាច់ឈាមនៅគ្រាចុងក្រោយ ដើម្បីបំពេញកិច្ចការនៃការជំនុំជម្រះ និងបន្សុទ្ធមនុស្ស ហើយផលនៃកិច្ចការនេះ គឺដើម្បីប្រទានសេចក្ដីពិតដល់មនុស្សទុកជាជីវិត។ ប៉ុន្តែ ប្រសិនបើមនុស្សពុំផ្ដោតលើការហូបនិងផឹកព្រះបន្ទូលរបស់ព្រះជាម្ចាស់ទេ ហើយតែងព្យាយាមស្វែងរករឿងនិយាយដើមគេ និងព្យាយាមចង់ដឹងកាន់តែច្រើនអំពីកិច្ចការផ្ទៃក្នុងរបស់ក្រុមជំនុំ តើពួកគេដេញតាមសេចក្ដីពិតដែរឬទេ? តើពួកគេជាមនុស្សដែលធ្វើកិច្ចការត្រឹមត្រូវដែរឬទេ? ចំពោះខ្ញុំ ពួកគេទាំងនេះ គឺជាមនុស្សទុច្ចរិត។ ពួកគេមិនមែនជាអ្នកជឿព្រះទេ។ មនុស្សបែបនេះ ក៏អាចហៅថាជាមនុស្សថោកទាបបានផងដែរ។ ពួកគេផ្ដោតតែលើជំនឿខុសឆ្គងប៉ុណ្ណោះ។ ធ្វើបែបនេះ ផ្គាប់តាមចិត្តចង់ដឹងចង់ឮរបស់ពួកគេ ប៉ុន្តែទង្វើនេះ ត្រូវព្រះជាម្ចាស់ស្អប់ខ្ពើមវិញទេ។ ពួកគេមិនមែនជាមនុស្សដែលជឿព្រះជាម្ចាស់ពិតប្រាកដឡើយ កាន់តែមិនមែនជាមនុស្សដែលដេញតាមសេចក្ដីពិតទៅទៀត។ និយាយឱ្យងាយស្ដាប់ទៅ ពួកគេគឺជាបាវបម្រើរបស់សាតាំង ជាអ្នកដែលមកដើម្បីបង្អាក់កិច្ចការរបស់ពួកជំនុំ។ ក្រៅពីនេះ មនុស្សដែលតែងតែពិនិត្យពិច័យនិងស៊ើបអង្កេតព្រះជាម្ចាស់ជាប់បែបនេះ គឺសុទ្ធតែជាខ្ញុំបម្រើ និងបាវព្រាវរបស់នាគដ៏ធំមានសម្បុរក្រហមទាំងអស់។ មនុស្សទាំងអស់នេះ ស្អប់ខ្ពើមព្រះជាម្ចាស់ខ្លាំងជាងគេបំផុត។ ប្រសិនបើអ្នកជឿលើព្រះជាម្ចាស់ ហេតុអ្វីបានជាអ្នកមិនទុកចិត្តព្រះជាម្ចាស់? នៅពេលអ្នកពិនិត្យពិច័យនិងស៊ើបអង្កេតព្រះជាម្ចាស់ តើអ្នកកំពុងស្រាវជ្រាវរកសេចក្ដីពិតមែនទេ? តើការស្រាវជ្រាវរកសេចក្ដីពិត មានជាប់ពាក់ព័ន្ធនឹងគ្រួសារដែលព្រះគ្រីស្ទចាប់កំណើត ឬមជ្ឈដ្ឋានដែលទ្រង់ធំធាត់ឡើងដែរឬទេ? មនុស្សដែលតែងដាក់ព្រះជាម្ចាស់ចូលក្នុងមីក្រូទស្សន៍ដើម្បីពិនិត្យពិច័យឱ្យល្អិតល្អន់តើពួកគេមិនគួរឱ្យស្អប់ទេឬអី? ប្រសិនបើអ្នកចេះតែមានសញ្ញាណអំពីអ្វីៗដែលពាក់ព័ន្ធនឹងភាពជាមនុស្សរបស់ព្រះគ្រីស្ទជាប់ជានិច្ចបែបនេះ អ្នកគួរចំណាយពេលដេញតាមការស្គាល់ពីព្រះបន្ទូលរបស់ព្រះជាម្ចាស់បន្ថែមទៀត។ មានតែពេលដែលអ្នកយល់ពីសេចក្ដីពិតទេ ទើបអ្នកនឹងអាចដោះស្រាយបញ្ហាសញ្ញាណរបស់អ្នកបាន។ តើការពិនិត្យពិច័យពីសាវតារគ្រួសាររបស់ព្រះគ្រីស្ទ ឬកាលៈទេសៈដែលទ្រង់ចាប់កំណើត នឹងជួយឱ្យអ្នកបានស្គាល់ព្រះជាម្ចាស់ដែរឬទេ? តើធ្វើបែបនេះ នឹងជួយឱ្យអ្នកបានដឹងពីសារជាតិជាព្រះរបស់ព្រះគ្រីស្ទដែរឬទេ? អត់ជាដាច់ខាត។ មនុស្សដែលជឿលើព្រះជាម្ចាស់ពិតប្រាកដ លះបង់ខ្លួនដើម្បីព្រះបន្ទូលរបស់ព្រះជាម្ចាស់ និងសេចក្ដីពិត មានតែបែបនេះទេ ទើបនាំទៅរកការស្គាល់ពីសារជាតិជាព្រះរបស់ព្រះគ្រីស្ទបាន។ ប៉ុន្តែ ហេតុអ្វីបានជាអ្នកដែលចេះតែពិនិត្យពិច័យព្រះជាម្ចាស់ជាប់ជានិច្ច ចេះតែពាក់ព័ន្ធនឹងអំពើថោកទាបជាប់ជានិច្ចទៅវិញ? មនុស្សសំរាមទាំងនេះ ដែលពុំដឹងពីបញ្ហាខាងវិញ្ញាណ គួរតែប្រញាប់ចាកចេញពីដំណាក់របស់ព្រះជាម្ចាស់ទៅ! ក្នុងអំឡុងការជួបជុំនិងការអធិប្បាយ មានការសម្ដែងចេញពីសេចក្ដីពិតជាច្រើន ហើយក៏មានការប្រកបគ្នាពីសេចក្ដីពិតជាច្រើនផងដែរ ដូច្នេះ តើហេតុអ្វីបានជាអ្នកចាំបាច់ត្រូវពិនិត្យពិច័យព្រះជាម្ចាស់ទៀត? តើការដែលអ្នកតែងពិនិត្យពិច័យព្រះជាម្ចាស់ជាប់ជានិច្ចបែបនេះមានន័យដូចម្ដេច? មានន័យថា អ្នកពិតជាទុច្ចរិតខ្លាំងណាស់! ជាងនេះទៅទៀត ក៏មានមនុស្សដែលដល់ថ្នាក់គិតថា ការដឹងពីព័ត៌មានមិនសំខាន់ទាំងនេះ ធ្វើឱ្យពួកគេមានទុន ហើយពួកគេអាចដើរអួតរឿងនេះប្រាប់គេឯងបានទៀតផង។ ហើយចុងក្រោយ តើមានរឿងអ្វីកើតឡើង? ពួកគេត្រូវព្រះជាម្ចាស់ស្អប់ខ្ពើមនិងជិនឆ្អន់ជាខ្លាំង។ តើពួកគេនៅជាមនុស្សទៀតដែរទេ? តើពួកគេមិនមែនជាពួកអារក្សរស់ទេឬអី? តើពួកគេអាចជាអ្នកជឿលើព្រះជាម្ចាស់បានយ៉ាងដូចម្ដេចទៅ? ពួកគេលះបង់គ្រប់ទាំងគំនិតរបស់ពួកគេទៅលើផ្លូវអាក្រក់និងទុច្ចរិត។ មើលទៅ ពួកគេហាក់ដូចជាគិតថា កាលណាពួកគេដឹងពីជំនឿខុសឆ្គងបានកាន់តែច្រើន នោះពួកគេកាន់តែក្លាយជាសមាជិកនៃដំណាក់របស់ព្រះជាម្ចាស់ ហើយពួកគេកាន់តែយល់ពីសេចក្ដីពិតបានច្រើន។ មនុស្សបែបនេះ ពិតជាគ្មានហេតុផលមែន។ នៅក្នុងដំណាក់របស់ព្រះជាម្ចាស់ គ្មាននរណាគួរឱ្យស្អប់ជាងពួកគេនេះទៀតទេ។

មនុស្សមួយចំនួនតែងចំនួនផ្ដោតសំខាន់លើរឿងមិនជាក់ស្ដែងនៅក្នុងសេចក្ដីជំនឿរបស់ពួកគេជានិច្ច។ ឧទាហរណ៍ មនុស្សខ្លះតែងពិនិត្យពិច័យថាតើនគរព្រះមានលក្ខណៈបែបណា ថាតើស្ថានសួគ៌ជាន់ទីបីនៅឯណា ថាតើស្ថានក្រោមមានលក្ខណៈបែបណា និងថាតើស្ថាននរកស្ថិតនៅទីណាជាដើម។ ពួកគេតែងពិនិត្យពិច័យពីសេចក្ដីអាថ៌កំបាំងជាប់រហូត ដោយមិនផ្ដោតលើច្រកចូលទៅក្នុងជីវិតឡើយ។ នេះគឺជាអំពើថោកទាប និងជាសេចក្ដីអាក្រក់។ មិនថាពួកគេបានស្ដាប់សេចក្ដីអធិប្បាយនិងការប្រកបគ្នាច្រើនប៉ុនណានោះទេ ក៏ពួកគេនៅតែជាមនុស្សដែលមិនយល់ពីអត្ថន័យនៃសេចក្ដីពិតដដែល ហើយពួកគេក៏មិនបានចាប់អារម្មណ៍ថាតើពួកគេគួរអនុវត្តសេចក្ដីពិតនោះតាមរបៀបណាដែរ។ នៅពេលណាដែលពួកគេមានពេល ពួកគេស្រាវជ្រាវព្រះបន្ទូលរបស់ព្រះជាម្ចាស់ អានព្រះបន្ទូលដោយយកចិត្តទុកដាក់ ស្រាវជ្រាវដើម្បីមានការយល់ដឹងខ្លះ ហើយពួកគេក៏តែងពិនិត្យពិច័យជាប់ជានិច្ចថាតើព្រះបន្ទូលរបស់ព្រះជាម្ចាស់សម្រេចការពិតឬអត់។ ប្រសិនបើព្រះបន្ទូលទ្រង់សម្រេចការពិត នោះពួកគេជឿថា នេះគឺជាកិច្ចការរបស់ព្រះជាម្ចាស់ ហើយប្រសិនបើមិនសម្រេចទេ នោះពួកគេបដិសេធថា នេះមិនមែនជាកិច្ចការរបស់ព្រះជាម្ចាស់ទេ។ តើពួកគេមិនមែនគ្មានហេតុផលទេឬអី? តើនេះមិនមែនជាអំពើថោកទាបទេឬអី? ពេលព្រះបន្ទូលរបស់ព្រះជាម្ចាស់សម្រេចការពិត តើមនុស្សតែងតែអាចមើលឃើញរហូតមែនទេ? ពេលព្រះបន្ទូលរបស់ព្រះជាម្ចាស់មួយចំនួនសម្រេចការពិត មនុស្សមិនចាំបាច់ត្រូវតែអាចមើលឃើញនោះទេ។ ចំពោះមនុស្ស ព្រះបន្ទូលរបស់ទ្រង់ខ្លះ ដូចជាមិនបានសម្រេចការពិតឡើយ ប៉ុន្តែចំពោះព្រះជាម្ចាស់វិញ ព្រះបន្ទូលទាំងនោះបានសម្រេចការពិតហើយ។ មនុស្សគ្មានផ្លូវណាអាចយល់ពីរឿងទាំងនេះបានច្បាស់លាស់នោះទេ។ ប្រសិនបើពួកគេអាចយល់បានសូម្បីតែ ២០% នោះក៏ចាត់ទុកថាពួកគេមានសិទ្ធិពិសេសណាស់ទៅហើយ។ មនុស្សមួយចំនួនចំណាយពេលទាំងស្រុងសិក្សាពីព្រះបន្ទូលរបស់ព្រះជាម្ចាស់ ប៉ុន្តែពុំបានយកចិត្តទុកដាក់ក្នុងការអនុវត្តសេចក្ដីពិត ឬចូលទៅក្នុងតថភាពនៃសេចក្ដីពិតឡើយ។ តើនេះមិនមែនខ្វះការយកចិត្តទុកដាក់ក្នុងការបំពេញភារកិច្ចរបស់ខ្លួនឱ្យបានត្រឹមត្រូវទេឬអី? ពួកគេបានស្ដាប់សេចក្ដីពិតជាច្រើន ក៏ប៉ុន្តែ ពួកគេពុំយល់ពីសេចក្ដីពិតទាំងនោះឡើយ ហើយពួកគេស្រាវជ្រាវឥតឈប់ដើម្បីរកមើលភស្តុតាងនៃពាក្យទំនាយដែលបានសម្រេចការពិត ដោយចាត់ទុករឿងនេះថាជាជីវិតនិងជាការជំរុញចិត្ត។ ឧទាហរណ៍ នៅពេលមនុស្សអធិស្ឋាន ពួកគេនិយាយបែបនេះថា៖ «ព្រះជាម្ចាស់ ប្រសិនបើទ្រង់សព្វព្រះហឫទ័យចង់ឱ្យទូលបង្គំធ្វើកិច្ចការនេះមែន សូមឱ្យទូលបង្គំភ្ញាក់ពីគេងនៅម៉ោងប្រាំមួយព្រឹកស្អែក។ ប្រសិនបើទ្រង់មិនសព្វព្រះហឫទ័យទេ សូមឱ្យទូលបង្គំដេកលក់ដល់ម៉ោងប្រាំពីរចុះ»។ ពួកគេតែងតែធ្វើរបៀបនេះឯង ពួកគេប្រើរឿងនេះជាគោលការណ៍ផ្ទាល់ខ្លួន អនុវត្តវាដូចជាសេចក្ដីពិតដូច្នោះដែរ។ នេះហៅថាអំពើថោកទាប។ ក្នុងសកម្មភាពរបស់ពួកគេ ពួកគេតែងពឹងផ្អែកលើអារម្មណ៍ ផ្ដោតសំខាន់លើរឿងអធិធម្មជាតិ ពឹងផ្អែកលើជំនឿខុសឆ្គង និងអ្វីៗដែលមិនជាក់ស្ដែង។ ពួកគេតែងយកកម្លាំងរបស់ពួកគេទៅធ្វើរឿងថោកទាបជាច្រើនឥតឈប់។ នេះគឺជាសេចក្ដីទុច្ចរិត។ មិនថាអ្នកប្រកបគ្នាពីសេចក្ដីពិតជាមួយពួកគេតាមរបៀបណានោះទេ ក៏ពួកគេគិតថា សេចក្ដីពិតគ្មានបានការទេ ហើយមិនច្បាស់លាស់ដូចការពឹងផ្អែកលើអារម្មណ៍ ឬការបញ្ជាក់ភាពត្រឹមត្រូវតាមរយៈការប្រៀបធៀបឡើយ។ នេះគឺជាអំពើថោកទាប។ ពួកគេមិនជឿថា ព្រះជាម្ចាស់គ្រប់គ្រងនិងរៀបចំវាសនាមនុស្សឡើយ ហើយទោះបីពួកគេនិយាយថា ពួកគេទទួលស្គាល់ថា ព្រះបន្ទូលរបស់ព្រះជាម្ចាស់គឺជាសេចក្ដីពិតក៏ដោយ ក៏ក្នុងចិត្តពួកគេ ពួកគេនៅតែមិនទទួលយកសេចក្ដីពិតដដែល ពួកគេមិនដែលប្រើព្រះបន្ទូលរបស់ព្រះជាម្ចាស់ដើម្បីឆ្លុះមើលពីរឿងផ្សេងៗឡើយ។ ប្រសិនបើមនុស្សល្បីឈ្មោះម្នាក់និយាយរឿងអ្វីមួយ ពួកគេជឿថា អ្នកនោះនិយាយការពិត ហើយក៏យល់ស្របតាមរឿងនោះ។ ប្រសិនបើគ្រូទាយ ឬអ្នកទស្សន៍ទាយទឹកមុខ ប្រាប់ពួកគេថា ពួកគេនឹងត្រូវដំឡើងឋានៈជាអ្នកគ្រប់គ្រងនៅឆ្នាំក្រោយ ពួកគេក៏ជឿគ្រូទាយទាំងនោះ។ តើនេះមិនមែនជាអំពើថោកទាបទេឬអី? ពួកគេជឿលើការទស្សន៍ទាយ ការមើលព្រេងសំណាង និងរឿងដែលហួសវិស័យធម្មជាតិ និងអ្វីៗដែលថោកទាបទាំងនេះ។ គឺដូចជាសម្ដីមនុស្សនិយាយថា៖ «ខ្ញុំយល់ពីសេចក្ដីពិតគ្រប់យ៉ាង គ្រាន់តែខ្ញុំមិនអាចអនុវត្តសេចក្ដីពិតទាំងនោះបានប៉ុណ្ណោះ។ ខ្ញុំមិនដឹងថាមានបញ្ហាអ្វីនោះទេ»។ ពេលនេះ យើងមានចម្លើយសម្រាប់សំណួរនេះហើយ។ ពួកគេជាមនុស្សថោកទាប។ មិនថាអ្នកប្រកបគ្នាពីសេចក្ដីពិតប្រាប់មនុស្សបែបនេះតាមរបៀបណានោះទេ ពួកគេស្ដាប់មិនចូលត្រចៀកឡើយ ហើយអ្នកក៏នឹងមិនទទួលបានផលអ្វីដែរ។ មនុស្សទាំងនេះមិនត្រឹមតែនឿយណាយនឹងសេចក្ដីពិតប៉ុណ្ណោះទេ ប៉ុន្តែពួកគេក៏មាននិស្ស័យទុច្ចរិតផងដែរ។ តើការនឿយណាយនឹងសេចក្ដីពិតមានការបង្ហាញចេញពិសេសជាងគេអ្វីដែរ? ចំណុចនេះគឺថា មនុស្សយល់ពីសេចក្ដីពិត ប៉ុន្តែពួកគេពុំអនុវត្តសេចក្ដីពិតទេ។ ពួកគេមិនចង់ស្ដាប់ពីសេចក្ដីពិតទេ ពួកគេទាស់ទទឹង ហើយមិនពេញចិត្តនឹងសេចក្ដីពិតឡើយ។ ពួកគេដឹងថា សេចក្ដីពិតគឺត្រឹមត្រូវនិងល្អ ប៉ុន្តែ ពួកគេពុំអនុវត្តសេចក្ដីពិតនោះទេ ពួកគេមិនសុខចិត្តដើរតាមផ្លូវនេះទេ ហើយពួកគេក៏មិនចង់រងទុក្ខ ឬលះបង់តម្លៃអ្វីដែរ កាន់តែមិនចង់រងការខាតបង់អ្វីទៀត។ មនុស្សទុច្ចរិត មិនមែនបែបនេះទេ។ ពួកគេគិតថា អ្វីៗដែលទុច្ចរិត គឺជាសេចក្ដីពិត ថានោះគឺជាផ្លូវត្រឹមត្រូវ ហើយពួកគេដេញតាមអ្វីទាំងនោះ និងព្យាយាមយកតម្រាប់តាមរបស់ទាំងនោះ និងខំប្រឹងប្រែងបញ្ចេញកម្លាំងដើម្បីរឿងទាំងនោះ។ ដំណាក់របស់ព្រះជាម្ចាស់ តែងប្រកបគ្នាពីគោលការណ៍នៃការអធិស្ឋានជារឿយៗថា មនុស្សអាចអធិស្ឋានបានគ្រប់ពេលវេលានិងគ្រប់ទីកន្លែង តាមចិត្តពួកគេចង់ ដោយពុំមានការរឹតត្បិតពេលវេលាណាមួយឡើយ ពួកគេគ្រាន់តែមកចំពោះព្រះជាម្ចាស់ និយាយពាក្យក្នុងចិត្តពួកគេ និងស្វែងរកសេចក្ដីពិត គឺជាការស្រេច។ ពួកគេគួរតែស្ដាប់ឮពាក្យសម្ដីទាំងនេះជាញឹកញាប់ និងគួរតែអាចយល់បានដោយងាយ ប៉ុន្តែ តើមនុស្សអាក្រក់យកពាក្យសម្ដីទាំងនេះទៅអនុវត្តបែបណា? រាល់ព្រឹក ក្នុងអំឡុងពេលច្រៀងរួមគ្នាពេលព្រលឹម ពួកគេតែងបែរមុខទៅខាងលិចជានិច្ច លុតជង្គង់ចុះ ហើយដាក់ដៃទាំងពីរនៅលើកម្រាលឥដ្ឋ ក្រាបចុះនៅចំពោះព្រះជាម្ចាស់ ធ្វើការអធិស្ឋានយ៉ាងច្រើនតាមដែលពួកគេអាចធ្វើបាន។ ពួកគេគិតថា មានតែពេលបែបនេះទេ ទើបព្រះជាម្ចាស់នឹងអាចស្ដាប់ឮការអដិស្ឋានរបស់ពួកគេបាន ដោយសារនេះគឺជាពេលដែលព្រះជាម្ចាស់មិនជាប់រវល់ ទ្រង់មានពេល ដូច្នេះហើយ ទ្រង់ក៏ស្ដាប់ការអធិស្ឋាន។ តើនេះមិនមែនគួរឱ្យអស់សំណើចទេឬអី? តើនេះមិនមែនទុច្ចរិតទេឬអី? មានមនុស្សដែលនិយាយថា ពេលវេលាដែលមានប្រសិទ្ធភាពបំផុតសម្រាប់អធិស្ឋាន គឺម៉ោងមួយ ឬម៉ោងពីរយប់ នៅពេលដែលស្ងប់ស្ងាត់ល្អ។ តើហេតុអ្វីបានជាពួកគេនិយាយដូចនេះ? ពួកគេក៏មានហេតុផលរបស់ពួកគេដែរ។ ពួកគេនិយាយថា នៅពេលនោះ មនុស្សគ្រប់គ្នាកំពុងដេកលង់លក់អស់។ មានតែពេលដែលព្រះជាម្ចាស់ពុំជាប់រវល់ទេ ទើបព្រះអង្គមានពេលដោះស្រាយកិច្ចការរបស់ពួកគេ។ តើនេះមិនមែនគ្មានហេតុផលទេឬអី? តើនេះមិនមែនទុច្ចរិតទេឬអី? មិនថាអ្នកប្រកបគ្នាពីសេចក្ដីពិតជាមួយពួកគេយ៉ាងណានោះទេ ក៏ពួកគេបដិសេធមិនទទួលយកដែរ។ ពួកគេគឺជាមនុស្សគ្មានហេតុផលជាងគេបំផុត ហើយពួកគេមិនអាចយល់ពីសេចក្ដីពិតបានឡើយ។ មានមនុស្សខ្លះទៀតនិយាយថា៖ «នៅពេលដែលមនុស្សជឿលើព្រះជាម្ចាស់ ពួកគេត្រូវតែប្រព្រឹត្តអំពើល្អ និងមានចិត្តសប្បុរស ហើយពួកគេមិនត្រូវសម្លាប់សត្វ ឬបរិភោគសាច់សត្វឡើយ។ ការបរិភោគសាច់សត្វស្មើនឹងការសម្លាប់សត្វដែរ ស្មើនឹងការសាងអំពើបាបដែរ ហើយព្រះជាម្ចាស់ពុំចង់បានមនុស្សដែលប្រព្រឹត្តបែបនេះឡើយ»។ តើសម្ដីទាំងនេះមានមូលដ្ឋានណាមួយដែរឬទេ? តើព្រះជាម្ចាស់ធ្លាប់មានបន្ទូលបែបនេះដែរឬទេ? (អត់ទេ។) ដូច្នេះ តើនរណានិយាយបែបនេះ? គឺពួកអ្នកមិនជឿព្រះ និងមនុស្សដែលគ្មានហេតុផល ដែលនិយាយបែបនេះ។ តាមពិត មនុស្សដែលនិយាយបែបនេះ ពុំមានន័យថា ពួកគេមិនបរិភោគសាច់សត្វនោះទេ ឬអាចថា ពួកគេពុំបរិភោគនៅនឹងមុខអ្នកដទៃ ប៉ុន្តែ នៅកន្លែងស្ងាត់ ពួកគេប្រហែលបរិភោគច្រើនផង ក៏មិនដឹង។ មនុស្សទាំងនេះពិតជាពូកែធ្វើពុតណាស់ ហើយពួកគេទៅកន្លែងណា ពួកគេផ្សាយពាក្យកុហកបោកប្រាស់នៅកន្លែងនោះ។ នេះគឺជាសេចក្ដីទុច្ចរិត។ មនុស្សបែបនេះ ពិតជាថោកទាបខ្លាំងណាស់។ ពួកគេចាត់ទុកជំនឿខុសឆ្គងនិងពាក្យកុហកទាំងនេះ ថាជាបញ្ញត្តិនិងក្បួនច្បាប់ ហើយពួកគេថែមទាំងអនុវត្ត និងប្រកាន់តាមអ្វីទាំងនេះ ហាក់ដូចជាជំនឿខុសឆ្គងនិងពាក្យកុហកទាំងនេះ គឺជាសេចក្ដីពិត ឬជាសេចក្ដីបង្គាប់របស់ព្រះជាម្ចាស់ដូច្នេះដែរ ដោយមានសេចក្ដីក្លៀវក្លាបង្រៀនអ្នកដទៃឱ្យធ្វើដូចពួកគេទាំងឥតអៀនខ្មាស។ ហេតុអ្វីបានជាខ្ញុំមានបន្ទូលថា វិធីដែលមនុស្សទាំងនេះធ្វើអ្វីៗ វិធីដែលពួកគេនិយាយពីរឿងផ្សេងៗ និងមធ្យោបាយដែលពួកគេដេញតាម គឺសុទ្ធតែទុច្ចរិត? (ពីព្រោះរឿងទាំងអស់នេះ គ្មានជាប់ពាក់ព័ន្ធនឹងសេចក្ដីពិតឡើយ។) ដូច្នេះ អ្វីក៏ដោយដែលមិនជាប់ពាក់ព័ន្ធនឹងសេចក្ដីពិត គឺសុទ្ធតែទុច្ចរិត មែនទេ? ការបកស្រាយបែបនេះ មិនដាច់ស្រេចនោះទេ។ មានរឿងជាច្រើននៅក្នុងជីវិតរស់នៅប្រចាំថ្ងៃរបស់មនុស្ស ដែលមិនជាប់ពាក់ព័ន្ធនឹងសេចក្ដីពិត។ តើការនិយាយថា អ្វីដែលមិនជាប់ពាក់ព័ន្ធនឹងសេចក្ដីពិត គឺជារឿងទុច្ចរិត មិនមែនជាការបំភ្លៃការពិតទេឬអី? អ្វីដែលព្រះជាម្ចាស់ពុំបានថ្កោលទោស អ្វីទាំងនោះពុំអាចចាត់ទុកថាទុច្ចរិតបានឡើយ មានតែអ្វីដែលព្រះជាម្ចាស់ថ្កោលទោសប៉ុណ្ណោះ ទើបអាចរាប់ថាទុច្ចរិតបាន។ ការកំណត់និយមន័យថាអ្វីគ្រប់យ៉ាងដែលមិនជាប់ពាក់ព័ន្ធនឹងសេចក្ដីពិតថាជារឿងទុច្ចរិត នឹងមានបញ្ហាធំមិនខាន។ ចំណុចលម្អិតអំពីតម្រូវការចាំបាច់នៃជីវិតរស់នៅ ឧទាហរណ៍ដូចជា ការហូបចុក ការគេង ការផឹក ការសម្រាក តើអ្វីទាំងនេះមានជាប់ពាក់ព័ន្ធនឹងសេចក្ដីពិតដែរឬទេ? តើអ្វីទាំងនេះទុច្ចរិតដែរឬទេ? អ្វីទាំងអស់នេះ គឺជាតម្រូវការធម្មតាទេ ជាផ្នែកនៃរបបប្រចាំថ្ងៃរបស់មនុស្ស មិនមែនជារឿងទុច្ចរិតនោះទេ។ ដូច្នេះ ហេតុអ្វីបានជាទង្វើដែលខ្ញុំទើបលើកឡើងអម្បាញ់មិញនេះ ត្រូវចាត់ទុកថាទុច្ចរិត? ដោយសារវិធីនៃការធ្វើអ្វីៗទាំងអម្បាលម៉ាននោះ នាំមនុស្សដើរនៅលើផ្លូវខុស និងគួរឱ្យស្អប់ខ្ពើម ហើយនាំមនុស្សដើរនៅលើផ្លូវសាសនា។ ការដែលពួកគេអនុវត្តតាមវិធីបែបនេះ និងការដែលពួកគេបង្រៀនអ្នកដទៃឱ្យធ្វើតាមរបៀបនេះ នាំមនុស្សឱ្យដើរនៅលើផ្លូវអាក្រក់។ នេះគឺជាលទ្ធផលដែលមិនអាចជៀសផុតបានឡើយ។ នៅពេលមនុស្សស្រឡាញ់ពេញចិត្តនឹងនិន្នាការអាក្រក់ខាងលោកីយ៍ និងដើរតាមផ្លូវអាក្រក់ តើចុងក្រោយ ពួកគេនឹងទៅជាយ៉ាងណា? ពួកគេប្រែជាអន់ទៅៗ ពួកគេបាត់បង់ហេតុផល ពួកគេគ្មានការអៀនខ្មាស ហើយចុងក្រោយ ពួកគេត្រូវនិន្នាការខាងលោកីយ៍ដឹកនាំបានទាំងស្រុង ហើយពួកគេដើរទៅរកសេចក្ដីហិនវិនាស គ្មានអ្វីខុសគ្នាពីពួកអ្នកមិនជឿឡើយ។ មនុស្សខ្លះមិនត្រឹមតែចាត់ទុកជំនឿខុសឆ្គងនិងពាក្យកុហកទាំងនេះថាជាក្បួនច្បាប់ដែលត្រូវអនុវត្តតាម ឬជាបញ្ញត្តិដែលត្រូវគោរពតាមប៉ុណ្ណោះទេ ប៉ុន្តែ ពួកគេក៏ចាត់ទុកសេចក្ដីទាំងនេះថាជាសេចក្ដីពិតផងដែរ។ នេះគឺជាមនុស្សគ្មានហេតុផល ដែលខ្វះការយល់ដឹងខាងវិញ្ញាណទាំងស្រុង។ ចុងក្រោយ ពួកគេអាចត្រឹមត្រូវគេផាត់ចោលប៉ុណ្ណោះ។ តើព្រះវិញ្ញាណបរិសុទ្ធអាចកែខៃមនុស្សដែលមានការយល់ដឹងពីសេចក្ដីពិតទាំងខុសទំនងបែបនេះទេ? (អត់ទេ។) ព្រះវិញ្ញាណបរិសុទ្ធ ពុំកែខៃមនុស្សទាំងនេះឡើយ ក្នុងករណីនេះ មានតែពួកវិញ្ញាណអាក្រក់ទេជាអ្នកកែខៃ ដោយសារផ្លូវដែលពួកគេដើរ គឺជាផ្លូវអាក្រក់ ហើយពួកគេកំពុងប្រញាប់ដើរនៅលើផ្លូវរបស់ពួកវិញ្ញាណអាក្រក់។ អ្វីទាំងនេះ គឺជាអ្វីដែលពួកវិញ្ញាណអាក្រក់ត្រូវការច្បាស់ណាស់។ ហើយចុះចំណែកលទ្ធផលវិញ? មនុស្សទាំងនេះត្រូវពួកវិញ្ញាណអាក្រក់សណ្ឋិត។ កាលពីមុន ខ្ញុំមានបន្ទូលថា៖ «អារក្សសាតាំង គឺដូចជាតោដែលកំពុងគ្រហឹម ក្រវែលពីខាងក្រៅដោយស្វែងរកមនុស្សដើម្បីត្របាក់លេប»។ នៅពេលដែលមនុស្សដើរលើផ្លូវវៀចវេនិងអាក្រក់ ពួកគេមុខជាគេចមិនផុតពីត្រូវពួកវិញ្ញាណអាក្រក់កញ្ឆក់យកទៅបាត់នោះទេ។ ព្រះជាម្ចាស់ពុំមានការចាំបាច់អ្វីក្នុងការប្រគល់អ្នកទៅឱ្យពួកវិញ្ញាណអាក្រក់ឡើយ។ ប្រសិនបើអ្នកពុំដេញតាមសេចក្ដីពិតទេ នោះអ្នកនឹងមិនទទួលបានការការពារទេ ហើយព្រះជាម្ចាស់នឹងមិនគង់នៅជាមួយអ្នកឡើយ។ ប្រសិនបើទ្រង់មិនអាចទទួលយកអ្នកបាន នោះព្រះជាម្ចាស់នឹងមិនខ្វល់ព្រះទ័យចំពោះអ្នកទេ ហើយពួកវិញ្ញាណអាក្រក់ នឹងយកឱកាសនេះ ដើម្បីជ្រៀតចូល និងសណ្ឋិតក្នុងខ្លួនអ្នក។ តើនេះមិនមែនជាផលវិបាកទេឬអី? អស់អ្នកណាដែលនឿយណាយនឹងសេចក្ដីពិត និងអ្នកដែលតែងថ្កោលទោសកិច្ចការនៃការយកកំណើតរបស់ព្រះជាម្ចាប់ជាប់ជានិច្ច ព្រមទាំងអ្នកដែលធ្វើតាមនិន្នាការខាងលោកីយ៍ អ្នកដែលបកស្រាយព្រះបន្ទូលព្រះជាម្ចាស់និងព្រះគម្ពីរទាំងខុសដោយបើកចំហ អ្នកដែលផ្សាយជំនឿខុសឆ្គងនិងពាក្យកុហក ទង្វើដែលអ្នកទាំងនេះធ្វើទាំងអម្បាលម៉ាននេះ កើតចេញពីនិស្ស័យទុច្ចរិត។ មនុស្សខ្លះដេញតាមបញ្ហាខាងវិញ្ញាណ ហើយដោយសារការយល់ដឹងរបស់ពួកគេពុំត្រឹមត្រូវ ទើបពួកគេប្រឌិតពាក្យកុហកជាច្រើន ដើម្បីបំភាន់មនុស្ស ហើយពួកគេក៏បានក្លាយជាមនុស្សរវើរវាយ និងអ្នកទ្រឹស្ដី ដែលទង្វើនេះ ក៏ជាការប្រព្រឹត្តអំពើថោកទាបផងដែរ។ ពួកគេជាមនុស្សទុច្ចរិត។ គ្រប់យ៉ាងដែលពួកគេបានធ្វើ ដូចពួកផារិស៊ីដែរ គឺជាអំពើលាក់ពុត ពួកគេពុំអនុវត្តសេចក្ដីពិតទេ ហើយបំភាន់មនុស្សឱ្យកោតសរសើរពួកគេ និងថ្វាយបង្គំពួកគេ។ នៅពេលដែលព្រះជាម្ចាសលេចមកដើម្បីបំពេញកិច្ចការ ពួកគេថែមទាំងឆ្កាងទ្រង់ទៀតផង។ នេះគឺជាសេចក្ដីអាក្រក់ ហើយចុងក្រោយ ពួកគេត្រូវព្រះជាម្ចាស់ដាក់បណ្ដាសា។ សព្វថ្ងៃនេះ ពិភពសាសនាមិនត្រឹមតែធ្វើការវិនិច្ឆ័យនិងថ្កោលទោសការលេចមក និងកិច្ចការរបស់ព្រះជាម្ចាស់ប៉ុណ្ណោះទេ ប៉ុន្តែអ្វីដែលគួរឱ្យស្អប់ខ្លាំងជាងគេបំផុតនោះគឺ ពួកគេឈរនៅខាងនាគដ៏ធំមានសម្បុរក្រហម ដោយចូលរួមនឹងកម្លាំងអាក្រក់ក្នុងការបៀតបៀនរាស្រ្តរើសតាំងរបស់ព្រះជាម្ចាស់ ហើយក្នុងពេលជាមួយគ្នានោះ ក៏ធ្វើជាសត្រូវនឹងព្រះជាម្ចាស់ផងដែរ។ នេះគឺជាទង្វើទុច្ចរិត។ សហគមន៍សាសនា មិនដែលស្អប់កម្លាំងទុច្ចរិតរបស់សាតាំងឡើយ ពួកគេពុំស្អប់សេចក្ដីទុច្ចរិតរបស់ប្រទេសនៃនាគដ៏ធំមានសម្បុរក្រហមឡើយ តែផ្ទុយទៅវិញ ពួកគេអធិស្ឋានឱ្យពួកនោះ និងជូនពរពួកនោះទៀត។ នេះគឺជាទង្វើទុច្ចរិត។ ឥរិយាបថណាមួយដែលជាប់ទាក់ទង ឬសហការជាមួយសាតាំង និងពួកវិញ្ញាណអាក្រក់ អាចហៅជារួមបានថា ឥរិយាបថទុច្ចរិត។ វិធីអនុវត្តទាំងអស់ដែលខុសពីធម្មតា អាក្រក់ ជ្រុលនិយម និងហួសហេតុ ក៏ចាត់ទុកថាទុច្ចរិតដែរ។ មនុស្សមួយចំនួនយល់ខុសចំពោះព្រះជាម្ចាស់ជាប់ជានិច្ច ហើយការយល់ខុសទាំងនេះ មិនអាចកម្ចាត់បានឡើយ មិនថាបានប្រកបគ្នាពីសេចក្ដីពិតប្រាប់ពួកគេយ៉ាងណានោះទេ។ ពួកគេតែងតែបង្រៀនពីហេតុផលផ្ទាល់ខ្លួនរបស់ពួកគេ ដោយទទូចប្រកាន់តាមពាក្យភូតភរផ្ទាល់ខ្លួនពួកគេ។ ហើយតើចំណុចនេះគ្មានសេចក្ដីទុច្ចរិតបន្តិចបន្តួចក្នុងនោះទេឬអី? មនុស្សខ្លះមានសញ្ញាណអំពីព្រះជាម្ចាស់។ បន្ទាប់ពីបានប្រកបគ្នាពីសេចក្ដីពិតប្រាប់ពួកគេជាច្រើនដងរួចមក ពួកគេនិយាយថា ពួកគេយល់ហើយ ហើយថាសញ្ញាណរបស់ពួកគេបានកម្ចាត់អស់ហើយ ក៏ប៉ុន្តែ បន្ទាប់មកទៀត ពួកគេនៅតែប្រកាន់តាមសញ្ញាណរបស់ពួកគេដដែល តែងតែអវិជ្ជមានជាប់ជានិច្ច និងប្រកាន់តាមលេសដោះសាផ្ទាល់ខ្លួនពួកគេមិនលែងឡើយ។ តើនេះមិនមែនជាសេចក្ដីទុច្ចរិតទេឬអី? នេះក៏ជាសេចក្ដីទុច្ចរិតមួយបែបដែរ។ ជារួមមក មនុស្សណាដែលបានធ្វើអ្វីដែលគ្មានហេតុផល និងបដិសេធមិនព្រមទទួលស្គាល់ទង្វើនេះទេ ទោះបីបានប្រកបគ្នាពីសេចក្ដីពិតប្រាប់ពួកគេយ៉ាងណាក៏ដោយ ក៏ពួកគេនៅតែជាមនុស្សថោកទាប និងជាមនុស្សទុច្ចរិតដដែល។ មនុស្សដែលមាននិស្ស័យទុច្ចរិតបែបនេះ មិនងាយនឹងត្រូវព្រះជាម្ចាស់សង្គ្រោះឡើយ ដោយសារពួកគេមិនអាចទទួលយកសេចក្ដីពិតបាន ហើយបដិសេធមិនព្រមលះបង់ពាក្យភូតភរទុច្ចរិតរបស់ពួកគេចោល។ ពិតជាពុំអាចធ្វើអ្វីដើម្បីពួកគេបាននោះទេ។

យើងទើបបានប្រកបគ្នាអំពីនិស្ស័យសរុបទាំងប្រាំមួយ ដូចជា ភាពមានះរឹងរូសមិនព្រមកែ ភាពក្រអឺតក្រទម ការបោកបញ្ឆោត ការនឿយណាយនឹងសេចក្ដីពិត ភាពកាចសាហាវ និងសេចក្ដីទុច្ចរិត។ តើការវិភាគវែកញែកអំពីនិស្ស័យទាំងប្រាំមួយនេះ បានជួយឱ្យអ្នករាល់គ្នាមានចំណេះដឹងនិងការយល់ដឹងថ្មីមួយអំពីការផ្លាស់ប្ដូរនិស្ស័យដែរឬទេ? តើការផ្លាស់ប្ដូរនិស្ស័យមានអ្វីខ្លះ? តើនេះមានន័យថាជាការឈប់ប្រព្រឹត្តកំហុស ការកែតម្រូវឥរិយាបថ ឬការផ្លាស់ប្ដូរលក្ខណៈអត្តចរិតជាក់លាក់ណាមួយមែនទេ? មិនមែនជាដាច់ខាត។ ដូច្នេះ តើពេលនេះ អ្នករាល់គ្នាយល់ច្បាស់ខ្លះហើយឬនៅ ថាតើនិស្ស័យសំដៅលើអ្វីដែរ? តើនិស្ស័យទាំងប្រាំមួយនេះអាចចាត់ទុកជានិស្ស័យពុករលួយរបស់មនុស្ស ជាធម្មជាតិ និងជាសារជាតិរបស់មនុស្សបានដែរឬទេ? (អាចចាត់ទុកបែបនេះបាន។) តើនិស្ស័យទាំងប្រាំមួយនេះ ជារឿងវិជ្ជមាន ឬអវិជ្ជមាន? (ជារឿងអវិជ្ជមាន។) ងាយស្រួលណាស់ និស្ស័យទាំងនេះ គឺជានិស្ស័យពុករលួយ ជាទិដ្ឋភាពសំខាន់ៗនៃនិស្ស័យពុករលួយរបស់មនុស្ស។ និស្ស័យពុករលួយទាំងនេះ គ្មានមួយណាដែលមិនប្រឆាំងនឹងព្រះជាម្ចាស់ មិនប្រឆាំងនឹងសេចក្ដីពិតឡើយ ហើយគ្មានមួយណា ជារឿងវិជ្ជមាននោះទេ។ ហេតុនេះហើយ និស្ស័យទាំងប្រាំមួយនេះ គឺជាទិដ្ឋភាពទាំងប្រាំមួយ ដែលហៅជារួមថា និស្ស័យពុករលួយ។ និស្ស័យពុករលួយ គឺជាធម្មជាតិនិងជាសារជាតិរបស់មនុស្ស។ តើអាចពន្យល់ពាក្យ «សារជាតិ» នេះបានតាមរបៀបណា? សារជាតិសំដៅលើធម្មជាតិរបស់មនុស្ស។ ធម្មជាតិរបស់មនុស្ស សំដៅលើអ្វីៗដែលមនុស្សពឹងអាស្រ័យដើម្បីរស់រានមានជីវិត ជាអ្វីដែលគ្រប់គ្រងលើរបៀបរស់នៅរបស់ពួកគេ។ មនុស្សរស់នៅតាមធម្មជាតិរបស់ពួកគេ។ មិនថាអ្នករស់នៅតាមរបៀបណា មិនថាអ្នកមានគោលដៅ និងទិសដៅបែបណា មិនថាអ្នករស់នៅតាមក្បួនច្បាប់ណានោះទេ ធម្មជាតិនិងសារជាតិរបស់អ្នក មិនផ្លាស់ប្ដូរឡើយ។ ចំណុចនេះ មិនអាចប្រកែកបានទេ។ ដូច្នេះហើយ នៅពេលដែលអ្នកពុំមានសេចក្ដីពិត ហើយអ្នករស់នៅតាមការពឹងផ្អែកលើនិស្ស័យពុករលួយទាំងនេះ នោះគ្រប់យ៉ាងដែលអ្នករស់នៅ គឺប្រឆាំងនឹងព្រះជាម្ចាស់ ផ្ទុយទៅនឹងសេចក្ដីពិត ហើយមិនស្របតាមបំណងព្រះហឫទ័យរបស់ព្រះជាម្ចាស់ឡើយ។ ឥឡូវ អ្នកគួរយល់ពីចំណុចនេះហើយ៖ ប្រសិនបើនិស្ស័យរបស់មនុស្សពុំបានផ្លាស់ប្ដូរទេ តើពួកគេអាចទទួលបានសេចក្ដីសង្គ្រោះដែរឬទេ? (អត់ទេ។) រឿងនោះមុខជាមិនអាចទៅរួចឡើយ។ ដូច្នេះ ប្រសិនបើនិស្ស័យរបស់មនុស្សពុំបានផ្លាស់ប្ដូរទេ តើពួកគេអាចចុះសម្រុងជាមួយព្រះជាម្ចាស់បានដែរឬទេ? (អត់ទេ។) រឿងនេះមុខជាពិបាកខ្លាំងមិនខាន។ នៅពេលនិយាយដល់និស្ស័យទាំងប្រាំមួយនេះ មិនថាជានិស្ស័យមួយណានោះទេ ហើយមិនគិតពីទំហំដែលនិស្ស័យនោះត្រូវបង្ហាញចេញ ឬបង្ហាញឱ្យឃើញតាមរយៈខ្លួនអ្នកឡើយ ប្រសិនបើអ្នកមិនអាចរំដោះខ្លួនចេញពីចំណងនៃនិស្ស័យពុករលួយទាំងនេះបានទេ នោះមិនថាអ្នកធ្វើសកម្មភាពដោយមានបំណងឬគោលបំណងអ្វីនោះទេ ហើយមិនថាអ្នកកំពុងធ្វើសកម្មភាពនោះដោយចេតនាឬអចេតនានោះទេ ក៏ធម្មជាតិនៃគ្រប់កិច្ចការដែលអ្នកធ្វើនោះ នឹងជៀសមិនផុតពីប្រឆាំងនឹងព្រះជាម្ចាស់ ហើយជៀសមិនផុតពីត្រូវព្រះជាម្ចាស់ថ្កោលទោសឡើយ។ រឿងនេះគឺមានផលវិបាកធ្ងន់ធ្ងរខ្លាំងណាស់។ តើការដែលត្រូវព្រះជាម្ចាស់ថ្កោលទោសជារឿងដែលមនុស្សគ្រប់គ្នាដែលជឿលើព្រះជាម្ចាស់ប្រាថ្នាចង់បានជាចុងក្រោយមែនទេ? (អត់ទេ។) ដោយសារមនុស្សមិនប្រាថ្នាចង់បានលទ្ធផលបែបនេះ ដូច្នេះ តើមានអ្វីដែលសំខាន់ជាងគេបំផុត ដែលមនុស្សត្រូវធ្វើទៅ? ពួកគេគួរស្គាល់ពីនិស្ស័យពុករលួយនិងសារជាតិពុករលួយផ្ទាល់ខ្លួនពួកគេ យល់ពីសេចក្ដីពិត ហើយបន្ទាប់មក ពួកគេគួរទទួលយកសេចក្ដីពិត ដោយរំដោះខ្លួនពួកគេចេញពីនិស្ស័យពុករលួយទាំងនេះបណ្ដើរៗនិងបន្តិចម្ដងៗ នៅក្នុងមជ្ឈដ្ឋានដែលព្រះជាម្ចាស់បានបង្កើតឡើងសម្រាប់ពួកគេ ហើយសម្រេចបាននូវការចុះសម្រុងគ្នាជាមួយព្រះជាម្ចាស់និងសេចក្ដីពិត។ នេះគឺជាផ្លូវទៅរកការផ្លាស់ប្ដូរនិស្ស័យរបស់មនុស្ស។

កាលពីមុន មានមនុស្សដែលធ្លាប់គិតថា ការផ្លាស់ប្ដូរនិស្ស័យរបស់ពួកគេ ងាយស្រួលនិងគ្មានអ្វីស្មុគ្រស្មាញឡើយ។ ពួកគេជឿថា «ឱ្យតែខ្ញុំបង្ខំខ្លួនឯងកុំឱ្យនិយាយអ្វីដែលប្រឆាំងនឹងព្រះជាម្ចាស់ ឬធ្វើអ្វីដែលនឹងបង្អាក់ឬរំខានដល់កិច្ចការពួកជំនុំ ហើយឱ្យតែខ្ញុំមានទស្សនៈយល់ឃើញត្រឹមត្រូវ មានចិត្តដែលត្រឹមត្រូវ ហើយខ្ញុំយល់ពីសេចក្ដីពិតបានច្រើនបន្តិច ខំប្រឹងប្រែងឱ្យបានច្រើន រងទុក្ខឱ្យបានច្រើន និងលះបង់តម្លៃឱ្យបានច្រើន នោះបន្ទាប់ពីបានពីរបីឆ្នាំហើយ ខ្ញុំច្បាស់ជាអាចសម្រេចនូវការផ្លាស់ប្ដូរនិស្ស័យបានមិនខាន»។ តើសម្ដីទាំងនេះ សមហេតុផលដែរឬទេ? (អត់នោះទេ។) តើពួកគេមានកំហុសត្រង់ណា? (ពួកគេពុំស្គាល់ពីនិស្ស័យពុករលួយរបស់ខ្លួនឯងឡើយ។) តើការស្គាល់ពីនិស្ស័យពុករលួយរបស់អ្នក ដើម្បីគោលបំណងអ្វី? (ដើម្បីធ្វើការផ្លាស់ប្ដូរ។) ហើយតើការផ្លាស់ប្ដូរនេះមានលទ្ធផលបែបណា? ដើម្បីទទួលបានសេចក្ដីពិត។ ការវាស់ស្ទង់ថាតើអ្នកបានផ្លាស់ប្ដូរនិស្ស័យហើយឬនៅ តម្រូវឱ្យមានការពិនិត្យមើលថាតើទង្វើរបស់អ្នកស្របគ្នាជាមួយនឹងសេចក្ដីពិត ឬក៏ប្រឆាំងទៅនឹងសេចក្ដីពិត ថាតើទង្វើនោះកើតចេញពីបំណងរបស់មនុស្ស ឬពីការបំពេញតាមបំណងព្រះហឫទ័យរបស់ព្រះជាម្ចាស់។ ដើម្បីចង់ដឹងថាតើនិស្ស័យរបស់អ្នកបានផ្លាស់ប្ដូរក្នុងទំហំប៉ុនណាហើយ គឺត្រូវពិនិត្យមើល នៅពេលអ្នកបញ្ចេញឱ្យឃើញនិស្ស័យពុករលួយ ថាតើអ្នកអាចឆ្លុះបញ្ចាំងពីខ្លួនឯង អាចលះបង់សាច់ឈាម បំណង និងមហិច្ចតាធំៗ និងបំណងប្រាថ្នារបស់អ្នកបានឬអត់ ហើយនៅពេលអ្នកធ្វើបែបនេះ ថាតើអ្នកអាចអនុវត្តស្របទៅតាមសេចក្ដីពិតបានឬអត់។ ទំហំសមត្ថភាពរបស់អ្នកក្នុងការអនុវត្តស្របទៅតាមសេចក្ដីពិត និងតាមព្រះបន្ទូលរបស់ព្រះជាម្ចាស់ និងថាតើការអនុវត្តរបស់អ្នកស្របទៅតាមបទដ្ឋាននៃសេចក្ដីពិតទាំងស្រុងឬអត់នោះ សបញ្ជាក់ឱ្យឃើញពីទំហំនៃការផ្លាស់ប្ដូរនិស្ស័យរបស់អ្នកហើយ។ ចំណុចនេះគឺមានភាពសមមាត្រគ្នា។ យើងលើកឧទាហរណ៍អំពីនិស្ស័យមានះរឹងរូសមិនព្រមកែចុះ។ ដំបូងឡើយ នៅពេលដែលនិស្ស័យរបស់អ្នកមិនទាន់បានផ្លាស់ប្ដូរ អ្នកពុំយល់ពីសេចក្ដីពិតទេ ហើយអ្នកក៏មិនចាប់ភ្លឹកថា អ្នកមាននិស្ស័យមានះរឹងរូសមិនព្រមកែនេះដែរ ហើយនៅពេលអ្នកស្ដាប់សេចក្ដីពិត អ្នកគិតក្នុងចិត្តថា៖ «ហេតុអ្វីបានជាសេចក្ដីពិតតែងលាតត្រដាងស្លាកស្នាមរបស់មនុស្សបែបនេះ?» បន្ទាប់ពីស្ដាប់រួច អ្នកយល់ថា ព្រះបន្ទូលរបស់ព្រះជាម្ចាស់ត្រឹមត្រូវ ប៉ុន្តែបន្ទាប់ពីបានមួយឆ្នាំឬពីរឆ្នាំហើយ ប្រសិនបើអ្នកមិនបានយកព្រះបន្ទូលទាំងនោះមកដាក់ក្នុងចិត្តទេ ប្រសិនបើអ្នកមិនបានទទួលយកព្រះបន្ទូលណាមួយទេ ដូច្នេះ នេះគឺជាភាពមានះរឹងរូសមិនព្រមកែហើយ ត្រូវទេ? បន្ទាប់ពីបានពីរឬបីឆ្នាំ ប្រសិនបើគ្មានការទទួលយក ប្រសិនបើគ្មានការផ្លាស់ប្ដូរសភាពនៅក្នុងខ្លួនអ្នក ទោះបីជាការបំពេញភារកិច្ចរបស់អ្នកមិនបានថយចុះក៏ដោយ ហើយទោះបីជាអ្នកបានរងទុក្ខច្រើនក៏ដោយ ក៏សភាពមានះរឹងរូសមិនព្រមកែរបស់អ្នក នៅមិនទាន់បានដោះស្រាយរួច ឬបានកាត់បន្ថយបន្តិចណាសោះឡើយ ដូច្នេះ តើមានការផ្លាស់ប្ដូរនិស្ស័យរបស់អ្នកនៅក្នុងទិដ្ឋភាពនេះហើយឬនៅ? (នៅទេ។) ដូច្នេះ ហេតុអ្វីបានជាអ្នករត់ចុះរត់ឡើង និងបំពេញការងារធ្វើអី? មិនថាអ្នកធ្វើបែបនេះដោយសារមូលហេតុអ្វីនោះទេ ក៏អ្នកបានរត់ចុះរត់ឡើង និងបំពេញការងារទាំងងងឹតងងុលប៉ុណ្ណោះ ដោយសារអ្នកបានបានរត់ចុះរត់ឡើង និងបានបំពេញការងារច្រើនដល់ម្ល៉េះហើយ ក៏ប៉ុន្តែ អ្នកនៅតែគ្មានការផ្លាស់ប្ដូរនិស្ស័យរបស់អ្នកទៀត។ រហូតដល់មានថ្ងៃមួយ ដែលអ្នកស្រាប់តែគិតក្នុងចិត្តថា៖ «ម៉េចបានជាខ្ញុំមិនអាចនិយាយពីទីបន្ទាល់បានសូម្បីតែមួយម៉ាត់អ៊ីចឹង? និស្ស័យជីវិតរបស់ខ្ញុំមិនបានផ្លាស់ប្ដូរទាល់តែសោះ»។ នៅពេលនោះ ទើបអ្នកដឹងថា បញ្ហានេះធ្ងន់ធ្ងរប៉ុនណ ហើយអ្នកគិតក្នុងចិត្តថា៖ «ខ្ញុំពិតជាបះបោរ និងមានះរឹងរូសមិនព្រមកែពិតមែន! ខ្ញុំមិនមែនជាមនុស្សដែលដេញតាមសេចក្ដីពិតនោះទេ! នៅក្នុងចិត្តខ្ញុំ គ្មានព្រះជាម្ចាស់ឡើយ! តើនេះអាចហៅថាជាការជឿលើព្រះជាម្ចាស់បានយ៉ាងដូចម្ដេចកើតទៅ? ខ្ញុំបានជឿលើព្រះជាម្ចាស់អស់ពេលជាច្រើនឆ្នាំមកហើយ ក៏ប៉ុន្តែខ្ញុំនៅតែមិនទាន់បានរស់នៅក្នុងរូបភាពជាមនុស្សនៅឡើយទេ ហើយដួចចិត្តរបស់ខ្ញុំ ក៏មិនបានស្និទ្ធស្នាលនឹងព្រះជាម្ចាស់ដែរ! ខ្ញុំមិនបានយកព្រះបន្ទូលរបស់ព្រះជាម្ចាស់មកទុកក្នុងចិត្តទេ ហើយនៅពេលដែលខ្ញុំធ្វើអ្វីខុស ខ្ញុំក៏គ្មានអារម្មណ៍សោកស្ដាយ ឬអារម្មណ៍ចង់ប្រែចិត្តដែរ។ តើនេះមិនមែនជាភាពមានះរឹងរូសមិនព្រមកែទេឬអី? តើខ្ញុំមិនមែនជាកូននៃពួកបះបោរទេឬអី?» អ្នកមានការព្រួយបារម្ភក្នុងចិត្ត។ ហើយតើការដែលមានការព្រួយបារម្ភក្នុងចិត្តនេះ មានន័យដូចម្ដេច? មានន័យថា អ្នកប្រាថ្នាចង់ប្រែចិត្ត។ អ្នកដឹងពីភាពមានះរឹងរូសមិនព្រមកែ និងការបះបោរផ្ទាល់ខ្លួនរបស់អ្នក។ ហើយនៅពេលនោះ និស្ស័យរបស់អ្នកចាប់ផ្ដើមផ្លាស់ប្ដូរ។ មានគំនិតនិងបំណងប្រាថ្នាជាក់លាក់ខ្លះនៅក្នុងសតិសម្បជញ្ញៈរបស់អ្នក ដែលអ្នកចង់ផ្លាស់ប្ដូរដោយមិនដឹងខ្លួន ហើយអ្នកលែងយល់ថា ខ្លួនអ្នកដើរដល់ផ្លូវទ័លច្រកជាមួយនឹងព្រះជាម្ចាស់ទៀតហើយ។ អ្នកយល់ថា ខ្លួនអ្នកចង់កែលម្អទំនាក់ទំនងរបស់អ្នកជាមួយព្រះជាម្ចាស់ លែងចង់មានះរឹងរូសមិនព្រមកែខ្លាំងទៀតហើយ ចង់អនុវត្តព្រះបន្ទូលរបស់ព្រះជាម្ចាស់នៅក្នុងជីវិតរស់នៅប្រចាំថ្ងៃរបស់អ្នកឱ្យបាន ចង់អនុវត្តព្រះបន្ទូលទុកជាគោលការណ៍នៃសេចក្ដីពិត ពោលគឺអ្នកមានសតិសម្បជញ្ញៈបែបនេះ។ ការដែលអ្នកដឹងរឿងទាំងនេះ គឺជារឿងល្អទេ ប៉ុន្តែតើនេះមានន័យថា អ្នកនឹងអាចផ្លាស់ប្ដូរបានភ្លាមៗមែនទេ? (អត់ទេ។) អ្នកត្រូវឆ្លងកាត់បទពិសោធរាប់សិបឆ្នាំ ដែលក្នុងអំឡុងពេលនោះ អ្នកនឹងមានការយល់ដឹងបានកានតែច្បាស់នៅក្នុងចិត្ត ហើយអ្នកនឹងមានតម្រូវការកាន់តែខ្លាំង ហើយនៅក្នុងចិត្តរបស់អ្នក អ្នកនឹងគិតថា៖ «រឿងនេះមិនត្រូវទេ។ ខ្ញុំត្រូវឈប់ចំណាយពេលឥតប្រយោជន៍ ទើបបាន។ ខ្ញុំត្រូវតែដេញតាមសេចក្ដីពិត ខ្ញុំត្រូវតែធ្វើអ្វីដែលត្រឹមត្រូវ។ កាលពីមុន ខ្ញុំមិនយកចិត្តទុកដាក់បំពេញភារកិច្ចឱ្យបានត្រឹមត្រូវទេ ដោយគិតតែរឿងសម្ភារៈ ដូចជា ម្ហូបអាហារ និងសម្លៀកបំពាក់ ហើយខ្ញុំដេញតាមតែកេរ្តិ៍ឈ្មោះនិងផលប្រយោជន៍ប៉ុណ្ណោះ។ ហេតុនេះហើយ ខ្ញុំមិនទទួលបានសេចក្ដីពិតសោះឡើយ។ ខ្ញុំសោកស្ដាយណាស់ ហើយខ្ញុំត្រូវតែប្រែចិត្ត!» ត្រង់ចំណុចនេះ អ្នកចាប់ផ្ដើមដើរនៅលើផ្លូវត្រឹមត្រូវនៃការជឿលើព្រះជាម្ចាស់ហើយ។ ឱ្យតែមនុស្សចាប់ផ្ដើមផ្ដោតលើការអនុវត្តសេចក្ដីពិត តើនេះមិនមែនជាការនាំពួកគេខិតជិតទៅរកការផ្លាស់ប្ដូរនិស្ស័យរបស់ពួកគេមួយជំហានទៀតទេឬអី? មិនថាអ្នកបានជឿលើព្រះជាម្ចាស់យូរប៉ុនណានោះទេ ប្រសិនបើអ្នកអាចដឹងពីភាពសៅហ្មងផ្ទាល់ខ្លួនរបស់អ្នកបាន អ្នកអាចដឹងបានថា អ្នកតែងតែបណ្ដែតបណ្ដោយខ្លួនជាប់ជានិច្ច ហើយបន្ទាប់ពីបណ្ដែតបណ្ដោយខ្លួនអស់ពេលជាច្រើនឆ្នាំរួចមក អ្នកមិនបានទទួលអ្វីសោះ ហើយអ្នកនៅតែមានអារម្មណ៍ឥតន័យខ្លឹមសារដដែល ហើយប្រសិនបើរឿងនេះធ្វើឱ្យអ្នកមានអារម្មណ៍មិនស្រណុកចិត្ត ហើយអ្នកចាប់ផ្ដើមធ្វើការឆ្លុះបញ្ចាំងពីខ្លួនឯង ហើយអ្នកមានអារម្មណ៍ថា ការមិនដេញតាមសេចក្ដីពិត គឺជាការចំណាយពេលឥតប្រយោជន៍ ដូច្នេះ នៅពេលនោះ អ្នកនឹងដឹងថា ព្រះបន្ទូលក្រើនរំឮករបស់ព្រះជាម្ចាស់ គឺជាសេចក្ដីស្រឡាញ់របស់ទ្រង់ចំពោះមនុស្ស ហើយអ្នកនឹងស្អប់ខ្លួនឯងដែលមិនស្ដាប់តាមព្រះបន្ទូលរបស់ព្រះជាម្ចាស់ ស្អប់ខ្លួនឯងដែលខ្វះសតិសម្បជញ្ញៈនិងហេតុផលបែបនេះ។ អ្នកនឹងមានអារម្មណ៍ស្ដាយក្រោយ ហើយបន្ទាប់មក អ្នកនឹងចង់ប្រព្រឹត្តខ្លួនតាមរបៀបថ្មី និងចង់រស់នៅចំពោះព្រះជាម្ចាស់ដោយពិតប្រាកដ ហើយអ្នកនឹងនិយាយក្នុងចិត្តថា៖ «ខ្ញុំមិនអាចធ្វើឱ្យព្រះជាម្ចាស់ឈឺចាប់ទៀតឡើយ។ ព្រះជាម្ចាស់បានថ្លែងព្រះបន្ទូលច្រើនណាស់ ហើយព្រះបន្ទូលគ្រប់ព្រះឱស្ឋ គឺដើម្បីជាប្រយោជន៍ដល់មនុស្ស និងដើម្បីចង្អុលបង្ហាញឱ្យមនុស្សដើរនៅលើផ្លូវត្រឹមត្រូវ។ ព្រះជាម្ចាស់គួរឱ្យស្រឡាញ់ជាខ្លាំង ហើយស័ក្តិសមនឹងឱ្យមនុស្សស្រឡាញ់ទ្រង់ណាស់!» នេះគឺជាការចាប់ផ្ដើមនៃការបំផ្លាស់បំប្រែរបស់មនុស្សហើយ។ ការដែលមានការយល់ឃើញបែបនេះ គឺជារឿងល្អមួយ! ប្រសិនបើអ្នកស្ពឹកស្រពន់ខ្លាំងរហូតដល់ថ្នាក់មិនដឹងរឿងទាំងនេះទេ តើអ្នកមិនមែនកំពុងមានបញ្ហាទេឬអី? សព្វថ្ងៃនេះ មនុស្សដឹងថា គន្លឹះសំខាន់ក្នុងការជឿលើព្រះជាម្ចាស់ គឺត្រូវអានព្រះបន្ទូលរបស់ព្រះជាម្ចាស់ឱ្យបានច្រើន ដឹងថា ការយល់ពីសេចក្ដីពិត គឺជារឿងសំខាន់ជាងគេបំផុត ដឹងថា ការយល់ពីសេចក្ដីពិត និងការស្គាល់ខ្លួនឯង គឺជារឿងបាច់បំផុត និងដឹងថា មានតែការអនុវត្តសេចក្ដីពិត និងការធ្វើឱ្យសេចក្ដីពិតក្លាយជាតថភាពរបស់ពួកគេប៉ុណ្ណោះ ទើបជាការដើរនៅលើផ្លូវត្រឹមត្រូវនៃការជឿលើព្រះជាម្ចាស់។ ដូច្នេះ តើអ្នករាល់គ្នាគិតថា អ្នករាល់គ្នាត្រូវមានបទពិសោធប៉ុន្មានឆ្នាំដើម្បីមានការយល់ដឹង និងមានអារម្មណ៍បែបនេះនៅក្នុងចិត្តរបស់អ្នក? មនុស្សដែលមានប្រាជ្ញាឈ្លាសវៃ ដែលចេះដឹងជ្រៅជ្រះ ដែលមានបំណងប្រាថ្នាចង់បានព្រះជាម្ចាស់ជាខ្លាំង មនុស្សបែបនេះប្រហែលជាអាចកែប្រែខ្លួនពួកបានក្នុងរយៈពេលមួយឆ្នាំ ឬពីរឆ្នាំ ហើយក៏ចាប់ផ្ដើមច្រកចូល។ ប៉ុន្តែ មនុស្សវង្វេងស្មារតី មនុស្សដែលស្ពឹកស្រពន់ និងខ្សោយប្រាជ្ញា មនុស្សដែលខ្វះការយល់ដឹងជ្រៅជ្រះវិញ នឹងចំណាយពេលបីឬប្រាំឆ្នាំនៅក្នុងភាពពុំច្បាស់លាស់ ដោយមិនដឹងខ្លួនថា ពួកគេមិនបានទទួលអ្វីសោះឡើយ។ ប្រសិនបើពួកគេមានសេចក្ដីក្លៀវក្លាក្នុងការបំពេញភារកិច្ចរបស់ខ្លួន ពួកគេអាចចំណាយជាងដប់ឆ្នាំនៅភាពពុំច្បាស់លាស់ ហើយនៅតែមិនទទួលបានអ្វីជាក់ស្ដែង ឬមិនអាចនិយាយពីទីបន្ទាល់បទពិសោធរបស់ពួកគេបានដដែល។ រហូតទាល់តែពួកគេត្រូវបានបណ្ដេញចេញ ឬផាត់ចោល ទើបចុងក្រោយ ពួកគេភ្ញាក់ខ្លួន និងគិតក្នុងចិត្តថា៖ «ខ្ញុំពិតជាគ្មានតថភាពនៃសេចក្ដីពិតពិតមែន។ កន្លងមក ខ្ញុំមិនមែនជាមនុស្សដែលដេញតាមសេចក្ដីពិតនោះទេ!» មកដល់ចំណុចនេះ តើការភ្ញាក់រឮករបស់ពួកគេ មិនមែនយឺតពេលទៅហើយទេ? មនុស្សមួយចំនួនបណ្ដែតបណ្ដោយខ្លួនក្នុងភាពមិនច្បាស់លាស់ ដោយតែងសង្ឃឹមចង់បានថ្ងៃដែលព្រះជាម្ចាស់យាងមក ប៉ុន្តែមិនដែលដេញតាមសេចក្ដីពិតសោះឡើយ។ ហេតុនេះហើយ ដប់ឆ្នាំជាងក៏បានកន្លងផុតទៅ ដោយពួកគេពុំទទួលបានអ្វីទាល់តែសោះ ហើយក៏មិនអាចចែករំលែកទីបន្ទាល់ណាមួយបានដែរ។ ទាល់តែពួកគេត្រូវបានលួសកាត់ ដោះស្រាយជាមួយ និងត្រូវព្រមានខ្លាំងៗ ទើបចុងក្រោយ ពួកគេដឹងថា ព្រះបន្ទូលរបស់ព្រះជាម្ចាស់ចាក់ទម្លុះដួងចិត្តរបស់ពួកគេ។ ដួងចិត្តរបស់ពួកគេពិតជាមានះរឹងរូសមិនព្រមកែពិតមែន! តើឱ្យពួកគេរួចផុតពីការដោះស្រាយជាមួយ ការលួសកាត់ និងដាក់ទោសបានយ៉ាងដូចម្ដេចកើតទៅ? តើឱ្យពួកគេរួចផុតពីការប្រៀនប្រដៅខ្លាំងៗបានយ៉ាងដូចម្ដេចកើតទៅ? តើត្រូវធ្វើបែបណាដើម្បីឱ្យពួកគេដឹងខ្លួន ដើម្បីឱ្យពួកគេមានប្រតិកម្ម? អស់អ្នកណាដែលពុំដេញតាមសេចក្ដីពិតទេ អ្នកនោះនឹងមិនសម្រក់ទឹកភ្នែកឡើយ ទាល់ពួកគេបានឃើញក្ដារមឈូស។ ទាល់តែពួកគេបានធ្វើរឿងអាក្រក់បែបសាតាំងជាច្រើន ទើបពួកគេបានដឹងខ្លួន ហើយពួកគេនិយាយក្នុងចិត្តថា៖ «តើសេចក្ដីជំនឿរបស់ខ្ញុំលើព្រះជាម្ចាស់ត្រូវចប់ហើយមែនទេ? តើព្រះជាម្ចាស់លែងត្រូវការខ្ញុំទៀតហើយមែនទេ? តើខ្ញុំបានទទួលនូវការថ្កោលទោសហើយមែនទេ?» ពួកគេចាប់ផ្ដើមធ្វើការឆ្លុះបញ្ចាំង។ នៅពេលដែលពួកគេអវិជ្ជមាន ពួកគេមានអារម្មណ៍ថា ការជឿព្រះជាម្ចាស់ជាច្រើនឆ្នាំមកនេះ គឺចំណាយពេលឥតប្រយោជន៍មែន ហើយពួកគេពេញដោយការស្ដាយក្រោយ និងមានអារម្មណ៍ចង់បោះបង់ខ្លួនឯងដោយសារក្ដីអស់សង្ឃឹម។ ប៉ុន្តែ នៅពេលដែលពួកគេភ្ញាក់ស្មារតីឡើងវិញ ពួកគេក៏ដឹងថា៖ «តើខ្ញុំមិនមែនបានត្រឹមធ្វើបាបខ្លួនឯងទេឬអី? ខ្ញុំត្រូវតែក្រោកឈរសាជាថ្មី។ មានគេប្រាប់ខ្ញុំថា ខ្ញុំពុំស្រឡាញ់សេចក្ដីពិតទេ។ ហេតុអ្វីបានជាគេប្រាប់ខ្ញុំបែបនេះ? តើខ្ញុំមិនស្រឡាញ់សេចក្ដីពិតយ៉ាងដូចម្ដេចកើតទៅ? អូ មិនបានទេ! ខ្ញុំមិនត្រឹមតែមិនស្រឡាញ់សេចក្ដីពិតប៉ុណ្ណោះទេ ប៉ុន្តែខ្ញុំថែមទាំងមិនអាចអនុវត្តសេចក្ដីពិតដែលខ្ញុំយល់នោះបានទៀតផង! នេះគឺជាការបង្ហាញចេញនូវការនឿយណាយនឹងសេចក្ដីពិតហើយ!» ពេលគិតបែបនេះ ពួកគេក៏មានអារម្មណ៍ស្ដាយក្រោយ និងភ័យខ្លាចខ្លះដែរ៖ «ប្រសិនបើខ្ញុំបន្តធ្វើបែបនេះទៀត ខ្ញុំច្បាស់ជាត្រូវគេដាក់ទោសមិនខាន។ មិនបានទេ ខ្ញុំត្រូវប្រញាប់ប្រែចិត្ត។ មិនត្រូវប្រមាថនិស្ស័យព្រះជាម្ចាស់ឡើយ»។ នៅពេលនោះ តើកម្រិតនៃភាពមានះរឹងរូសមិនព្រមកែរបស់ពួកគេបានកាត់បន្ថយដែរឬទេ? ពួកគេមានអារម្មណ៍ដឹងបាន គឺដូចជាម្ជុលដែលបានចាក់ទម្លុះបេះដូងរបស់ពួកគេដូច្នោះដែរ។ ហើយនៅពេលដែលអ្នកមានអារ្មណ៍បែបនេះ ចិត្តរបស់អ្នកនៅមិនស្ងប់ទេ ហើយអ្នកចាប់ផ្ដើមមានការចាប់អារម្មណ៍នឹងសេចក្ដីពិត។ ហេតុអ្វីបានជាអ្នកមានការចាប់អារម្មណ៍បែបនេះ? ពីព្រោះអ្នកត្រូវការសេចក្ដីពិត។ បើគ្មានសេចក្ដីពិតទេ នៅពេលអ្នកត្រូវគេលួសកាត់និងដោះស្រាយជាមួយ អ្នកមិនអាចចុះចូលឬទទួលយកសេចក្ដីពិតបានឡើយ ហើយនៅពេលអ្នកត្រូវបានគេសាកល្បង នោះអ្នកមិនអាចប្រកាន់ខ្ជាប់នូវទីបន្ទាល់របស់ខ្លួនបានទេ។ ប្រសិនបើអ្នកត្រូវក្លាយជាអ្នកដឹកនាំមែន តើអ្នកនឹងអាចឃាត់ខ្លួនឯងកុំឱ្យធ្វើជាអ្នកដឹកនាំក្លែងក្លាយ និងមិនដើរលើផ្លូវរបស់ពួកទទឹងនឹងព្រះគ្រីស្ទបានទេ? អ្នកនឹងមិនអាចធ្វើបានឡើយ។ តើអ្នកអាចយកឈ្នះលើការមានឋានៈ និងការត្រូវអ្នកដទៃលើកសរសើរបានដែរឬទេ? តើអ្នកអាចយកឈ្នះលើស្ថានភាពដែលអ្នកកំពុងស្ថិតនៅ និងការសាកល្បងដែលបានដាក់មកលើអ្នក បានដែរឬទេ? អ្នកដឹងនិងស្គាល់ខ្លួនឯងច្បាស់ណាស់ ហើយអ្នកនឹងនិយាយថា៖ «ប្រសិនបើខ្ញុំមិនយល់ពីសេចក្ដីពិតទេ ខ្ញុំមិនអាចយកឈ្នះលើរឿងទាំងអស់នេះបានឡើយ។ ខ្ញុំគឺជាសំរាម ខ្ញុំគ្មានសមត្ថភាពអ្វីទេ»។ តើនេះជាចិត្តគំនិតបែបណា? នេះគឺជាតម្រូវការសេចក្ដីពិត។ នៅពេលអ្នកមានសេចក្ដីត្រូវការ នៅពេលអ្នកអស់សង្ឃឹមខ្លាំងបំផុត នោះអ្នកនឹងចង់តែពឹងលើសេចក្ដីពិតតែមួយមុខប៉ុណ្ណោះ។ អ្នកនឹងមានអារម្មណ៍ថា គ្មានអ្នកផ្សេងណាអាចពឹងពាក់បានឡើយ ហើយថា មានតែការពឹងលើសេចក្ដីពិតតែមួយមុខប៉ុណ្ណោះ ទើបអាចដោះស្រាយបញ្ហារបស់អ្នក និងអាចឱ្យអ្នកឆ្លងកាត់ការលួសកាត់ និងការដោះស្រាយជាមួយ ព្រមទាំងការល្បងល និងសេចក្ដីល្បួងផ្សេងៗបាន ហើយជួយឱ្យអ្នកឆ្លងផុតស្ថានភាពទាំងអស់បាន។ ហើយកាលណាអ្នកពឹងផ្អែកលើសេចក្ដីពិតកាន់តែច្រើន នោះអ្នកនឹងកាន់តែមានអារម្មណ៍ថា សេចក្ដីពិត គឺល្អ មានប្រយោជន៍ និងជួយអ្នកបានច្រើនបំផុត ហើយសេចក្ដីពិតអាចជួយដោះស្រាយគ្រប់ទាំងការលំបាករបស់អ្នកបានទាំងអស់។ នៅពេលនោះ អ្នកនឹងចាប់ផ្ដើមស្រេកឃ្លានចង់បានសេចក្ដីពិតមិនខាន។ នៅពេលដែលមនុស្សឈានដល់ចំណុចនេះ តើនិស្ស័យពុករលួយរបស់ពួកគេចាប់ផ្ដើមរលាយបាត់ ឬផ្លាស់ប្ដូរបន្តិចម្ដងៗហើយឬនៅ? ចាប់ពីពេលដែលពួកគេយល់និងទទួលយកសេចក្ដីពិត របៀបដែលពួកគេគិតពីអ្វីៗចាប់ផ្ដើមមានការផ្លាស់ប្ដូរ ហើយបន្ទាប់មក និស្ស័យរបស់ពួកគេ ក៏ចាប់ផ្ដើមផ្លាស់ប្ដូរដែរ។ នេះគឺជាដំណើរការមួយសន្សឹមៗ។ នៅដំណាក់កាលដំបូង មនុស្សមិនអាចដឹងពីការផ្លាស់ប្ដូរដ៏តិចតួចស្ដួចស្ដើងនេះបានទេ ប៉ុន្តែ នៅពេលពួកគេយល់ច្បាស់ និងអាចអនុវត្តសេចក្ដីពិតបានពិតប្រាកដ នោះនឹងចាប់ផ្ដើមមានការផ្លាស់ប្ដូរសំខាន់ៗ ហើយពួកគេអាចមានអារម្មណ៍ដឹងពីការផ្លាស់ប្ដូរនោះមិនខាន។ ចាប់ពីចំណុចដែលមនុស្សចាប់ផ្ដើមមានការទន្ទឹងរង់ចាំនិងការស្រេកឃ្លានចង់បានសេចក្ដីពិត និងប្រាថ្នាចង់ស្វែងរកសេចក្ដីពិត មកដល់ចំណុចដែលមានរឿងអ្វីកើតឡើងមកលើពួកគេ ហើយពួកគេអាចអនុវត្តសេចក្ដីពិត ផ្អែកតាមការយល់ដឹងរបស់ពួកគេអំពីសេចក្ដីពិតនោះ និងអាចបំពេញតាមបំណងព្រះហឫទ័យរបស់ព្រះជាម្ចាស់បាន ហើយមិនធ្វើអ្វីទៅតាមបំណងផ្ទាល់ខ្លួនរបស់ពួកគេ និងអាចយកឈ្នះលើបំណងផ្ទាល់ខ្លួន និងយកឈ្នះលើភាពក្រអឺតក្រទម ការបះបោរ ភាពមានះរឹងរូសមិនព្រមកែ និងចិត្តផិតក្បត់របស់ពួកគេបាន ពេលនោះ តើសេចក្ដីពិតមិនមែនក្លាយជាជីវិតរបស់ពួកគេបន្តិចម្ដងៗទេឬអី? ហើយនៅពេលដែលសេចក្ដីពិតក្លាយជាជីវិតរបស់អ្នក នោះនិស្ស័យក្រអឺតក្រទម បះបោរ មានះរឹងរូសមិនព្រមកែ និងផិតក្បត់នៅក្នុងខ្លួនអ្នក នឹងលែងជាជីវិតរបស់អ្នកទៀតហើយ ហើយក៏មិនអាចគ្រប់គ្រងលើអ្នកបានទៀតដែរ។ ហើយនៅពេលនោះ តើអ្វីដែលដឹកនាំការប្រព្រឹត្តរបស់អ្នកទៅ? គឺព្រះបន្ទូលរបស់ព្រះជាម្ចាស់។ នៅពេលដែលព្រះបន្ទូលរបស់ព្រះជាម្ចាស់បានក្លាយជាជីវិតរបស់អ្នក តើមានការផ្លាស់ប្ដូរហើយឬនៅ? (មានហើយ។) ហើយបន្ទាប់មកទៀត កាលណាអ្នកផ្លាស់ប្ដូរកាន់តែច្រើន នោះអ្វីៗនឹងកាន់តែប្រសើរ។ និស្ស័យរបស់មនុស្សផ្លាស់ប្ដូរតាមដំណើរបែបនេះឯង ហើយការសម្រេចលទ្ធផលនេះ ត្រូវការពេលវេលាយូរ។

ត្រង់ថាតើការផ្លាស់ប្ដូរនិស្ស័យនោះ ត្រូវការពេលយូរប៉ុនណា គឺអាស្រ័យលើបុគ្គលនោះខ្លួនឯង។ ពុំមានពេលវេលាកំណត់សម្រាប់រឿងនេះឡើយ។ ប្រសិនបើអ្នកនោះជាអ្នកដែលស្រឡាញ់និងដេញតាមសេចក្ដីពិត នោះការផ្លាស់ប្ដូរនិស្ស័យរបស់ពួកគេ នឹងអាចឃើញលទ្ធផលក្នុងពេលប្រាំពីរ ប្រាំបី ឬដប់ឆ្នាំ។ ប្រសិនបើពួកគេមានគុណសម្បត្តិមធ្យម ហើយមានឆន្ទៈក្នុងការដេញតាមសេចក្ដីពិត នោះអាចត្រូវការពេលប្រហែលដប់ប្រាំ ឬម្ភៃឆ្នាំ ទម្រាំអាចមើលឃើញការផ្លាស់ប្ដូរនិស្ស័យរបស់ពួកគេបាន។ អ្វីដែលជាគន្លឹះសំខាន់ គឺការតាំងចិត្តរបស់មនុស្សក្នុងការដេញតាមសេចក្ដីពិត និងថាតើពួកគេមានការយល់ដឹងជ្រាលជ្រៅប៉ុនណា ទាំងនេះគឺជាកត្ដាកំណត់។ និស្ស័យពុករលួយគ្រប់ប្រភេទ មាននៅក្នុងខ្លួនមនុស្សគ្រប់គ្នា គ្រាន់តែមានកម្រិតខុសគ្នាប៉ុណ្ណោះ។ និស្ស័យទាំងនោះ ជាធម្មជាតិរបស់មនុស្ស ហើយវាចាក់ឫសយ៉ាងជ្រៅ។ ក៏ប៉ុន្តែ តាមរយៈការដេញតាម និងការអនុវត្តសេចក្ដីពិត និងតាមរយៈការទទួលយកការជំនុំជម្រះ និងការវាយផ្ចាលពីព្រះជាម្ចាស់ តាមរយៈការដោះស្រាយជាមួយនិងការលួសកាត់ និងតាមរយៈការទទួលយកការល្បងល និងការបន្សុទ្ធពីព្រះជាម្ចាស់ នោះការផ្លាស់ប្ដូរនិស្ស័យគ្របយ៉ាង អាចសម្រេចបានក្នុងកម្រិតខុសៗគ្នា។ មនុស្សខ្លះនិយាយថា៖ «ប្រសិនបើអ្វីៗ គឺបែបនោះមែន ដូច្នេះ តើការផ្លាស់ប្ដូរនិស្ស័យមិនមែនគ្រាន់តែត្រូវការពេលវេលាទេឬអី? នៅពេលដែលពេលវេលាមកដល់ ខ្ញុំនឹងដឹងថា អ្វីជាការផ្លាស់ប្ដូរនិស្ស័យហើយ ហើយខ្ញុំអាចចូលទៅក្នុងបានមិនខាន»។ តើករណីគឺបែបនេះមែនឬ? (អត់ទេ។) មិនមែនជាដាច់ខាត។ ប្រសិនបើពេលវេលា គឺជាអ្វីគ្រប់យ៉ាងដែលសម្រេចនូវការផ្លាស់ប្ដូរនិស្ស័យមែន នោះមនុស្សគ្រប់គ្នាដែលបានជឿលើព្រះជាម្ចាស់ពេញមួយជីវិតរបស់ខ្លួន គួរណាស់តែបានសម្រេចនូវការផ្លាស់ប្ដូរនិស្ស័យរបស់ពួកគេហើយ។ ប៉ុន្តែ តើអ្វីៗពិតជាបែបនេះទេ? តើមនុស្សទាំងនេះបានទទួលសេចក្ដីពិតហើយឬនៅ? តើពួកគេបានសម្រេចនូវការផ្លាស់ប្ដូរនិស្ស័យរបស់ពួកគេហើយឬនៅ? ពួកគេមិនទាន់សម្រេចនៅឡើយទេ។ មនុស្សដែលជឿលើព្រះជាម្ចាស់ គឺច្រើនដូចជារោមដុះលើគោបា ប៉ុន្តែ មនុស្សដែលបានផ្លាស់ប្ដូរនិស្ស័យរបស់ខ្លួនរួច គឺកម្រនឹងមានដូចជាសេះដុះស្នែងអ៊ីចឹង។ ដើម្បីឱ្យនិស្ស័យរបស់មនុស្សមានការផ្លាស់ប្ដូរពិតប្រាកដ ពួកគេត្រូវពឹងលើការដេញតាមសេចក្ដីពិតដើម្បីសម្រេចរឿងនេះឱ្យបាន។ ពួកគេត្រូវប្រោសឱ្យបានគ្រប់លក្ខណ៍តាមរយៈការពឹងលើកិច្ចការរបស់ព្រះវិញ្ញាណបរិសុទ្ធ។ ការផ្លាស់ប្ដូរនិស្ស័យអាចសម្រេចទៅបាន តាមរយៈការដេញតាមសេចក្ដីពិត។ ម្យ៉ាងវិញទៀត មនុស្សត្រូវលះបង់តម្លៃ ហើយនៅពេលនិយាយដល់ការដេញតាមសេចក្ដីពិត គឺពួកគេត្រូវតែលះបង់តម្លៃ ហើយទំហំនៃសេចក្ដីទុក្ខដើម្បីទទួលបានសេចក្ដីពិត គឺមិនតិចនោះទេ។ បន្ថែមលើនេះ ពួកគេត្រូវទទួលបានការបញ្ជាក់ពីព្រះជាម្ចាស់ថាជាប្រភេទមនុស្សត្រឹមត្រូវ ជាមនុស្សម្នាក់ដែលមានចិត្តសប្បុរស និងជាមនុស្សម្នាក់ដែលស្រឡាញ់ព្រះជាម្ចាស់ពិតប្រាកដ ដើម្បីឱ្យព្រះវិញ្ញាណបរិសុទ្ធកែខៃ និងប្រោសពួកគេឱ្យបានគ្រប់លក្ខណ៍។ កិច្ចសហប្រតិបត្តិការរបស់មនុស្សមិនអាចខ្វះបានឡើយ ក៏ប៉ុន្តែ ការទទួលបានកិច្ចការរបស់ព្រះវិញ្ញាណបរិសុទ្ធ គឺរឹតតែសំខាន់ចាំបាច់ទៅទៀត។ ប្រសិនបើមនុស្សពុំដេញតាម ឬស្រឡាញ់សេចក្ដីពិតទេ ប្រសិនបើពួកគេមិនដែលដឹងថា ត្រូវយកចិត្តទុកដាក់នឹងបំណងព្រះហឫទ័យរបស់ព្រះជាម្ចាស់តាមរបៀបណា កាន់តែមិនដឹងថាត្រូវស្រឡាញ់ព្រះជាម្ចាស់យ៉ាងដូចម្ដេច ក៏គ្មានសេចក្ដីស្រឡាញ់ចំពោះអ្នកដទៃ ហើយជាពិសេស ប្រសិនបើពេលកំពុងបំពេញភារកិច្ចរបស់ខ្លួន ពួកគេគ្មានការលះបង់ទេ នោះព្រះជាម្ចាស់នឹងមិនសព្វព្រះទ័យពួកគេឡើយ ហើយព្រះជាម្ចាស់ក៏មិនប្រោសពួកគេឱ្យគ្រប់លក្ខណ៍នោះដែរ។ ដូច្នេះ មនុស្សមិនត្រូវធ្វើការអះអាងទាំងងងឹតងងុលនោះទេ តែត្រូវយល់ពីបំណងព្រះហឫទ័យរបស់ព្រះជាម្ចាស់។ មិនថាព្រះជាម្ចាស់មានបន្ទូលបែបណា ឬធ្វើអ្វីនោះទេ ពួកគេត្រូវតែអាចស្ដាប់បង្គាប់ និងការពារកិច្ចការរបស់ពួកជំនុំឱ្យបាន ចិត្តរបស់ពួកគេត្រូវតែត្រឹមត្រូវ ហើយមានតែពេលនោះទេ ទើបព្រះវិញ្ញាណបរិសុទ្ធបំពេញកិច្ចការ។ ប្រសិនបើមនុស្សប្រាថ្នាចង់ឱ្យព្រះជាម្ចាស់ប្រោសឱ្យគ្រប់លក្ខណ៍ នោះពួកគេត្រូវតែមានចិត្តដែលស្រឡាញ់ព្រះជាម្ចាស់ ជាចិត្តដែលស្ដាប់បង្គាប់ព្រះជាម្ចាស់ ចិត្តដែលកោតខ្លាចព្រះជាម្ចាស់ ហើយនៅពេលកំពុងបំពេញភារកិច្ចរបស់ខ្លួន ពួកគេត្រូវតែស្មោះត្រង់នឹងព្រះជាម្ចាស់ និងធ្វើឱ្យព្រះជាម្ចាស់បានគាប់ព្រះហឫទ័យ។ មានតែពេលនោះទេ ទើបពួកគេនឹងអាចទទួលបានកិច្ចការរបស់ព្រះវិញ្ញាណបរិសុទ្ធ។ នៅពេលមនុស្សមានកិច្ចការរបស់ព្រះវិញ្ញាណបរិសុទ្ធ ពួកគេនឹងទទួលបានការបំភ្លឺ នៅពេលដែលពួកគេអានព្រះបន្ទូលរបស់ព្រះជាម្ចាស់ ហើយពេលពួកគេមានបញ្ហា ពួកគេនឹងមានផ្លូវដើម្បីអនុវត្តសេចក្ដីពិត និងមានគោលការណ៍ក្នុងការបំពេញភារកិច្ចរបស់ពួកគេ ព្រះជាម្ចាស់នឹងណែនាំពួកគេ ហើយមិនថាពួកគេរងទុក្ខច្រើនប៉ុនណាទេ ក៏ដួងចិត្តរបស់ពួកគេពេញដោយក្ដីអំណរនិងក្ដីសុខសាន្តដែរ។ នៅពេលពួកគេឆ្លងកាត់ការណែនាំពីព្រះវិញ្ញាណបរិសុទ្ធតាមរបៀបនេះបានដប់ឬម្ភៃឆ្នាំ នោះពួកគេនឹងមានការផ្លាស់ប្ដូរដោយពុំដឹងខ្លួន។ កាលណាមានការផ្លាស់ប្ដូរកាន់តែលឿន នោះក៏ឆាប់មានសេចក្ដីសុខសាន្តដែរ។ កាលណាមានការផ្លាស់ប្ដូរកាន់តែលឿន នោះពួកគេក៏ឆាប់មានសេចក្ដីរីករាយដែរ។ ទាល់តែពេលដែលនិស្ស័យរបស់មនុស្សផ្លាស់ប្ដូរ ទើបពួកគេអាចស្វែងរកសេចក្ដីស្ងប់សុខនិងសេចក្ដីអំណរបាន ហើយមានតែពេលនោះទេ ទើបពួកគេអាចដឹកនាំជីវិតដែលមានក្ដីរីករាយពិតប្រាកដបាន។ អស់អ្នកណាដែលពុំដេញតាមសេចក្ដីពិតទេ អ្នកនោះគ្មានសេចក្ដីស្ងប់សុខឬសេចក្ដីអំណរខាងវិញ្ញាណឡើយ ពេលវេលារបស់ពួកគេកាន់តែគ្មានន័យទៅៗ ហើយកាន់តែពិបាកទ្រាំទៅៗ។ អស់អ្នកណាដែលជឿលើព្រះជាម្ចាស់ ប៉ុន្តែពុំដេញតាមសេចក្ដីពិតទេ អ្នកនោះនឹងមានពេលវេលាពេញទៅដោយការឈឺចាប់ និងសេចក្ដីទុក្ខ។ ដូច្នេះហើយ នៅពេលដែលមនុស្សជឿលើព្រះជាម្ចាស់ គ្មានអ្វីដែលសំខាន់ជាងការទទួលបានសេចក្ដីពិតឡើយ។ ទទួលបានសេចក្ដីពិត គឺទទួលបានជីវិត ហើយទទួលបានសេចក្ដីពិតកាន់តែឆាប់ នោះកាន់តែប្រសើរ។ បើគ្មានសេចក្ដីពិតទេ ជីវិតមនុស្សក៏គ្មានន័យខ្លឹមសារដែរ។ ទទួលបានសេចក្ដីពិត គឺស្វែងរកសេចក្ដីស្ងប់សុខនិងសេចក្ដីអំណរ គឺដើម្បីអាចរស់នៅចំពោះព្រះជាម្ចាស់ ដើម្បីទទួលបានការបំភ្លឺ ការណែនាំ និងការដឹកនាំពីកិច្ចការរបស់ព្រះវិញ្ញាណបរិសុទ្ធ។ ក្នុងចិត្តរបស់អ្នក នឹងកាន់តែមានពន្លឺច្រើនឡើងៗ ហើយសេចក្ដីជំនឿរបស់អ្នកលើព្រះជាម្ចាស់ នឹងកាន់តែច្រើនឡើងៗ។ ដូច្នេះ ពេលនេះ តើអ្នកយល់ពីសេចក្ដីពិតពាក់ព័ន្ធនឹងការផ្លាស់ប្ដូរនិស្ស័យនេះបានច្បាស់លាស់ហើយឬនៅ? (ពេលនេះ ពួកយើងយល់ហើយ។) ប្រសិនបើអ្នកពិតជាយល់ច្បាស់មែន ដូច្នេះ អ្នកមានផ្លូវមួយហើយ ហើយអ្នកក៏ដឹងថាត្រូវធ្វើយ៉ាងម៉េចដើម្បីដេញតាមសេចក្ដីពិតឱ្យមានប្រសិទ្ធភាពដែរ។

ថ្ងៃទី២៨ ខែមេសា ឆ្នាំ២០១៧


មានតែតាមរយៈការយល់ដឹងពីសេចក្តីពិតប៉ុណ្ណោះ ទើបមនុស្សអាចស្គាល់ពីកិច្ចការរបស់ព្រះជាម្ចាស់បាន

ព្រះជាម្ចាស់មានអធិបតេយ្យភាពលើវាសនារបស់មនុស្សជាតិទាំងអស់ និងលើគ្រប់យ៉ាងនៅក្នុងចក្រវាលនេះ។ ចំពោះអធិបតេយ្យភាពរបស់ព្រះជាម្ចាស់ តើមនុស្សមើលឃើញការពិតអ្វីខ្លះ? មិនថាពិភពលោកធំប៉ុនណា ឬចក្រវាលនេះធំខ្លាំងប៉ុនណានោះទេ រាប់ចាប់តាំងពីអ្វីៗដែលធំបំផុត រហូតដល់អ្វីៗដែលតូចបំផុត ព្រះជាម្ចាស់មានអធិបតេយ្យភាពលើរបស់គ្រប់យ៉ាង និងចាត់ចែងរបស់សព្វសារពើទាំងអស់។ មិនថាមនុស្សមានបំណងប្រាថ្នា មហិច្ឆតា ការចង់បាន ឬមិនថាពួកគេមានបំណងបង្កើតទិសដៅបែបណាទេ នៅកន្លែងណាដែលព្រះជាម្ចាស់ទ្រង់គង់នៅ អធិបតេយ្យភាព និងការចាត់ចែងរបស់ទ្រង់ទាំងអស់ មិនរងឥទ្ធិពលដោយសារអ្វីទាំងអស់នេះសូម្បីបន្តិចណាឡើយ។ តើព្រះជាម្ចាស់មានគោលការណ៍អ្វីខ្លះដើម្បីមានអធិបតេយ្យភាពនិងចាត់ចែងរបស់សព្វសារពើ? តើគោលការណ៍នោះផ្អែកលើមូលដ្ឋានអ្វី? ក្នុងការដែលព្រះជាម្ចាស់ធ្វើអ្វីទាំងអស់នេះ តើព្រះជាម្ចាស់មានគោលដៅអ្វី? តើគោលដៅនោះពាក់ព័ន្ធជុំវិញរឿងអ្វី? (ពាក់ព័ន្ធជុំវិញផែនការគ្រប់គ្រងរបស់ព្រះជាម្ចាស់។) ចម្លើយនេះគឺត្រឹមត្រូវហើយ។ គ្រប់យ៉ាងដែលព្រះជាម្ចាស់ធ្វើ គឺពាក់ព័ន្ធជុំវិញផែនការគ្រប់គ្រងរបស់ទ្រង់។ សម្ដីទាំងនេះហាក់រៀងភាន់ច្រឡំបន្តិច ប៉ុន្តែវាមានន័យបង្កប់ជ្រាលជ្រៅណាស់។ ខ្ញុំចង់បានន័យថា គ្រប់កិច្ចការដែលព្រះជាម្ចាស់បំពេញ មិនប្រែប្រួលទៅតាមបំណងប្រាថ្នារបស់មនុស្សឡើយ។ អធិបតេយ្យភាព និងការចាត់ចែងរបស់ព្រះជាម្ចាស់ វិធីដែលទ្រង់ចាត់ចែងបណ្ដាប្រទេស មនុស្ស ឬក្រុមជាតិសាសន៍ ឬអ្វីៗដែលទ្រង់រៀបចំឱ្យកើតឡើងនៅកន្លែងណាមួយ មិនប្រែប្រួលទៅតាមបំណងប្រាថ្នារបស់មនុស្សឡើយ។ ព្រះជាម្ចាស់មិនស្ថិតក្រោមការដាក់កំហិតនៃពេលវេលា លំហ ភូមិសាស្រ្ត ឬមនុស្សឡើយ។ គ្រប់យ៉ាងដែលទ្រង់បំពេញ គឺត្រូវធ្វើឡើងស្របទៅតាមផែនការរបស់ទ្រង់ទាំងស្រុង ហើយគ្មានមនុស្សណាអាចប្រឆាំង ឬរំខានបានឡើយ។ មិនថាអ្នកសុខចិត្តឬអត់នោះទេ ហើយមិនថាមនុស្សមានសេចក្ដីប្រាថ្នាជាក់លាក់បែបណាទេ ឬជាក្រុមជាតិសាសន៍ជាក់លាក់ណាឡើយ គ្មានមនុស្សណា ឬរបស់ណាដែលអាចរំខាន បំផ្លាញ ឬផ្លាស់ប្ដូរអ្វីដែលបានព្រះជាម្ចាស់បានសម្រេចព្រះទ័យធ្វើរួចហើយនោះបានឡើយ។ (យើងបានរៀនពីសិទ្ធិអំណាចរបស់ព្រះជាម្ចាស់រួចហើយ។) នេះគឺជាសិទ្ធិអំណាចរបស់ព្រះជាម្ចាស់។ ចាប់តាំងពីគ្រាដំបូងដែលព្រះជាម្ចាស់បានបង្កើតមនុស្ស រហូតដល់ពេលដែលពួកគេចម្រើនធំធាត់មួយដំណាក់ម្ដងៗ មនុស្សជាតិបានក្ដោបក្រសោបរាស្រ្តរើសតាំងរបស់ព្រះជាម្ចាស់ ពួកសាសន៍ដទៃ និងអ្នកដែលប្រឆាំងទាស់នឹងព្រះជាម្ចាស់។ ព្រះជាម្ចាស់ចាត់ទុកមនុស្សប្រភេទទាំងអស់នេះថាជាមនុស្ស ប៉ុន្តែតើទ្រង់ប្រព្រឹត្តដាក់ប្រភេទមនុស្សខុសគ្នាតាមរបៀបខុសគ្នាដែរឬទេ? តើព្រះជាម្ចាស់ដឹកនាំរាស្រ្តរើសតាំងរបស់ទ្រង់តាមវិធីជាក់លាក់ណាមួយដែរឬទេ? (មែនហើយ ទ្រង់ដឹកនាំតាមវិធីខុសៗគ្នា។) ព្រះជាម្ចាស់ប្រព្រឹត្តដាក់រាស្រ្តរើសតាំងរបស់ទ្រង់ ខុសពីទ្រង់ប្រព្រឹត្តដាក់មនុស្សដទៃ។ ប៉ុន្តែក្នុងចំណោមរាស្រ្តរើសតាំងរបស់ព្រះជាម្ចាស់ មានមនុស្សខ្លះអាចដើរតាម និងស្ដាប់បង្គាប់ទ្រង់បាន ហើយមានអ្នកខ្លះមិនស្ដាប់បង្គាប់ ហើយទាស់ទទឹងនឹងទ្រង់។ ដូច្នេះ តើព្រះជាម្ចាស់ប្រព្រឹត្តដាក់ពួកគេយ៉ាងដូចម្ដេចវិញ? តើព្រះជាម្ចាស់ទ្រង់ព្រះតម្រិះបែបណាចំពោះទស្សនៈរបស់ពួកគេចំពោះទ្រង់? (ព្រះជាម្ចាស់ពេញដោយសេចក្ដីមេត្ដាករុណា និងសេចក្ដីស្រឡាញ់ចំពោះអ្នកដែលស្ដាប់បង្គាប់ទ្រង់ ប៉ុន្តែនៅពេលមនុស្សមិនស្ដាប់បង្គាប់ ឬទាស់ទទឹងនឹងទ្រង់ នោះព្រះអង្គនឹងអនុវត្តនិស្ស័យសុចរិតរបស់ទ្រង់មកលើពួកគេ។) ត្រឹមត្រូវណាស់។ មិនថាអ្នកគិតថាខ្លួនអ្នកជារាស្ដ្ររើសតាំងរបស់ព្រះជាម្ចាស់ឬអត់ទេ ឬជាមនុស្សម្នាក់ក្នុងចំណោមអ្នកដើរតាមទ្រង់ឬអត់នោះទេ ឬបានចូលរួមចំណែកតាមវិធីខ្លះដល់ដំណាក់របស់ព្រះជាម្ចាស់ឬអត់នោះទេ ត្រង់កន្លែងណាដែលព្រះជាម្ចាស់ទ្រង់គង់នៅ នោះព្រះអង្គពុំទតមើលរបស់ខាងក្រៅនេះឡើយ។ ព្រះជាម្ចាស់មាននិស្ស័យសុចរិត ហើយមានគោលការណ៍នៅក្នុងប្រព្រឹត្តចំពោះមនុស្ស៖ អស់អ្នកណាដែលគួរជំនុំជម្រះ អ្នកនោះក៏ត្រូវជំនុំជម្រះ អស់អ្នកណាដែលគួរដាក់ទោស អ្នកនោះក៏ត្រូវដាក់ទោស ហើយអស់អ្នកណាដែលគួរបំផ្លាញចោល អ្នកនោះក៏ត្រូវបំផ្លាញចោល។ ឧទាហរណ៍ ពាក់ព័ន្ធនឹងការពិតដែលពួកសាសន៍យូដាត្រូវបានបណ្ដេញចេញពីស្រុកយូដា និងដំណឹងល្អអំពីនគរស្ថានសួគ៌របស់ព្រះអម្ចាស់យេស៊ូវដែលត្រូវបានផ្សាយទៅកាន់ពួកសាសន៍ដទៃ តើមានអ្វីដែលវាយប្រហារដល់អ្នករាល់គ្នា? តាមសញ្ញាណ និងការស្រមើស្រមៃរបស់មនុស្ស និងតាមសាសនាយូដា មានតែពួកសាសន៍យូដាប៉ុណ្ណោះដែលជារាស្រ្តរើសតាំងរបស់ព្រះជាម្ចាស់។ ពួកគេគឺជាបុត្រាបុត្រីដ៏មានតម្លៃរបស់ព្រះជាម្ចាស់ ហើយជាមនុស្សដែលព្រះជាប់ព្រះទ័យជាមួយខ្លាំងបំផុត។ ពួកគេជាកែវព្រះនេត្ររបស់ទ្រង់។ យោងតាមសម្ដីរបស់មនុស្ស ពួកសាសន៍យូដា គឺជាបុត្រាបុត្រីដែលទ្រង់ស្រឡាញ់ខ្លាំងបំផុត ហើយមនុស្សគួរចាត់ទុកគេដូចជាកូនជាទីស្រឡាញ់ និងការពារកូនរបស់ពួកគេ ហើយមិនត្រូវឱ្យអ្នកណាធ្វើឱ្យគេឈឺចាប់ ឬខូចខិលបែបណាមួយឡើយ។ មនុស្សគិតថា មិនថាពួកសាសន៍យូដាអធិស្ឋានសូមអ្វីនោះទេ ព្រះជាម្ចាស់នឹងប្រទានដល់ពួកគេ ហើយប្រទានដល់ពួកគេច្រើនជាងអ្វីដែលពួកគេទូលសូម ឬស្រមើស្រមៃទៅទៀត។ ប៉ុន្តែ តើនោះជាអ្វីដែលព្រះជាម្ចាស់បានធ្វើដែរឬទេ? (មិនមែនទេ។) ដូច្នេះ តើព្រះជាម្ចាស់បានធ្វើអ្វីខ្លះ? ដោយសារពួកសាសន៍យូដាបានឆ្កាងព្រះអម្ចាស់យេស៊ូវទៅនឹងឈើឆ្កាង ព្រះជាម្ចាស់ទ្រង់ក្រោធជាខ្លាំង ហើយធ្វើឱ្យពួករ៉ូម៉ាំងបញ្ជូនកងទ័ពទៅឈ្លានពានស្រុកយូដា និងបណ្ដេញពួកសាសន៍យូដាចេញពីស្រុកកំណើតរបស់ពួកគេ។ នោះគឺជារូបភាពនៃការកាប់សម្លាប់គ្នានិងការសម្លាប់រង្គាល។ មនុស្សច្រើនរាប់មិនអស់បានស្លាប់ ហើយឈាមហូរដូចជាទន្លេ។ វិធីតែម្យ៉ាងគត់ដែលពួកសាសន៍យូដារួចជីវិត គឺត្រូវគេចខ្លួនទៅកាន់បណ្ដាប្រទេសជាច្រើននៅជុំវិញពិភពលោក។ តាមរយៈការពិតនេះ តើអ្នករាល់គ្នាបានឃើញពីសារជាតិអ្វីខ្លះក្នុងនិស្ស័យរបស់ព្រះជាម្ចាស់? (គឺថានិស្ស័យសុចរិតរបស់ព្រះជាម្ចាស់ ពុំអត់ឱនចំពោះការប្រមាថឡើយ។) សូមកុំទាន់ចាប់ផ្ដើមនិយាយអំពីនិស្ស័យរបស់ព្រះជាម្ចាស់អី សូមយើងប្រើមនុស្សមកធ្វើជាឧទាហរណ៍សិន។ នៅក្នុងជីវិតជាក់ស្ដែង ប្រសិនបើនរណាម្នាក់មានកូនដែលពួកគេស្រឡាញ់ខ្លាំងបំផុត និងចង់ឱ្យកូននោះទទួលមរតកទ្រព្យរបស់ពួកគេ និងអ្វីដែលពួកគេមាន តើពួកគេនឹងធ្វើបែបណា? រឿងមួយគឺ ពួកគេនឹងតឹងរឹងចំពោះកូននោះ ដើម្បីឱ្យកូននោះធំឡើងក្លាយជាមនុស្សជោគជ័យ និងអាចជំនួសដៃជើងឪពុកម្ដាយរបស់គេបាន។ ប៉ុន្តែអ្វីដែលសំខាន់ជាងនេះគឺ ពួកគេនឹងការពារកូននោះ ហើយមិនឱ្យកូននោះធ្លាក់ចូលក្នុងការធ្វើបាប ឬគ្រោះថ្នាក់អ្វីឡើយ។ គោលបំណងនៃការធ្វើបែបនេះ គឺដើម្បីឱ្យកូននោះអាចរស់នៅ និងទទួលមរតកគ្រប់យ៉ាងដែលឪពុកម្ដាយគេមាន។ តើមានអ្វីដែលជំរុញលើកទឹកចិត្តមនុស្សឱ្យធ្វើរឿងទាំងអស់នេះ? តើមនុស្សប្រព្រឹត្តដាក់កូនដែលពួកគេមិនស្រឡាញ់ ឬមនុស្សចម្លែកមុខតាមរបៀបដូចគ្នានេះដែរឬទេ? តើពួកគេធ្វើដូចគ្នាដែរឬទេ? (អត់ទេ ពួកគេមិនធ្វើដូចគ្នាឡើយ។) ជាក់ស្ដែងណាស់ គ្រប់យ៉ាងដែលមនុស្សធ្វើសម្រាប់កូនដែលពួកគេស្រឡាញ់ជាងគេ គឺទទួលបានការជំរុញចិត្តពីភាពអាត្មានិយម មនោសញ្ចេតនា និងចំណង់ផ្ទាល់ខ្លួន។ អ្វីទាំងអស់នេះ ជាផ្នែកនៃសារជាតិនៃធម្មជាតិរបស់មនុស្ស។ តើនៅក្នុងមនោសញ្ចេតនា និងភាពអាត្មានិយមរបស់មនុស្សមានសេចក្ដីពិតដែរឬទេ? តើមានយុត្តិធម៌ដែរឬទេ? (គ្មាននោះទេ។) មនុស្សបង្ហាញពីខ្លួនឯងតាមរបៀបនោះឯង។ ប៉ុន្តែមើលពីកិច្ចការដែលព្រះជាម្ចាស់ធ្វើនៅទ្វីបអាស៊ី អឺរ៉ុប និងអាមេរិក គឺព្រះជាម្ចាស់សព្វព្រះទ័យឱ្យរាស្រ្តរើសតាំងរបស់ទ្រង់ ពោលគឺពួកសាសន៍យូដា ទៅផ្សាយដំណឹងល្អពីស្រុកយូដាទៅកាន់ពួកសាសន៍ដទៃនៅជុំវិញពិភពលោក។ តើពួកគេនឹងត្រូវផ្សាយដំណឹងល្អនោះតាមរបៀបណា? ព្រះជាម្ចាស់ប្រើវិធីសាស្រ្តមួយដែលឱ្យពួកឈ្លានពានជាតិសាសន៍ដទៃ ធ្វើការឆ្មក់ចូល និងកាន់កាប់ទឹកដីរបស់ពួកសាសន៍យូដា ដោយបណ្ដេញពួកសាសន៍យូដា ជាអ្នកដែលផ្សាយដំណឹងអំពីព្រះយេស៊ូវដ៏ជាព្រះសង្គ្រោះដែលកំពុងរស់នៅទីនោះចេញ និងធ្វើឱ្យពួកគេបាត់បង់ស្រុកកំណើត មិនអាចត្រឡប់មកវិញបាន។ ក្រោយមក ពួកគេសាសន៍យូដាបានទៅរស់នៅតាមគ្រប់ទីកន្លែងនៃផែនដីនេះ ដែលនៅទីនោះ ពួកគេបានរួចជីវិត និងចាប់ផ្ដើមផ្សាយដំណឹងល្អអំពីព្រះយេស៊ូវដ៏ជាព្រះសង្គ្រោះ រហូតដល់ដំណឹងល្អនោះបានផ្សាយទៅគ្រប់ប្រទេសនៅក្នុងពិភពលោកបន្តិចម្ដងៗ និងទៅគ្រប់ជ្រុងជ្រោយនៃផែនដីនេះ។ ចំណុចនេះបញ្ជាក់ពីការពិតមួយថា៖ កិច្ចការរបស់ព្រះជាម្ចាស់ គឺពិតប្រាកដខ្លាំងណាស់។ តើចំណុចនេះត្រូវបង្ហាញឱ្យឃើញត្រង់កន្លែងណា? នៅក្នុងការពិតដែលព្រះជាម្ចាស់បានជ្រើសប្រើវិធីសាស្រ្តពិសេស និងខុសពីធម្មតា ដើម្បីរុញច្រានពួកសាសន៍អ៊ីស្រាអែលឱ្យចេញទៅកាន់ប្រទេសផ្សេងៗគ្នាជាច្រើន និងផ្សាយដំណឹងល្អអំពីព្រះអម្ចាស់យេស៊ូវ។ ប្រសិនបើទ្រង់បណ្ដោយឱ្យពួកសាសន៍អ៊ីស្រាអែលធ្វើការសម្រេចចិត្ត ដើម្បីផ្លាស់ទីទៅកាន់គ្រប់ប្រទេស ផ្សាយដំណឹងល្អ និងធ្វើបន្ទាល់អំពីព្រះជាម្ចាស់ ពួកគេមុខជាមិនអាចបោះបង់គ្រួសារ និងស្រុកកំណើតដូនតារបស់ពួកគេបានឡើយ។ ហាក់ដូចជាព្រះជាម្ចាស់ធ្វើឱ្យពួកគេសប្បាយចិត្ត ដើម្បីឱ្យពួកគេចាប់ផ្ដើមដើរនៅលើផ្លូវពួកគេ ដើម្បីឱ្យពួកគេអាចចេញក្រៅ និងផ្សាយដំណឹងល្អអំពីព្រះអម្ចាស់យេស៊ូវបានដូច្នោះដែរ។ នេះគឺជាតម្លៃដែលព្រះជាម្ចាស់បានលះបង់ដើម្បីផ្សាយដំណឹងល្អអំពីនគរស្ថានសួគ៌។ ទ្រង់បានធ្វើឱ្យរាស្រ្តរើសតាំងរបស់ទ្រង់ជួបប្រទះសង្គ្រាម ការកាប់សម្លាប់គ្នា និងការនិរទេសខ្លួន។ ពួកសាសន៍យូដាត្រូវបានបង្ខំឱ្យដើរខ្ចាត់ព្រាត់នៅលើផែនដីដោយគ្មានផ្ទះសម្បែង ដោយផ្សាយដំណឹងល្អនៅគ្រប់ប្រទេស។ ក្នុងភ្នែកមនុស្ស វិធីសាស្រ្តទាំងនេះ ដូចជាខ្វះការយកចិត្តទុកដាក់ពេកហើយ តែតើអាចនិយាយថាសារជាតិរបស់ព្រះជាម្ចាស់ «ខ្វះការយកព្រះទ័យទុកដាក់» បានទេ? ច្បាស់ណាស់ គឺមិនអាចទេ ដោយសារនោះមិនរាប់ថា ខ្វះការយកព្រះទ័យទុកដាក់ឡើយ។ នេះគឺដោយសារក្នុងនិស្ស័យ និងសារជាតិរបស់ព្រះជាម្ចាស់ គ្មានភាពអាត្មានិយម ឬមនោសញ្ចេតនាឡើយ។ ទ្រង់បំពេញកិច្ចការទាំងអស់នេះដើម្បីការរីកចម្រើនរបស់មនុស្សជាតិទាំងអស់ ដើម្បីឱ្យជំហានបន្ទាប់នៃការរីកចម្រើននេះ នឹងសម្រេចបានជោគជ័យ ហើយបានក្លាយជាការពិតទាំងស្រុង ស្របទៅតាមជំហាននៃផែនការគ្រប់គ្រងរបស់ព្រះជាម្ចាស់។ ដូច្នេះ ព្រះជាម្ចាស់ត្រូវតែធ្វើបែបនេះ។ គ្មានវិធីផ្សេងទៀតឡើយ។ ជំហាននៃកិច្ចការរបស់ព្រះជាម្ចាស់បានវិវឌ្ឍមកដល់ចំណុចនេះហើយ ហើយសកម្មភាពរបស់ទ្រង់បាននាំមកនូវលទ្ធផលឆាប់រហ័ស និងល្អប្រសើរ ដូច្នេះ កិច្ចការទាំងនោះ គឺសមរម្យហើយ។ ពេលពិនិត្យមើលពីសារជាតិរបស់ព្រះជាម្ចាស់ មានតែព្រះជាម្ចាស់ប៉ុណ្ណោះដែលអាចធ្វើកិច្ចការនេះបាន គ្មានប្រទេសណា ឬជាតិសាសន៍ណាអាចធ្វើបានឡើយ។ និស្ស័យរបស់ព្រះជាម្ចាស់ គឺសុចរិត។ ពេលពិនិត្យមើលអាកប្បកិរិយារបស់ព្រះជាម្ចាស់ចំពោះពួកសាសន៍យូដា គួរតែផ្ដល់ជាការបំភ្លឺខ្លះសម្រាប់រាស្ដ្ររើសតាំងរបស់ព្រះជាម្ចាស់នាពេលសព្វថ្ងៃនេះ។ ព្រះជាម្ចាស់បានបង្កើតមនុស្ស ហើយព្រះជាម្ចាស់មានសេចក្ដីស្រឡាញ់ មានព្រះទ័យដក់ជាប់ មានសេចក្ដីមេត្តាករុណា និងសេចក្ដីអាណិតស្រឡាញ់ដល់មនុស្ស ប៉ុន្តែនៅពេលព្រះជាម្ចាស់ប្រទានបេសកកម្មដល់មនុស្ស តើក្នុងព្រះនេត្រព្រះអង្គ មនុស្សជាអ្វីវិញ? តើអ្នករាល់គ្នាអាចយល់ពីអត្ថន័យនៅកម្រិតនេះដែរទេ? មនុស្សខ្លះនិយាយថា៖ «តាមទស្សនៈនេះ នៅក្នុងព្រះនេត្រព្រះជាម្ចាស់ មនុស្សគ្មានតម្លៃអ្វីឡើយ។ ពួកគេគ្រាន់តែជាកូនអុកប៉ុណ្ណោះ។ ទ្រង់មានបន្ទូលឱ្យអ្នកទៅណា អ្នកត្រូវទៅនោះ ហើយទ្រង់ឱ្យអ្នកធ្វើអ្វី អ្នកត្រូវធ្វើនោះ»។ តើសម្ដីទាំងនេះត្រឹមត្រូវដែរឬទេ? មិនត្រឹមត្រូវទេ។ មើលពីសម្បកក្រៅហាក់ដូចជាបែបនេះមែន តែការពិត មិនដូច្នោះទេ។ ក្នុងភាសាមនុស្ស នេះមានន័យថា ពេលព្រះជាម្ចាស់ធ្វើសកម្មភាព ព្រះអង្គមិនបានខ្វល់ព្រះទ័យនឹងរឿងអស់នោះច្រើនពេកទេ។ ព្រះអង្គពុំមានព្រះតម្រិះ ឬសញ្ញាណបែបប្រពៃណីតាមរបៀបមនុស្សឡើយ ហើយទ្រង់ក៏មិនស្ថិតក្រោមការដាក់កំហិតពីអ្វីៗដែរ។ គ្រប់យ៉ាងដែលព្រះជាម្ចាស់ធ្វើ គឺជាការរំដោះ ជាសេរីភាព មានលក្ខណៈជាសាធារណៈ មានតម្លាភាព និងទៀងត្រង់។ ម្យ៉ាង គឺព្រះអង្គអនុវត្តតាមជំហាននៃផែនការគ្រប់គ្រងរបស់ទ្រង់ ដើម្បីឱ្យគ្រប់យ៉ាងរីកចម្រើនជាប្រក្រតី។ ម្យ៉ាងទៀត គឺដើម្បីឱ្យមនុស្សនៅថ្ងៃអនាគតអាចរីកចម្រើន និងធ្វើដំណើរទៅមុខបានជាធម្មតានៅក្នុងព្រះហស្តរបស់ព្រះជាម្ចាស់ ស្របទៅតាមផែនការគ្រប់គ្រងរបស់ទ្រង់។ ការរីកចម្រើនរបស់មនុស្សត្រូវផ្សារភ្ជាប់យ៉ាងជិតស្និទ្ធទៅនឹងផែនការគ្រប់គ្រងរបស់ព្រះជាម្ចាស់។ ប្រសិនបើព្រះជាម្ចាស់មិនបានធ្វើបែបនេះទេ ដោយរងការឈឺចាប់នៃការលះបង់អ្វីដែលទ្រង់ស្រឡាញ់ដើម្បីអនុវត្តជំហាននេះ នោះមុខជាពិបាកនឹងឱ្យមនុស្សរីកចម្រើនទៅបានសូម្បីតែបន្តិចណាឡើយ។ ហេតុនេះហើយទើបខ្ញុំនិយាយថា ព្រះជាម្ចាស់បានព្រះតម្រិះគ្រប់ជម្រើសដែលទ្រង់សម្រេចព្រះទ័យ គ្រប់ជំហានដែលទ្រង់យាងដើរ និងគ្រប់យ៉ាងនៅក្នុងផែនការគ្រប់គ្រងរបស់ទ្រង់។ ក្នុងនោះសុទ្ធតែមានព្រះចេស្ដា សិទ្ធិអំណាច និងព្រះប្រាជ្ញាញាណរបស់ទ្រង់។ តែងតែមានរបស់មួយចំនួនដែលព្រះជាម្ចាស់ធ្វើហើយ ដែលមនុស្សពុំយល់។ តើហេតុអ្វីបានជាពួកគេមិនអាចយល់បាន? ដោយសារមនុស្សមានសញ្ញាណ។ សញ្ញាណខ្លះក្នុងចំណោមសញ្ញាណទាំងនោះ គឺជាការស្រមើស្រមៃ សញ្ញាណខ្លះទទួលរងឥទ្ធិពលពីវប្បធម៌ប្រពៃណី និងការគិតរបស់មនុស្ស ហើយសញ្ញាណខ្លះ គឺជាបំណងអាត្មានិយម និងការវិនិច្ឆ័យរបស់មនុស្ស។ របស់ទាំងអស់នេះជះឥទ្ធិពលលើការយល់ដឹងរបស់មនុស្សចំពោះព្រះជាម្ចាស់ ក៏ដូចជាទស្សនៈរបស់ពួកគេចំពោះព្រះជាម្ចាស់ផងដែរ។

ចំពោះការដែលពួកសាសន៍យូដាត្រូវបានគេបណ្ដេញចេញពីស្រុកយូដា តើអ្នករាល់គ្នាមានសេចក្ដីសន្និដ្ឋានបែបណា? (សន្និដ្ឋានថា ព្រះជាម្ចាស់ពុំមានព្រះទ័យអាត្មានិយមដូចជាមនុស្សឡើយ។ អ្វីគ្រប់យ៉ាងដែលព្រះជាម្ចាស់ធ្វើ គឺទៀងត្រង់ និងដើម្បីការរីកចម្រើនរបស់មនុស្សជាតិទាំងអស់។) ប្រសិនបើស្ថានភាពនេះកើតមានលើអ្នករាល់គ្នា ហើយមានការកាប់សម្លាប់គ្នា ឈាមហូរដូចស្ទឹង មានបរាជ័យ និងការបាត់បង់ជីវិតកើតមានដល់គ្រួសារអ្នក ហើយគ្រួសារអ្នកត្រូវបែកបាក់គ្នា តើអ្នករាល់គ្នាយល់យ៉ាងណាដែរ? (អាស្រ័យលើភាពជាមនុស្សរបស់យើង និងទំហំនៃសេចក្ដីពុករលួយដែលបង្កដោយសាតាំង យើងមានការយល់ច្រឡំ ការខកចិត្ត និងការបកស្រាយខុសជាច្រើន ប៉ុន្តែពេលនេះ តាមរយៈការប្រកបគ្នារបស់ព្រះជាម្ចាស់ យើងដឹងថា គ្រប់យ៉ាងដែលព្រះជាម្ចាស់ធ្វើ គឺមានន័យ និងបំណងព្រះហឫទ័យរបស់ទ្រង់។ មិនថាយើងឆ្លងកាត់ការរងទុក្ខច្រើនប៉ុនណានោះទេ យើងគួរព្រមចុះចូលនឹងគ្រប់ទាំងការចាត់ចែងរបស់ព្រះជាម្ចាស់ និងខំប្រឹងឱ្យអស់ពីលទ្ធភាពដើម្បីសហប្រតិបត្តិការជាមួយទ្រង់ ដោយចែកចាយ និងធ្វើបន្ទាល់អំពីកិច្ចការរបស់ព្រះជាម្ចាស់នៅគ្រាចុងក្រោយ។ ពេលប្រឈមនឹងការពិតនេះ តើមនុស្សមានជម្រើសដែរឬទេ? មនុស្សគ្មានសិទ្ធិដើម្បីជ្រើសរើសអ្វីដែលព្រះជាម្ចាស់សម្រេចព្រះទ័យធ្វើរួចហើយនោះទេ។ បន្ទាប់ពីបានឮបន្ទូលទាំងនេះហើយ តើមនុស្សនៅតែយល់ថា ព្រះជាម្ចាស់គឺជាសេចក្ដីស្រឡាញ់ទៀតទេ? ពួកគេប្រែជាក្រៀមក្រំចិត្ត និងនិយាយថា៖ «ប្រសិនបើមនុស្សគ្មានជម្រើសអ្វីផ្សេងក្រៅពីការពិតទាំងនេះទេ ដូច្នេះតើមនុស្សដើរតួនាទីជាអ្វីឱ្យពិតប្រាកដទៅនៅក្នុងកិច្ចការនៃផែនការគ្រប់គ្រងរបស់ព្រះជាម្ចាស់នោះ?» តើអ្នករាល់គ្នាដឹងដែរឬទេ? (យើងជាភាវៈដែលព្រះបង្កើតមក។) អ្នកត្រឹមជាភាវៈដែលព្រះបង្កើតមកប៉ុណ្ណោះ។ អ្នករាល់គ្នាសុទ្ធតែជាវត្ថុឆ្លុះបញ្ចាំង។ អ្នកជាកម្មវត្ថុនៃការជំនុំជម្រះ និងការវាយផ្ចាលរបស់ព្រះជាម្ចាស់ ប៉ុន្តែជាងនេះទៅទៀត អ្នកគឺជាវត្ថុនៃសេចក្ដីសង្គ្រោះរបស់ទ្រង់។ នេះគឺជាតួនាទីដែលអ្នករាល់គ្នាដើរតួ។ ក្នុងនាមជាភាវៈដែលព្រះបង្កើតមក តើអ្នកមានមុខងារអ្វី? ចំណុចនេះពាក់ព័ន្ធនឹងការអនុវត្ត និងភារកិច្ចរបស់មនុស្សម្នាក់ៗ។ អ្នកគឺជាភាវៈដែលព្រះបានបង្កើតមក ហើយប្រសិនបើព្រះជាម្ចាស់ប្រទានទេពកោសល្យខាងចម្រៀង ហើយដំណាក់របស់ព្រះជាម្ចាស់រៀបចំឱ្យអ្នកច្រៀង នោះអ្នកត្រូវច្រៀងឱ្យបានល្អ។ ប្រសិនបើអ្នកមានទេពកោសល្យខាងផ្សាយដំណឹងល្អ ហើយដំណាក់របស់ព្រះរៀបចំឱ្យអ្នកចេញទៅក្រៅ ដើម្បីផ្សាយដំណឹងល្អ នោះអ្នកគួរចេញទៅក្រៅ និងផ្សាយដំណឹងល្អឱ្យបានល្អ។ នៅពេលដែលរាស្រ្តរើសតាំងរបស់ព្រះជាម្ចាស់ជ្រើសរើសអ្នកឱ្យធ្វើជាអ្នកដឹកនាំ អ្នកគួរទទួលយកបញ្ជាបេសកកម្មជាអ្នកដឹកនាំនេះ ហើយដឹកនាំរាស្រ្តរើសតាំងរបស់ព្រះជាម្ចាស់ឱ្យហូបនិងផឹកព្រះបន្ទូលរបស់ព្រះជាម្ចាស់ ប្រកបគ្នាពីសេចក្ដីពិត និងចូលទៅក្នុងតថភាព។ ក្នុងការធ្វើបែបនេះ នោះអ្នកនឹងបានបំពេញភារកិច្ចរបស់អ្នកបានល្អមិនខាន។ បញ្ជាបេសកកម្មដែលព្រះជាម្ចាស់ប្រទានដល់អ្នក គឺពិតជាសំខាន់ និងមានន័យខ្លាំងណាស់! ដូច្នេះ តើអ្នកគួរទទួលយកបញ្ជាបេសកកម្មនេះ និងបំពេញមុខងាររបស់អ្នកតាមរបៀបណា? បញ្ហានេះគឺជាបញ្ហាធំបំផុតមួយដែលអ្នកជួបប្រទះ ហើយអ្នកត្រូវធ្វើការជ្រើសរើស។ អ្នកប្រហែលអាចនិយាយថា នេះគឺជាពេលវេលាដ៏សំខាន់មួយដែលត្រូវសម្រេចថា តើអ្នកអាចទទួលបានសេចក្ដីពិត និងត្រូវបានព្រះជាម្ចាស់ប្រោសឱ្យគ្រប់លក្ខណ៍ឬអត់។ ប្រសិនបើអ្នកធ្វើអ្វីដោយពឹងផ្អែកលើបំណងផ្ទាល់ខ្លួនរបស់អ្នក ហើយប្រព្រឹត្តអំពើហិង្សាយង់ឃ្នងសព្វគ្រប់បែបយ៉ាង នោះអ្នកមិនត្រឹមតែមិនបំពេញបញ្ជាបេសកកម្មរបស់ព្រះជាម្ចាស់ប៉ុណ្ណោះទេ តែអ្នកក៏នឹងរំខានដល់កិច្ចការនៃដំណាក់របស់ព្រះជាម្ចាស់ផងដែរ។ ហេតុនេះអ្នកត្រូវតែទទួលទោស ដូចការដាក់ទោសចំពោះលោកប៉ុលដែរ។ នៅពេលព្រះជាម្ចាស់មានបន្ទូលប្រាប់អ្នកឱ្យធ្វើកិច្ចការអ្វីមួយ តើពេលនោះអ្នកមានមុខងារជាអ្វីដែរ? គឺត្រូវធ្វើកិច្ចការឱ្យបានល្អ និងមិនត្រូវឱ្យកិច្ចការនោះរញ៉េរញ៉ៃឡើយ។ ក្នុងការធ្វើបែបនេះ អ្នកកំពុងបំពេញការបម្រើរបស់អ្នកបានល្អហើយ។ មិនថាព្រះជាម្ចាស់មានបន្ទូលប្រាប់ឱ្យអ្នកផ្ដល់ការបម្រើអ្វីទេ អ្នកត្រូវតែធ្វើកិច្ចការនោះឱ្យបានល្អប្រកបដោយការស្ដាប់បង្គាប់។ ក្នុងការធ្វើបែបនេះ អ្នកគឺជាមនុស្សម្នាក់ដែលស្ដាប់តាម និងស្ដាប់បង្គាប់ហើយ។ ប្រសិនបើអ្នកមិនបំពេញការងារដោយស្មោះត្រង់ ដោយតែងតែមានបំណងផ្ទាល់ខ្លួនជាប់ជានិច្ច និងតែងតែចង់ដឹកនាំដូចជាស្ដេច នោះអ្នកគឺជាសាតាំង និងជាពួកទទឹងនឹងព្រះគ្រីស្ទ ហើយអ្នកត្រូវតែទទួលទោស។ មនុស្សខ្លះពុំយល់ពីសេចក្ដីពិត ឬដេញតាមសេចក្ដីពិតទេ។ ពួកគេគ្រាន់តែខំប្រឹងបំពេញកិច្ចការពួកគេប៉ុណ្ណោះ។ ពេលនោះក្នុងនាមជាភាវៈដែលព្រះបានបង្កើតមក តើពួកគេមានមុខងារអ្វី? គ្រាន់តែត្រូវបំពេញកិច្ចការ និងផ្ដល់ការបម្រើប៉ុណ្ណោះ។ ដូច្នេះ សរុបមក នៅក្នុងព្រះនេត្រព្រះជាម្ចាស់ តើភាវៈដែលព្រះបានបង្កើតមកគួរបំពេញភារកិច្ចណាឱ្យប្រាកដ ហើយតើពួកគេគួររស់នៅក្នុងលក្ខណៈដូចជាមនុស្សបែបណា? ចំណុចនេះជាប់ពាក់ព័ន្ធនឹងការអនុវត្តរបស់អ្នករាល់គ្នា។ យោងតាមសញ្ញាណ និងការស្រមើស្រមៃរបស់មនុស្ស នៅក្នុងព្រះនេត្រព្រះជាម្ចាស់ ព្រះអង្គមានព្រះទ័យដក់ជាប់ យកព្រះទ័យទុកដាក់ ការពារ មើលថែ និងប្រទានព្រះគុណដល់ភាវៈដែលព្រះបានបង្កើតមក។ ក្រោយមក ទ្រង់ប្រៀនប្រដៅ លួសកាត់ និងដោះស្រាយជាមួយពួកគេ ស្រឡាញ់ពួកគេអស់ពីព្រះទ័យទ្រង់ និងក្ដាប់ពួកគេណែនក្នុងព្រះហស្ដទ្រង់។ ចុងក្រោយ ព្រះជាម្ចាស់មានបំណងព្រះហឫទ័យតែមួយគត់ក្នុងការប្រោសពួកគេឱ្យបានគ្រប់លក្ខណ៍ ធានាសុវត្ថិភាពពួកគេ និងធ្វើយ៉ាងណាកុំឱ្យមានរឿងអ្វីកើតឡើងដល់ពួកគេ រហូតដល់ពួកគេត្រូវបានប្រោសឱ្យគ្រប់លក្ខណ៍។ ពួកគេគិតថា ភាវៈដែលព្រះបង្កើតមក គឺមានលក្ខណៈបែបនេះឯង នៅក្នុងព្រះនេត្រព្រះជាម្ចាស់។ នៅពេលមនុស្សជួបប្រទះរឿងនេះ ពួកគេគិតថា៖ «ព្រះជាម្ចាស់គឺជាព្រះដ៏គួរឱ្យស្រឡាញ់តែមួយព្រះអង្គគត់! ព្រះជាម្ចាស់របស់យើងពិតជាមហិមាខ្លាំងណាស់! ព្រះអង្គស័ក្តិសមឱ្យយើងស្រឡាញ់ទ្រង់ណាស់! ព្រះជាម្ចាស់ពេញដោយសេចក្ដីមេត្ដាករុណា និងគួរឱ្យស្រឡាញ់! ព្រះជាម្ចាស់អស្ចារ្យខ្លាំងណាស់!» ប៉ុន្តែប្រសិនបើអ្នកប្រៀបធៀបចំណុចនេះជាមួយនឹងការពិតវិញ តើទាំងអស់នេះគឺជាវិធីដែលព្រះជាម្ចាស់ប្រព្រឹត្តដាក់ភាវៈដែលព្រះបានបង្កើតមកដែរទេ? (មិនមែននោះទេ។) ដូច្នេះ តើព្រះជាម្ចាស់ប្រព្រឹត្តដាក់មនុស្សយ៉ាងដូចម្ដេចវិញ? តើមានសញ្ញាណ និងការស្រមើស្រមៃដទៃផ្សេងទៀតអ្វីខ្លះពាក់ព័ន្ធនឹងអាកប្បកិរិយាដែលព្រះជាម្ចាស់មានចំពោះការប្រព្រឹត្តរបស់ទ្រង់ចំពោះមនុស្ស? តើមានមនុស្សបែបណាដែលមិនអាចទទួលយកបានដែរឬទេ? មិនបាច់ឆ្ងល់ទេ នេះគឺជាការជំនុំជម្រះ ការវាយផ្ចាល ការល្បងល ការបន្សុទ្ធ ការលួសកាត់ ការប្រៀនប្រដៅ ការដកហូតសិទ្ធិពីព្រះជាម្ចាស់ ក៏ដូចជាការដោះស្រាយរបស់ទ្រង់ជាមួយមនុស្សផងដែរ។ អស់អ្នកណាដែលមិនអាចទទួលយកការជំនុះជម្រះ និងការវាយផ្ចាលពីព្រះជាម្ចាស់បាន តើអ្នកនោះជាមនុស្សបែបណា? អ្នកអាចនិយាយបានថា ពួកគេជាមនុស្សដែលមិនទទួលយកសេចក្ដីពិត ហើយអ្នកអាចនិយាយបានយ៉ាងប្រាកដថា មនុស្សដែលមិនទទួលយកសេចក្ដីពិត គឺជាអ្នកមិនជឿ។ ប្រសិនបើមនុស្សម្នាក់មិនអាចទទួលយកការជំនុំជម្រះ និងការវាយផ្ចាលពីព្រះជាម្ចាស់ទេ នោះពួកគេមិនអាចទទួលយកកិច្ចការរបស់ព្រះជាម្ចាស់បានឡើយ។ តើបញ្ហានេះមានលក្ខណៈបែបណា? លក្ខណៈនៃបញ្ហានេះគឺថា ពួកគេពុំទទួលយកសេចក្ដីពិត ហើយពួកគេបដិសេធកិច្ចការរបស់ព្រះជាម្ចាស់។ មនុស្សបែបនេះ នឹងជួបតែគ្រោះមហន្តរាយ និងការដាក់ទោសប៉ុណ្ណោះ។ មិនថាអ្នកជាមនុស្សបែបណាទេ ប្រសិនបើអ្នកជឿលើព្រះជាម្ចាស់ ប៉ុន្តែពុំទទួលយកសេចក្ដីពិតទេ អ្នកមិនអាចសង្គ្រោះបានឡើយ។ បន្ទាប់ពីមនុស្សម្នាក់ចាប់ផ្ដើមជឿលើព្រះជាម្ចាស់ហើយ មិនថាព្រះជាម្ចាស់ដាក់ពួកគេក្នុងមជ្ឍដ្ឋានបែបណា ដើម្បីលាតត្រដាងពួកគេទេ ក្នុងអំឡុងដំណើរនៃការលាតត្រដាងនេះ តើពួកគេអាចមើលឃើញព្រះពរ ព្រះទ័យខ្វល់ខ្វាយ ឬការការពារពីព្រះជាម្ចាស់ដែរឬទេ? (ពួកគេមើលមិនឃើញទេ។) សម្បកក្រៅ ពួកគេមើលមិនឃើញមែន ប៉ុន្តែបន្ទាប់ពីបានឆ្លងកាត់ការល្បងល និងការបន្សុទ្ធរួចហើយ តើពួកគេនឹងអាចមើលឃើញដែរឬទេ? ពួកគេប្រាកដជាមើលឃើញ។ ដូច្នេះ មានមនុស្សជាច្រើនដែលអាចមើលឃើញការការពារ និងព្រះពរពីព្រះជាម្ចាស់ បន្ទាប់ពីបានឆ្លងកាត់ការជំនុំជម្រះ និងការវាយផ្ចាលពីទ្រង់រួច។ ប៉ុន្តែមនុស្សដែលមិនស្រឡាញ់សេចក្ដីពិតទេ មិនអាចមើលឃើញអ្វីទាំងនេះបានសោះឡើយ។ ពួកគេនៅតែប្រកាន់ខ្ជាប់ទៅនឹងសញ្ញាណ និងការស្រមើស្រមៃរបស់ពួកគេដដែល ហើយពួកគេពេញទៅដោយការប្រឆាំង និងការបះបោរទាស់នឹងព្រះជាម្ចាស់។ ទាំងអស់នេះគឺសុទ្ធតែជាប្រភេទមនុស្សដែលមិនជឿ ជាមនុស្សទុច្ចរិត និងជាពួកទទឹងនឹងព្រះគ្រីស្ទ។ គ្រប់យ៉ាងដែលពួកគេធ្វើ គឺជាឧទាហរណ៍នៃរឿងដែលមិនត្រូវធ្វើ។ ប៉ុលជាឧទាហរណ៍ស្រាប់។ នៅពេលមនុស្សសម្លឹងទៅប៉ុល តើពួកគេមើលឃើញអ្វី? (ឃើញថា ប៉ុលបានដើរនៅលើផ្លូវរបស់ពួកទទឹងនឹងព្រះគ្រីស្ទ ហើយរឿងរបស់គាត់ គឺជាការព្រមានដល់យើងគ្រប់គ្នា។) ប៉ុលពុំបានដេញតាមសេចក្ដីពិតឡើយ។ គាត់គ្រាន់តែជឿលើព្រះជាម្ចាស់ដោយសារគាត់ស្វែងរកអនាគត និងទិសដៅសម្រាប់សាច់ឈាមរបស់គាត់ប៉ុណ្ណោះ។ គាត់គ្រាន់តែស្វែងរកដើម្បីបានរង្វាន់ និងមកុដប៉ុណ្ណោះ។ ព្រះជាម្ចាស់បានថ្លែងព្រះបន្ទូលជាច្រើន បានប្រៀនប្រដៅ បានបំភ្លឺ និងស្រាយបំភ្លឺមនុស្សយ៉ាងច្រើន ក៏ប៉ុន្តែមនុស្សពុំបានស្ដាប់បង្គាប់ព្រះជាម្ចាស់ ឬទទួលយកសេចក្ដីពិតនោះទេ។ មនុស្សតែងតែមិនស្ដាប់បង្គាប់ និងទាស់ទទឹងនឹងព្រះជាម្ចាស់ជាប់រហូត ហើយចុងក្រោយ ពួកគេក៏ក្លាយជាពួកទទឹងនឹងព្រះគ្រីស្ទ ហើយត្រូវថ្កោលទោស និងដាក់ទោស។ ប៉ុលបានក្លាយជាឧទាហរណ៍អំពីរឿងដែលមិនត្រូវធ្វើ។ តាមរយៈការពិនិត្យលើឧទាហរណ៍របស់ប៉ុលក្នុងនាមជាប្រភេទពួកទទឹងនឹងព្រះគ្រីស្ទនេះ យើងអាចមើលឃើញថា ប៉ុលបានដើរនៅលើផ្លូវនៃការទាស់ទទឹងនឹងព្រះជាម្ចាស់ និងផ្លូវនៃសេចក្ដីហិន‌វិនាស។ មនុស្សជាច្រើនបានរៀនសូត្រពីរឿងនេះ និងបានទទួលប្រយោជន៍ពីមេរៀននេះ។ ពួកគេបានបោះជំហាននៅលើផ្លូវនៃការស្វែងរកសេចក្ដីពិត និងនៅផ្លូវត្រឹមត្រូវរបស់អ្នកជឿ។ តើព្រះជាម្ចាស់មានបំណងព្រះហឫទ័យបែបណាចំពោះមនុស្សដែលអាចទទួលយកសេចក្ដីពិតបាន និងចំពោះអ្នកដែលបានទទួលប្រយោជន៍ពីមេរៀនរបស់ប៉ុល? (សេចក្ដីសង្គ្រោះ និងសេចក្ដីស្រឡាញ់។) តាមរយៈការលាតត្រដាង ការជំនុំជម្រះ និងការថ្កោលទោសចំពោះប៉ុលនេះ តើមនុស្សអាចមើលឃើញពីទិដ្ឋភាពណានៃនិស្ស័យរបស់ព្រះជាម្ចាស់? (និស្ស័យសុចរិតរបស់ទ្រង់។) ពេលនោះ នៅក្នុងព្រះនេត្ររបស់ព្រះជាម្ចាស់ តើប៉ុលបានក្លាយជាភាវៈដែលព្រះបានបង្កើតមកបែបណា? គាត់បានក្លាយជាវត្ថុបម្រើ។ មនុស្សសុទ្ធតែជាភាវៈដែលព្រះបានបង្កើតមកទាំងអស់ ទាំងអ្នកដែលទទួលប្រយោជន៍ ទាំងអ្នកដែលត្រូវលាតត្រដាង។ ក៏ប៉ុន្តែ ព្រះជាម្ចាស់ប្រព្រឹត្តចំពោះមនុស្សពីរប្រភេទនេះខុសពីគ្នាស្រឡះ។ តាមការពិត ក្នុងព្រះនេត្រព្រះជាម្ចាស់ មនុស្សពីរប្រភេទនេះគ្មានតម្លៃដូចតែសត្វស្រមោច និងសត្វដង្កូវដែរ ប៉ុន្តែព្រះជាម្ចាស់ប្រព្រឹត្តដាក់ពួកគេខុសពីគ្នា។ នោះគឺជានិស្ស័យសុចរិតរបស់ព្រះជាម្ចាស់។ ការដែលព្រះជាម្ចាស់មានអាកប្បកិរិយាខុសគ្នាចំពោះមនុស្សពីរប្រភេទនេះ តើទ្រង់ផ្អែកលើមូលដ្ឋានអ្វី? (គឺផ្អែកលើផ្លូវដែលពួកគេដើរតាម។) គឺផ្អែកលើរបៀបនៃការបង្ហាញពីខ្លួនពួកគេ ផ្អែកលើសារជាតិរបស់ពួកគេ អាកប្បកិរិយារបស់ពួកគេចំពោះសេចក្ដីពិត និងផ្អែកលើលើផ្លូវដែលបុគ្គលនោះកំពុងដើរ។ ពីសម្បកក្រៅ មើលទៅហាក់ដូចជាព្រះជាម្ចាស់គ្មានព្រះទ័យអាណិតដល់មនុស្សទេ ថាទ្រង់គ្មានមនោសញ្ចេតនា ហើយទង្វើរបស់ទ្រង់ដាច់ព្រះទ័យខ្លាំងណាស់។ តាមសញ្ញាណ និងការស្រមើស្រមៃរបស់មនុស្ស ពួកគេគិតថា៖ «ព្រះជាម្ចាស់មិនគួរណាប្រព្រឹត្តដាក់ប៉ុលតាមរបៀបនោះសោះ។ ប៉ុលបានធ្វើកិច្ចការជាច្រើន និងបានរងទុក្ខជាច្រើន។ ជាងនេះទៅទៀត គាត់ពិតជាមានភក្ដីភាពចំពោះព្រះជាម្ចាស់ពន់ពេកខ្លាំងណាស់។ ហេតុអ្វីបានជាព្រះជាម្ចាស់ប្រព្រឹត្តដាក់គាត់បែបនោះ?» តើការដែលមនុស្សនិយាយបែបនេះត្រឹមត្រូវដែរឬទេ? តើវាស្របតាមសេចក្ដីពិតដែរឬទេ? តើប៉ុលមានភក្ដីភាព ឬស្មោះស្ម័គ្រនឹងព្រះជាម្ចាស់ខ្លាំងដោយរបៀបណាទៅ? តើពួកគេមិនមែនកំពុងបំភ្លៃការពិតទេឬអី? ប៉ុលមានភក្ដីភាព និងស្មោះស្ម័គ្រ ក៏ដើម្បីទទួលបានព្រះពរដល់ខ្លួនគាត់ដែរ។ តើនោះរាប់ថាមានភក្ដីភាពចំពោះព្រះជាម្ចាស់ដែរឬទេ? នៅពេលមនុស្សពុំយល់ពីសេចក្ដីពិត មិនអាចមើលឃើញពីសារជាតិនៃបញ្ហានោះឱ្យបានច្បាស់ និងនិយាយទាំងងងឹតងងុលផ្អែកតាមអារម្មណ៍របស់ពួកគេ តើពួកគេមិនមែនកំពុងបះបោរប្រឆាំង និងទាស់ទទឹងនឹងទ្រង់ទេឬអី? ពុំចាំបាច់ឆ្ងល់ថាហេតុអ្វីមនុស្សគ្រប់គ្នាសរសើរប៉ុលនោះទេ! មនុស្សដែលជាគ្នីគ្នារបស់សាតាំង តែងតែសរសើរសាតាំង ហើយថែមទាំងនិយាយជំនួសមុខឱ្យសាតាំងផ្អែកតាមអារម្មណ៍របស់ពួកគេទៀតផង។ នេះមានន័យថា ទោះមនុស្សហាក់ដូចជាបានបែកចេញពីសាតាំងក្ដី ក៏ប៉ុន្តែពួកគេនៅតែជាប់ទាក់ទងគ្នាដដែល។ តាមពិត នៅពេលមនុស្សនិយាយជួសមុខឱ្យសាតាំង ពួកគេក៏និយាយដើម្បីខ្លួនពួកគេដែរ។ មនុស្សមានក្ដីអាណិតចំពោះប៉ុលដោយសារពួកគេក៏ដូចជាប៉ុលដែរ ហើយក៏បានដើរនៅលើផ្លូវដូចជាគាត់ដែរ។ យោងតាមសុភនិច្ឆ័យរបស់មនុស្ស ព្រះជាម្ចាស់គួរណាស់តែកុំប្រព្រឹត្តដាក់ប៉ុលតាមរបៀបនោះ ប៉ុន្តែអ្វីដែលទ្រង់បានធ្វើ គឺផ្ទុយគ្នាទាំងស្រុងទៅនឹងហេតុផលរបស់មនុស្ស។ នេះគឺជានិស្ស័យសុចរិតរបស់ព្រះជាម្ចាស់ ហើយវាគឺជាសេចក្ដីពិត។ ប្រសិនបើបុគ្គលម្នាក់និយាយស្របតាមសុភនិច្ឆ័យរបស់មនុស្ស នោះគេអាចនឹងនិយាយថា៖ «សូម្បីតែប៉ុលដែលគាត់បានធ្វើការ និងខំប្រឹងយ៉ាងច្រើនផង ក៏មិនបានសម្រេចអ្វីច្រើនដែរ។ បើគិតពីចំនួនឆ្នាំដែលគាត់បានរងទុក្ខវិញ គួរណាស់តែលើកលែងឱ្យគាត់។ សូម្បីតែបានត្រឹមជាអ្នកស៊ីឈ្នួល ក៏ល្មមគួរសមដែរ។ មិនគួរណាដាក់ទោស ឬបញ្ជូនគាត់ទៅស្ថាននរកឡើយ»។ ទាំងនេះគឺជាការដេញដោលរកហេតុផល និងជាអារម្មណ៍របស់មនុស្ស។ វាមិនមែនជាសេចក្ដីពិតទេ។ តើទិដ្ឋភាពរបស់ព្រះជាម្ចាស់មួយណាដែលគួរឱ្យស្រឡាញ់ជាងគេបំផុត? នោះគឺទ្រង់ពុំមានសុភនិច្ឆ័យរបស់មនុស្សឡើយ។ គ្រប់យ៉ាងដែលទ្រង់ធ្វើ គឺស្របតាមសេចក្ដីពិត និងសារជាតិរបស់ទ្រង់។ ព្រះអង្គបើកសម្ដែងពីនិស្ស័យសុចរិត។ ព្រះជាម្ចាស់ពុំយកព្រះទ័យទុកដាក់នឹងបំណងប្រាថ្នាជាក់លាក់របស់អ្នកឡើយ ហើយក៏ពុំខ្វល់ព្រះទ័យពីការពិតជាក់ស្ដែងនៃកិច្ចការដែលអ្នកបានធ្វើនោះដែរ។ ព្រះជាម្ចាស់កំណត់ថាអ្នកជាមនុស្សប្រភេទណា ផ្អែកតាមអ្វីដែលអ្នកធ្វើ អ្វីដែលអ្នកបើកសម្ដែង និងផ្លូវដែលអ្នកដើរ ហើយបន្ទាប់មក ទ្រង់ជ្រើសយកអាកប្បកិរិយាសមស្របដើម្បីប្រព្រឹត្តចំពោះអ្នក។ នេះគឺជាទីបញ្ចប់របស់ប៉ុល។ ពេលមើលពីបញ្ហារបស់ប៉ុល ហាក់ដូចជាព្រះជាម្ចាស់គ្មានសេចក្ដីស្រឡាញ់អ៊ីចឹង។ ពេត្រុស និងប៉ុលសុទ្ធតែជាភាវៈដែលព្រះបានបង្កើតមកដូចគ្នា តែក្នុងពេលដែលព្រះជាម្ចាស់លើកសរសើរនិងប្រទានពរដល់ប៉ុល ព្រះអង្គបែរជាលាតត្រដាង វែកញែក ជំនុំជម្រះ និងថ្កោលទោសប៉ុលទៅវិញ។ អ្នកមើលពុំឃើញពីសេចក្ដីស្រឡាញ់របស់ព្រះជាម្ចាស់ តាមរយៈវិធីដែលព្រះជាម្ចាស់សម្រេចពីទីបញ្ចប់របស់ប៉ុលនេះឡើយ។ ដូច្នេះ ផ្អែកតាមអ្វីដែលបានកើតឡើងចំពោះប៉ុល តើអ្នកអាចនិយាយថា ព្រះជាម្ចាស់ពុំមានក្ដីស្រឡាញ់បានដែរឬទេ? អ្នកមិនអាចនិយាយដូច្នេះបានឡើយ ដោយសារព្រះជាម្ចាស់ប្រៀនប្រដៅគាត់ជាច្រើនដង បានបំភ្លឺគាត់ ដោយប្រទានឱកាសឱ្យគាត់ប្រែចិត្តជាច្រើនដងផង តែប៉ុលនៅតែរឹងទទឹងប្រកែក និងដើរនៅលើផ្លូវនៃការទាស់ទទឹងនឹងព្រះជាម្ចាស់ដដែល។ ដូច្នេះ ចុងក្រោយ ព្រះជាម្ចាស់ក៏ថ្កោលទោស និងដាក់ទោសគាត់។ ពេលពិនិត្យមើលបញ្ហានេះពីសម្បកក្រៅ ហាក់ដូចជាមនុស្សគ្មានជម្រើសអ្វីឡើយនៅក្នុងកិច្ចការ និងសេចក្ដីសង្គ្រោះរបស់ព្រះជាម្ចាស់។ ទោះបីព្រះជាម្ចាស់ពុំបានជ្រៀតជ្រែកក្នុងការជ្រើសរើសរបស់មនុស្សក៏ពិតមែន ក៏ប៉ុន្តែ ប្រសិនបើមនុស្សម្នាក់ជ្រើសរើសផ្លូវក្នុងការស្វែងរកព្រះពរ នោះព្រះជាម្ចាស់នឹងថ្កោលទោស និងដាក់ទោសពួកគេ។ ហាក់ដូចជាព្រះជាម្ចាស់ពុំបណ្ដោយឱ្យមនុស្សជ្រើសរើសផ្លូវផ្ទាល់ខ្លួនរបស់ពួកគេដូច្នោះដែរ ដូចជាព្រះអង្គអនុញ្ញាតឱ្យពួកគេជ្រើសរើសត្រឹមផ្លូវនៃការដេញតាមសេចក្ដីពិតប៉ុណ្ណោះ ហើយមិនថាមនុស្សម្នាក់ត្រូវទទួលរងការជំនុំជម្រះ ការបន្សុទ្ធ ឬការប្រោសឱ្យបានគ្រប់លក្ខណ៍ឬអត់ទេ អ្វីៗសុទ្ធតែស្ថិតនៅលើព្រះជាម្ចាស់ទាំងអស់។ តើការស្វែងរកកិច្ចការរបស់ព្រះជាម្ចាស់តាមរបៀបនេះ និងការកំណត់ព្រះជាម្ចាស់តាមរបៀបនេះ មិនមែនជាកំហុសដែលគ្មានហេតុផល និងគួរឱ្យអស់សំណើចទេឬអី? មនុស្សពុំបានដឹងទាល់តែសោះថា និស្ស័យរបស់ព្រះជាម្ចាស់ គឺសុចរិត និងបរិសុទ្ធ។ គេតែងជ្រើសរើសដើរតាមផ្លូវខ្លួនគេផ្ទាល់ ជាផ្លូវនៃការទាស់ទទឹងនឹងព្រះជាម្ចាស់ជាប់ជានិច្ច តែមិនចង់ទទួលយកការជំនុំជម្រះ ឬការថ្កោលទោសពីព្រះជាម្ចាស់ឡើយ។ ចំណុចនេះ គឺគ្មានហេតុផលទាំងស្រុងតែម្ដង! មានមនុស្សជាច្រើនដែលគិតថា៖ «មនុស្សមិនអាចជ្រើសរើសឱ្យព្រះជាម្ចាស់ប្រព្រឹត្តដាក់ពួកគេតាមរបៀបណាបានឡើយ ក៏មិនអាចជ្រើសរើសបញ្ជាបេសកកម្មដែលព្រះជាម្ចាស់ប្រទានដល់ពួកគេ ការងារដែលទ្រង់តម្រូវឱ្យពួកគេធ្វើ ឬភារកិច្ចដែលទ្រង់តម្រូវឱ្យពួកគេបំពេញបានដែរ។ ចុងក្រោយ មនុស្សណាម្នាក់ដែលជ្រើសដើរលើផ្លូវផ្ទាល់ខ្លួន នឹងត្រូវថ្កោលទោស។ ព្រះជាម្ចាស់ប្រទានពរ និងសរសើរអ្នក លុះត្រាតែអ្នកជ្រើសរើសដើរលើផ្លូវដែលទ្រង់ដឹកនាំអ្នកដើរ និងលុះត្រាតែអ្នកជ្រើសរើសដើរលើផ្លូវនៃការដេញតាមសេចក្ដីពិតប៉ុណ្ណោះ»។ ត្រង់ចំណុចនេះ មនុស្សខ្លះយល់ឃើញថា ព្រះជាម្ចាស់អយុត្តិធម៌ និងជ្រៀតជ្រែកការជ្រើសរើសដោយសេរីរបស់មនុស្ស។ ប៉ុន្តែតើនេះគឺជាការពិតនៃបញ្ហានេះដែរទេ? (អត់ទេ។) ព្រះជាម្ចាស់ធ្វើកិច្ចការទាំងអស់នេះស្របទៅតាមគោលការណ៍។ នៅពេលដែលអ្នកពុំយល់ពីការពិត និងសេចក្ដីពិត នោះអ្នកងាយនឹងយល់ច្រឡំ និងវិនិច្ឆ័យព្រះជាម្ចាស់ណាស់ ប៉ុន្តែនៅពេលអ្នកយល់ពីការពិត និងសេចក្ដីពិតហើយ នោះអ្នកនឹងគិតថា ការយល់ច្រឡំទាំងអស់នេះគឺគ្មានតម្លៃ និងគួរស្អប់ខ្លាំងណាស់ ហើយថារឿងទាំងនេះមិនគួរនឹងកើតមានឡើយ។ មកដល់ចំណុចនេះ អ្នកនឹងដឹងថា គ្រប់យ៉ាងដែលព្រះជាម្ចាស់ធ្វើ គឺសុទ្ធតែត្រឹមត្រូវទាំងអស់។ មនុស្សមិនអាចមើលឃើញបញ្ហានេះដោយសារពួកគេអាត្មានិយម និងល្ងង់ខ្លៅខ្លាំងពេក។ ពួកគេពុំយល់ពីសេចក្ដីពិត ហើយមិនអាចមើលឃើញបញ្ហានេះច្បាស់ ដូច្នេះពួកគេក៏កំណត់ព្រះជាម្ចាស់ស្របទៅតាមសញ្ញាណ និងការស្រមើស្រមៃផ្ទាល់ខ្លួនពួកគេ។ នៅពេលដែលអ្នកយល់រឿងនេះហើយ អ្នកនឹងឈប់ការពារប៉ុល ឬឈប់យល់ច្រឡំចំពោះព្រះជាម្ចាស់ទៀតហើយ។ អ្នកនឹងនិយាយថា៖ «អ្វីដែលព្រះជាម្ចាស់ធ្វើ គឺត្រឹមត្រូវទាំងស្រុង។ មនុស្សគឺជាជនដែលពុករលួយ។ ពួកគេមានគំនិតចង្អៀតចង្អល់និងល្ងង់ខ្លៅ។ ពួកគេមិនយល់ពីស្ថានភាពឱ្យបានច្បាស់ទេ។ មិនថាបុគ្គលនោះយល់ថានិស្ស័យរបស់ព្រះជាម្ចាស់សុចរិតឬអត់នោះទេ ឬប្រសិនបើពួកគេមើលឃើញសេចក្ដីស្រឡាញ់តាមរយៈបញ្ហានេះ អ្វីគ្រប់យ៉ាងដែលព្រះជាម្ចាស់ធ្វើ គឺត្រឹមត្រូវ ហើយគឺជាការបង្ហាញចេញនូវសារជាតិ និងនិស្ស័យសុចរិតរបស់ទ្រង់។ អ្វីគ្រប់យ៉ាងគឺស្របទៅតាមសេចក្ដីពិត ហើយគ្មានអ្វីខុសឆ្គងនោះទេ!» ថ្ងៃនេះ នៅពេលព្រះជាម្ចាស់កែខៃអ្នករាល់គ្នា និងសង្គ្រោះអ្នករាល់គ្នា តើអ្នកគួរជ្រើសរើសផ្លូវមួយណា? តើព្រះជាម្ចាស់កំពុងជ្រៀតជ្រែកអ្នករាល់គ្នាមែនទេ? តើរាល់គ្នាគួរមានជម្រើសបែបណា? តើអ្នកគួររៀនសូត្រពីកំហុសរបស់ប៉ុលដែរឬទេ? តើអ្នកគួរធ្វើដូចប៉ុល និងដើរតាមផ្លូវនៃការដេញតាមសេចក្ដីពិតដែរឬទេ? តើអ្នកគួរមានអាកប្បកិរិយាបែបណាចំពោះបញ្ហានេះ? នោះគឺអាស្រ័យលើថា តើអ្នករាល់គ្នាយល់ពីសេចក្ដីពិតឬអត់។ តើការយល់ពីសេចក្ដីពិតនឹងដោះស្រាយបញ្ហាអ្វីខ្លះ? គោលបំណងនៃការយល់ពីសេចក្ដីពិត គឺដើម្បីធ្វើការដោះស្រាយនិស្ស័យពុករលួយរបស់មនុស្ស និងការលំបាកផ្សេងៗរបស់មនុស្ស។ នៅពេលអ្នកជួបប្រទះបញ្ហានានាដែលមិនអាចដោះស្រាយបាន ឬមានមនុស្ស ព្រឹត្តិការណ៍ និងរបស់អ្វីដែលមិនត្រូវនឹងសញ្ញាណរបស់អ្នក នោះសេចក្ដីពិតនឹងចាប់ផ្ដើមបំពេញមុខងាររបស់ខ្លួននៅក្នុងខ្លួនអ្នកមិនខាន។ ដូច្នេះ តើករណីរបស់ប៉ុលជួយដល់ច្រកចូលទៅក្នុងជីវិតផ្ទាល់របស់អ្នក និងការជ្រើសរើសផ្លូវរបស់អ្នកដែរឬទេ? (ករណីរបស់គាត់អាចជំរុញឱ្យយើងមកចំពោះព្រះជាម្ចាស់ និងឆ្លុះបញ្ចាំងពីខ្លួនឯង។) (អាចដករនាំង និងកាត់បន្ថយការយល់ច្រឡំរវាងព្រះជាម្ចាស់ និងមនុស្សបាន។) នោះគឺជាផ្នែកមួយ ហើយអ្នករាល់គ្នាបានរៀនសូត្រខ្លះពីការពិភាក្សានេះ។ ចំណុចសំខាន់បំផុតដែលត្រូវយល់ដឹង គឺសារៈសំខាន់នៃការជ្រើសរើសផ្លូវក្នុងការដេញតាមសេចក្ដីពិត និងមូលហេតុដែលព្រះជាម្ចាស់សរសើរ និងប្រទានពរដល់អ្នកដែលដេញតាមសេចក្ដីពិត។ ការយល់ពីចម្លើយនៃសំណួរនេះ គឺជារឿងសំខាន់បំផុត។ 

អម្បាញ់មិញ ខ្ញុំបានលើកឡើងពីរបៀបដែលពួកសាសន៍យូដាត្រូវបានគេនិរទេសខ្លួន និងរសាត់អណ្ដែតទៅគ្រប់ប្រទេសនៅជុំវិញពិភពលោក។ តើមនុស្សយល់ឃើញបែបណាចំពោះការពិតនេះ? តើពួកគេយល់ពីសេចក្ដីពិតអ្វីខ្លះ? ព្រឹត្តិការណ៍នេះគួរដាស់សតិមនុស្សឱ្យធ្វើការឆ្លុះបញ្ចាំងខ្លះហើយ។ ទីមួយ ឆ្លុះបញ្ចាំងថាតើពួកគេគួរអនុវត្តបែបណា ហើយទីពីរ ឆ្លុះបញ្ចាំងដើម្បីឱ្យពួកគេយល់ពីនិស្ស័យរបស់ព្រះជាម្ចាស់តាមរយៈព្រឹត្តិការណ៍នេះ។ ដំបូង សូមយើងជជែកគ្នាអំពីរបៀបដែលមនុស្សគួរអនុវត្តនៅក្នុងកាលៈទេសៈទាំងអស់នេះសិន។ គ្មានកិច្ចការណាដែលព្រះជាម្ចាស់បំពេញ ត្រូវប្រែប្រួលទៅតាមបំណងប្រាថ្នារបស់មនុស្សឡើយ។ ព្រះជាម្ចាស់មានផែនការរបស់ទ្រង់ផ្ទាល់ និងមានគោលការណ៍របស់ទ្រង់ផ្ទាល់សម្រាប់បំពេញកិច្ចការទាំងនេះ។ ដូច្នេះ តើមនុស្សគួរមានអាកប្បកិរិយាបែបណា? មិនថាពួកគេជួបប្រទះស្ថានភាពបែបណាទេ ឬមិនថាស្ថានភាពនោះស្របតាមសញ្ញាណរបស់ពួកគេឬអត់នោះទេ ពួកគេមិនគួរធ្វើខ្លួនឱ្យទាស់នឹងព្រះជាម្ចាស់ឡើយ។ មនុស្សខ្លះនិយាយថា៖ «ទោះបីខ្ញុំមិនស្ដាប់បង្គាប់ ហើយទាស់ទទឹងនឹងព្រះក៏ពិតមែន ក៏ប៉ុន្តែ តើខ្ញុំបំពេញភារកិច្ចខ្ញុំនៅមិនគ្រប់គ្រាន់ទៀតឬ? តើនេះជាអាកប្បកិរិយាបែបណាដែរ? ច្បាស់ណាសថា នេះគឺជាអាកប្បកិរិយាដែលមិនអាចទទួលយកបាន។ នេះមិនមែនជាការស្ដាប់បង្គាប់ពិតប្រាកដឡើយ។ ដូច្នេះ តើមនុស្សគួរអនុវត្ត «ការមិនគួរធ្វើខ្លួនឱ្យទាស់នឹងព្រះជាម្ចាស់» និងអនុវត្តវាដោយរបៀបណាឱ្យប្រាកដទៅ? មានគោលការណ៍អនុវត្តន៍ចំនួនពីរ៖ ទីមួយ គឺត្រូវសកម្មក្នុងការស្វែងរកបំណងព្រះហឫទ័យព្រះជាម្ចាស់ ត្រូវយល់ដឹងពីសេចក្ដីពិតណាដែលមនុស្សគួរយល់ដឹង និងចេះពីរបៀបសហប្រតិបត្តិការនិងអនុវត្តបញ្ជាបេសកកម្មរបស់ព្រះជាម្ចាស់។ នេះគឺជាផ្នែកដ៏សកម្មដែលមនុស្សគួរធ្វើ។ ទីពីរ គឺត្រូវពិនិត្យពិច័យ និងដឹងពីចំណុចដែលអ្នកយល់ខុសចំពោះព្រះជាម្ចាស់ ដឹងថាអ្នកមិនស្ដាប់បង្គាប់ទ្រង់ មានសញ្ញាណនិងការស្រមើស្រមៃ និងដឹងពីអ្វីៗដែលមិនចុះសម្រុងនឹងទ្រង់។ ចំណុចនេះនឹងធានាថា អ្នកអាចអនុវត្តសេចក្ដីពិតបានយ៉ាងសុក្រឹតក្នុងអំឡុងពេលនៃការបំពេញភារកិច្ចរបស់អ្នក អ្នកធ្វើអ្វីៗស្របតាមគោលការណ៍ អនុវត្តបញ្ជាបេសកកម្មរបស់ព្រះជាម្ចាស់ និងទទួលបានការលើកសរសើរពីព្រះជាម្ចាស់។ តើគោលការណ៍នៃការអនុវត្តទាំងនេះសាមញ្ញដែរឬទេ? (គោលការណ៍ទាំងនេះសាមញ្ញទេ។) តើខ្ញុំចង់មានន័យបែបណាចំពោះពាក្យ «សាមញ្ញ» នេះ? ហេតុផលនិងបន្ទូលទាំងនោះ គឺច្បាស់លាស់ខ្លាំងណាស់។ «មួយ» គឺមួយ ហើយ «ពីរ» គឺពីរ។ គ្រាន់តែស្ដាប់ឮភ្លាម អ្នកក៏ដឹងថាត្រូវអនុវត្តវាតាមរបៀបណាហើយ។ ក៏ប៉ុន្តែ តាមពិតទៅ ការអនុវត្តមិនសាមញ្ញនោះទេ ដោយសារមនុស្សមាននិស្ស័យពុករលួយ។ ពួកគេតែងជជែកដេញដោលអំពីរឿងផ្សេងៗ និងមានការស្រមើស្រមៃនិងសញ្ញាណជាច្រើន ក៏ដូចជាមានការយល់ខុសចំពោះព្រះជាម្ចាស់ផងដែរ។ មនុស្សត្រូវតែវែកញែករឿងទាំងនេះ និងទទួលយកការជំនុំជម្រះនិងការវាយផ្ចាលពីព្រះជាម្ចាស់ ប៉ុន្តែការនេះធ្វើឱ្យអ្នកដែលខ្វះការយល់ដឹងខាងវិញ្ញាណកើតមានសញ្ញាណថ្មីៗ៖ «មនុស្សសុទ្ធតែនិយាយថា ព្រះជាម្ចាស់គឺជាសេចក្ដីស្រឡាញ់ ដូច្នេះ ហេតុអ្វីបានជាព្រះជាម្ចាស់តែងតែលាតត្រដាង និងជំនុំជម្រះគំនិតនិងសញ្ញាណរបស់មនុស្សទៅវិញ? ខ្ញុំមើលមិនឃើញសេចក្ដីស្រឡាញ់នៅក្នុងអង្គព្រះជាម្ចាស់ឡើយ។ ខ្ញុំឃើញត្រឹមថា និស្ស័យរបស់ព្រះជាម្ចាស់មិនអត់ឱនចំពោះការប្រមាថប៉ុណ្ណោះ»។ តើនេះមិនមែនជាសញ្ញាណមួយក្នុងចំណោមសញ្ញាណផ្សេងៗរបស់មនុស្សទេឬអី? ប្រសិនបើដូចក្នុងសញ្ញាណនិងការស្រមើស្រមៃរបស់មនុស្សពុករលួយមែន ដែលថាព្រះជាម្ចាស់បានបង្ហាញចេញតែសេចក្ដីមេត្តាករុណា និងសេចក្ដីអាណិតស្រឡាញ់ក្នុងអំឡុងពេលនៃការបង្កើតមនុស្សជាតិទាំងអស់ ហើយមិនដែលបង្ហាញចេញសេចក្ដីសុចរិតឬសេចក្ដីក្រោធទេ ពេលនោះតើមនុស្សអាចរួចជីវិតមកដល់សព្វថ្ងៃនេះដែរឬទេ? (មិនអាចនោះទេ។) មនុស្សមុខជាត្រូវសាតាំងលេបត្របាក់តាំងពីយូរណាស់មកហើយ។ នៅពេលដោះស្រាយបញ្ហារបស់អារក្សនិងសាតាំង និងមនុស្សពុករលួយដែលទាស់ទទឹងនឹងព្រះជាម្ចាស់ អ្វីដែលព្រះជាម្ចាស់បង្ហាញចេញ និងរបៀបដែលទ្រង់បង្ហាញពីអង្គទ្រង់ គឺមិនមែនជាសេចក្ដីស្រឡាញ់ដែលមនុស្សនិយាយសំដៅដល់នោះទេ តែផ្ទុយទៅវិញ គឺជានិស្ស័យសុចរិត។ និស្ស័យនោះគឺការស្អប់ សេចក្ដីស្អប់ខ្ពើម ការជំនុំជម្រះ ការវាយផ្ចាល ការដាក់ទោស និងសេចក្ដីហិន‌វិនាស។ មានតែធ្វើបែបនេះទេ ទើបព្រះជាម្ចាស់អាចបើកសម្ដែងថា និស្ស័យរបស់ទ្រង់គឺសុចរិត បរិសុទ្ធ ហើយពុំអត់ឱនចំពោះការប្រមាថឡើយ ដោយធ្វើឱ្យសាតាំងអាម៉ាស់មុខទាំងស្រុង និងការពារមនុស្សជាតិពិតបានយ៉ាងមានប្រសិទ្ធភាព។ ព្រះជាម្ចាស់តែងតែដឹកនាំមនុស្សជាតិតាមរបៀបនេះឯង ហើយក៏បានសង្គ្រោះពួកគេក្នុងពេលជាមួយគ្នានោះដែរ។

មនុស្សត្រូវតែពិនិត្យពិច័យអ្វីគ្រប់យ៉ាងដែលមាននៅក្នុងចិត្តពួកគេដែលមិនចុះសម្រុងនឹងព្រះជាម្ចាស់ ឬការយល់ខុសណាមួយចំពោះទ្រង់ឱ្យបានញឹកញាប់។ តើការយល់ខុសកើតឡើងតាមរបៀបណា? តើហេតុអ្វីបានជាមនុស្សយល់ខុសចំពោះព្រះជាម្ចាស់? (ពីព្រោះផលប្រយោជន៍ផ្ទាល់ខ្លួនរបស់ពួកគេ ត្រូវរងការប៉ះពាល់។) បន្ទាប់ពីមនុស្សមើលឃើញការពិតអំពីពួកសាសន៍យូដាដែលត្រូវនិរទេសចេញពីស្រុកយូដា ពួកគេមានអារម្មណ៍ឈឺចាប់ ហើយនិយាយថា៖ «ពីដំបូងឡើយ ព្រះជាម្ចាស់បានស្រឡាញ់ពួកសាសន៍អ៊ីស្រាអែលខ្លាំងណាស់។ ព្រះអង្គបានដឹកនាំពួកគេចេញពីស្រុកអេសីព្ទ កាត់តាមសមុទ្រក្រហម ដោយបានប្រទាននំម៉ាណាពីលើស្ថានសួគ៌ និងទឹកផុសសម្រាប់ទទួលទាន រួចទ្រង់ក៏បានប្រទានក្រឹត្យវិន័យដោយផ្ទាល់ដើម្បីដឹកនាំពួកគេ និងបានបង្រៀនពួកគេពីរបៀបរស់នៅផង។ សេចក្ដីស្រឡាញ់របស់ព្រះជាម្ចាស់ចំពោះមនុស្ស គឺពេញហូរហៀរ។ មនុស្សដែលរស់នៅកាលពីជំនាន់នោះ គឺពិតជាមានព្រះពរខ្លាំងណាស់។ តើអាកប្បកិរិយារបស់ព្រះជាម្ចាស់អាចប្រែក្រឡាស់មួយរយប៉ែតសិបដឺក្រេត្រឹមមួយពព្រិចភ្នែកបានយ៉ាងដូចម្ដេចកើតទៅ? តើសេចក្ដីស្រឡាញ់របស់ទ្រង់បានបាត់ទៅណាអស់ហើយ?» អារម្មណ៍របស់មនុស្សមិនអាចឆ្លងផុតចំណុចនេះបានទេ ហើយពួកគេចាប់ផ្ដើមឆ្ងល់ថា៖ «តើព្រះជាម្ចាស់ជាសេចក្ដីស្រឡាញ់ ឬក៏មិនមែនទេ? ហេតុដូចម្ដេចបានជាអាកប្បកិរិយាដើមរបស់ទ្រង់ចំពោះពួកសាសន៍អ៊ីស្រាអែលលែងអាចមើលឃើញបានទៀតដូច្នេះអ៊ីចឹង? សេចក្ដីស្រឡាញ់របស់ទ្រង់បានបាត់ទៅវិញដោយគ្មានដានសោះ។ តើទ្រង់មានសេចក្ដីស្រឡាញ់ណាមួយដែរឬក៏អត់សោះទេ?» ការយល់ខុសរបស់មនុស្សចាប់ផ្ដើមពីចំណុចនេះទៅ។ តើមនុស្សកើតមានការយល់ខុសចេញពីបរិបទបែបណា? តើអាចថាមកពីសកម្មភាពរបស់ព្រះជាម្ចាស់មិនស្របគ្នាទៅនឹងសញ្ញាណ និងការស្រមើស្រមៃរបស់មនុស្សទេដឹង? តើការពិតនេះជាមូលហេតុដែលធ្វើឱ្យមនុស្សយល់ខុសចំពោះព្រះជាម្ចាស់មែនទេ? តើមូលហេតុដែលមនុស្សយល់ខុសចំពោះព្រះជាម្ចាស់មិនមែនដោយសារពួកគេកំណត់និយមន័យសេចក្ដីស្រឡាញ់របស់ទ្រង់ដោយខ្លួនគេទេឬអី? ពួកគេគិតថា៖ «ព្រះជាម្ចាស់គឺជាសេចក្ដីស្រឡាញ់។ ហេតុនេះហើយ ព្រះអង្គគួរប្រុងប្រយ័ត្ន និងការពារមនុស្ស និងប្រទានព្រះគុណនិងព្រះពរដល់ពួកគេ។ សេចក្ដីស្រឡាញ់របស់ព្រះជាម្ចាស់ គឺបែបនេះឯង។ ខ្ញុំពេញចិត្តនៅពេលដែលព្រះជាម្ចាស់ស្រឡាញ់មនុស្សតាមរបៀបនេះ។ ខ្ញុំអាចមើលឃើញជាពិសេសថា ព្រះជាម្ចាស់ស្រឡាញ់មនុស្សខ្លាំងប៉ុនណា នៅពេលដែលព្រះអង្គដឹកនាំពួកគេឆ្លងកាត់សមុទ្រក្រហម។ មនុស្សកាលពីជំនាន់នោះ មានសំណាងខ្លាំងណាស់! ខ្ញុំប្រាថ្នាចង់ក្លាយជាមនុស្សម្នាក់ក្នុងចំណោមនោះដែរ»។ នៅពេលដែលអ្នកមានការស្រឡាញ់ពេញចិត្តនឹងរឿងនេះ អ្នកចាត់ទុកសេចក្ដីស្រឡាញ់ដែលព្រះជាម្ចាស់បានបង្ហាញចេញនៅក្នុងករណីនោះថាជាសេចក្ដីពិតដ៏ខ្ពស់បំផុត ហើយជាទីសម្គាល់តែមួយគត់នៃសារជាតិរបស់ទ្រង់។ អ្នកកំណត់និយមន័យអំពីទ្រង់នៅក្នុងចិត្តរបស់អ្នក ហើយចាត់ទុកគ្រប់យ៉ាងដែលព្រះជាម្ចាស់បានធ្វើនៅពេលនោះថាជាសេចក្ដីពិតដ៏ខ្ពស់បំផុត។ អ្នកគិតថា នេះគឺជាផ្នែកដ៏គួរឱ្យស្រឡាញ់បំផុតរបស់ព្រះជាម្ចាស់ ហើយជាផ្នែកមួយដែលជំរុញចិត្តមនុស្សឱ្យគោរពនិងកោតខ្លាចទ្រង់ ហើយថានោះគឺជាសេចក្ដីស្រឡាញ់របស់ព្រះជាម្ចាស់។ តាមការពិត សកម្មភាពរបស់ព្រះជាម្ចាស់ គឺជាវិជ្ជមានស្រាប់ទៅហើយ ប៉ុន្តែដោយសារតែនិយមន័យដែលអ្នកបានកំណត់ ទើបនិយមន័យទាំងនោះបានក្លាយជាសញ្ញាណនៅក្នុងចិត្តអ្នក ហើយជាមូលដ្ឋានដែលប្រើដើម្បីកំណត់និយមន័យព្រះជាម្ចាស់។ និយមន័យទាំងនោះធ្វើឱ្យអ្នកយល់ខុសពីសេចក្ដីស្រឡាញ់របស់ព្រះជាម្ចាស់ ហាក់ដូចជាគ្មានអ្វីផ្សេងក្រៅពីសេចក្ដីមេត្តាករុណា ព្រះទ័យទុកដាក់ ការការពារ ការណែនាំ ព្រះគុណ និងព្រះពរឡើយ ហើយថាសេចក្ដីស្រឡាញ់របស់ព្រះជាម្ចាស់ គឺបែបនោះឯង។ ហេតុអ្វីបានជាអ្នកឱ្យតម្លៃទិដ្ឋភាពនៃសេចក្ដីស្រឡាញ់ទាំងនេះខ្លាំងអ្វីម្ល៉េះ? តើដោយសារតែវាផ្សារភ្ជាប់ទៅនឹងផលប្រយោជន៍ផ្ទាល់ខ្លួនរបស់អ្នកមែនទេ? (គឺបែបនេះមែន។) តើប្រយោជន៍ផ្ទាល់ខ្លួនមួយណាដែលផ្សារភ្ជាប់ទៅនឹងទិដ្ឋភាពនេះ? (ការសប្បាយខាងសាច់ឈាម និងជីវិតស្រណុកស្រួល។) នៅពេលមនុស្សជឿលើព្រះជាម្ចាស់ ពួកគេចង់ទទួលបានរបស់ទាំងនេះពីទ្រង់ គ្មានអ្វីផ្សេងក្រៅពីនេះឡើយ។ មនុស្សមិនចង់គិតអំពីការជំនុំជម្រះ ការវាយផ្ចាល ការល្បងល ការបន្សុទ្ធ ការរងទុក្ខដើម្បីព្រះជាម្ចាស់ ការលះបង់អ្វីៗ និងការលះបង់ខ្លួន ឬសូម្បីតែការលះបង់ជីវិតផ្ទាល់ខ្លួនរបស់ពួកគេឡើយ។ មនុស្សគ្រាន់តែចង់ទទួលបានសេចក្ដីស្រឡាញ់ ព្រះទ័យទុកដាក់ ការការពារ និងការណែនាំពីព្រះជាម្ចាស់ប៉ុណ្ណោះ ដូច្នេះ ពួកគេកំណត់និយមន័យសេចក្ដីស្រឡាញ់របស់ព្រះជាម្ចាស់ថាជាលក្ខណៈសម្គាល់តែមួយគត់នៃសារជាតិរបស់ទ្រង់ ហើយជាសារជាតិតែមួយគត់របស់ទ្រង់។ តើអ្វីៗដែលព្រះជាម្ចាស់បានធ្វើនៅពេលដឹកនាំពួកសាសន៍អ៊ីស្រាអែលឆ្លងកាត់សមុទ្រក្រហម មិនមែនបានក្លាយទៅជាសញ្ញាណរបស់មនុស្សទេឬអី? (បានក្លាយជាសញ្ញាណពួកគេមែន។) ចំណុចនេះបានបង្កើតជាបរិបទដែលមនុស្សកើតមានសញ្ញាណអំពីព្រះជាម្ចាស់។ ប្រសិនបើពួកគេមានសញ្ញាណអំពីព្រះជាម្ចាស់ ពេលនោះតើពួកគេអាចសម្រេចការយល់ដឹងពិតប្រាកដអំពីកិច្ចការនិងនិស្ស័យរបស់ព្រះជាម្ចាស់បានដែរឬទេ? ជាក់ស្ដែងណាស់ថា ពួកគេនឹងមិនត្រឹមតែមិនយល់នោះទេ ប៉ុន្តែពួកគេក៏នឹងបកស្រាយខុសអំពីរឿងនេះដែរ ហើយកើតមានសញ្ញាណអំពីរឿងនេះទៀតផង។ ចំណុចនេះបញ្ជាក់ថា ការយល់ដឹងរបស់មនុស្សនៅតូចចង្អៀតខ្លាំងណាស់ ហើយមិនមែនជាការយល់ដឹងពិតប្រាកដឡើយ។ ដ្បិតវាមិនមែនជាសេចក្ដីពិតទេ តែផ្ទុយទៅវិញ ជាប្រភេទនៃសេចក្ដីស្រឡាញ់និងការយល់ដឹងមួយដែលមនុស្សគិតអំពីព្រះជាម្ចាស់ផ្អែកតាមសញ្ញាណ ការស្រមើស្រមៃ បំណងប្រាថ្នាអាត្មានិយម និងការវិភាគផ្ទាល់ខ្លួនរបស់ពួកគេ។ វាមិនស្របតាមសារជាតិពិតរបស់ព្រះជាម្ចាស់ឡើយ។ ក្រៅពីតាមរយៈសេចក្ដីមេត្តាករុណា សេចក្ដីសង្គ្រោះ ព្រះទ័យទុកដាក់ ការការពារ និងតាមរយៈការស្ដាប់ពាក្យអធិស្ឋានរបស់ពួកគេ តើនៅមានរបៀបណាផ្សេងទៀតដែលព្រះជាម្ចាស់ស្រឡាញ់មនុស្សដែរឬទេ? (តាមរយៈការវាយផ្ចាល ការប្រៀនប្រដៅ ការលួសកាត់ ការដោះស្រាយជាមួយ ការជំនុំជម្រះ ការវាយផ្ចាល ការល្បងល និងការបន្សុទ្ធ។) ពិតជាត្រឹមត្រូវហើយ។ ព្រះជាម្ចាស់បង្ហាញសេចក្ដីស្រឡាញ់របស់ទ្រង់តាមវិធីជាច្រើនអនេក៖ តាមរយៈការវាយប្រហារ ការប្រៀនប្រដៅ ការស្ដីបន្ទោស និងតាមរយៈការជំនុំជម្រះ ការវាយផ្ចាល ការល្បងល ការបន្សុទ្ធ ។ល។ និង ។ល។ ទាំងអស់នេះ គឺសុទ្ធតែជាទិដ្ឋភាពនៃសេចក្ដីស្រឡាញ់របស់ព្រះជាម្ចាស់។ មានតែទស្សនៈនេះទេដែលលម្អិតស៊ីជម្រៅ និងស្របតាមសេចក្ដីពិត។ ប្រសិនបើអ្នកយល់ចំណុចនេះ នៅពេលអ្នកពិនិត្យពិច័យខ្លួនអ្នក ហើយដឹងថាអ្នកមានការយល់ខុសចំពោះព្រះជាម្ចាស់ ពេលនោះអ្នកនឹងដឹងពីកំហុសខ្លួនឯង និងធ្វើការងារសុចរិតដោយឆ្លុះបញ្ចាំងពីចំណុចដែលអ្នកបានប្រព្រឹត្តខុស តើអ៊ីចឹងមែនទេ? តើចំណុចនេះអាចជួយអ្នកឱ្យដោះស្រាយការយល់ខុសរបស់អ្នកចំពោះព្រះជាម្ចាស់បានទេ? (អាចដោះស្រាយបាន។) ដើម្បីសម្រេចចំណុចនេះបាន អ្នកត្រូវស្វែងរកសេចក្ដីពិត។ ឱ្យតែមនុស្សស្វែងរកសេចក្ដីពិត នោះពួកគេអាចកម្ចាត់នូវការយល់ខុសរបស់ពួកគេអំពីព្រះជាម្ចាស់បានហើយ ហើយនៅពេលដែលពួកគេបានកម្ចាត់បង់ការយល់ខុសរបស់ពួកគេអំពីព្រះជាម្ចាស់ហើយ នោះពួកគេអាចចុះចូលនឹងការរៀបចំរបស់ព្រះជាម្ចាស់បានមិនខាន។ ប្រសិនបើអ្នកអាចកម្ចាត់នូវការយល់ខុសរបស់អ្នកអំពីព្រះជាម្ចាស់បាន ដូច្នេះនៅពេលដែលអ្នកពិនិត្យពិច័យពីការនិរទេសខ្លួនរបស់ពួកសាសន៍យូដាចេញពីស្រុកយូដា អ្នកនឹងនិយាយថា៖ «អាកប្បកិរិយារបស់ព្រះជាម្ចាស់ចំពោះមនុស្សដែលជាភាវៈដែលទ្រង់បានបង្កើតមក គឺមិនគ្រាន់តែជាសេចក្ដីស្រឡាញ់ប៉ុណ្ណោះទេ តែទ្រង់ក៏ដឹកនាំដោយការវាយប្រហារ និងនិរទេសខ្លួនផងដែរ។ ចំពោះអាកប្បកិរិយារបស់មនុស្សចំពោះព្រះជាម្ចាស់ ពួកគេមិនគួរផ្ដល់ជម្រើសដល់ខ្លួនឯងឡើយ។ ពួកគេគួរមានអាកប្បកិរិយានៃការចុះចូល មិនមែនការទាស់ទទឹងនោះទេ។ តាមទស្សនៈនៃសញ្ញាណនិងការស្រមើស្រមៃរបស់មនុស្ស អាកប្បកិរិយារបស់ព្រះជាម្ចាស់ចំពោះពួកសាសន៍យូដា ហាក់ដូចជាគ្មានការយកព្រះទ័យទុកដាក់ទេ ប៉ុន្តែបើពិនិត្យក្នុងពេលនេះវិញ ព្រះជាម្ចាស់បានធ្វើកិច្ចការដ៏អស្ចារ្យមួយ។ គ្រប់យ៉ាងដែលទ្រង់បានបង្ហាញចេញ គឺជានិស្ស័យសុចរិត។ ព្រះជាម្ចាស់ប្រទានព្រះគុណនិងព្រះពរដល់មនុស្ស និងប្រទាននំប៉័ងដល់ពួកគេរាល់ថ្ងៃ ប៉ុន្តែទ្រង់ក៏អាចដកយកអ្វីទាំងអស់នោះមកវិញបានផងដែរ។ នោះគឺជាសិទ្ធិអំណាច សារជាតិ និងនិស្ស័យរបស់ព្រះជាម្ចាស់។ 

មនុស្សជាច្រើនមានសញ្ញាណអំពីការនិរទេសខ្លួនរបស់ពួកសាសន៍យូដាពីស្រុកយូដា ប៉ុន្តែមនុស្សដែលស្វែងរកសេចក្ដីពិត អាចទទួលបានការបំភ្លឺពីព្រឹត្តិការណ៍នេះ។ ប្រសិនបើមនុស្សម្នាក់មានសមត្ថភាពយល់បាន នោះព្រឹត្តិការណ៍នេះនឹងធ្វើឱ្យពួកគេឃើញថា និស្ស័យសុចរិតរបស់ព្រះជាម្ចាស់ ពុំអត់ឱនចំពោះការប្រមាថឡើយ។ ប៉ុន្តែមនុស្សខ្លះ ពុំមានសមត្ថភាពយល់នោះទេ។ ប្រសិនបើពួកគេមានអារម្មណ៍ថា អ្វីដែលព្រះជាម្ចាស់បានធ្វើពុំស្របតាមសញ្ញាណរបស់ពួកគេ នោះដំបូងពួកគេគួរយល់ស្របថា ព្រះជាម្ចាស់ទ្រង់សុចរិត ហើយថានិស្ស័យរបស់ទ្រង់ពុំអត់ឱនចំពោះការប្រមាថឡើយ។ ចំណុចនេះច្បាស់លាស់ខ្លាំងណាស់។ បន្ទាប់មក ពួកគេគួរអធិស្ឋាននិងស្វែងរកសេចក្ដីពិត ហើយពិនិត្យមើលកិច្ចការដែលពួកសាសន៍យូដាបានធ្វើដើម្បីប្រមាថដល់និស្ស័យរបស់ព្រះជាម្ចាស់ និងទទួលរងសេចក្ដីក្រោធរបស់ទ្រង់។ មានតែតាមរបៀបនេះប៉ុណ្ណោះទើបមនុស្សដោះស្រាយសញ្ញាណរបស់ពួកគេបានទាំងស្រុង បានយល់ពីនិស្ស័យរបស់ព្រះជាម្ចាស់តាមរយៈព្រឹត្តិការណ៍នេះ និងចុះចូលចំពោះការចាត់ចែងនិងការរៀបចំរបស់ព្រះជាម្ចាស់។ វាមិនមែនជាកិច្ចការងាយស្រួលទេ ដើម្បីឱ្យមនុស្សយល់ពីសេចក្ដីពិតនោះ។ ទោះពីមុនមកអ្នកធ្លាប់បានទទួលព្រះគុណនិងព្រះពរពីព្រះជាម្ចាស់ឬអត់ក៏ដោយ ឬបានធ្វើកិច្ចការតាមរយៈការទទួលយកការណែនាំនិងបញ្ជាបេសកកម្មរបស់ទ្រង់ ឬមិនថាអ្នកបានលះបង់អ្វីខ្លះ ឬបានបរិច្ចាគអ្វីខ្លះទេ ទោះបីមនុស្សចាត់ទុកថា អ្នកបានធ្វើការរួមចំណែកខ្លះក៏ដោយ ហើយទោះក្នុងកាលៈទេសៈណាក៏ដោយ ក៏អ្នកមិនគួរចាត់ទុកអ្វីទាំងនេះជាទុនដែរ។ នោះគឺជាចំណុចទីមួយ។ ចំណុចទីពីរគឺថា អ្នកមិនគួរចាត់ទុកអ្វីទាំងអស់នេះជារបស់ដែលអ្នកអាចគំរាមព្រះជាម្ចាស់ និងប្រើដើម្បីបញ្ជាឱ្យទ្រង់ប្រព្រឹត្តដាក់អ្នកតាមរបៀបណានោះដែរ។ រឿងដែលសំខាន់បំផុតគឺថា នៅពេលបន្ទូលនិងអាកប្បកិរិយារបស់ព្រះជាម្ចាស់ចំពោះអ្នក ពុំត្រូវគ្នានឹងសញ្ញាណរបស់អ្នក ឬផ្ទុយទៅនឹងសុជីវធម៌តាមធម្មតា នោះអ្នកមិនត្រូវទាស់ទទឹង ឬប្រឆាំងនឹងទ្រង់ឡើយ។ នេះគឺជាចំណុចទីបី។ តើអ្នកអាចសម្រេចចំណុចទាំងបីនេះបានទេ? ចំណុចទាំងបីនេះពាក់ព័ន្ធនឹងតថភាព។ តើសភាពទាំងនេះងាយស្រួលនឹងកើតមាននៅក្នុងខ្លួនមនុស្សដែរទេ? (ងាយស្រួលទេ។) ហេតុអ្វីបានជាសភាពទាំងនេះកើតមាននៅក្នុងខ្លួនមនុស្ស? តើហេតុអ្វីបានជាពួកគេបង្ហាញពីខ្លួនពួកគេតាមរបៀបនេះ? ព្រះជាម្ចាស់គ្រប់គ្រងពូជមនុស្សទាំងមូល ហើយមានអធិបតេយ្យភាពលើរបស់សព្វសារពើ ប៉ុន្តែ តើព្រះជាម្ចាត់ចាត់ទុកអ្វីទាំងនេះជាទុនដែរឬទេ? តើព្រះជាម្ចាស់ទាមទារការសរសើរចំពោះរឿងនេះដែរឬទេ? តើព្រះជាម្ចាស់បង្ហាញពីអង្គទ្រង់ដោយមានបន្ទូលថា៖ «ខ្ញុំបានធ្វើកិច្ចការអស្ចារ្យទាំងនេះដល់អ្នក។ ហេតុអ្វីបានជាអ្នករាល់គ្នាមិនអរគុណខ្ញុំ?» (ទ្រង់មិនដែលមានបន្ទូលបែបនេះទេ។) ក្នុងគំនិតរបស់ព្រះជាម្ចាស់ គ្មានរឿងទាំងអស់នេះឡើយ។ ដូច្នេះ តើហេតុអ្វីបានជាមនុស្សចង់បានការសរសើរពីព្រះចំពោះរឿងបន្តិចបន្ដួចដែលគេបានលះបង់ឬបានបរិច្ចាគ ឬអ្វីតិចតួចបំផុតដែលគេបានរួមចំណែកនោះ? តើហេតុអ្វីបានជាមនុស្សសម្ដែងចេញ និងបង្ហាញពីខ្លួនឯងតាមរបៀបនេះ? ចម្លើយគឺងាយស្រួលទេ។ ដោយសារតែនិស្ស័យរបស់មនុស្ស គឺពុករលួយ។ តើហេតុអ្វីបានជាព្រះជាម្ចាស់សម្ដែងចេញ និងបង្ហាញពីអង្គទ្រង់តាមរបៀបនេះ? ដោយសារសារជាតិរបស់ព្រះជាម្ចាស់ គឺសេចក្ដីពិត ហើយសេចក្ដីពិត គឺបរិសុទ្ធ។ នេះគឺជាចម្លើយ។ មនុស្សសម្ដែងចេញ និងបង្ហាញពីខ្លួនឯងតាមរបៀបនេះ ដោយសារពួកគេមាននិស្ស័យពុករលួយ។ តើបញ្ហានេះអាចដោះស្រាយបានដែរឬទេ? តើចំណុចទាំងបីដែលខ្ញុំទើបលើកឡើងអម្បាញ់មិញនេះអាចដោះស្រាយបានដែរឬទេ? (អាចដោះស្រាយបាន។) ក្នុងចំណោមចំណុចទាំងបីដែលខ្ញុំបានលើកឡើងនេះ គ្មានចំណុចណាមួយដែលងាយស្រួលអនុវត្តនោះទេ ប៉ុន្តែមានដំណោះស្រាយមួយ។ បន្ទាប់ពីស្ដាប់ឮចំណុចទាំងបីនេះ មនុស្សប្រហែលគិតថា៖ «គេមិនអនុញ្ញាតឱ្យយើងធ្វើបែបនេះទេ ហើយគេមិនអនុញ្ញាតឱ្យយើងធ្វើបែបនោះឡើយ។ យើងគ្រាន់តែធ្វើជាអាយ៉ងល្ងង់ខ្លៅទៅបានហើយ។» តើរឿងរ៉ាវគឺបែបនេះឬ? (ទេ មិនមែនទេ។) អ៊ីចឹង តើបែបណាវិញ? ចាំខ្ញុំប្រាប់អ្នករាល់គ្នាចុះ ព្រះជាម្ចាស់ពុំបណ្ដោយឱ្យអ្នកធ្វើរឿងទាំងនេះ ក៏ដើម្បីការការពារខ្លួនអ្នកផ្ទាល់ដែរ។ នេះគឺជាចំណុចទីមួយ។ វិធីសាស្រ្តក្នុងការដេញតាមរបស់អ្នក មិនស្របតាមសេចក្ដីពិតឡើយ ហើយក៏មិនមែនជាផ្លូវត្រឹមត្រូវដែរ។ ចូរកុំប្រព្រឹត្តកំហុសរបស់មនុស្សដែលកើតមុនអ្នកម្ដងទៀតឱ្យសោះ។ ប្រសិនបើអ្នកចាត់ទុកអ្វីៗដែលអ្នកលះបង់ និងបរិច្ចាគជាទុន និងជារបស់ដោះដូរ ដែលអ្នកអាចពឹងពាក់បាន ហើយនៅពេលដែលអាកប្បកិរិយារបស់ព្រះជាម្ចាស់ចំពោះអ្នកផ្ទុយទៅនឹងបំណងប្រាថ្នារបស់អ្នក ហើយអ្នកក៏ប្រឆាំងនឹងទ្រង់ នោះអាកប្បកិរិយារបស់អ្នកមិនស្របតាមសេចក្ដីពិត គ្មានភាពជាមនុស្ស ហើយក៏មិនត្រឹមត្រូវនោះដែរ។ ទោះបីជាអ្នកមានហេតុផលរាប់ពាន់ក៏ដោយ ក៏អាកប្បកិរិយារបស់អ្នកនៅតែខុសដដែល។ ទោះតាមរបៀបណាក៏ដោយ ក៏វាមិនស្របតាមសេចក្ដីពិតដែរ ហើយសុទ្ធតែជាការទាស់ទទឹងនឹងព្រះជាម្ចាស់។ បុគ្គលម្នាក់មិនគួរមានអាកប្បកិរិយាបែបនេះនោះទេ។ នេះគឺជាចំណុចទីពីរ។ ចំណុចទីបីគឺថា ប្រសិនបើអ្នកប្រកាន់អាកប្បកិរិយាបែបនេះ នោះអ្នកនឹងមិនដែលយល់ ឬទទួលបានសេចក្ដីពិតឡើយ។ អ្នកមិនត្រឹមតែមិនទទួលបានសេចក្ដីពិតទេ ប៉ុន្តែអ្នកក៏បានធ្វើឱ្យខ្លួនអ្នកបាត់បង់ឱកាសផងដែរ។ អ្នកនឹងបាត់បង់សេចក្ដីថ្លៃថ្នូរ និងភារកិច្ចដែលភាវៈដែលព្រះបានបង្កើតមកគួរមាន។ ប្រសិនបើអ្នកគិតថា៖ «ខ្ញុំប្រកាន់តាមអាកប្បកិរិយារបស់ខ្ញុំ ហើយគ្មាននរណាម្នាក់អាចធ្វើអ្វីបានឡើយ! ខ្ញុំជឿជាក់ថា ខ្ញុំត្រូវ ដូច្នេះ ខ្ញុំនឹងប្រកាន់តាមគំនិតរបស់ខ្ញុំ។ ការគិតរបស់ខ្ញុំស្របតាមសុភនិច្ឆ័យនិងសុជីវធម៌ ដូច្នេះ ខ្ញុំនឹងប្រកាន់់់តាមវារហូតដល់ទីបញ្ចប់!» ការប្រកាន់ខ្ជាប់តាមអ្វីដោយឥតងាករេ នឹងមិនផ្ដល់ប្រយោជន៍អ្វីដល់អ្នកឡើយ។ ព្រះជាម្ចាស់នឹងមិនផ្លាស់ប្ដូរអាកប្បកិរិយារបស់ទ្រង់ដោយសារការតាំងចិត្តរបស់អ្នក ឬដោយសារអ្នកប្រកាន់តាមរឿងអ្វីមួយឡើយ។ និយាយមួយបែបទៀតគឺ ព្រះជាម្ចាស់នឹងមិនដែលផ្លាស់ប្ដូរអាកប្បកិរិយារបស់ទ្រង់ គ្រាន់តែដោយសារអ្នកប្រកាន់ខ្ជាប់តាមអាកប្បកិរិយារបស់អ្នកនោះឡើយ។ ផ្ទុយទៅវិញ ព្រះជាម្ចាស់នឹងបន្តប្រកាន់អាកប្បកិរិយាណាមួយចំពោះអ្នកដែលស្របទៅតាមការបះបោរនិងការទាស់ទទឹងឥតងាករេរបស់អ្នកនោះ។ នេះគឺជាចំណុចទីបួន ហើយជាចំណុចដ៏សំខាន់បំផុត។ ក្នុងចំណោមចំណុចទាំងបួននេះ តើមានអ្វីដែលអ្នកមិនយល់ដែរឬទេ? តើអ្វីដែលខ្ញុំបានលើកឡើងមកនេះ គ្រាន់តែជាសម្ដីឥតបានការ ដែលពុំស័ក្ដិសមនឹងសភាពពិតរបស់មនុស្ស និងគ្មានប្រយោជន៍ដល់ផ្នែកជាក់ស្ដែងនៃជីវិតមនុស្សមែនទេ? (ពុំដូច្នោះឡើយ អ្វីៗទាំងអស់សុទ្ធតែមានប្រយោជន៍។) តើមានអ្វីដែលគ្រាន់តែជាទ្រឹស្តីឥតបានការ មិនមែនជាផ្លូវអនុវត្តដែរឬទេ? (គ្មានទេ។) តើចំណុចទាំងបួននេះមានប្រយោជន៍ដល់របៀបដែលមនុស្សគួរចូលទៅក្នុងតថភាពនៃសេចក្ដីពិតនៅក្នុងជីវិតប្រចាំថ្ងៃរបស់ពួកគេដែរឬទេ? (មានប្រយោជន៍។) ប្រសិនបើអ្នកមានការយល់ដឹងច្បាស់ពីចំណុចទាំងបួននេះ ត្រូវយកវាមកអនុវត្ត ហើយដកពិសោធន៍ចំណុចទាំងបួននេះ នោះទំនាក់ទំនងរបស់អ្នកជាមួយព្រះជាម្ចាស់នឹងនៅជាធម្មតា។ ចំណុចទាំងបួននេះនឹងការពារអ្នកក្នុងអំឡុងការល្បួងមួយចំនួន ឬនៅពេលប្រឈមនឹងមនុស្ស ព្រឹត្តិការណ៍ និងអ្វីៗគ្រប់ប្រភេទ។ នៅពេលអ្នកស្ថិតក្នុងសភាពបះបោរ ចូរគិតអំពីទិដ្ឋភាពនៃសេចក្ដីពិតទាំងនេះ ចូរប្រៀបធៀបខ្លួនអ្នកនឹងទិដ្ឋភាពទាំងនេះ ហើយអនុវត្តទៅតាមការគួរ។ ប្រសិនបើពីដំបូង អ្នកមិនអាចអនុវត្តបានទេ អ្នកគួរអធិស្ឋាន ហើយក្នុងពេលនោះដែរ ត្រូវដឹងពីមូលហេតុដែលព្រះជាម្ចាស់បានធ្វើអ្វីតាមរបៀបនេះ។ អ្នកក៏គួរធ្វើការឆ្លុះបញ្ចាំងនិងស្គាល់ពីសភាពពុករលួយ និងការបង្ហាញចេញដែលអ្នកមាន ដែលធ្វើឱ្យអ្នកមិនអាចអនុវត្ត ឬចុះចូលបាន។ ប្រសិនបើអ្នកអាចស្វែងរកសេចក្ដីពិតតាមរបៀបនេះបាន នោះសភាពរបស់អ្នកនឹងបានធម្មតា ហើយអ្នកនឹងចូលទៅក្នុងតថភាពនៃសេចក្ដីពិតទាំងនេះដោយឯកឯងមិនខាន។

ទោះនោះជាបញ្ហាអ្វីក៏ដោយ ប្រសិនបើអ្នកពុំយល់ពីសេចក្ដីពិតទេ នោះអ្នកនឹងធ្វើតាមសញ្ញាណនិងការស្រមើស្រមៃ ឬមិនដូច្នោះទេ អ្នកនឹងធ្វើអ្វីៗដោយមិនស្ដាប់បង្គាប់ និងទាស់ទទឹងមិនខាន។ ចំណុចនេះច្បាស់លាស់មួយរយភាគរយ។ ជួនកាលពីសម្បកក្រៅ មើលទៅដូចជាអ្នកមិនមែនកំពុងទាស់ទទឹងនឹងព្រះជាម្ចាស់ កំពុងធ្វើរឿងអាក្រក់ ឬកំពុងបង្កការបង្អាក់និងការរំខានពិតមែន ក៏ប៉ុន្តែ នោះពុំមានន័យថា ទង្វើរបស់អ្នកស្របតាមសេចក្ដីពិតនោះឡើយ។ ជួលកាល អ្នកអាចធ្វើអ្វីផ្អែកតាមសញ្ញាណនិងការស្រមើស្រមៃ ហើយទោះទង្វើនោះមិនចាត់ទុកជាការរំខាន ឬបង្កការខូចខាតក៏ដោយ ឱ្យតែវាមិនស្របតាមសេចក្ដីពិត នោះទង្វើរបស់អ្នកមិនស្របគ្នានឹងបំណងព្រះហឫទ័យរបស់ព្រះជាម្ចាស់ឡើយ។ មានពេលខ្លះទៀត អ្នកអាចមានសញ្ញាណអំពីព្រះជាម្ចាស់នៅក្នុងចិត្តអ្នក។ ទោះបីជាអ្នកមិនធ្លាប់និយាយវាចេញមកក៏ដោយ ក៏អ្នកកំពុងលាក់ទុកសញ្ញាណនិងការស្រមើស្រមៃទាំងនេះនៅក្នុងចិត្តអ្នកដែរ ដោយគិតថា ព្រះជាម្ចាស់គួរធ្វើបែបនេះ ឬគួរធ្វើបែបនោះ និងបញ្ជាទ្រង់ថាគួរមានលក្ខណៈបែបណាទើបសម។ ពីសម្បកក្រៅ អ្នកពុំបានធ្វើអ្វីខុសមែន ប៉ុន្តែខាងក្នុងវិញ អ្នកកំពុងស្ថិតក្នុងសភាពនៃការបះបោរនិងការទាស់ទទឹងនឹងព្រះជាម្ចាស់ឥតឈប់។ ឧទាហរណ៍ ខ្ញុំទើបមានបន្ទូលអម្បាញ់មិញអំពីការមានសញ្ញាណ និងការកំណត់និយមន័យអំពីសេចក្ដីស្រឡាញ់របស់ព្រះជាម្ចាស់។ ថ្វីបើសញ្ញាណនិងការស្រមើស្រមៃរបស់អ្នកមិនបានធ្វើឱ្យអ្នកបង្កការរំខានឬការបង្អាក់ណាមួយដល់កិច្ចការព្រះជាម្ចាស់ក៏ដោយ ក៏ប៉ុន្តែសភាពរបស់អ្នកបញ្ជាក់ថា ដួងចិត្តរបស់អ្នកកំពុងដាក់កំហិត និងយល់ខុសចំពោះព្រះជាម្ចាស់ឥតឈប់ហើយ។ តាមរយៈចំណុចនេះ តើយើងអាចសន្និដ្ឋានបានយ៉ាងដូចម្ដេច? អាចសន្និដ្ឋានបាន អ្នកកំពុងទាស់ទទឹងនឹងព្រះជាម្ចាស់ឥតឈប់។ តើខ្ញុំមានបន្ទូលពីការពិតដែរទេ? (ទ្រង់មានបន្ទូលពីការពិត។) ប្រសិនបើមានថ្ងៃណាមួយនៅពេលដែលមានរឿងស្រដៀងគ្នានឹងពួកសាសន៍យូដាដែលនិរទេសខ្លួនចេញពីស្រុកយូដា កើតឡើងមែន នោះសញ្ញាណរបស់អ្នកនឹងមិនអាចឱ្យអ្នកនិយាយពាក្យ «អាមែន» ចំពោះទង្វើរបស់ព្រះជាម្ចាស់បានឡើយ ក៏មិនអាចឱ្យអ្នកមានការលើកសរសើរ ការកោតខ្លាច ឬការស្ដាប់បង្គាប់ដើម្បីឆ្លើយតបទៅនឹងទង្វើរបស់ព្រះជាម្ចាស់ដែរ។ ផ្ទុយទៅវិញ អ្នកនឹងមានការយល់ខុស រអ៊ូរទាំ ហើយថែមទាំងមានចិត្តប្រឆាំងនឹងព្រះជាម្ចាស់បន្តិចបន្តួចផង។ ក្នុងចិត្តអ្នក អ្នកនឹងនិយាយថា៖ «ព្រះជាម្ចាស់ ព្រះអង្គមិនគួរណាធ្វើដូច្នោះទេ។ ទង្វើនេះផ្ទុយទៅនឹងបំណងប្រាថ្នារបស់មនុស្សខ្លាំងណាស់! តើព្រះអង្គអាចប្រព្រឹត្តដាក់ភាវៈដែលទ្រង់បានបង្កើតមកតាមរបៀបនេះយ៉ាងដូចម្ដេចកើតទៅ? តើព្រះអង្គអាចប្រព្រឹត្តដាក់រាស្រ្តរើសតាំងរបស់ទ្រង់តាមតាមរបៀបនេះយ៉ាងដូចម្ដេចកើតទៅ? ក្រោយពីបានឃើញនូវអ្វីដែលទ្រង់បានធ្វើរួចហើយ ទូលបង្គំមិនអាចច្រៀងសរសើរទ្រង់ ឬសាទរនឹងទង្វើរបស់ទ្រង់ឡើយ។ ទូលបង្គំឈឺចាប់ក្នុងចិត្តណាស់ និងមានអារម្មណ៍ខ្លោចផ្សាជាខ្លាំង ហាក់ដូចព្រះជាម្ចាស់ដែលទូលបង្គំថ្វាយបង្គំឥតឈប់នោះ ពុំអាចពឹងពាក់បានដូច្នោះដែរ។ ព្រះជាម្ចាស់ដែលទូលបង្គំជឿ គឺមិនមែនដូច្នេះឡើយ។ ព្រះជាម្ចាស់ដែលទូលបង្គំជឿ មិនគួរប្រព្រឹត្តដាក់ភាវៈដែលទ្រង់បានបង្កើតមកតាមរបៀបនេះទេ។ ព្រះជាម្ចាស់ដែលទូលបង្គំជឿ មិនមែនឈាមត្រជាក់ ឬសាហាវឃោរឃៅបែបនេះទេ។ ព្រះជាម្ចាស់ដែលទូលបង្គំជឿ ប្រព្រឹត្តដាក់មនុស្សប្រៀបដូចជាទារក ទ្រង់ថ្នាក់ថ្នម និងយកព្រះទ័យទុកដាក់ ធ្វើឱ្យពួកគេមានអារម្មណ៍ថា ខ្លួនមានព្រះពរច្រើនឥតគណនា និងពេញដោយភាពកក់ក្ដៅ មិនមែនត្រជាក់ដូចទឹកកក ឬគ្មានព្រះទ័យខ្វល់ខ្វាយដូចពេលនេះទេ»។ នៅពេលចិត្តរបស់អ្នក កើតមានការទួញសោកទាំងនេះ នោះអ្នកពុំចាត់ទុកការពិតដែលកំពុងកើតមាននៅនឹងមុខអ្នក ថាជាកិច្ចការរបស់ព្រះជាម្ចាស់ឡើយ។ អ្នកមិនទទួលស្គាល់កិច្ចការទ្រង់ មិននិយាយពាក្យ «អាម៉ែន» ក៏មិនសរសើរកិច្ចការទ្រង់ដែរ។ បែបនេះ តើអារម្មណ៍និងសភាពរបស់អ្នក ជាការស្ដាប់បង្គាប់ព្រះជាម្ចាស់ ឬជាការប្រឆាំងនឹងទ្រង់ទៅ? (ជាការប្រឆាំងនឹងទ្រង់។) ច្បាស់ណាស់ថា នោះមិនមែនជាការស្ដាប់បង្គាប់ពិតប្រាកដនោះទេ។ ត្រង់ចំណុចនេះ គ្មានការស្ដាប់បង្គាប់ឡើយ គឺមានតែការខកចិត្ត ការប្រឆាំងទាស់ ការមិនស្ដាប់បង្គាប់ និងការខឹងសម្បាទៅវិញទេ។ តើភាវៈដែលព្រះបានបង្កើតមក គួរមានអាកប្បកិរិយាចំពោះព្រះអាទិករបែបនេះឬ? មិនគួរមានអាកប្បកិរិយាបែបនេះទេ។ ក្នុងចិត្តរបស់អ្នកមានការប្រទាំងប្រទូសគ្នា។ អ្នកគិតថា៖ «បើព្រះជាម្ចាស់បានធ្វើកិច្ចការនេះ ហេតុអ្វីបានជាមិនពេញចិត្តខ្ញុំអ៊ីចឹង? ហេតុអ្វីបានជាមនុស្សភាគច្រើនមិនទទួលយកកិច្ចការទ្រង់? ហេតុអ្វីបានជាទង្វើរបស់ទ្រង់ផ្ទុយទៅនឹងបំណងប្រាថ្នារបស់មនុស្ស ហើយហេតុអ្វីបានជាពួកគេប្រឡាក់សុទ្ធតែឈាម និងពោរពេញដោយការកាប់សម្លាប់គ្នាបែបនេះ?» នៅពេលនោះ ព្រះជាម្ចាស់នៅក្នុងចិត្តអ្នក និងព្រះអាទិករដែលមានពិតប្រាកដនៅក្នុងជីវិតពិតជាក់ស្ដែង មិនមែនជាព្រះតែមួយទេ ហើយក៏មិនស្របតាមគ្នាដែរ តើបែបនេះមែនទេ? (ពិតជាបែបនេះមែន។) ដូច្នេះ តើអ្នកគួរជឿលើព្រះជាម្ចាស់មួយណា? នៅពេលនេះ តើអ្នកគួរជ្រើសរើសជឿលើព្រះជាម្ចាស់ដែលជាសញ្ញាណកប់ជ្រៅនៅក្នុងចិត្តរបស់អ្នក ឬជឿលើព្រះជាម្ចាស់ដែលកំពុងបំពេញកិច្ចការពិតប្រាកដនៅនឹងមុខអ្នក? (ជឿលើព្រះជាម្ចាស់ដែលកំពុងបំពេញកិច្ចការពិតប្រាកដនៅនឹងមុខយើង។) ពាក់ព័ន្ធនឹងបំណងប្រាថ្នាផ្ទាល់ខ្លួនរបស់ពួកគេ មនុស្សសុខចិត្តជឿលើព្រះជាម្ចាស់ដែលកំពុងបំពេញកិច្ចការពិតប្រាកដនៅចំពោះមុខពួកគេហើយ ប៉ុន្តែដោយសារសញ្ញាណ បំណងអាត្មានិយម និងអារម្មណ៍របស់ពួកគេ ពួកគេជ្រើសរើសលាក់បាំងព្រះជាម្ចាស់នៅក្នុងចិត្តពួកគេ និងបង្ខំខ្លួនឯងឱ្យទទួលយកព្រះជាម្ចាស់ដែលកំពុងបំពេញកិច្ចការពិតប្រាកដនៅនឹងមុខពួកគេ។ ក៏ប៉ុន្តែនៅក្នុងចិត្តពួកគេវិញ ពួកគេនៅតែមិនអាចទទួលយកគ្រប់ទាំងការពិតនៃកិច្ចការដែលព្រះអាទិករកំពុងបំពេញនោះបានដដែល។ ពួកគេនៅតែលាក់បំពួនខ្លួនឯង និងរស់នៅក្នុងពិភពលោកដ៏តូចរបស់ខ្លួនដដែល ដោយនិយាយនិងប្រាស្រ័យទាក់ទងជាមួយព្រះជាម្ចាស់ក្នុងការស្រមើស្រមៃរបស់ពួកគេដោយមិនចេះនឿយហត់ឡើយ ចំណែកឯព្រះដ៏ពិតជាក់ស្ដែងវិញ ពួកគេតែងតែមើលទៅស្រពេចស្រពិលជាប់ជានិច្ច។ ថែមទាំងមានមនុស្សដែលគិតថា៖ «ខ្ញុំបន់ឱ្យតែគ្មានព្រះដ៏ពិតជាក់ស្ដែងនេះទេ។ ព្រះជាម្ចាស់របស់ខ្ញុំ គឺជាព្រះដែលខ្ញុំស្រមៃនៅក្នុងចិត្ត ជាព្រះដែលពេញដោយសេចក្ដីស្រឡាញ់ និងធ្វើឱ្យមនុស្សមានភាពកក់ក្ដៅពីទ្រង់។ ព្រះអង្គគឺជាព្រះដ៏ពិតជាក់ស្ដែង។ ព្រះដ៏ជាក់ស្ដែងមិនមែនជាព្រះដែលខ្ញុំបានស្រមៃដល់នោះទេ ពីព្រោះកិច្ចការដែលទ្រង់បំពេញ ធ្វើឱ្យខ្ញុំមិនសប្បាយចិត្តសោះ ហើយខ្ញុំមិនមានអារម្មណ៍កក់ក្ដៅពីទ្រង់ឡើយ។ ជាពិសេស ខ្ញុំមិនអាចមើលរម្លងរបៀបដែលទ្រង់ជំនុំជម្រះ វាយផ្ចាល ថ្កោលទោស និងផាត់មនុស្សជាច្រើនចោលបានឡើយ»។ តើអ្នកដែលនិយាយបែបនេះជាមនុស្សបែបណា? នេះគឺជាសម្ដីរបស់អ្នកមិនជឿ និងអ្នកដែលពុំទទួលយកសេចក្ដីពិត។ សភាពខុសៗគ្នាទាំងអម្បាលម៉ាននេះ កើតមាននៅក្នុងខ្លួនមនុស្ស នៅពេលពួកគេពុំយល់ពីកិច្ចការរបស់ព្រះជាម្ចាស់ និងនៅពេលដែលមានភាពផ្ទុយគ្មារវាងអ្វីដែលពួកគេស្រមៃ និងអ្វីដែលព្រះជាម្ចាស់ធ្វើពិតប្រាកដ។ ដូច្នេះ តើសភាពទាំងនេះកើតឡើងដោយរបៀបណា? ចំណុចមួយគឺ មនុស្សមាននិស្ស័យពុករលួយ ហើយចំណុចមួយទៀតគឺ នៅពេលមានរឿងអ្វីមួយកើតឡើង ហើយការពិតទាំងនោះពុំស្របតាមសញ្ញាណនិងការស្រមើស្រមៃរបស់មនុស្ស ដោយបដិសេធថាជំនឿរបស់ពួកគេក្លែងក្លាយ ធ្វើឱ្យក្ដីសុបិន្តរបស់ពួកគេខ្ទេចខ្ទី និងធ្វើឱ្យពួកគេមានអារម្មណ៍ថា ទេពកោសល្យនិងបំណងប្រាថ្នាចង់បានព្រះពររបស់ពួកគេ មិនអាចសម្រេចបាន ដូច្នេះ តើចុងក្រោយពួកគេសម្រេចចិត្តធ្វើបែបណា? រត់គេច សម្របសម្រួល និងប្រកែកដាច់អហង្ការ។ មនុស្សខ្លះថែមទាំងបដិសេធមិនប្រកាន់យកខាងណា ដោយនិយាយថា៖ «ខ្ញុំនឹងទទួលយកទាំងពីរខាង។ ព្រះជាម្ចាស់ដែលនៅក្នុងចិត្តខ្ញុំ គឺជាព្រះជាម្ចាស់ដើម និងជាសេចក្ដីស្រឡាញ់។ ហើយព្រះជាម្ចាស់ដែលកំពុងបំពេញកិច្ចការអស្ចារ្យ និងមានសិទ្ធិអំណាចនៅចំពោះមុខខ្ញុំ ក៏ជាព្រះជាម្ចាស់ដែរ។ ខ្ញុំនឹងទទួលយកព្រះទាំងពីរអង្គនេះ ហើយមិនលះបង់អង្គណាមួយចោលឡើយ»។ មនុស្សតែងរស់នៅក្នុងសភាពបែបនេះ ដោយបដិសេធមិនប្រកាន់យកខាងណា។ ក្នុងចិត្តមនុស្សតែងនឹងគំនិតជាប់ព័ន្ធនឹងព្រះជាម្ចាស់។ ពួកគេរត់ចុះរត់ឡើង លះបង់ខ្លួន ថ្វាយតង្វាយ និងធ្វើការដើម្បីព្រះដ៏ស្រពេចស្រពិលនេះ។ ពួកគេសុខចិត្តលះបង់តម្លៃគ្រប់យ៉ាងដើម្បីបំពេញភារកិច្ចរបស់ខ្លួន ដល់ថ្នាក់លះបង់ជីវិតផ្ទាល់ខ្លួន និងលះបង់គ្រប់យ៉ាងដែលពួកគេមានទៀតផង។ មិនថាមនុស្សធ្វើបែបណា ឬក្នុងខ្លួនពួកគេមានសភាពបែបណាទេ នៅពេលដែលក្នុងចិត្តរបស់ពួកគេមានព្រះបែបនេះ នៅក្នុងព្រះនេត្ររបស់ព្រះអាទិករ តើទង្វើរបស់មនុស្សល្អឬមួយក៏អាក្រក់ទៅ? តើទង្វើនោះជាការស្ដាប់បង្គាប់ ឬការទាស់ទទឹង? ច្បាស់ណាស់ ទង្វើទាំងនោះមិនមែនជាទង្វើល្អនោះទេ ហើយមិនសមនឹងលើកសរសើរឡើយ។ ចំណុចនេះក៏បង្ហាញដែរថា មនុស្សមិនបានស្ដាប់បង្គាប់ ឬលះបង់ខ្លួនពិតប្រាកដឡើយ។ តែផ្ទុយទៅវិញ ពួកគេពេញដោយការទាស់ទទឹង ការបះបោរ និងការប្រឆាំងទាស់។ ច្បាស់ណាស់ថា ដោយសារមនុស្សមានសភាពទាំងអស់នេះ និងតែងរស់នៅក្នុងសភាពទាំងនេះ ទើបនៅពេលដែលមនុស្សភ្ញាក់ពីការយល់សប្តិរបស់ពួកគេ និងរស់នៅក្នុងពិភពលោកពិតជាក់ស្ដែងវិញ ពួកគេក៏ដឹងថា កិច្ចការរបស់ព្រះជាម្ចាស់នៅក្នុងជីវិតពិត មិនអាចបំពេញតាមតម្រូវការខាងផ្លូវចិត្តនិងខាងវិញ្ញាណរបស់ពួកគេបានឡើយ។ តែផ្ទុយទៅវិញ កិច្ចការរបស់ទ្រង់បានធ្វើឱ្យមនុស្សឈឺចាប់តាមរបៀបជាច្រើន ធ្វើឱ្យពួកគេយល់ថា ព្រះអង្គសោះអង្គើយច្រើនបែបច្រើនយ៉ាង និងបំពេញកិច្ចការផ្ទុយទៅនឹងបំណងប្រាថ្នារបស់មនុស្ស។ ថែមទាំងមានមនុស្សខ្លះដែលមានមន្ទិលសង្ស័យ ក៏សួរថា៖ «តើព្រះជាម្ចាស់ ជាសេចក្ដីស្រឡាញ់មែនទេ? តើព្រះអង្គនៅស្រឡាញ់មនុស្សទៀតដែរឬទេ? គេបាននិយាយថា ព្រះជាម្ចាស់ខ្វល់ព្រះទ័យចំពោះមនុស្ស និងស្រឡាញ់មនុស្សដូចជាអង្គទ្រង់ដែរ។ តើអ្នកឃើញសេចក្ដីនេះនៅត្រង់ណា? ម្ដេចបានជាខ្ញុំមិនដែលបានឃើញអ៊ីចឹង?» នេះគឺជាបញ្ហាមួយ! មនុស្សតែងរស់នៅក្នុងសភាពទាំងនេះ ដោយធ្វើឱ្យមានការខ្វែងគំនិតគ្នារវាងមនុស្សនិងព្រះជាម្ចាស់កាន់តែខ្លាំងឡើងៗ ហើយគម្លាតរវាងមនុស្សនិងព្រះជាម្ចាស់ក៏កាន់តែធំទៅៗជាលំដាប់។ នៅពេលមនុស្សឃើញព្រះជាម្ចាស់ធ្វើរឿងអ្វីមួយដែលស្របតាមសញ្ញាណរបស់ពួកគេ ពួកគេគិតថា៖ «ព្រះជាម្ចាស់របស់ខ្ញុំបានធ្វើកិច្ចការដ៏សំខាន់បំផុត។ ព្រះអង្គគឺជាព្រះជាម្ចាស់ដែលខ្ញុំចង់ជឿលើទ្រង់ពិតប្រាកដ។ មានតែព្រះអង្គទេ ទើបជាព្រះជាម្ចាស់របស់ខ្ញុំ។ ខ្ញុំស្ម័គ្រចិត្តធ្វើជាភាវៈដែលទ្រង់បានបង្កើតមក។ មានតែព្រះអង្គទេ ទើបជាព្រះអាទិកររបស់ខ្ញុំ»។ ក៏ប៉ុន្តែ នៅពេលមានការលំបាក ភាពអវិជ្ជមាន ឬភាពទន់ខ្សោយកើតឡើងនៅក្នុងជីវិតរស់នៅប្រចាំថ្ងៃរបស់ពួកគេ ហើយព្រះជាម្ចាស់ក្នុងក្ដីស្រមៃពួកគេ មិនអាចជួយពួកគេបាន ឬបំពេញតាមតម្រូវការរបស់ពួកគេបានគ្រប់ពេល នោះសេចក្ដីជំនឿរបស់ពួកគេលើព្រះជាម្ចាស់ ក៏ថមថយ ឬដល់ថ្នាក់បាត់អស់សេចក្ដីជំនឿនោះផងក៏មាន។ តើសភាពទាំងអស់ដែលមនុស្សមាន និងគ្រប់ទាំងរបៀបដែលមនុស្សប្រព្រឹត្តនិងបង្ហាញពីខ្លួនឯងនេះ កើតឡើងដោយសារមូលហេតុអ្វី? នោះគឺដោយសារមនុស្សពុំស្គាល់ព្រះអាទិករទាល់តែសោះ។ អ្នកពុំស្គាល់ទ្រង់។ នោះគឺជាហេតុផលតែមួយគត់។ នេះគឺជាឫសគល់នៃការខ្វែងគំនិតគ្នា គម្លាត និងការយល់ច្រឡំរវាងមនុស្សនិងព្រះជាម្ចាស់។ ដូច្នេះ តើមនុស្សដោះស្រាយបញ្ហានេះដោយរបៀបណា? ទីមួយ មនុស្សត្រូវតែដោះស្រាយសញ្ញាណរបស់ពួកគេជាមុនសិន។ ទីពីរ មនុស្សត្រូវដកពិសោធន៍ ស្វែងរក និងសញ្ជឹងគិតពីគ្រប់ចំណុចនៃកិច្ចការដែលព្រះជាម្ចាស់ធ្វើនៅក្នុងចំណោមពួកគេ ហើយធ្វើឱ្យដល់ចំណុចដែលពួកគេអាចចុះចូលគ្រប់ទាំងការដែលព្រះជាម្ចាស់បានរៀបចំសម្រាប់ពួកគេ និងចំពោះមនុស្សគ្រប់គ្នា គ្រប់ទាំងព្រឹត្តិការណ៍ និងអ្វីដែលៗព្រះជាម្ចាស់បានចាត់ចែងសម្រាប់ពួកគេ។ តើការចុះចូលមានគោលបំណងអ្វី? ដើម្បីទទួលស្គាល់និងយល់ពីគ្រប់ទាំងសេចក្ដីពិត។

តើអ្នករាល់គ្នាយល់ថាប្រធានបទដែលយើងទើបបានពិភាក្សាគ្នាអម្បាញ់មិញនេះជ្រាលជ្រៅដែរឬទេ? តើអ្នករាល់គ្នាអាចយល់បានដែរឬទេ? តើអ្នករាល់គ្នាអាចក្ដាប់បានដែរឬទេ? (ពួកយើងអាចយល់និងក្ដាប់បាន។) អ្នកគួរតែអាចយល់ចំណុចនេះបានក្នុងលក្ខណៈជាទ្រឹស្ដី ប៉ុន្តែ តើការយល់បានក្នុងលក្ខណៈជាទ្រឹស្ដីរាប់ថាជាការយល់និងការទទួលយកសេចក្ដីពិតដែរឬទេ? (អត់ទេ។) ដូច្នេះ តើអ្វីទៅដែលរាប់ថាជាការយល់និងការទទួលយកសេចក្ដីពិតនោះ? អ្នកត្រូវតែពិនិត្យពិច័យខ្លួនអ្នកនៅក្នុងជីវិតរស់នៅប្រចាំថ្ងៃឱ្យបានញឹកញាប់ ប៉ុន្តែតើអ្នកគួរពិនិត្យពិច័យអ្វី? (ពិនិត្យពិច័យថាតើយើងមានសភាព ឬបានប្រព្រឹត្តខ្លួនតាមលក្ខណៈដែលព្រះជាម្ចាស់មានបន្ទូលនោះដែរឬអត់ ហើយតើមនុស្សមានសញ្ញាណនិងការយល់ច្រឡំអ្វីខ្លះអំពីព្រះជាម្ចាស់។) ប្រាកដណាស់។ អ្នកត្រូវតែពិនិត្យពិច័យចំណុចទាំងនេះ។ ពិនិត្យពិច័យថាតើអ្នកបង្ហាញចេញសេចក្ដីពុករលួយអ្វីខ្លះ ហើយអ្នកមានសញ្ញាណ និងការស្រមើស្រមៃអ្វីខ្លះ។ មនុស្សខ្លះនិយាយថា ពួកគេមិនអាចពិនិត្យពិច័យខ្លួនឯងបានទេ។ ចំណុចនោះងាយស្រួលដោះស្រាយទេ គ្រាន់តែមើលអ្នកដទៃសិនទៅបានហើយ។ អ្នកដទៃគឺជាកញ្ចក់សម្រាប់ឆ្លុះបញ្ចាំងពីខ្លួនអ្នក។ នៅពេលដែលអ្នកឃើញមនុស្សបង្ហាញចេញនិស្ស័យ ឬសភាពជាក់លាក់ណាមួយ ត្រូវបកវាត្រឡប់មកខ្លួនអ្នកវិញ ពិនិត្យពិច័យខ្លួនអ្នក ហើយប្រៀបធៀបខ្លួនអ្នក។ មើលថាតើអ្នកមានសញ្ញាណនិងការស្រមើស្រមៃដូចគ្នានេះដែរឬទេ និងមើលថាតើអ្នកមានសភាពដូចគ្នានេះដែរឬទេ? ប្រសិនបើអ្នកមាន ពេលនោះតើអ្នកគួរធ្វើបែបណា? តើអ្នកគួរបកអាក្រាតពីខ្លួនអ្នក និងវែកញែករឿងទាំងអស់នេះ ឬក៏ប្រកាន់យកនិងរង់ចាំឱ្យអ្វីទាំងនេះ «ចេញផ្លែផ្កា» សិន? (យើងគួរបកអាក្រាតពីខ្លួនឯង និងវែកញែកចំណុចទាំងនេះ។) អ្នកត្រូវលាតត្រដាង និងវែកញែកចំណុចទាំងនេះឱ្យអស់ ដើម្បីឱ្យមនុស្សគ្រប់គ្នាអាចទទួលបានប្រយោជន៍ ដើម្បីឱ្យតាមរយៈការលាតត្រដាងនិងវែកញែកនេះ មនុស្សគ្រប់គ្រងអាចអាចដឹងពីសភាពពុករលួយរបស់ពួកគេ អាចយល់ពីសេចក្ដីពិត ស្វែងរកដំណោះស្រាយ និងដោះស្រាយបញ្ហាទាំងអស់នេះរួមគ្នាយ៉ាងពិតប្រាកដ។ តើការវែកញែកពីសញ្ញាណនិងសភាពអកម្មនិងអវិជ្ជមានបានប្រយោជន៍អ្វី? (ដើម្បីឱ្យមនុស្សអាចស្វែងរកដំណោះស្រាយអំពីសញ្ញាណនិងសភាពអកម្មរបស់ពួកគេ។) ហើយតើការស្វែងរកច្រកចេញមានប្រយោជន៍អ្វី? ដើម្បីទទួលបានសេចក្ដីពិត។ ចំណុចនៃការកែប្រែសញ្ញាណរបស់អ្នក គឺដើម្បីធ្វើឱ្យអ្នកទទួលស្គាល់ថា សញ្ញាណនោះខុស ហើយថាអ្នកមិនមានគួរមានសញ្ញាណទាំងនោះឡើយ។ អ្នកគួរលះបង់សញ្ញាណទាំងនោះចោល មិនត្រូវប្រកាន់យកនោះទេ។ បន្ទាប់មក ត្រូវស្វែងរកអ្វីដែលត្រឹមត្រូវ អ្វីដែលវិជ្ជមានពិតប្រាកដ និងអ្វីជាដែលសេចក្ដីពិតឱ្យបានសកម្ម។ នៅពេលដែលអ្នកទទួលយកអ្វីដែលវិជ្ជមាន និងទទួលយកសេចក្ដីពិត ហើយចាត់ទុកទាំងអ្វីទាំងអស់នោះជាគោលការណ៍នៃការអនុវត្ត ការគិត និងទស្សនៈដែលអ្នកគួរមាន ពេលនោះនឹងមានការផ្លាស់ប្ដូរ ហើយអ្នកនឹងទទួលបានសេចក្ដីពិតមិនខាន។ ដូច្នេះ ពាក់ព័ន្ធនឹងសេចក្ដីពិតទាំងនេះ តើយើងគួរមានទស្សនៈបែបណាចំពោះពួកសាសន៍យូដាដែលនិរទេសចេញពីស្រុកយូដា? តើមនុស្សមានសញ្ញាណទូទៅបែបណាចំពោះព្រឹត្តិការណ៍នេះ? (ពួកគេមានសញ្ញាណថា ព្រះជាម្ចាស់មិនគួរណាបណ្ដេញពួកសាសន៍យូដាចេញពីស្រុកយូដាឡើយ ហើយទ្រង់គួរណាស់តែបានការពារពួកសាសន៍យូដាទើបត្រូវ។ មិនថាពួកគេទាស់ទទឹងនឹងទ្រង់បែបណាទេ ហើយទោះពួកគេបានឆ្កាងទ្រង់ទៅនឹងឈើឆ្កាងក៏ពិតមែន ក៏ព្រះអង្គគួរណាស់តែបានអត់ទោសបាបដល់ពួកគេជាអស់កល្ប ហើយមានតែបែបនោះទេ ទើបជាសេចក្ដីស្រឡាញ់របស់ព្រះជាម្ចាស់។) ទាំងនេះគឺជាសញ្ញាណរបស់មនុស្ស។ តើសញ្ញាណទាំងនេះមិនមែនខុសទំនងទេឬអី? ប្រសិនបើព្រះជាម្ចាស់ធ្វើតាមសញ្ញាណរបស់មនុស្ស តើទ្រង់នៅមាននិស្ស័យសុចរិតទៀតដែរឬទេ? ទោះបីមនុស្សមិនសប្បាយចិត្តចំពោះការត្រូវនិរទេសខ្លួន ប៉ុន្តែការទាស់ទទឹង និងការថ្កោលទោសព្រះជាម្ចាស់ គឺជាទង្វើជ្រុលហួស ដែលព្រះជាម្ចាស់មិនអាចទទួលយកបានឡើយ។ ទង្វើរបស់ពួកគេគ្មានអ្វីខុសគ្នាពីទង្វើរបស់សាតាំងនោះទេ ដូច្នេះ តើឱ្យព្រះជាម្ចាស់មិនក្រោធនឹងពួកគេយ៉ាងដូចម្ដេចកើតទៅ? មនុស្សមួយចំនួនមិនអាចទទួលយកសេចក្ដីពិតបានទេ ហើយគិតថា៖ «តើព្រះជាម្ចាស់អាចធ្វើដាក់មនុស្សបែបនេះយ៉ាងម៉េចកើតទៅ? មនុស្សមិនអាចទទួលយកសេចក្ដីស្រឡាញ់របៀបនេះបានឡើយ វាផ្ទុយទៅនឹងសុភនិច្ឆ័យទាំងស្រុង! មើលទៅមិនដូចសេចក្ដីស្រឡាញ់សោះឡើយ។ ប្រសិនបើព្រះជាម្ចាស់ប្រព្រឹត្តដាក់ពួកសាសន៍យូដារបៀបនេះ ព្រះអង្គគ្មានសេចក្ដីស្រឡាញ់ឡើយ។» ការបដិសេធសេចក្ដីស្រឡាញ់របស់ព្រះជាម្ចាស់ គឺជាសញ្ញាណរបស់មនុស្ស។ តើសញ្ញាណរបស់មនុស្សគឺជាអ្វី? (មនុស្សកំណត់និយមន័យអំពីសេចក្ដីស្រឡាញ់របស់ព្រះជាម្ចាស់។) ពិតណាស់ នៅពេលមនុស្សកំណត់និយមន័យអំពីអ្វីមួយ នោះគឺជាសញ្ញាណមួយ ហើយវាមិនស្របតាមសេចក្ដីពិត ក៏មិនមែនជាសេចក្ដីពិតដែរ។ តើមនុស្សបានកំណត់និយមន័យអ្វីខ្លះ? ពួកគេបានកំណត់និយមន័យអំពីរបៀបដែលព្រះជាម្ចាស់បំពេញកិច្ចការ។ ពួកគេគិតថា ដើម្បីឱ្យកិច្ចការនោះអាចក្លាយជាកិច្ចការរបស់ព្រះជាម្ចាស់បាន ព្រះជាម្ចាស់ត្រូវតែបំពេញកិច្ចការនោះតាមវិធីជាក់លាក់ណាមួយ ហើយថាព្រះជាម្ចាស់គួរបំពេញកិច្ចការតាមវិធីទាំងនេះទើបត្រូវ។ មនុស្សបានកំណត់និយមន័យអំពីរបៀបដែលព្រះជាម្ចាស់បំពេញកិច្ចការ ហើយនិយមន័យដែលបានកំណត់នេះ គឺជាសញ្ញាណរបស់ពួកគេ។ ដូច្នេះ តើមនុស្សមាននិយមន័យបែបណាខ្លះអំពីកិច្ចការរបស់ព្រះជាម្ចាស់? ចុះចំណែកនិយមន័យដែលធ្វើឱ្យពួកគេមានអារម្មណ៍មិនសប្បាយចិត្តចំពោះរបៀបដែលព្រះជាម្ចាស់បានបំពេញកិច្ចការនៅក្នុងស្ថានភាពនេះ ហើយធ្វើឱ្យពួកគេយល់ខុស និងប្រឆាំងទាស់នឹងទ្រង់នោះ? (មនុស្សគិតថា ព្រះជាម្ចាស់គួរណាស់តែបានប្រទានព្រះគុណនិងព្រះពរដ៏ច្រើនលើសលប់ដល់ពួកសាសន៍យូដា តែផ្ទុយទៅវិញ ព្រះអង្គបែរជាធ្វើខុសពីសញ្ញាណ និងការស្រមើស្រមៃទាំងនេះ និងខុសពីការរំពឹងទុករបស់ពួកគេ។ ព្រះអង្គបានបណ្ដេញពួកសាសន៍យូដាចេញ និងធ្វើឱ្យពួកគេដើរខ្ចាត់ព្រាត់នៅលើផែនដី។ មនុស្សពុំយល់ពីរឿងនេះទេ ហើយរឿងនេះធ្វើឱ្យកើតមានសញ្ញាណជាច្រើន។) មនុស្សជាច្រើនមានសញ្ញាណនិងការយល់ខុសចំពោះទង្វើដែលព្រះជាម្ចាស់បានធ្វើលើពួកសាសន៍យូដា។ និយាយមួយបែបទៀតគឺ មនុស្សមិនពេញចិត្តនឹងទង្វើរបស់ព្រះជាម្ចាស់ឡើយ ហើយគិតថា ព្រះអង្គមិនគួរណាធ្វើបែបនោះទេ។ តើនេះគឺជាសញ្ញាណដែរឬទេ? (គឺជាសញ្ញាណ។) បន្ទាប់មក នៅពេលដែលមនុស្សគិតថា ព្រះជាម្ចាស់ «មិនគួរ» ណាធ្វើបែបនោះ តើពួកគេមិនមែនកំពុងកំណត់និយមន័យអំពីកិច្ចការរបស់ព្រះជាម្ចាស់ទេឬអី? តើអ្នកដឹងបានដោយរបៀបណាទៅថា ព្រះជាម្ចាស់មិនគួរណាធ្វើបែបនោះ? តើអ្នកមានមូលដ្ឋានអ្វីដែលអ្នកថា ព្រះជាម្ចាស់មិនគួរណាធ្វើបែបនោះ? ប្រសិនបើអ្នកគិតថា ទ្រង់មិនគួរណាធ្វើបែបនោះ តែទ្រង់បែរជាបានធ្វើបែបនោះវិញ ដូច្នេះតើនោះមានន័យថា ព្រះជាម្ចាស់មិនមែនជាព្រះមែនទេ? តើនោះមានន័យថា អ្វីដែលព្រះជាម្ចាស់បានធ្វើ គឺខុសនិងមិនស្របតាមសេចក្ដីពិតមែនទេ? ពាក់ព័ន្ធនឹងចំណុចនេះ តើមនុស្សមិនមែនល្ងង់ខ្លៅទេឬអី? មនុស្សល្ងីល្ងើ ល្ងង់ខ្លៅ ក្រអឺតក្រទម និងរាប់ខ្លួនឯងជាសុចរិតហួសហេតុពេកហើយ ជាហេតុនាំឱ្យពួកគេងាយនឹងកើតមានសញ្ញាណអំពីព្រះជាម្ចាស់ និងកំណត់និយមន័យអំពីព្រះជាម្ចាស់បំផុត។ មនុស្សបែបនេះ មិនអាចទទួលយកសេចក្ដីពិតបានទេ រឿងនេះគ្រោះថ្នាក់ខ្លាំងណាស់ ហើយពួកគេមុខជាត្រូវផាត់ចោលមិនខាន។

មនុស្សជាច្រើនមានសញ្ញាណនិងគំនិតផ្សេងៗជាច្រើនអំពីពួកសាសន៍យូដាដែលត្រូវនិរទេសចេញពីស្រុកយូដា ហើយពួកគេពុំយល់ពីបំណងរបស់ព្រះជាម្ចាស់ឡើយ ប៉ុន្តែរឿងនេះគឺជាបញ្ហាដែលងាយស្រួលដោះស្រាយនោះទេ។ ខ្ញុំនឹងប្រាប់អ្នករាល់គ្នាអំពីវិធីដោះស្រាយបញ្ហានេះ។ ចូរស្ដាប់និងគិតមើលថាតើអាចដោះស្រាយការលំបាករបស់អ្នករាល់គ្នាបានឬអត់។ វិធីងាយស្រួលដំបូងគេបំផុត គឺត្រូវឱ្យមនុស្សស្គាល់ថា ពួកគេជាភាវៈដែលព្រះបានបង្កើតមក ហើយថា ការដែលភាវៈដែលព្រះបានបង្កើតមក ត្រូវស្ដាប់បង្គាប់ព្រះអាទិករ គឺជាការរើសតាំងដោយស្ថានសួគ៌ និងការទទួលស្គាល់ដោយផែនដី។ ប្រសិនបើភាវៈដែលព្រះបានបង្កើតមកមានសញ្ញាណអំពីព្រះអាទិកររបស់ពួកគេឥតឈប់ ហើយមិនអាចចុះចូលនឹងទ្រង់បាន នោះជាការមិនស្ដាប់បង្គាប់ខ្លាំងបំផុត។ មនុស្សត្រូវតែយល់ថា មានគោលការណ៍សំខាន់មួយអំពីការប្រព្រឹត្តរបស់ព្រះអាទិករចំពោះភាវៈដែលព្រះបានបង្កើតមក ដែលនេះក៏ជាគោលការណ៍ដ៏ខ្ពស់បំផុតផងដែរ។ របៀបដែលព្រះអាទិករប្រព្រឹត្តចំពោះភាវៈដែលព្រះបានបង្កើតមក គឺមានផ្អែកទាំងស្រុងលើផែនការគ្រប់គ្រងរបស់ទ្រង់ និងលើសេចក្តីតម្រូវនៃកិច្ចការរបស់ទ្រង់។ ព្រះអង្គមិនចាំបាច់ពិគ្រោះជាមួយបុគ្គលណាម្នាក់ឡើយ ហើយទ្រង់ក៏ពុំចាំបាច់ឱ្យនរណាម្នាក់យល់ស្របជាមួយទ្រង់ដែរ។ អ្វីគ្រប់យ៉ាងដែលទ្រង់គួរតែធ្វើ ហើយទ្រង់គួរប្រព្រឹត្តចំពោះមនុស្សតាមរបៀបណានោះ គឺទ្រង់ធ្វើបែបនោះហើយ ហើយទោះបីជាទ្រង់ធ្វើកិច្ចការអ្វី ឬប្រព្រឹត្តចំពោះមនុស្សតាមរបៀបណាក៏ដោយ ក៏អ្វីៗសុទ្ធតែស្របតាមគោលការណ៍នៃសេចក្តីពិត និងគោលការណ៍ដែលព្រះអាទិករបំពេញកិច្ចការដែរ។ ក្នុងនាមជាភាវៈដែលព្រះបានបង្កើតមក កិច្ចការតែមួយគត់ដែលត្រូវធ្វើ គឺត្រូវចុះចូលចំពោះព្រះអាទិករ។ មនុស្សមិនគួរមានជម្រើសផ្ទាល់ខ្លួននោះទេ។ នេះជាមូលហេតុដែលភាវៈដែលព្រះបានបង្កើតមកគួរតែមាន ហើយប្រសិនបើមនុស្សម្នាក់គ្មានហេតុផលនេះទេ នោះពួកគេមិនសមនឹងហៅថាជាមនុស្សឡើយ។ មនុស្សត្រូវតែយល់ថា ព្រះអាទិករនឹងតែងតែជាព្រះជាម្ចាស់ដែលបង្កើតរបស់សព្វសារពើជានិច្ច។ ទ្រង់មានព្រះចេស្ដានិងគុណសម្បត្តិ ដើម្បីចាត់ចែងនិងគ្រប់គ្រងលើភាវៈដែលព្រះបានបង្កើតមកណាមួយតាមព្រះអង្គសព្វព្រះហឫទ័យ ហើយពុំចាំបាច់មានហេតុផលក្នុងការធ្វើរឿងនោះឡើយ។ នេះគឺជាសិទ្ធិអំណាចរបស់ទ្រង់។ គ្មានភាវៈណាមួយក្នុងចំណោមភាវៈព្រះបានបង្កើតមក មានសិទ្ធិឬមានលក្ខណៈសម្បត្តិគ្រប់គ្រាន់ដើម្បីវិនិច្ឆ័យថាតើអ្វីដែលព្រះអាទិករធ្វើនោះ ត្រូវឬខុស ឬវិនិច្ឆ័យពីរបៀបដែលទ្រង់គួរធ្វើកិច្ចការឡើយ។ គ្មានសត្តនិករណាមួយមានសិទ្ធិជ្រើសរើសថាតើត្រូវទទួលយកការគ្រប់គ្រង និងការរៀបចំពីព្រះអាទិករឬអត់នោះទេ ហើយគ្មានសត្តនិករណាមួយដែលមានសិទ្ធិទាមទារឱ្យព្រះអាទិករត្រួតត្រា និងចាត់ចែងលើវាសនារបស់ពួកគេតាមរបៀបណាបានទេ។ នេះគឺជាសេចក្តីពិតដ៏ខ្ពស់បំផុត។ មិនថាព្រះអាទិករបានធ្វើអ្វីចំពោះភាវៈដែលទ្រង់បានបង្កើតមកទេ ហើយទោះព្រះអង្គបានធ្វើរឿងនោះតាមរបៀបណាក៏ដោយ ក៏មនុស្សដែលទ្រង់បានបង្កើតមកគួរតែធ្វើរឿងតែម្យ៉ាងគត់គឺ ស្វែងរក ចុះចូល ស្គាល់ និងទទួលយកគ្រប់យ៉ាងដែលព្រះអាទិករបានរៀបចំឱ្យកើតមានឡើង។ លទ្ធផលចុងក្រោយនោះគឺថា ព្រះអាទិករនឹងបានសម្រេចផែនការគ្រប់គ្រងរបស់ទ្រង់ ព្រមទាំងបញ្ចប់កិច្ចការរបស់ទ្រង់ ដោយធ្វើឱ្យផែនការគ្រប់គ្រងរបស់ទ្រង់វិវឌ្ឍទៅមុខដោយគ្មានឧបសគ្គអ្វីឡើយ។ ក្នុងពេលជាមួយគ្នានោះ ដោយសារតែភាវៈដែលព្រះបានបង្កើតមកបានទទួលយកការគ្រប់គ្រង និងការរៀបចំពីព្រះអាទិករ ដូច្នេះ ពួកគេនឹងទទួលបានសេចក្តីពិត បានយល់ពីបំណងព្រះហឫទ័យរបស់ព្រះអាទិករ និងបានស្គាល់ពីនិស្ស័យរបស់ទ្រង់។ នៅមានគោលការណ៍មួយទៀតដែលខ្ញុំត្រូវតែប្រាប់អ្នករាល់គ្នាឱ្យដឹង៖ មិនថាព្រះអាទិករធ្វើអ្វី មិនថាទ្រង់សម្ដែងចេញដោយរបៀបណា និងមិនថាអ្វីដែលទ្រង់ធ្វើនោះ គឺជាកិច្ចការធំឬតូចទេ ព្រះអង្គនៅតែជាព្រះអាទិករដដែល។ ចំណែកឯមនុស្សជាតិទាំងអស់ដែលទ្រង់បានបង្កើតមក ទោះបីពួកគេបានធ្វើអ្វី ហើយទោះបីពួកគេមានទេពកោសល្យ ឬអំណោយទានប៉ុនណាក៏ដោយ ក៏ពួកគេនៅតែជាភាវៈដែលព្រះបានបង្កើតមកដដែល។ ក្នុងនាមជាមនុស្សជាតិដែលព្រះបានបង្កើតមក មិនថាពួកគេបានទទួលព្រះគុណនិងព្រះពរពីព្រះអាទិករច្រើនប៉ុនណា ឬបានទទួលសេចក្តីមេត្តាករុណា សេចក្តីអាណិតស្រឡាញ់ ឬចិត្តប្រណីសន្ដោសច្រើនកម្រិតណាឡើយ ក៏ពួកគេមិនគួរជឿថា ខ្លួនពួកគេអាចលេចធ្លោរពីក្នុងចំណោមមហាជន ឬគិតថា ពួកគេអាចឈរនៅកម្រិតស្មើនឹងព្រះជាម្ចាស់ និងថាពួកគេមានឋានៈខ្ពង់ខ្ពស់នៅក្នុងចំណោមភាវៈដែលព្រះបានបង្កើតមកនោះដែរ។ មិនថាព្រះជាម្ចាស់បានប្រទានអំណោយទានដល់អ្នកច្រើនប៉ុនណា ឬទ្រង់បានប្រទានព្រះគុណដល់អ្នកច្រើនកម្រិតណា ឬទ្រង់បានប្រព្រឹត្តចំពោះអ្នកដោយព្រះទ័យសប្បុរសបែបណា ឬមិនថាទ្រង់បានប្រទានទេពកោសល្យពិសេសពីរបីដល់អ្នកក៏ដោយ ក៏អ្វីៗទាំងអស់នេះមិនមែនជាទ្រព្យរបស់អ្នកដែរ។ អ្នកគឺជាភាវៈដែលព្រះបានបង្កើតមក ដូច្នេះ អ្នកនឹងនៅតែជាភាវៈដែលព្រះបានបង្កើតមកជារៀងរហូតដដែល។ អ្នកមិនត្រូវគិតថា៖ «ខ្ញុំជាមនុស្សសំណព្វនៅក្នុងព្រះហស្តរបស់ព្រះជាម្ចាស់។ ព្រះជាម្ចាស់នឹងមិនផាត់ខ្ញុំចោលឡើយ ហើយអាកប្បកិរិយារបស់ព្រះជាម្ចាស់ចំពោះខ្ញុំនឹងតែងតែជាសេចក្តីស្រឡាញ់ ព្រះទ័យទុកដាក់ និងការបបោសអង្អែលលួងលោម ព្រមទាំងជាការខ្សឹបដោយបន្ទូលទន់ភ្លនល់ដើម្បីកម្សាន្តចិត្ត និងលើកទឹកចិត្តជានិច្ច»។ ផ្ទុយទៅវិញ នៅក្នុងព្រះនេត្ររបស់ព្រះអាទិករ អ្នកគ្មានអ្វីខុសពីភាវៈដែលព្រះបានបង្កើតមកដទៃផ្សេងទៀតឡើយ។ ព្រះជាម្ចាស់អាចប្រើអ្នកទៅតាមព្រះទ័យរបស់ទ្រង់ ហើយក៏អាចចាត់ចែងអ្នកទៅតាមបំណងប្រាថ្នារបស់ទ្រង់ផងដែរ ហើយព្រះអង្គអាចរៀបចំឱ្យអ្នកដើរតួនាទីអ្វីក៏បានក្នុងចំណោមមនុស្សគ្រប់ប្រភេទ គ្រប់ព្រឹត្តិការណ៍ និងអ្វីៗទាំងអស់ ទៅតាមព្រះហឫទ័យរបស់ទ្រង់។ មនុស្សគួរមានចំណេះដឹងបែបនេះ ហើយហើយពួកគេក៏គួរតែមានសុភនិច្ឆ័យបែបនេះផងដែរ។ ប្រសិនបើមនុស្សអាចយល់និងទទួលយកព្រះបន្ទូលទាំងនេះបាន នោះទំនាក់ទំនងរបស់ពួកគេជាមួយព្រះជាម្ចាស់នឹងកាន់តែធម្មតា ហើយពួកគេនឹងបង្កើតទំនាក់ទំនងត្រឹមត្រូវបំផុតជាមួយទ្រង់។ ប្រសិនបើមនុស្សអាចយល់ និងទទួលយកព្រះបន្ទូលទាំងនេះបានន នោះពួកគេនឹងតម្រង់ឋានៈរបស់ពួកគេបានត្រឹមត្រូវ ទទួលយកតួនាទីរបស់ពួកគេនៅទីនោះ ហើយប្រកាន់ខ្ជាប់តាមភារកិច្ចរបស់ខ្លួនមិនខាន។

បន្ទាប់ពីបានស្ដាប់បន្ទូលទាំងនេះហើយ តើអ្នករាល់គ្នាគិតបែបណា? តើអ្នកនៅតែយល់ខុសចំពោះព្រះជាម្ចាស់ទៀតដែរឬទេ? មនុស្សខ្លះនិយាយថា៖ «ពេលពិចារណាដល់ការដែលព្រះជាម្ចាស់ប្រព្រឹត្តចំពោះមនុស្សតាមរបៀបនេះ ពេលដែលព្រះជាម្ចាស់មានបន្ទូលថា ក្នុងព្រះនេត្រទ្រង់ មនុស្សដូចជាសត្វស្រមោច និងមិនខុសអ្វីពីសត្វដង្កូវ មើលទៅបន្ទូលនេះមិនមែនគ្រាន់តែជាទ្រឹស្ដីទេ តែគឺជាការពិត! មនុស្សមិនគួរឱ្យព្រះជាម្ចាស់សព្វព្រះទ័យឡើយ ហើយព្រះជាម្ចាស់ក៏មិនស្និទ្ធស្នាលនឹងមនុស្សដូចជាពួកគេធ្លាប់បានស្រមៃដែរ»។ ចិត្តរបស់មនុស្សក៏ប្រែជាចុះត្រជាក់ ប្រៀបដូចជាយកទឹកទៅចាក់លើអណ្ដាតភ្លើង ហើយកំដៅរបស់ពួកគេក៏បានថមថយវិញ។ តើអ្នករាល់គ្នានឹងនិយាយថា ការដែលចិត្តរបស់ពួកគេប្រែជាចុះត្រជាក់ ឬការដែលពួកគេមានការយល់ខុសចំពោះព្រះជាម្ចាស់ឥតឈប់ គឺជាការល្អជាទេ? (ការដែលចិត្តរបស់ពួកគេប្រែជាចុះត្រជាក់គឺជាការល្អជាទេ។) មានតែការធ្វើឱ្យចុះត្រជាក់មួយរយៈពេលប៉ុណ្ណោះ ទើបពួកគេអាចយល់ពីនិស្ស័យរបស់ព្រះជាម្ចាស់បាន។ ហេតុផលដែលភាវៈដែលព្រះបានបង្កើតមកគួរមាន គឺត្រូវប្រើសេចក្ដីពិតជាគោលការណ៍សម្រាប់គ្រប់រឿងទាំងអស់។ ពួកគេគួរប្រើសេចក្ដីពិតជាមូលដ្ឋានសម្រាប់របៀបដែលពួកគេគិតពីអ្វីទាំងអស់ ហើយពួកគេគួរប្រើសេចក្ដីពិតជាគោលការណ៍របស់ពួកគេ និងជាមូលដ្ឋានគ្រឹះសម្រាប់គ្រប់យ៉ាងដែលពួកគេធ្វើ។ នេះគឺជាផ្លូវដែលត្រឹមត្រូវ។ ប៉ុន្តែផ្ទុយទៅវិញ មនុស្សតែងមានអារម្មណ៍នៅក្នុងចិត្តពួកគេថា ទំនាក់ទំនងរបស់ពួកគេជាមួយព្រះជាម្ចាស់ គឺដូចជាទំនាក់ទំនងរបស់ពួកគេជាមួយបុគ្គលផ្សេងទៀតដែរ ហើយថាការប្រាស្រ័យទាក់របស់ពួកគេ គួរឈរលើមូលដ្ឋានស្មើភាពគ្នា។ តើនេះជាស្ថានភាពល្អដែរឬទេ? (មិនមែនទេ។) តើមិនមែនយ៉ាងដូចម្ដេចកើតទៅ? មនុស្សបានដាក់ខ្លួនឯងខុសស្ថានការណ៍។ ពួកគេពុំចាត់ទុកព្រះជាម្ចាស់ដូចជាព្រះជាម្ចាស់ឡើយ។ នេះដោយសារតែមនុស្សមានការយល់ខុសអំពីព្រះជាម្ចាស់ច្រើនពេក ប៉ុន្តែព្រះជាម្ចាស់ នឹងមិនផ្លាស់ប្ដូរអាកប្បកិរិយារបស់ទ្រង់ដោយសារការយល់ខុស ឬបញ្ហាការងារជាប់គាំងរបស់មនុស្សឡើយ។ ផ្ទុយទៅវិញ ព្រះអង្គមិនត្រឹមតែមិនផ្លាស់ប្ដូរអាកប្បកិរិយារបស់ទ្រង់ប៉ុណ្ណោះទេ តែព្រះអង្គក៏នឹងបន្តកែខៃមនុស្សស្របទៅតាមគោលការណ៍ដូចកាលពីលើកមុនដែរ ហើយរៀបចំនិងមានអធិបតេយ្យភាពលើជីវិតមនុស្សជាតិទាំងអស់ផង។ ក៏ប៉ុន្តែ មនុស្សតែងកើតមានសញ្ញាណអំពីព្រះជាម្ចាស់ ព្រមទាំងទាស់ទទឹង និងបះបោរប្រឆាំងនឹងទ្រង់ ដូច្នេះ មនុស្សត្រូវតែរងទុក្ខខ្លាំងបំផុត។ មនុស្សចង់ផ្គាប់ទ្រះទ័យព្រះជាម្ចាស់ និងធ្វើឱ្យទំនាក់ទំនងពួកគេជាមួយនឹងព្រះជាម្ចាស់បានប្រសើរឡើង ហើយពួកគេនិយាយអំពីអារម្មណ៍ ទុន ទេពកោសល្យ សមត្ថភាពរបស់ពួកគេ និងពីចំនួនដែលពួកគេបានលះបង់ច្រើនប៉ុនណា ពីស្នាដៃកាលពីមុន និងហេតុផលដទៃផ្សេងទៀតជាច្រើន។ នៅពេលមនុស្សតែងរស់នៅក្នុងសភាពទាំងនេះ តើពួកគេអាចទទួលបានសេចក្ដីពិតដែរឬទេ? មិនអាចទេ។ ប្រសិនបើអ្នកគ្មានចិត្តស្ដាប់បង្គាប់ព្រះជាម្ចាស់ទេ តែងមានទស្សនៈមិនត្រឹមត្រូវជាប់ជានិច្ច មិនអាចទទួលយកតួនាទីជាភាវៈដែលព្រះបានបង្កើតមក មានមហិច្ឆតាហួសហេតុ ហើយតែងចង់បានឋានៈខ្ពង់ខ្ពស់ ចុងក្រោយវានឹងធ្វើឱ្យអ្នកមិនអាចមានឥរិយាបថត្រឹមត្រូវចំពោះភារកិច្ចអ្នកឡើយ ឬមិនធ្វើឱ្យអ្នកមានការយល់ដឹងត្រឹមត្រូវអំពីសេចក្ដីតម្រូវនិងអាកប្បកិរិយារបស់ព្រះជាម្ចាស់ចំពោះអ្នកឡើយ។ ទោះបីជាអ្នកតែងត្រូវបានបន្សុទ្ធ និងរងទុក្ខជាបន្តបន្ទាប់ក្ដី ក៏អ្នកមិនអាចលះបង់សញ្ញាណនិងការស្រមើស្រមៃរបស់អ្នកបានដែរ ហើយអ្នកថែមទាំងគិតថា អ្នកគឺជាមនុស្សម្នាក់ដែលព្រះជាម្ចាស់ស្រឡាញ់បំផុត ហើយជាមនុស្សដែលទ្រង់ជាប់ព្រះទ័យលើខ្លាំងបំផុត។ ហេតុនេះហើយ នៅពេលអ្នកឃើញថា តាមពិតព្រះជាម្ចាស់ពុំបានធ្វើអ្វីតាមវិធីបែបនោះ ហើយថានោះគ្រាន់តែជាការគិតស្មានខាងអ្នក អ្នករងបរាជ័យ និងមានអារម្មណ៍រងការវាយប្រហារ។ អ្នកមានអារម្មណ៍ពោរពេញដោយការខកចិត្ត ហើយប្រៀបដូចជាគេបានប្រព្រឹត្តដាក់អ្នកមិនសមរម្យដូច្នោះដែរ។ អារម្មណ៍របស់អ្នកក៏រងការប៉ះទង្គិចធ្ងន់ធ្ងរខ្លាំងណាស់ដែរ។ តើការរងទុក្ខនេះមានតម្លៃដែរឬទេ? (គ្មានតម្លៃទេ។) មនុស្សបាននាំសេចក្ដីទុក្ខដាក់ខ្លួន ដោយសារការគិតស្មាន សញ្ញាណ និងការស្រមើស្រមៃរបស់ពួកគេ។ នេះគឺជាបញ្ហាធំបំផុតសម្រាប់ពួកគេ ហើយពួកគេត្រូវការផ្លាស់ប្ដូរទើបបាន! តើពួកគេគួរចាប់ផ្ដើមធ្វើរឿងនេះដោយរបៀបណា? តាមរយៈការដឹងថា ព្រះជាម្ចាស់គឺសុចរិតចំពោះមនុស្សគ្រប់គ្នា ហើយថាគ្រប់កិច្ចការដែលព្រះជាម្ចាស់បំពេញ គឺដើម្បីសង្គ្រោះពូជមនុស្ស។ ព្រះអង្គគ្មានរបៀបវារៈផ្សេងទៀតឡើយ។ អ្វីដែលមនុស្សគួរធ្វើ គឺទទួលយកតួនាទីក្នុងនាមជាភាវៈដែលព្រះបានបង្កើតមក ចុះចូលនឹងអធិបតេយ្យភាព ការចាត់ចែង និងការរៀបចំរបស់ព្រះអាទិករ ទទួលយកនិងចុះចូលនឹងគ្រប់កិច្ចការដែលព្រះអាទិករបំពេញ ស្វែងរកសេចក្ដីពិត និងបំណងព្រះហឫទ័យព្រះជាម្ចាស់នៅក្នុងរឿងទាំងនេះ ហើយទទួលស្គាល់ការប្រព្រឹត្តរបស់ព្រះជាម្ចាស់។ ប្រសិនបើមនុស្សតែងតែប្រើសញ្ញាណផ្ទាល់ខ្លួនដើម្បីវាយតម្លៃ និងកំណត់និយមន័យពីទង្វើរបស់ព្រះជាម្ចាស់ តែងធ្វើការទាមទារដោយគ្មានហេតុផលពីព្រះជាម្ចាស់ និងទទូចឱ្យព្រះជាម្ចាស់ធ្វើអ្វីតាមវិធីពួកគេ នោះពួកគេកំពុងបះបោរប្រឆាំងនឹងព្រះជាម្ចាស់ហើយ ហើយពួកគេមិនត្រឹមតែមិនអាចយល់ពីសេចក្ដីពិតបានប៉ុណ្ណោះទេ ប៉ុន្តែចុងក្រោយ ក៏នឹងគ្មានអ្វីសេសសល់សម្រាប់ពួកគេក្រៅតែពីត្រូវព្រះជាម្ចាស់ស្អប់ និងផាត់ចោលប៉ុណ្ណោះ។ ប្រសិនបើមនុស្សចង់ឱ្យព្រះជាម្ចាស់ប្រទានពរ រឿងតែម្យ៉ាងគត់ដែលពួកគេត្រូវធ្វើគឺ ស្វែងរក ចុះចូល ស្គាល់ និងទទួលយកគ្រប់កិច្ចការដែលព្រះអាទិករបំពេញ។ នេះគឺជាផ្លូវតែមួយគត់ដើម្បីឱ្យមនុស្សយល់ពីសេចក្ដីពិត ស្គាល់ព្រះជាម្ចាស់ សម្រេចបាននូវការស្ដាប់បង្គាប់ព្រះជាម្ចាស់ពិតប្រាកដ និងត្រូវបានព្រះសង្គ្រោះ។

ថ្ងៃទី១៨ ខែឧសភា ឆ្នាំ២០១៨


ការកែតម្រូវទំនាក់ទំនងរវាងមនុស្ស និងព្រះជាម្ចាស់ គឺជារឿងសំខាន់

ដើម្បីបង្កើតបានទំនាក់ទំនងធម្មតាមួយជាមួយព្រះជាម្ចាស់ រឿងដ៏សំខាន់បំផុត គឺជាសំណួរអំពីរបៀបប្រព្រឹត្តចំពោះព្រះបន្ទូលរបស់ទ្រង់។ មិនថាព្រះជាម្ចាស់មានបន្ទូលបែបណា មានបន្ទូលអំពីប្រធានបទអ្វី ឬក៏មានបន្ទូលនៅកម្រិតណាឡើយ ការពិតនោះគឺថា គ្រប់យ៉ាងដែលព្រះអង្គមានបន្ទូល គឺជាអ្វីដែលមនុស្សត្រូវការបំផុត ជាអ្វីដែលមនុស្សគួរតែយល់ និងទទួលបានការផ្គត់ផ្គង់។ ជាងនេះទៅទៀត ព្រះបន្ទូលដែលព្រះជាម្ចាស់មានបន្ទូលនោះ គឺស្ថិតនៅក្នុងដែននៃចិត្ត និងគំនិតរបស់មនុស្សតែម្ដង ពោលគឺស្ថិតក្នុងដែនសមត្ថភាពយល់ពីកំណើតរបស់មនុស្ស។ ព្រះបន្ទូលទាំងនោះ គឺច្បាស់លាស់ និងងាយស្រួលយល់ចំពោះមនុស្ស។ អ្វីដែលព្រះជាម្ចាស់មានបន្ទូល ឬធ្វើ មិនថាជាព្រះវិញ្ញាណបរិសុទ្ធកំពុងធ្វើការក្នុងបុគ្គលម្នាក់ ឬជាការរៀបចំរបស់ព្រះជាម្ចាស់ចំពោះមនុស្ស ព្រឹត្តិការណ៍ អ្វីៗ ឬមជ្ឈដ្ឋាននានាឡើយ វាមិនលើសពីវិសាលភាពនៃសមត្ថភាពពីកំណើតរបស់មនុស្ស ឬលើសពីពិភពនៃគំនិតរបស់ពួកគេឡើយ ផ្ទុយទៅវិញ វាមានលក្ខណៈជាក់លាក់ ពិតប្រាកដ និងជាក់ស្ដែង។ ប្រសិនបើបុគ្គលម្នាក់មិនអាចយល់ពីព្រះបន្ទូល បុគ្គលនោះមានបញ្ហាហើយ។ វាមានន័យថា គេមានគុណសម្បត្តិអន់ខ្លាំងណាស់។ យ៉ាងណាក៏ដោយ ឥរិយាបថនៃការមានបន្ទូល និងសំនៀងរបស់ព្រះជាម្ចាស់ កម្លាំងជំរុញនៃការថ្លែងព្រះបន្ទូលរបស់ទ្រង់ និងគ្រប់ទាំងព្រះបន្ទូលដែលទ្រង់ប្រទានដល់មនុស្ស សុទ្ធតែជាអ្វីដែលពួកអ្នកជឿលើព្រះជាម្ចាស់ត្រូវយល់ និងជាគ្រប់យ៉ាងដែលមនុស្សអាចយល់បាន។ នោះព្រោះតែព្រះជាម្ចាស់កំពុងមានបន្ទូលទៅកាន់មនុស្ស ហើយអ្វីដែលទ្រង់មានបន្ទូល គឺជាភាសាមនុស្ស ហើយនៅក្នុងការសម្ដែងចេញព្រះបន្ទូលរបស់ទ្រង់នេះ ព្រះអង្គបញ្ជូន និងប្រទានព្រះបន្ទូលទាំងនោះដល់មនុស្សនៅក្នុងភាសាមួយដែលសាមញ្ញបំផុត ហើយជាវាក្យសព្ទដែលមនុស្សប្រើ និងងាយយល់ ដូច្នេះ មនុស្សដែលមានគំនិត និងទស្សនៈផ្សេងៗគ្នា មានកម្រិតអក្ខរកម្មផ្សេងៗគ្នា និងមានប្រវត្តិអប់រំ និងគ្រួសារខុសៗគ្នា សុទ្ធតែអាចទទួល និងយល់ព្រះបន្ទូលទាំងនោះបាន។ មានចំណុចខ្លះដែលអ្នកគួរយល់នៅក្នុងគ្រប់ព្រះបន្ទូលដែលព្រះជាម្ចាស់មានបន្ទូល៖ គ្មានអ្វីមួយអាថ៌កំបាំង ឬពិបាកយល់ពេកនៅក្នុងព្រះបន្ទូលរបស់ទ្រង់ គ្មានព្រះបន្ទូលណាដែលមនុស្សមិនអាចកាត់ស្រាយបានឡើយ។ ដរាបណាគេមានគុណសម្បត្តិជាក់លាក់ និងផ្តោតលើការអនុវត្ត និងការដកពិសោធន៍ព្រះបន្ទូលព្រះជាម្ចាស់ នោះពួកគេអាចមានការយល់ដឹងពីសេចក្តីពិត និងយល់ពីបំណងព្រះហឫទ័យព្រះជាម្ចាស់ហើយ។ សេចក្តីពិតដែលព្រះជាម្ចាស់សម្ដែងចេញ គឺចេញពីទ្រង់ ប៉ុន្តែទម្រង់នៃភាសាដែលព្រះអង្គប្រើដើម្បីសម្ដែងចេញព្រះបន្ទូលទាំងនោះ ដែលមានឃ្លាឃ្លោងជាក់លាក់ផងនោះ សុទ្ធតែជាភាសារបស់មនុស្សទាំងអស់។ ព្រះបន្ទូលទាំងនោះមិនឆ្ងាយពីព្រំដែននៃភាសារបស់មនុស្សឡើយ។ មិនថាព្រះជាម្ចាស់មានបន្ទូលដោយប្រើទម្រង់ ប្រើវិធីសាស្ត្រ ឬសំនៀងបែបណា មិនថាទ្រង់ប្រើឃ្លាឃ្លោងពីលោកខាងលិច ឬលោកខាងកើត មិនថាទ្រង់មានបន្ទូលក្នុងភាសាមនុស្សបែបបុរាណកាល ឬសម័យទំនើបនោះទេ តើមានភាសាណាមួយនៅក្នុងព្រះបន្ទូលរបស់ទ្រង់ ដែលមនុស្សជាតិពិបាកយល់ ឬមិនមែនជាភាសារបស់មនុស្សដែរឬទេ? (គឺអត់ទេ)។ មកដល់សព្វថ្ងៃ មិនទាន់មាននរណាម្នាក់រកឃើញនៅឡើយទេ។ អ្នកខ្លះនិយាយថា៖ «ចំណុចនេះមិនត្រឹមត្រូវនោះទេ។ ខ្ញុំបានរកឃើញពាក្យពីរនេះ៖ 'សេចក្តីសុចរិត' និង 'ឫទ្ធានុភាព'» គឺជាសេចក្តីពណ៌នា ឬប្រយោគចំនួនពីរអំពីទិដ្ឋភាពមួយនៃសារជាតិរបស់ព្រះ ប៉ុន្តែតើពាក្យទាំងនេះក៏មិនស្ថិតក្នុងចំណោមមនុស្សលោកដែរទេឬអី? (មែនហើយ ពាក្យនេះស្ថិតក្នុងចំណោមមនុស្សមែន)។ មិនថាអ្នកមានការចេះដឹងច្រើនកម្រិតណាអំពីពាក្យទាំងពីរនេះទេ យ៉ាងហោចណាស់ អ្នកអាចត្រឹមរកឃើញនិយមន័យដើមជាមូលដ្ឋានបំផុតនៅក្នុងវចនានុក្រមប៉ុណ្ណោះ ហើយតាមរយៈការប្រៀបធៀបនិយមន័យដើមបំផុតនោះជាមួយសារជាតិព្រះជាម្ចាស់ ជាមួយនិស្ស័យរបស់ទ្រង់ ព្រមទាំងជាមួយកម្មសិទ្ធិ និងលក្ខណៈរបស់ព្រះជាម្ចាស់ ដោយប្រៀបធៀបបែបនេះ ព្រះបន្ទូលកាន់តែច្បាស់លាស់ និងលែងពិបាកយល់សម្រាប់មនុស្សទៀតហើយ។ ដោយបញ្ចូលជាមួយការអធិប្បាយដ៏វែងអន្លាយនៃការពិត សេចក្តីអត្ថាធិប្បាយ និងសេចក្ដីពន្យល់អំពីពាក្យទាំងនេះក្នុងព្រះបន្ទូលព្រះជាម្ចាស់ នោះពាក្យទាំងនេះនឹងកាន់តែច្បាស់លាស់ចំពោះមនុស្សទាំងអស់ កាន់តែមានរូបភាពរស់រវើក កាន់តែពិតច្បាស់ កាន់តែកៀកសារជាតិ កម្មសិទ្ធិ និងលក្ខណៈរបស់ព្រះជាម្ចាស់ ដែលមនុស្សគួរដឹង។ ដូច្នេះ វាក្យសព្ទ និងប្រយោគដែលត្រូវពាក់ព័ន្ធជាមួយនិស្ស័យព្រះជាម្ចាស់នោះ ហាក់លែងជារឿងអាថ៌កំបាំង ឬពិបាកយល់សម្រាប់អ្នករាល់គ្នាទៀតឡើយ។ សូមប្រាប់ខ្ញុំមើល៍៖ នៅក្នុងសេចក្តីពិតទាំងនោះ តើមានអ្វីមួយពិបាកយល់ដែលប៉ះពាល់ដល់ការអនុវត្តតាមធម្មតារបស់មនុស្ស ប៉ះពាល់ដល់ផ្លូវដែលពួកគេដើរ និងគោលការណ៍នៃសេចក្តីពិតដែរឬទេ? (អត់ទេ)។ ជាថ្មីម្ដងទៀត វាគ្មានអ្វីមួយដែលពិបាកយល់នោះឡើយ។

តាំងពីខ្ញុំចាប់ផ្ដើមសម្ដែងចេញព្រះបន្ទូលរបស់ខ្ញុំ និងប្រទានសេចក្ដីអធិប្បាយមក ខ្ញុំខំប្រឹងប្រើភាសាមនុស្សខ្លាំងណាស់ ពោលគឺជាភាសាមួយដែលមនុស្សអាចយល់បាន អាចផ្សារភ្ជាប់ និងអាចទទួលយកបាន ដើម្បីផ្សាយ និងប្រកបគ្នាពីសេចក្តីពិត ហើយពិភាក្សាពីគោលការណ៍នៃសេចក្តីពិត ដើម្បីឱ្យអ្នករាល់គ្នាអាចយល់ពីសេចក្តីពិតកាន់តែច្បាស់។ តើនេះមិនមែនជាវិធីសាស្ត្របែបមនុស្សទេឬអី? តើវិធីសាស្ត្រនេះមានគុណសម្បត្តិអ្វីខ្លះសម្រាប់អ្នករាល់គ្នា? វាធ្វើឱ្យអ្នករាល់គ្នាអាចយល់កាន់តែច្រើនពីសេចក្តីពិត។ តើខ្ញុំមានគោលបំណងអ្វីក្នុងការមានបន្ទូលបែបនេះ? គឺដើម្បីឱ្យអ្នករាល់គ្នាអាចស្ដាប់ឮភាសាមួយដែលសម្បូរបែប និងចម្រុះជាង ក្រោយមក ប្រើភាសាចម្រុះនោះ ដើម្បីធ្វើឱ្យមនុស្សកាន់តែងាយយល់ពីសេចក្តីពិត និងកុំពួកគេមានអារម្មណ៍ធុញទ្រាន់។ ភាសាផ្សេងៗនៃព្រះគម្ពីរ ទាំងសញ្ញាចាស់ និងសញ្ញាថ្មី សុទ្ធតែស្ថិតក្នុងប្រភេទក្រៀមភាសា ដែលមនុស្សអាចប្រាប់ភ្លាមៗបានថា ពាក្យជាក់លាក់ទាំងនោះគឺជាពាក្យព្រះគម្ពីរ ថាពាក្យទាំងនោះចេញពីព្រះគម្ពីរ។ ពាក្យទាំងនេះផ្ដល់នូវសញ្ញា ឬនិមិត្តរូបជាក់លាក់។ អ្វីដែលខ្ញុំត្រូវធ្វើ គឺត្រូវធ្វើយ៉ាងណាឱ្យស្ទីល និងពាក្យពេចន៍នៃភាសាបច្ចុប្បន្ន គ្មានលក្ខណៈនិមិត្តរូប ដើម្បីឱ្យមនុស្សអាចឃើញថា ភាសានេះលើសពីពាក្យព្រះគម្ពីរ។ ទោះបីមនុស្សអាចឃើញថា ចេញពីខ្លឹមសារ និងសំនៀងនៃព្រះបន្ទូលព្រះជាម្ចាស់ ហើយប្រភព និងព្រះបន្ទូលដែលព្រះជាម្ចាស់ថ្លែងនៅក្នុងព្រះគម្ពីរ ហាក់ដូចជាតែមួយក៏ដោយ ក៏ពួកគេអាចឃើញនៅក្នុងពាក្យពេចន៍នោះថា ព្រះបន្ទូលរបស់ទ្រង់ គឺលើសពីព្រះគម្ពីរ លើសពីព្រះគម្ពីរសញ្ញាចាស់ និងសញ្ញាថ្មី និងថែមទាំងខ្ពស់ជាងវាក្យសព្ទខាងវិញ្ញាណដែលមនុស្សខាងវិញ្ញាណទាំងអស់បានប្រើជាងមួយពាន់ឆ្នាំនេះទៀតផង។ ដូច្នេះ ក្នុងចំណោមពាក្យពេចន៍ទាំងនោះ តើមានព្រះបន្ទូលអ្វីខ្លះដែលព្រះជាម្ចាស់មានបន្ទូលសព្វថ្ងៃ? ព្រះបន្ទូលមួយចំនួន គឺជាភាសាកោតសរសើរបែបវិជ្ជមានដែលមនុស្សប្រើជាញឹកញាប់ រីឯព្រះបន្ទូល និងភាសារបស់ទ្រង់ខ្លះទៀត មានទំនោរលាតត្រដាង និងបង្ហាញចេញនូវនិស្ស័យពុករលួយរបស់មនុស្ស។ ក៏មានកិច្ចការឯកទេសមួយចំនួនទាក់ទងនឹងអក្សរសិល្ប៍ តន្ត្រី របាំ ការបកប្រែ ជាដើម ផងដែរ។ នេះមានន័យថា មិនថាមនុស្សមានភារកិច្ច ឬមានចំណេះវិជ្ជាជីវៈបែបណាទេ គឺត្រូវឱ្យគេមានអារម្មណ៍ថា សេចក្តីពិតដែលខ្ញុំមានបន្ទូល គឺទាក់ទងយ៉ាងស្និទ្ធស្នាលជាមួយនឹងជីវិតពិត និងភារកិច្ចដែលពួកគេបំពេញ ហើយយល់ថា វាគ្មានការមិនជាប់ទាក់ទងណាមួយរវាងសេចក្តីពិតនៅក្នុងទិដ្ឋភាពណាមួយនៃជីវិតជាក់ស្ដែងរបស់មនុស្ស ឬក្នុងភារកិច្ចដែលពួកគេបំពេញនោះឡើយ។ ដូច្នេះ តើសេចក្តីពិតទាំងនេះគ្មានប្រយោជន៍ចំពោះអ្នករាល់គ្នាទេឬ? (មែនហើយ)។ ប្រសិនបើខ្ញុំមិនយកចិត្តទុកដាក់ចំពោះរឿងបែបនេះ និងចៀសវាងជាដាច់ខាតចំពោះអ្វីដែលពាក់ព័ន្ធនឹងប្រធានបទនៃការបកប្រែ ភាពយន្ត សិល្បៈ ការនិពន្ធ និងតន្ត្រី ហើយខ្ញុំមិនដែលប្រើពាក្យពេចន៍បែបនេះ និងមានចេតនាចៀសវាងពីចំណុចទាំងនេះ ពេលនោះ តើខ្ញុំនឹងអាចបំពេញកិច្ចការរបស់ខ្ញុំបានល្អដែរឬទេ? ប្រសិនបើបែបនេះ ខ្ញុំអាចបំពេញផ្នែកមួយនៃកិច្ចការរបស់ខ្ញុំបានមែន ប៉ុន្តែវានឹងមានការពិបាកក្នុងការប្រាស្រ័យទាក់ទងជាមួយអ្នករាល់គ្នាមិនខាន។ ហេតុដូចនេះ ខ្ញុំខំសិក្សាទាំងឈឺចាប់ ដើម្បីឱ្យចេះស្ទាត់នូវភាសាបែបនេះ។ ម្យ៉ាង ការនេះអាចជួយឱ្យអ្នករាល់គ្នាមានទ្រឹស្ដី និងគោលការណ៍នៃការងារវិជ្ជាជីវៈរបស់អ្នក តែម្យ៉ាងទៀត នៅពេលអ្នករាល់គ្នាបំពេញភារកិច្ចរបស់អ្នកនៅក្នុងផ្នែកទាំងនេះ វាជួយឱ្យអ្នកមានអារម្មណ៍ថា ការងារវិជ្ជាជីវៈដែលពាក់ព័ន្ធនឹងភារកិច្ចរបស់អ្នកនោះ មិនត្រូវបានដាច់ចេញពីសេចក្តីពិតទេ។ មិនថាអ្នកមានជំនាញ មានអំណោយទានបែបណា មិនថាអ្នករៀនឯកទេសវិជ្ជាជីវៈអ្វីនោះទេ អ្នកអាចអាន និងយល់ពីព្រះបន្ទូលទាំងនេះបាន ហើយព្រះបន្ទូលទាំងនេះជួយឱ្យអ្នកសម្រេចគោលដៅនៃការចូលទៅក្នុងសេចក្តីពិត ក្នុងពេលអ្នកកំពុងបំពេញភារកិច្ចរបស់អ្នក។ តើនេះមិនមែនជារឿងល្អទេឬអី? (នេះជារឿងល្អ)។ វាគឺជារឿងល្អ។ ដូច្នេះ តើត្រូវធ្វើដូចម្ដេច ដើម្បីសម្រេចលទ្ធផលល្អនេះ? ការនេះតម្រូវឱ្យព្រះជាម្ចាស់មានចំណុចមួយចំនួននៅក្នុងភាពជាមនុស្សរបស់ទ្រង់។ តើចំណុចទាំងនោះមានអ្វីខ្លះទៅ? ភាពជាមនុស្សធម្មតារបស់ព្រះដែលយកកំណើតជាមនុស្ស ត្រូវតែយល់បានខ្លះអំពីជំនាញផ្សេងៗ ទោះបីខ្ញុំមិនបាច់ប្រឹងរៀនជំនាញទាំងនោះឱ្យស្ទាត់ក៏ដោយ។ បែបនេះ ខ្ញុំអាចប្រើចំណេះពីគ្រប់ផ្នែក នៅពេលខ្ញុំប្រកបគ្នាពីសេចក្តីពិត និងធ្វើបន្ទាល់ពីព្រះជាម្ចាស់។ ការនេះជួយឱ្យមនុស្សនៅក្នុងវិស័យណា ក៏អាចយល់ និងចាប់បានទីបន្ទាល់នៃដំណាក់ព្រះជាម្ចាស់ ក៏ដូចជាការងារភាពយន្តនានាដែលផ្តល់ប្រយោជន៍យ៉ាងខ្លាំងដល់កិច្ចការផ្សាយដំណឹងល្អ។ ប្រសិនបើខ្ញុំត្រូវប្រើតែភាសានៃដំណាក់ព្រះជាម្ចាស់ ដើម្បីប្រកបគ្នាពីសេចក្តីពិត ហើយគ្មានភាសា និងចំណេះដឹងពីវិស័យឯកទេសនានានៅក្នុងសង្គមទេ នោះលទ្ធផលនឹងអន់បំផុតមិនខាន។ ដូច្នេះ ដើម្បីបំពេញកិច្ចការនេះឱ្យបានល្អ តើខ្ញុំត្រូវសម្រេចអ្វីខ្លះទៅ? ខ្ញុំត្រូវតែមានចំណេះដឹងផ្នែកវិជ្ជាជីវៈនៅកម្រិតណាមួយ ដូច្នេះហើយបានជាពេលខ្លះ ខ្ញុំស្ដាប់ចម្រៀង មើលព័ត៌មាន អានទស្សនាវដ្ដី និងអានកាសែតម្ដងម្កាលនោះ។ ពេលខ្លះ ខ្ញុំក៏ត្រូវយកចិត្តទុកដាក់ចំពោះកិច្ចការខ្លះរបស់អ្នកមិនជឿព្រះដែរ។ កិច្ចការរបស់អ្នកមិនជឿព្រះ រួមមានកិច្ចការផ្សេងៗជាច្រើន ហើយភាសារបស់ពួកគេខ្លះ ក៏អវត្តមានពីដំណាក់ព្រះជាម្ចាស់ដែរ។ ប៉ុន្តែបើភាសានោះត្រូវបានយកមកប្រើជាភាសានៃសេចក្តីអធិប្បាយ ពេលខ្លះ វានឹងមានប្រសិទ្ធភាពខ្ពស់ ហើយវានឹងជួយដល់អ្នករាល់គ្នា និងធ្វើឱ្យអ្នករាល់គ្នាមានអារម្មណ៍ថា ផ្លូវជំនឿលើព្រះជាម្ចាស់ គឺធំទូលាយ មិនមែនគួរឱ្យធុញទ្រាន់ ឬមិនគួរឱ្យចាប់អារម្មណ៍នោះទេ។ ការនេះនឹងមានប្រយោជន៍យ៉ាងខ្លាំងសម្រាប់អ្នករាល់គ្នា ហើយអ្នករាល់គ្នាគួរតែរៀនសូត្រពីចំណុចមួយចំនួនដែលមានប្រយោជន៍ចេញពីការនេះ។ ទោះបីអ្នករាល់គ្នាភាគច្រើននឹងមិនមានជោគជ័យក្នុងការរៀនសូត្ររបស់អ្នកក៏ដោយ ក៏អ្នកដែលមានគុណសម្បត្តិគ្រប់គ្រាន់ នឹងអាចរៀនបានអ្វីដែលមានប្រយោជន៍ដល់ការបំពេញភារកិច្ចរបស់ខ្លួនដែរ។ កាលណាខ្ញុំទំនេរ ខ្ញុំនឹងរៀនសូត្របានពីរបីចំណុច តាមរយៈការមើលព័ត៌មាន និងការស្ដាប់តន្ត្រី។ ការនេះមិនត្រូវការឱ្យខ្ញុំខំប្រឹងខ្លាំងនោះទេ។ ខ្ញុំគ្រាន់តែយកពេលទំនេររបស់ខ្ញុំទៅរៀនអ្វីមួយ មើលអ្វីមួយ ស្ដាប់អ្វីមួយ ហើយជាលទ្ធផល ខ្ញុំចេះស្ទាត់អំពីពីរបីចំណុច។ តើការចេះស្ទាត់លើចំណុចទាំងនេះមានឥទ្ធិពលលើការងាររបស់ខ្ញុំដែរឬទេ? គឺមានឥទ្ធិពលមិនតិចទេ ពោលគឺមែនទែនទៅ ខ្ញុំចាំបាច់ត្រូវតែធ្វើបែបនេះតែម្ដង។ វាមានប្រយោជន៍ដល់កិច្ចការនៃដំណាក់ព្រះជាម្ចាស់ និងដល់ការផ្សាយដំណឹងល្អ។ ដោយប្រាប់រឿងទាំងនេះដល់អ្នករាល់គ្នា តើខ្ញុំចង់មានន័យដូចម្ដេចទៅ? ខ្ញុំចង់មានន័យថា ចំពោះព្រះបន្ទូលដែលព្រះជាម្ចាស់មានបន្ទូលទាំងនេះ អ្នករាល់គ្នាគួរតែអាចទទួលបាន មានន័យថា ព្រះបន្ទូលទាំងនេះគួរតែងាយស្រួលយល់ និងងាយស្រួលយកទៅអនុវត្ត។ យ៉ាងហោចណាស់ ព្រះបន្ទូលទាំងនេះគឺជាអ្វីមួយដែលភាពជាមនុស្សគួរតែមាន។ នៅពេលខ្ញុំនិយាយថា ទាំងនេះគឺជាអ្វីដែលភាពជាមនុស្សគួរតែមាន ខ្ញុំចង់មានន័យថា នៅពេលព្រះជាម្ចាស់ធ្វើកិច្ចការរបស់ទ្រង់ និងសម្ដែងចេញព្រះបន្ទូលរបស់ទ្រង់ កិច្ចការ និងព្រះបន្ទូលទាំងនោះត្រូវបានកែច្នៃឆ្លងកាត់តាមរយៈភាពជាមនុស្សរបស់ទ្រង់រួចទៅហើយ។ តើពាក្យថា «ត្រូវបានកែច្នៃ» មានន័យដូចម្ដេច? ឧទាហរណ៍ វាប្រៀបដូចជាស្រូវសាលីដែលត្រូវបានបោកបែន រួចកិនទៅជាម្សៅ ក្រោយមកផលិតជានំប៉័ង នំខេក និងគុយទាវអ៊ីចឹង។ បន្ទាប់ពីត្រូវបានកែច្នៃរួច របស់ទាំងនេះត្រូវបានប្រគល់ដល់អ្នករាល់គ្នា ហើយចុងក្រោយ អ្វីដែលអ្នករាល់គ្នាទទួលបាន គឺជាផលិតផលសម្រេច ជាម្ហូបអាហារដែលបានរៀបចំរួចជាស្រេច។ តើអ្នករាល់គ្នាមានចំណែកអ្វីនៅក្នុងដំណើរការនេះ? នោះគឺត្រូវហូប និងផឹកព្រះបន្ទូលដែលព្រះជាម្ចាស់មានបន្ទូលនៅថ្ងៃនេះឱ្យបានទាំងស្រុង ឱ្យបានលឿនតាមតែអ្នកអាចធ្វើទៅបាន។ ហូប និងផឹកព្រះបន្ទូលឱ្យបានច្រើន ទទួលយកព្រះបន្ទូលឱ្យបានច្រើន និងដកពិសោធន៍ព្រះបន្ទូល គិតវិភាគលើព្រះបន្ទូលឱ្យបានល្អិតល្អន់ ហើយស្រូបយកបន្តិចម្ដងៗ។ អនុវត្តព្រះបន្ទូលទាំងនោះនៅក្នុងជីវិតអ្នករាល់គ្នា នៅក្នុងកម្ពស់អ្នករាល់គ្នា និងអនុញ្ញាតឱ្យព្រះបន្ទូលព្រះជាម្ចាស់គ្រប់គ្រងលើជីវិតប្រចាំថ្ងៃរបស់អ្នក និងភារកិច្ចដែលអ្នកបំពេញ។ គ្រប់ព្រះបន្ទូលដែលព្រះជាម្ចាស់មានបន្ទូល គឺស្ថិតក្នុងភាសារបស់មនុស្សជាតិ ហើយទោះបីព្រះបន្ទូលទាំងនោះងាយស្រួលយល់ក៏ដោយ ក៏សេចក្តីពិតនៅក្នុងព្រះបន្ទូលទាំងនោះ មិនងាយស្រួលយល់ ឬងាយស្រួលចូលនោះដែរ ហើយទោះបីភាសានោះងាយស្រួលយល់ក៏ដោយ ក៏ការចូលក្នុងសេចក្តីពិត គឺជាដំណើរការមួយមានច្រើនដំណាក់កាលដែរ។ ព្រះជាម្ចាស់បានមានបន្ទូលយ៉ាងច្រើន និងបានដឹកនាំមនុស្សមកដល់ពេលបច្ចុប្បន្ន ហើយគ្រប់ព្រះបន្ទូលដែលទ្រង់មានបន្ទូល កំពុងតែត្រូវបានសម្រេចនៅក្នុងអ្នករាល់គ្នាបន្តិចម្ដងៗ ហើយសេចក្តីពិតដែលទ្រង់សម្ដែងចេញ ក៏ដូចជានីតិវិធីដែលណែនាំមនុស្ស នៅពេលពួកគេចូលក្នុងសេចក្តីពិត និងដើរលើផ្លូវនៃសេចក្តីសង្រ្គោះ គឺហាក់ដូចជាច្បាស់លាស់ និងជាក់ស្ដែង កំពុងក្លាយជាការពិតនៅក្នុងអ្នករាល់គ្នា និងកំពុងត្រូវបានសម្រេចបន្តិចម្ដងៗ។ លទ្ធផលបែបនេះត្រូវបានសម្ដែងចេញនៅក្នុងអ្នកបន្តិចម្ដងៗ។ ត្រង់ចំណុចនេះ គ្មានអ្វីដែលពិបាកយល់នោះទេ។ ឥឡូវ សូមកុំយកចិត្តទុកដាក់លើរបៀបដែលព្រះបន្ទូលព្រះជាម្ចាស់ត្រូវបានកែច្នៃតាមរយៈភាពជាមនុស្សរបស់ទ្រង់ឡើយ។ មិនចាំបាច់ត្រូវពិនិត្យមើលដំណើរការនេះទេ ពោលគឺនេះជាអាថ៌កំបាំងមួយដែលមនុស្សមិនអាចសិក្សាយល់បានឡើយ។ សូមគិតត្រឹមថា អ្នកទទួលយកសេចក្តីពិតប៉ុណ្ណោះទៅបានហើយ។ នេះជាជម្រើសដ៏វៃឆ្លាតបំផុត និងជាអាកប្បកិរិយាដែលត្រឹមត្រូវបំផុត។ ការតែងតែចង់ពិនិត្យមើលរឿងទាំងនេះ គឺជារឿងគ្មានប្រយោជន៍ឡើយ។ វាជាការខ្ជះខ្ជាយពេលវេលា និងកម្លាំង។ សេចក្តីពិតមិនមែនជាអ្វីមួយដែលទទួលបានតាមរយៈការសិក្សា ឬត្រូវបានរកឃើញដោយវិទ្យាសាស្ត្រនោះទេ។ សេចក្តីពិតត្រូវបានសម្ដែងចេញដោយព្រះជាម្ចាស់ដោយផ្ទាល់ព្រះអង្គ ហើយអាចយល់ និងដឹងពីសេចក្តីពិតបាន តាមរយៈបទពិសោធតែប៉ុណ្ណោះ។ មនុស្សអាចទទួលបានសេចក្តីពិត តាមរយៈការដកពិសោធន៍កិច្ចការរបស់ព្រះជាម្ចាស់តែប៉ុណ្ណោះ។ ប្រសិនបើគេប្រើតែដំណើរការផ្លូវចិត្ត ដើម្បីសិក្សា តែមិនអនុវត្ត និងគ្មានបទពិសោធទេ នោះគេមិនអាចទទួលបានសេចក្តីពិតឡើយ។ តើអ្វីទៅអាចជាអាកប្បកិរិយាវិជ្ជមានចំពោះព្រះបន្ទូលព្រះជាម្ចាស់ ក្រៅពីការមិនពិនិត្យមើលរឿងរ៉ាវ? គឺជាការទទួលយក ការសហការ និងការស្ដាប់បង្គាប់ដោយមិនសម្របសម្រួល។ តាមពិតទៅ ប្រសិនបើនរណាម្នាក់មានលក្ខណៈសម្បត្តិល្អបំផុតសម្រាប់ការសិក្សានេះ អ្នកនោះគឺជារូបខ្ញុំតែម្ដង ប៉ុន្តែខ្ញុំមិនដែលធ្វើបែបនេះទេ។ ខ្ញុំមិនដែលមានបន្ទូលថា៖ «តើព្រះបន្ទូលទាំងនេះចេញមកពីណា? តើនរណាប្រាប់ព្រះបន្ទូលទាំងនេះដល់ខ្ញុំ? តើខ្ញុំដឹងព្រះបន្ទូលទាំងនេះដោយរបៀបណា? តើខ្ញុំចាប់ផ្ដើមដឹងព្រះបន្ទូលទាំងនេះនៅពេលណា? តើអ្នកដទៃដឹងព្រះបន្ទូលទាំងនេះដែរឬទេ? កាលណាខ្ញុំមានបន្ទូលទាំងនេះ តើព្រះបន្ទូលទាំងនេះនឹងទទួលបានលទ្ធផលដែរឬទេ? តើព្រះបន្ទូលទាំងនេះនឹងបង្កើតបានអ្វីខ្លះ? ខ្ញុំដឹកនាំមនុស្សជាច្រើន តើខ្ញុំនឹងធ្វើអ្វីខ្លះ ប្រសិនបើចុងក្រោយខ្ញុំមិនសម្រេចបានលទ្ធផលដែលប៉ងប្រាថ្នា បើខ្ញុំមិននាំពួកគេទៅរកផ្លូវនៃសេចក្តីសង្រ្គោះ?» សូមប្រាប់ខ្ញុំមើល៍ តើគួរពិនិត្យមើលចំណុចទាំងនេះដែរឬទេ? (អត់ទេ មិនត្រូវមើលចំណុចទាំងនេះទេ)។ ខ្ញុំមិនដែលពិនិត្យមើលចំណុចទាំងនេះឡើយ។ មិនថាអ្វីដែលខ្ញុំចង់មានបន្ទូល មិនថាខ្ញុំចង់ប្រាប់អ្នករាល់គ្នាពីអ្វីនោះទេ ខ្ញុំប្រាប់អ្នកដោយផ្ទាល់។ ខ្ញុំមិនបាច់ត្រូវឆ្លងកាត់ដំណើរការសិក្សារិះគិតពីវានោះទេ។ គ្រប់យ៉ាងដែលខ្ញុំត្រូវពិចារណានោះគឺ ថាតើអ្នករាល់គ្នាអាចយល់បានឬអត់ ប្រសិនបើខ្ញុំមានបន្ទូលក្នុងរបៀបជាក់លាក់ណាមួយ ថាតើខ្ញុំមានបន្ទូលកាន់តែច្បាស់លាស់ ខ្ញុំត្រូវផ្ដល់ជាឧទាហរណ៍ និងសាច់រឿងកាន់តែច្រើន ដែលអ្នករាល់គ្នានឹងទទួលបានព័ត៌មានកាន់តែជាក់លាក់ និងផ្លូវអនុវត្តន៍កាន់តែជាក់លាក់ ថាតើអ្នករាល់គ្នាបានយល់ពីអ្វីដែលខ្ញុំមានបន្ទូល ថាតើមានអ្វីមួយនៅក្នុងពាក្យពេចន៍ ក្នុងស្ទីល និងសំនៀងនៃព្រះបន្ទូលរបស់ខ្ញុំ ឬនៅក្នុងវេយ្យករណ៍ ឬឃ្លាឃ្លោង បានធ្វើឱ្យអ្នករាល់គ្នាយល់ច្រឡំ ឬងឿងឆ្ងល់ ឬថាតើមានអ្វីមួយនៅក្នុងសុន្ទរកថារបស់ខ្ញុំដែលធ្វើឱ្យអ្នករាល់គ្នាមានអារម្មណ៍មិនទាន់យល់ មានអាថ៌កំបាំង ឬមិនទាន់ច្បាស់ដែរឬអត់។ ខ្ញុំត្រូវតែអង្កេត និងពិចារណាពីចំណុចទាំងនេះ។ ខ្ញុំមិនពិនិត្យមើលចំណុចផ្សេងទៀតឡើយ។ វាជារឿងធម្មតាទៅហើយសម្រាប់ខ្ញុំដែលមិនត្រូវពិនិត្យមើលរឿងទាំងនេះនោះ ប៉ុន្តែតើវាជារឿងធម្មតាសម្រាប់អ្នករាល់គ្នាដែរឬទេ? សម្រាប់អ្នករាល់គ្នា ការពិនិត្យមើលចំណុចទាំងនេះ គឺជារឿងធម្មតាទៅហើយ ប៉ុន្តែវានឹងក្លាយជារឿងចម្លែកដែលមិនពិនិត្យមើល។ ការនេះចេញមកពីការជំរុញនៃសភាវគតិ និងធម្មជាតិរបស់មនុស្សជាតិដែលពុករលួយ។ អ្នករាល់គ្នាច្បាស់ជាពិនិត្យមើលចំណុចទាំងនេះ។ ប៉ុន្តែ មានរឿងមួយដែលអាចដោះស្រាយបញ្ហានេះបាន។ នៅពេលមនុស្សចាប់ផ្ដើមមានទំនាក់ទំនងបន្តិចម្ដងៗជាមួយព្រះជាម្ចាស់ នោះទំនាក់ទំនងរវាងមនុស្ស និងព្រះជាម្ចាស់ រីកចម្រើនឡើងកាន់តែក្លាយជាធម្មតា ហើយមនុស្សកំណត់គោលជំហររបស់ខ្លួនបានត្រឹមត្រូវ និងផ្ដល់ឱ្យព្រះជាម្ចាស់នូវតំណែងត្រឹមត្រូវនៅក្នុងដួងចិត្តរបស់ខ្លួន។ កាលណាវាដំណើរការទៅកាន់តែប្រសើរនៅក្នុងទិសដៅមួយកាន់តែល្អ នោះការយល់ដឹង ចំណេះដឹង ភាពប្រាកដប្រជា និងការទទួលយករបស់មនុស្សចំពោះអ្វីដែលព្រះជាម្ចាស់ធ្វើ នឹងមានភាពស៊ីជម្រៅក្នុងកម្រិតណាមួយ ហើយនៅពេលវាដំណើរការបែបនេះ នោះភាពប្រាកដប្រជា ការយល់ដឹង ចំណេះដឹង និងការទទួលស្គាល់របស់មនុស្សចំពោះព្រះដែលយកកំណើតជាមនុស្ស ក៏នឹងកាន់តែស៊ីជម្រៅផងដែរ។ កាលណាចំណុចទាំងនេះកាន់តែស៊ីជម្រៅ នោះការសិក្សា និងភាពសង្ស័យរបស់អ្នករាល់គ្នាចំពោះព្រះជាម្ចាស់ នឹងមានកាន់តែតិច កាន់តែតូចទៅៗ។

ហេតុអ្វីបានជាមនុស្សត្រូវសិក្សាពីព្រះជាម្ចាស់? នោះព្រោះតែពួកគេមានសញ្ញាណ និងការស្រមើស្រមៃច្រើនពេកអំពីព្រះជាម្ចាស់ មានកត្តាមិនច្បាស់លាស់ច្រើនពេក មានភាពសង្ស័យច្រើនពេក មានចំណុចច្រើនពេកដែលពួកគេមិនយល់ មានរឿងច្រើនពេកដែលពួកគេមិនអាចពន្យល់បាន មានអាថ៌កំបាំងច្រើនពេក ជាដើម ដូច្នេះហើយបានជាពួកគេចង់ឈ្វេងយល់ពីរឿងទាំងនេះតាមរយៈការសិក្សា។ ការសិក្សាណាដែលនាំឱ្យអ្នកប្រើបាតុភូតខាងក្រៅ ប្រើចំណេះជំនាញ ឬការវិនិច្ឆ័យខាងគំនិតរបស់អ្នក ការសិក្សានោះនឹងមិននាំទៅរកការយល់ដឹងឡើយ។ អ្នកនឹងខ្ជះខ្ជាយកម្លាំងជាច្រើន ហើយអ្នកនឹងនៅតែមិនយល់ពីអត្ថន័យអំពីព្រះជាម្ចាស់ និងសេចក្តីពិតដដែល។ ប៉ុន្តែ សម្រាប់អស់អ្នកដែលដេញតាមសេចក្តីពិត វាកម្រត្រូវការពេលពីរបីឆ្នាំ ដើម្បីទទួលបានលទ្ធផល ទទួលបានចំណេះដឹងពិតប្រាកដអំពីព្រះជាម្ចាស់ និងបង្កើតបានដួងចិត្តនៃការគោរព និងការស្ដាប់បង្គាប់ណាស់។ មនុស្សខ្លះមិនជឿថា ព្រះបន្ទូលព្រះជាម្ចាស់ គឺពិតប្រាកដ និងជាក់ស្ដែងឡើយ ដូច្នេះ ពួកគេតែងតែចង់សិក្សាពីព្រះជាម្ចាស់ សិក្សាពីព្រះបន្ទូលព្រះជាម្ចាស់ និងថែមទាំងចង់សិក្សាពីព្រះដែលយកកំណើតជាមនុស្សទៀតផង។ រឿងរ៉ាវនៃជីវិត និងវិញ្ញាណ មិនអាចសិក្សាបានទេ។ កាលណាថ្ងៃនោះមកដល់ ជាថ្ងៃដែលអ្នកត្រូវដកពិសោធន៍សេចក្តីពិត និងដាក់ចិត្តគំនិតទាំងស្រុង រាល់តម្លៃដែលអ្នកត្រូវបង់ និងរាល់ការសង្កត់ធ្ងន់របស់អ្នកទៅលើការអនុវត្តសេចក្តីពិត និងការបំពេញភារកិច្ចរបស់អ្នក នោះអ្នកនឹងបានដើរលើផ្លូវនៃសេចក្តីសង្រ្គោះ ហើយអ្នកនឹងលែងសិក្សាពីព្រះដែលយកកំណើតជាមនុស្សទៀតហើយ។ ពេលនោះ សំណួរចំពោះថាតើព្រះអង្គជាមនុស្ស ឬជាព្រះជាម្ចាស់ នឹងត្រូវបានឆ្លើយរួចហើយ។ មិនថាភាពជាមនុស្សរបស់ទ្រង់ធម្មតាបែបណា មិនថាទ្រង់ស្រដៀងនឹងមនុស្សធម្មតាយ៉ាងណា ការនោះនឹងលែងសំខាន់ទៀតហើយ។ អ្វីដែលសំខាន់បំផុតគឺថា នៅទីបំផុត អ្នកនឹងរកឃើញពីសារជាតិជាព្រះរបស់ទ្រង់ ហើយនៅទីបំផុត ទទួលស្គាល់សេចក្តីពិតដែលព្រះអង្គសម្ដែងចេញ ហើយពេលនោះ អ្នកនឹងទទួលបានចេញពីជម្រៅចិត្តរបស់អ្នកពីការពិតដែលថា បុគ្គលនេះគឺជាសាច់ឈាមរបស់ព្រះជាម្ចាស់ដែលយកកំណើតជាមនុស្ស។ ព្រោះតែការពិតពីរបី ដំណើរការពីរបី បទពិសោធពីរបី និងព្រោះតែពីរបីមេរៀនដែលអ្នករៀនបានចេញពីការជំពប់ដួល និងការបរាជ័យ នៅក្នុងជម្រៅចិត្ត អ្នកនឹងអាចយល់បានបន្តិចពីសេចក្តីពិត និងទទួលស្គាល់ថា អ្នកបានធ្វើខុស។ អ្នកនឹងលែងសង្ស័យ ឬសិក្សាពីបុគ្គលនេះទៀតហើយ ប៉ុន្តែអ្នកនឹងមានអារម្មណ៍ថា ព្រះអង្គគឺជាព្រះដ៏ជាក់ស្ដែង យល់ថារឿងនេះត្រូវបានដោះស្រាយ និងជាការពិតមួយដែលមិនអាចប្រកែកបានឡើយ។ ពេលនោះ អ្នកនឹងទទួលស្គាល់ទាំងស្រុងថា ព្រះអង្គជាព្រះដែលយកកំណើតជាមនុស្ស ដោយគ្មានសង្ស័យអ្វីឡើយ។ មិនថាព្រះអង្គមានភាពជាមនុស្សធម្មតាបែបណា ហើយទោះបីទ្រង់មានបន្ទូល និងធ្វើការដូចមនុស្សធម្មតា មិនមែនជាបុគ្គលអច្ឆរិយៈ ឬអស្ចារ្យក៏ដោយ ក៏អ្នកនឹងមិនសង្ស័យពីទ្រង់ ឬមើលងាយទ្រង់ដែរ។ កាលពីមុន អ្នកនឹងយល់ថា ព្រះដែលយកកំណើតជាមនុស្សមិនស្របតាមសញ្ញាណរបស់អ្នកទេ ដូចនេះ អ្នកក៏សិក្សា មើលងាយ សើចចំអក និងមានចិត្តប្រឆាំងនឹងទ្រង់ ប៉ុន្តែសព្វថ្ងៃនេះ អ្វីៗខុសពីមុនហើយ។ សព្វថ្ងៃ នៅពេលអ្នកភ្លក់ និងស្ដាប់ព្រះបន្ទូលរបស់ទ្រង់យ៉ាងល្អិតល្អន់ អ្នកទទួលយកគ្រប់យ៉ាងដែលព្រះអង្គសម្ដែងចេញដោយមានទស្សនៈមួយផ្សេង។ តើទស្សនៈមួយផ្សេងនោះ គឺជាអ្វីទៅ? «ខ្ញុំជាភាវៈដែលព្រះបង្កើតមក។ ព្រះគ្រីស្ទអាចមានកម្ពស់មិនខ្ពស់ ព្រះសូរសៀងទ្រង់អាចមិនខ្លាំង ហើយទ្រង់អាចមើលទៅមិនមានលក្ខណៈពិសេសមែន ប៉ុន្តែព្រះអង្គមានអត្តសញ្ញាណខុសប្លែកពីខ្ញុំ។ ព្រះអង្គមិនមែនជាសមាជិកនៃមនុស្សជាតិដែលពុករលួយទេ។ ព្រះអង្គមិនមែនជាម្នាក់ក្នុងចំណោមពួកយើងឡើយ។ យើងគ្មានឋានៈស្មើទ្រង់ ហើយក៏គ្មានជំហរស្មើទ្រង់ដែរ»។ ត្រង់នេះបង្ហាញពីភាពខុសគ្នាមួយចេញពីទស្សនៈមុនរបស់អ្នក។ តើភាពខុសគ្នានោះកើតឡើងដោយរបៀបណា? នៅក្នុងជម្រៅចិត្តអ្នក អ្នកបានធ្វើការផ្លាស់ប្ដូរមួយចេញពីដំបូងឡើយ អ្នកមិនទទួលយក និងសិក្សាដោយអចេតនា ទៅជាការទទួលស្គាល់ព្រះបន្ទូលរបស់ទ្រង់ថាជាជីវិត ជាផ្លូវអនុវត្តន៍របស់អ្នក ទៅជាការយល់ថា ព្រះអង្គមានសេចក្តីពិត យល់ថា ទ្រង់ជាសេចក្តីពិត ជាផ្លូវ និងជាជីវិត យល់ថា ព្រះអង្គហាក់មានស្រមោលព្រះជាម្ចាស់ និងមានការបង្ហូរចេញនូវនិស្ស័យរបស់ទ្រង់ ព្រមទាំងយល់ទៀតថា បញ្ជាបេសកកម្ម និងកិច្ចការរបស់ព្រះជាម្ចាស់ គឺស្ថិតនៅក្នុងរូបអង្គរបស់ទ្រង់។ នេះគឺជាពេលដែលអ្នកនឹងទទួលស្គាល់ និងទទួលយកទ្រង់ទាំងស្រុង។ កាលណាប្រតិកម្ម និងអាកប្បកិរិយាដែលអ្នកមានចំពោះទ្រង់ បានក្លាយជាសភាវគតិ និងប្រតិកម្មត្រឹមត្រូវ ដែលភាវៈដែលព្រះបង្កើតមកគួរមាន ពោលគឺ កាលណាអ្នកអាចចាត់ទុកបុត្រមនុស្សដែលគង់ក្នុងសាច់ឈាមនេះថាជាព្រះជាម្ចាស់ ហើយទោះបីគេប្រាប់អ្នកឱ្យសិក្សាក៏ដោយ ក៏អ្នកលែងសិក្សាពីទ្រង់ទៀតដែរ ពោលគឺដូចជាពេលដែលអ្នកមិនសិក្សាពីមូលហេតុដែលអ្នកបានកើតមកពីម្ដាយ និងឪពុករបស់អ្នក ឬពីមូលហេតុដែលអ្នកមានលក្ខណៈដូចពួកគាត់អ៊ីចឹងដែរ។ កាលណាអ្នកដើរដល់ចំណុចនេះ អ្នកមានសភាវគតិឈប់សិក្សាពីរឿងបែបនេះទៀតហើយ។ ទាំងនេះមិនមែនជាប្រធានបទទាក់ទងនឹងវិសាលភាពនៃជីវិតប្រចាំថ្ងៃរបស់អ្នកទេ ហើយក៏មិនមែនជាសំណួរទៀតដែរ។ អាកប្បកិរិយារបស់អ្នកចំពោះរឿងទាំងនេះបានវិវឌ្ឍចេញពីការសិក្សាដើមដំបូងដែលមានលក្ខណៈបែបប្រតិកម្ម ទៅជាការមានសភាវគតិបដិសេធការសិក្សា ហើយជាមួយនឹងការផ្លាស់ប្ដូរក្នុងសភាវគតិរបស់អ្នកនេះ ព្រះដែលយកកំណើតជាមនុស្ស នឹងកើនឡើងកាន់តែខ្ពស់នៅក្នុងឋានៈ និងរង្វាស់ មិនអាចជំនួសបានដោយបុគ្គលណាម្នាក់ឡើយ ហើយទ្រង់ក្លាយជាព្រះជាម្ចាស់ដោយផ្ទាល់ព្រះអង្គនៅក្នុងដួងចិត្តរបស់អ្នក ដោយមានឋានៈជាព្រះជាម្ចាស់។ ពេលនោះ ទំនាក់ទំនងរបស់អ្នកជាមួយព្រះជាម្ចាស់ នឹងក្លាយជាធម្មតាទាំងស្រុង។ ហេតុអ្វីបានជាបែបនេះ? នោះព្រោះតែអ្នកមើលមិនឃើញពិភពខាងវិញ្ញាណ ហើយព្រះជាម្ចាស់នៃពិភពខាងវិញ្ញាណ មានការពិបាកយល់សម្រាប់មនុស្ស។ ទ្រង់គង់នៅកន្លែងណា មានលក្ខណៈបែបណា មានអាកប្បកិរិយាយ៉ាងណាចំពោះមនុស្ស ទ្រង់មានអាការៈបែបណា នៅពេលទ្រង់មានបន្ទូលជាមួយមនុស្ស ពោលគឺមនុស្សមិនដឹងពីចំណុចទាំងនេះឡើយ។ សព្វថ្ងៃនេះ ព្រះមួយអង្គដែលគង់នៅចំពោះអ្នក គឺជាព្រះមួយអង្គដែលស្ថិតក្នុងទម្រង់ និងលក្ខណៈ ដែលគេហៅថាជាព្រះជាម្ចាស់។ ដំបូងឡើយ អ្នកមិនយល់ពីទ្រង់ អ្នកទាស់ទទឹង សង្ស័យ សន្មត យល់ច្រឡំ និងថែមទាំងមើលងាយទ្រង់ទៀតផង។ បន្ទាប់មក អ្នកដកពិសោធន៍ពីព្រះបន្ទូលរបស់ទ្រង់ ហើយបន្តទទួលយកព្រះបន្ទូលទ្រង់ទុកជាជីវិត និងសេចក្តីពិត ជាគោលការណ៍នៃការអនុវត្តរបស់អ្នក ព្រមទាំងជាគោលបំណង និងទិសដៅនៃផ្លូវដែលអ្នកដើរ។ ហើយចាប់ពីពេលនោះមក អ្នកទទួលយកបុគ្គលដ៏ស្មោះត្រង់សប្បុរសរូបនេះ ហាក់ដូចជាព្រះអង្គផ្ទាល់ជារូបអង្គជាក់ស្ដែងអំពីព្រះជាម្ចាស់នៅក្នុងដួងចិត្តរបស់អ្នក ដែលអ្នកមើលមិនឃើញអ៊ីចឹង។ នៅពេលអ្នកចាប់ផ្ដើមមានអារម្មណ៍បែបនេះ តើទំនាក់ទំនងរបស់អ្នកជាមួយព្រះជាម្ចាស់ នឹងក្លាយជារឿងប្រហោងក្នុងទេឬ? (អត់ទេ)។ អត់ទេ វានឹងមិនប្រហោងក្នុងឡើយ។ កាលណាអ្នកយកព្រះជាម្ចាស់ ដែលជារូបអង្គមួយមិនច្បាស់លាស់ មើលមិនឃើញ រួចចាត់ទុកទ្រង់ថារូបអង្គមួយច្បាស់លាស់ រហូតដល់ចំណុចមួយដែលព្រះអង្គបានត្រលប់ជាសាច់ឈាម ជាបុគ្គលម្នាក់ស្ថិតក្នុងចំណោមមនុស្ស ដែលគ្មាននរណាម្នាក់នឹងក្រឡេកមើលម្ដងទៀត បើអ្នកនៅតែអាចថែរក្សាទំនាក់ទំនងនៃភាវៈដែលព្រះបង្កើតមក និងព្រះអាទិករជាមួយទ្រង់បាន ពេលនោះ ទំនាក់ទំនងរបស់អ្នកជាមួយព្រះជាម្ចាស់ នឹងក្លាយជាធម្មតាតាមតែអាចធ្វើទៅបានមិនខាន។ ពេលនោះ មិនថាអ្នកប្រព្រឹត្តចំពោះទ្រង់បែបណាទេ ជារួមមក វានឹងក្លាយជាប្រតិកម្មបែបសភាវគតិមួយរបស់ភាវៈដែលព្រះបង្កើតមកគួរតែមាន។ បើគេចង់ឱ្យអ្នកសង្ស័យ ឬសិក្សាពីទ្រង់ អ្នកមិនអាចសង្ស័យពីទ្រង់បានទេ ហើយអ្នកក៏នឹងមិនព្យាយាមសិក្សាពីទ្រង់ ដោយសួរថា៖ «ហេតុអ្វីបានជាព្រះជាម្ចាស់មានបន្ទូលបែបនេះ? ហេតុអ្វីបានជាទ្រង់មានកាយវិការបែបនេះ? ហេតុអ្វីបានជាទ្រង់ញញឹម និងប្រព្រឹត្តបែបនេះ? នោះដែរ»។ រឿងទាំងនេះមិនអាចជារឿងធម្មតាសម្រាប់អ្នកទេ។ អ្នកនឹងនិយាយមកកាន់ខ្លួនឯងថា៖ «ព្រះជាម្ចាស់គឺបែបនេះ ហើយទ្រង់គួរតែបែបនេះ មែនហើយ! មិនថាព្រះអង្គធ្វើអ្វីឡើយ ទំនាក់ទំនងរបស់ខ្ញុំជាមួយទ្រង់ នឹងធម្មតា និងមិនប្រែប្រួលឡើយ»។

នៅក្នុងគំនិត និងសញ្ញាណរបស់មនុស្សទាំងអស់ ការត្រលប់ជាមនុស្សធម្មតារបស់ព្រះជាម្ចាស់ តាមរយៈការយកកំណើតជាមនុស្ស គឺជាទម្រង់ចុងក្រោយដែលព្រះជាម្ចាស់គួរតែយក ពីព្រោះមនុស្សធម្មតាគឺទន់ទាបនៅក្នុងសង្គម និងជាទីគួរឱ្យស្អប់ខ្ពើមពីសំណាក់អ្នកដទៃ ហើយព្រះជាម្ចាស់ដែលមានឋានៈខ្ពង់ខ្ពស់បំផុតនោះ មិនគួរយកកំណើតជាបុគ្គលម្នាក់ដែលមិនអស្ចារ្យនោះឡើយ។ នេះជាអ្វីមួយផ្ទុយពីសញ្ញាណរបស់មនុស្ស។ ការពិតដែលអ្នកអាចទទួលយក និងទទួលស្គាល់ថា ព្រះជាម្ចាស់គឺជាព្រះរបស់អ្នក នៅពេលដែលព្រះអង្គបានត្រលប់ជាមនុស្សមិនអស្ចារ្យនាពេលសព្វថ្ងៃ នោះគឺជាទីបន្ទាល់មួយទៅហើយ។ ដូច្នេះហើយ តើវាអាចមានឥទ្ធិពល ឬប៉ះពាល់អ្វីខ្លះដល់ទំនាក់ទំនងធម្មតារបស់អ្នកជាមួយព្រះជាម្ចាស់? គឺគ្មានប៉ះពាល់ឡើយ។ ដោយគិតដល់រឿងនេះ ការដែលអ្នកអាចទទួលស្គាល់ព្រះគ្រីស្ទជាព្រះជាម្ចាស់របស់អ្នក គឺជាលក្ខខណ្ឌដ៏សំខាន់បំផុតសម្រាប់ការវាស់វែងទំនាក់ទំនងរវាងអ្នក និងព្រះជាម្ចាស់។ មនុស្សជាច្រើនជឿលើព្រះជាម្ចាស់ ប៉ុន្តែមិនទទួលស្គាល់ថា ព្រះជាម្ចាស់ជាសេចក្តីពិតទេ ដូច្នេះ តើអស់អ្នកដែលមិនទទួលស្គាល់ថា ព្រះជាម្ចាស់គឺជាសេចក្តីពិត អាចទទួលស្គាល់ថា ព្រះជាម្ចាស់គឺជាព្រះជាម្ចាស់របស់ពួកគេដែរឬទេ? អស់អ្នកដែលមិនទទួលស្គាល់ថា ព្រះជាម្ចាស់គឺជាសេចក្តីពិត តើពួកគេមានទំនាក់ទំនងបែបណាដែរជាមួយព្រះជាម្ចាស់? តើពួកគេអាចស្ដាប់បង្គាប់ព្រះជាម្ចាស់យ៉ាងពិតប្រាកដែរឬទេ? តើពួកគេអាចមិនស្ដាប់បង្គាប់ព្រះជាម្ចាស់ដែរឬទេ? អ្នកត្រូវតែមើលចំណុចទាំងនេះឱ្យបានច្បាស់។ ទាំងរូបអ្នក និងព្រះដែលយកកំណើតជាមនុស្ស មានរូបរាងជាមនុស្ស ទម្រង់ជាមនុស្ស ចំណង់ចំណូលចិត្តជាមនុស្ស ភាសាជាមនុស្ស ហើយអ្នកទាំងពីរក៏រស់នៅក្នុងពិភពលោករបស់មនុស្សផងដែរ។ ប៉ុន្តែ អ្នកអាចកំណត់គោលជំហររបស់អ្នកឱ្យបានត្រឹមត្រូវ អ្នកអាចប្រាប់ពីភាពខុសគ្នារវាងឋានៈរបស់អ្នក និងឋានៈរបស់ព្រះជាម្ចាស់បាន ហើយអ្នកអាចកែប្រែទំនាក់ទំនងរបស់អ្នកជាមួយព្រះជាម្ចាស់បាន។ អ្នកមិនត្រូវទៅហួសពីទំនាក់ទំនងនេះឡើយ ហើយអ្នកក៏មិនត្រូវប្រព្រឹត្តហួសពីទំនាក់ទំនងនេះនោះដែរ។ ប្រសិនបើអ្នកអាចសម្រេចបានកម្ពស់នេះ ពេលនោះសម្រាប់ព្រះជាម្ចាស់ អ្នកមានលក្ខណៈសម្បត្តិគ្រប់គ្រាន់ ហើយគ្មានកម្លាំងណាអាចបំផ្លាញទំនាក់ទំនងរបស់អ្នកជាមួយព្រះជាម្ចាស់បានឡើយ។ ការណ៍នេះគួរតែជាទំនាក់ទំនងដែលមានស្ថិរភាពបំផុត ហើយវានឹងបំពេញតាមបទដ្ឋានមិនខាន។ ប្រសិនបើទំនាក់ទំនងរបស់អ្នកជាមួយរូបកាយខាងសាច់ឈាមនេះ មិនឡើងដល់កម្រិតនៃទំនាក់ទំនងរវាងមនុស្ស និងព្រះជាម្ចាស់នោះទេ បើអ្នកគ្មានទំនាក់ទំនងបែបនេះទេ នោះនៅពេលអ្នកនិយាយថា៖ «ខ្ញុំមានទំនាក់ទំនងល្អជាមួយព្រះជាម្ចាស់ដែលគង់នៅស្ថានសួគ៌ ហើយវាជាទំនាក់ទំនងធម្មតាបំផុតមួយ» តើការនេះពិតដែរឬទេ? វាមិនពិតទេ។ អ្នកនិយាយថា អ្នកមានទំនាក់ទំនងល្អជាមួយព្រះជាម្ចាស់ ប៉ុន្តែតើធ្លាប់មានអ្នកណាម្នាក់ឃើញទំនាក់ទំនងបែបនោះដែរឬទេ? តើវាបានបង្ហាញនៅកន្លែងណា? វាគ្មានមូលដ្ឋានជាក់លាក់ឡើយ។ ព្រោះតែមនុស្សរស់នៅក្នុងសាច់ឈាមរបស់ខ្លួន និងមិនអាចជ្រាបចូលក្នុងពិភពខាងវិញ្ញាណ ឬចូលទៅកាន់ព្រះជាម្ចាស់បាន ពេលនោះ តើពួកគេអាចមានទំនាក់ទំនងជាមួយព្រះវិញ្ញាណបានដោយរបៀបណា? ពេលនោះ តើអ្នករាល់គ្នាអាចសម្រេចបានទំនាក់ទំនងធម្មតាមួយរវាងមនុស្ស និងព្រះជាម្ចាស់ ដែលជាព្រះជាម្ចាស់ខាងសាច់ឈាមដែរឬទេ? (អត់ទេ)។ តើការលំបាកស្ថិតនៅត្រង់ណាដែរ? មាននូវសេចក្តីពិតជាច្រើនដែលមនុស្សមិនយល់។ តើការដែលមនុស្សមិនយល់នេះមានន័យដូចម្ដេច? វាមានន័យថា មនុស្សជាតិដែលពុករលួយនេះ មានទស្សនៈ និងយោបល់ ដែលមិនស្របជាមួយទស្សនៈ និងយោបល់របស់ព្រះជាម្ចាស់ដែលយកកំណើតជាមនុស្សទៅតាមរបៀបជាច្រើន មានន័យថា គោលការណ៍ដែលមនុស្សដោះស្រាយបញ្ហាផ្សេងៗ គឺមិនស្របតាមគោលការណ៍របស់ព្រះជាម្ចាស់ដែលយកកំណើតជាមនុស្ស និងមានន័យទៀតថា មនុស្សមានសញ្ញាណ និងការស្រមើស្រមៃជាច្រើនអំពីព្រះជាម្ចាស់។ បញ្ហាទាំងនោះនៅមិនទាន់ត្រូវបានដោះស្រាយនៅឡើយទេ។ តើឫសគល់នៃបញ្ហាទាំងនេះស្ថិតនៅត្រង់ណា? តើកត្តាអ្វីដែលកំពុងជះឥទ្ធិពលលើទំនាក់ទំនងរវាងព្រះជាម្ចាស់ និងមនុស្សជាតិ? វាគឺជានិស្ស័យដ៏ពុករលួយរបស់មនុស្សជាតិ។ ពោលគឺមនុស្សជាតិនៅតែឈរខាងសាតាំង កំពុងរស់នៅដោយពឹងអាងលើសារជាតិពិសពុលរបស់សាតាំង ហើយនោះជានិស្ស័យ និងសារជាតិរបស់សាតាំង ដែលមនុស្សសម្ដែងចេញ។ សារជាតិរបស់ព្រះជាម្ចាស់ គឺជាសេចក្តីពិត។ សារជាតិរបស់ទ្រង់ គឺមិនចេះប្រែប្រួលឡើយ។ ដូច្នេះ តើនរណាទៅដែលត្រូវផ្លាស់ប្ដូរ ដើម្បីសម្រេចឲ្យស្របតាមព្រះជាម្ចាស់? ពិតណាស់ ច្បាស់ជាមនុស្សជាតិហើយ។ នេះគឺជារឿងមួយដាច់ស្រេច។ ដូច្នេះ តើមនុស្សជាតិគួរតែផ្លាស់ប្ដូរដោយរបៀបណា? ពួកគេត្រូវតែចុះចូលចំពោះកិច្ចការរបស់ព្រះជាម្ចាស់ ទទួលយកសេចក្តីពិត ទទួលយកការជំនុំជម្រះ និងការវាយផ្ចាល ព្រមទាំងទទួលយកការលួសកាត់ និងការដោះស្រាយ។ នេះគឺជាផ្លូវតែមួយគត់របស់មនុស្ស ដើម្បីឈានទៅរកភាពស្រុះស្រួលជាមួយព្រះជាម្ចាស់។ មានតែពេលដែលអ្នកបោះជំហានលើផ្លូវនេះទេ ទើបអ្នកអាចចាប់ផ្ដើមយល់ពីសេចក្តីពិត កម្ចាត់ចោលនិស្ស័យពុករលួយរបស់អ្នក ហើយមើលឃើញមនុស្ស និងអ្វីៗស្របតាមព្រះបន្ទូលព្រះជាម្ចាស់ និងសេចក្តីពិតបានបន្តិចម្ដងៗ។ បែបនេះ គោលការណ៍ដែលអ្នកប្រព្រឹត្ត ទស្សនៈដែលអ្នកមើលឃើញអ្វីៗ ការមើលឃើញរបស់អ្នកចំពោះជីវិត និងគុណតម្លៃរបស់អ្នក នឹងស្របតាមព្រះជាម្ចាស់គ្រប់យ៉ាងមិនខាន។ រនាំងរវាងអ្នក និងព្រះជាម្ចាស់ នឹងមានកាន់តែតិចទៅៗ វានឹងលែងមានភាពផ្ទុយគ្នាទៀតហើយ អ្នកនឹងសិក្សាពីព្រះជាម្ចាស់កាន់តែតិចទៅៗ ការស្ដាប់បង្គាប់របស់អ្នកនឹងរីកចម្រើនឡើងដោយឯកឯង ហើយអ្នកនឹងទទួលបានភាពស្របគ្នាទាំងស្រុងជាមួយព្រះជាម្ចាស់បន្តិចម្ដងៗ។

តើអ្នករាល់គ្នាខ្លាចក្នុងការប្រាស្រ័យទាក់ទងជាមួយខ្ញុំមែនទេ? (អត់ទេ។) អ្នករាល់គ្នាប្រហែលមិនខ្លាចទេ ប៉ុន្តែខ្ញុំខ្លាច។ តើខ្ញុំខ្លាចអ្វីទៅ? អ្នករាល់គ្នាមានកម្ពស់ទាបខ្លាំងពេក និងមានសេចក្តីពិតជាច្រើនដែលអ្នករាល់គ្នាមិនយល់ ហើយខ្ញុំត្រូវពិចារណាមើលថាតើកម្ពស់របស់អ្នករាល់គ្នាអាចតាមទាន់អ្វីៗដែលខ្ញុំធ្វើ និងមានបន្ទូលដែរឬអត់។ ខ្ញុំមិនអាចមានបន្ទូល ឬធ្វើអ្វីៗទាំងនោះដោយផ្ទាល់បានទេ ប៉ុន្តែខ្ញុំត្រូវទុកគម្លាត និងពេលវេលាដល់អ្នករាល់គ្នាឱ្យបានគ្រប់គ្រាន់ ដើម្បីឆ្លងកាត់ និងដកពិសោធន៍សេចក្តីពិតទាំងនោះ។ បន្ទាប់មក ខ្ញុំនឹងរង់ចាំ។ ខ្ញុំរង់ចាំឱ្យអ្នករាល់គ្នាយល់ពីសេចក្តីពិត និងទទួលយកសេចក្តីពិតទាំងនោះបន្តិចម្ដងៗ ព្រមទាំងមានកម្ពស់រីកចម្រើនផង ហើយដល់ចំណុចនោះ ខ្ញុំនឹងសាកល្បងចូលទៅរកអ្នករាល់គ្នាសន្សឹមៗម្ដងទៀត។ ក្រោយមក ខ្ញុំសង្កេតមើលអ្នករាល់គ្នា ថាតើកម្ពស់របស់អ្នករាល់គ្នាបានរីកចម្រើនហើយឬនៅ។ ប្រសិនបើបានរីកចម្រើនហើយ ខ្ញុំនឹងមានបន្ទូលទៅអ្នករាល់គ្នាឱ្យបានច្រើនជាងនេះបន្តិច ប៉ុន្តែប្រសិនបើអ្នករាល់គ្នានៅតែមានកម្ពស់តូចទាបដដែល នោះខ្ញុំត្រូវនៅឆ្ងាយជាងនេះបន្តិចហើយ។ ហេតុអ្វីបានជាខ្ញុំត្រូវនៅឆ្ងាយពីអ្នករាល់គ្នាបន្តិច? ប្រសិនបើខ្ញុំចូលទៅជិតអ្នករាល់គ្នាខ្លាំងពេក ហើយសំណូមពរពីអ្នករាល់គ្នាច្រើនពេក លឿនខ្លាំងពេក នោះតក់ក្រហល់ពេក ងាយនឹងខាតបង់មិនខាន។ ហើយប្រសិនបើការតក់ក្រហល់ទៅជាខាតបង់ តើនឹងមានផលវិបាកអ្វីខ្លះ? ផលវិបាកអាចនឹងគ្រោះថ្នាក់លើសពីអ្វីដែលអ្នករាល់គ្នាអាចទ្រាំទ្របានទៅទៀត។ ក្នុងស្ថានភាពបច្ចុប្បន្ននេះ យើងមិនត្រឹមតែមិនអាចមានភាពចុះសម្រុងគ្នា និងភាពស្របគ្នានៅក្នុងការប្រាស្រ័យទាក់ទងរបស់យើងប៉ុណ្ណោះទេ ប៉ុន្តែសូម្បីតែការទាក់ទងរកគ្នាដោយស្មោះត្រង់ ក៏ពួកយើងគ្មានដែរ។ ប្រសិនបើខ្ញុំនៅទទូចចង់មានទំនាក់ទំនងជាមួយអ្នករាល់គ្នា ឬចង់រស់នៅជាមួយអ្នករាល់គ្នាឱ្យបានញឹកញាប់ ដោយបង្ហាត់បង្រៀនអ្នករាល់គ្នាពីគ្រប់ទិដ្ឋភាពនៃបញ្ហាដែលពាក់ព័ន្ធនឹងភារកិច្ចរបស់អ្នកទៀត នោះអ្នករាល់គ្នានឹងមានអារម្មណ៍តានតឹងខ្លាំងមិនខាន។ បែបនោះ អ្នករាល់គ្នានឹងមានអារម្មណ៍ថា ខ្លួនឯងកំពុងរងទុក្ខវិញទេ។ តើនោះមិនមែនជាអ្វីដែលខ្ញុំត្រូវតែស៊ូទ្រាំទេឬអី? ហើយនៅក្នុងការស៊ូទ្រាំនោះ តើខ្ញុំនឹងត្រូវរងទុក្ខដែរឬទេ? ខ្ញុំក៏នឹងត្រូវរងទុក្ខដូចគ្នាដែរ។ ប្រសិនបើការរងទុក្ខនោះមានប្រយោជន៍ចំពោះអ្នករាល់គ្នា ប្រសិនបើអាចជួយឱ្យអ្នករាល់គ្នារីកចម្រើនបានឆាប់ នោះខ្ញុំនឹងមិនខ្វល់ព្រះទ័យពីការរងទុក្ខបន្តិចបន្តួចនេះឡើយ។ ខ្ញុំនឹងទ្រាំទទួលឱ្យកាន់តែច្រើន មានបន្ទូលឱ្យកាន់តែតិច អត់ឱនឱ្យបានច្រើនជាងមុន និងរង់ចាំអ្នកឱ្យយូរជាងនេះបន្តិច ដោយមានព្រះទ័យអំណត់ជាងមុន។ រឿងនេះនឹងគ្មានបញ្ហាសម្រាប់ខ្ញុំឡើយ។ ប្រសិនបើអ្នករាល់គ្នារងទុក្ខមុនពេលកំណត់ តើការរងទុក្ខនេះអាចមានលទ្ធផលក្នុងកម្រិតណាមួយដែរឬទេ? ប្រហែលអាចមានលទ្ធផលសម្រាប់មនុស្សពិសេសមួយចំនួនតូច ជាមនុស្សដែលអាចយល់ពីសេចក្តីពិត និងជាអ្នកដែលមានទាំងសតិសម្បជញ្ញៈនិងហេតុផល ជាអ្នកដែលមានយុត្តិធម៌និងមានហេតុផល ហើយជាងនេះទៅទៀត ជាអ្នកដែលស្រឡាញ់សេចក្តីពិតខ្លាំង ជាអ្នកដែលអាចតស៊ូដេញតាមសេចក្តីពិតបានយ៉ាងខ្ជាប់ខ្ជួន ហើយជាអ្នកដែលមានចិត្តស្រឡាញ់ និងដេញតាមពន្លឺ និងអ្វីៗដែលវិជ្ជមានដោយឥតងាករេ ជាមនុស្សដូចពេត្រុស ដែលសកម្មនិងវិជ្ជមានក្នុងការដេញតាមសេចក្តីពិត ហើយមានតែអ្នកដែលមានភាពជាមនុស្សបែបនេះ មានការដេញតាមបែបនេះ និងមានសមត្ថភាពអាចយល់បានបែបនេះទេ ទើបអាចឆ្លងកាត់ការរងទុក្ខមុនពេលកំណត់បាន។ នៅក្នុងចំណោមអ្នករាល់គ្នា តើមានអ្នកណាដែលបំពេញតាមលក្ខខណ្ឌទាំងនេះដែរឬទេ? (គ្មានទេ។) បើដូច្នេះ កុំប្រកាន់ដែលខ្ញុំត្រូវមានបន្ទូលថា យើងនឹងត្រូវនៅឆ្ងាយពីគ្នា ដើម្បីកុំឱ្យអ្នករាល់គ្នាត្រូវឆ្លងកាត់ការរងទុក្ខបែបនេះនៅមុនពេលកំណត់។ ដូច្នេះ តើអ្នកនឹងត្រូវឆ្លងកាត់ការរងទុក្ខនេះនៅពេលណា? នៅពេលអ្នករាល់គ្នាបានរីកចម្រើនដល់កម្ពស់ណាមួយហើយ នោះព្រះជាម្ចាស់នឹងរៀបចំមជ្ឈដ្ឋាន មនុស្ស ព្រឹត្តិការណ៍ និងអ្វីៗសម្រាប់អ្នកដោយឯកឯង។ ដូចយ៉ូបអ៊ីចឹង នៅពេលដែលគាត់រីកចម្រើនដល់កម្ពស់ជាក់លាក់មួយហើយ សាតាំងក៏បានចូលមកចំពោះព្រះជាម្ចាស់ដោយចោទប្រកាន់គាត់ ហើយព្រះជាម្ចាស់បានអនុញ្ញាតឱ្យសាតាំងល្បួងយ៉ូប ប្រគល់គាត់ទៅក្នុងសេចក្តីល្បួង ដោយធ្វើឱ្យយ៉ូបបាត់បង់ទ្រព្យសម្បត្តិអស់រលីង។ តើសេចក្ដីនេះនៅឆ្ងាយសម្រាប់អ្នករាល់គ្នាដែរឬទេ? តើនៅឆ្ងាយកម្រិតណា? បញ្ហានេះមួយផ្នែក គឺអាស្រ័យលើការដេញតាមរបស់អ្នករាល់គ្នា ហើយមួយផ្នែកទៀត គឺអាស្រ័យលើសេចក្ដីតម្រូវនៃកិច្ចការរបស់ព្រះជាម្ចាស់ អាស្រ័យលើពេលវេលាដែលទ្រង់បានកំណត់ទុកនៅក្នុងផែនការរបស់ទ្រង់។ តើពេលវេលានោះគឺជាអ្វី? ពេលវេលានោះ គឺពេលវេលាដែលចូលមកដល់ ដែលមនុស្សត្រូវបំពាក់បំប៉នខ្លួនឱ្យចេះពីគ្រប់ទាំងសេចក្តីពិត និងយល់ពីសេចក្តីពិតនោះ។ ប៉ុន្តែ ប្រសិនបើកម្ពស់របស់អ្នកខ្លះនៅមិនទាន់រីកចម្រើនដល់កម្រិតនេះទេ តើត្រូវធ្វើដូចម្ដេច? នៅក្នុងពេលដែលស័ក្តិសម នោះព្រះជាម្ចាស់នឹងធ្វើសកម្មភាពមិនខាន។ តើអ្នកគិតថា អ្នកអាចលាក់ខ្លួនបានមែនទេ? គ្មាននរណាម្នាក់អាចគេចផុតពីបញ្ហានេះបានឡើយ។ នេះហៅថា ការត្រួតពិនិត្យការងាររបស់មនុស្ស ហើយមនុស្សគ្រប់គ្នា ត្រូវតែឆ្លងកាត់ការត្រួតពិនិត្យនេះ។ គ្មាននរណាដែលអាចដើរទៅមុនបានឡើយ ក៏គ្មាននរណាដែលអាចដើរពីក្រោយបានដែរ។ ឃ្លាថា «គ្មាននរណាដែលអាចដើរទៅមុនបាន» មានន័យថា ប្រសិនបើបុគ្គលម្នាក់មិនទាន់មានកម្ពស់ដល់កម្រិតនោះនៅឡើយទេ ហើយពួកគេមិនបានស្ដាប់សេចក្តីពិតឱ្យបានច្រើន ដូច្នេះ ពេលបុគ្គលនោះទូលសូមព្រះជាម្ចាស់ឱ្យសាកល្បងពួកគេ នោះព្រះអង្គនឹងមិនសាកល្បងពួកគេឡើយ។ គ្មាននរណាម្នាក់នឹងត្រូវលើកលែងពីការនេះនោះទេ ដ្បិតព្រះជាម្ចាស់ទ្រង់ព្រះតម្រិះឃើញថា មនុស្សម្នាក់ៗស្មើភាពគ្នា ហើយទ្រង់ប្រទានឱកាសដល់មនុស្សម្នាក់ៗស្មើៗគ្នា ហើយទ្រង់ទំនុកបម្រុងនិងធ្វើការសម្រាប់មនុស្សទាំងអស់ដូចៗគ្នា។ ដូច្នេះពេលនេះ តើការដែលខ្ញុំប្រកាន់យកអាកប្បកិរិយាស្របតាមសភាពនិងកម្ពស់ដែលអ្នករាល់គ្នាមាននេះ មិនមែនមានប្រយោជន៍ដល់អ្នករាល់គ្នាទេឬអី? (មានប្រយោជន៍។) គឺសមស្របសម្រាប់អ្នករាល់គ្នាតែម្ដង ជាអ្វីដែលអ្នករាល់គ្នាត្រូវការក្នុងពេលនេះតែម្ដង។ នៅពេលដែលអ្នករាល់គ្នាកំពុងបំពេញភារកិច្ចរបស់ខ្លួនតាមផ្នែកនីមួយៗជាធម្មតា នៅពេលនោះដែរ អ្នករាល់គ្នាក៏ទទួលបានការទំនុកបម្រុងនូវសេចក្តីពិតដែលអ្នករាល់គ្នាចាំបាច់ត្រូវមាន និងត្រូវយល់ដោយគ្មានការពន្យារពេលផងដែរ ដើម្បីឱ្យអ្នករាល់គ្នាអាចទទួលបានការទំនុកបម្រុងនិងជំនួយបានទាន់ពេល និងទៅតាមចំណែករបស់អ្នក។ ក្រោយមក នៅពេលអ្នករាល់គ្នាបំពេញភារកិច្ចរបស់ខ្លួន នោះអ្នកនឹងចេះរិះគិត ស្រូបយក និងដកពិសោធន៍សេចក្តីពិតទាំងនេះបន្តិចម្ដងៗ ព្រមទាំងរកឃើញគោលការណ៍នៃសេចក្តីពិត និងផ្លូវអនុវត្តន៍ផង។ បន្តិចម្ដងៗ អ្នកនឹងយល់ពីបំណងព្រះហឫទ័យរបស់ព្រះជាម្ចាស់ ហើយហេតុនេះ ទំនាក់ទំនងរវាងមនុស្សនិងព្រះជាម្ចាស់ នឹងត្រូវបានកែតម្រូវឱ្យត្រឹមត្រូវឡើងវិញ ហើយអ្នកនឹងមានតួនាទីជាភាវៈដែលព្រះបង្កើតមក ពោលគឺ អ្នកត្រូវកាន់តំណែងរបស់អ្នក និងប្រកាន់ខ្ជាប់តាមភារកិច្ចរបស់អ្នក។ ហើយបន្ទាប់ពីនេះទៅ អាចនឹងមានមនុស្សខ្លះត្រូវឆ្លងកាត់ការល្បងលនិងការបន្សុទ្ធ ដោយមិនដឹងខ្លួន។ តើរឿងនោះនឹងកើតឡើងនៅពេលណា? ខ្ញុំនឹងប្រាប់អ្នករាល់គ្នាត្រឹមមួយប្រយោគថា៖ ការល្បងលនឹងកើតឡើងទៅតាមការគ្រោងទុក។ សេចក្ដីនេះហាក់ដូចជាអរូបីបន្តិច ប៉ុន្តែចំពោះព្រះជាម្ចាស់ អ្វីៗត្រូវតែកើតឡើងដោយបែបនេះឯង។ នៅពេលដែលព្រះជាម្ចាស់ដល់ពេលត្រូវធ្វើសកម្មភាពហើយ ទោះអ្នកខំប្រឹងបែបណា ក៏អ្នកនឹងមិនអាចលាក់ខ្លួនបានដែរ។ ឥឡូវ តើខ្ញុំនឹងត្រូវធ្វើបែបណា? ខ្ញុំនឹងត្រូវរក្សាតំណែងរបស់ខ្ញុំ កាន់កាប់តួនាទីរបស់ខ្ញុំ និងបំពេញកិច្ចការរបស់ខ្ញុំ ដោយគ្មានការស្ទាក់ស្ទើរ ឬការប្រញាប់ទៅមុខឡើយ ប៉ុន្តែខ្ញុំនឹងបំពេញកិច្ចការរបស់ខ្ញុំស្របទៅតាមលំដាប់លំដោយដែលបានកំណត់។ ផ្លូវឆ្ពោះទៅកាន់សេចក្តីសង្រ្គោះរបស់អ្នករាល់គ្នា ត្រូវបានបើកហើយ។ ខ្ញុំនឹងមិនបិទផ្លូវទាំងនោះទេ ហើយក៏មិនពន្យារពេលអ្នករាល់គ្នានោះដែរ។

តើមាននរណាធ្លាប់សួរទាំងបារម្ភថា៖ «ដើរតាមទ្រង់ តើពួកទូលបង្គំ-ខ្ញុំម្ចាស់អាចត្រូវបានសង្រ្គោះដែរឬទេ?» ប្រហែល អ្នកខ្លះមិនធ្លាប់បានគិតពីសំណួរនេះទេ ប៉ុន្តែ មិនគិត មិនដូចគ្នានឹងការគ្មានមន្ទិលសង្ស័យឡើយ ហើយមន្ទិលសង្ស័យនេះ នៅតែអាចមានដដែល។ ដូច្នេះ ខ្ញុំនឹងប្រាប់អ្នកអំពីការពិត៖ អ្នកមិនបាច់បារម្ភនោះទេ។ ខ្ញុំគួរតែបារម្ភ មុនអ្នកគួរបារម្ភទៅទៀត។ គឺជារូបខ្ញុំវិញទេ ដែលគួរបារម្ភជាងគេបំផុតនោះ ប៉ុន្តែខ្ញុំមិនដែលបារម្ភឡើយ ដូច្នេះ តើអ្នកត្រូវបារម្ភពីរឿងអ្វីទៅ? តើអ្នកមិនមែនកំពុងបារម្ភច្រើនពេកទេឬអី? អ្នកបារម្ភច្រើនពេកហើយ ហើយអ្នកមិនបាច់ត្រូវបារម្ភពេកនោះទេ។ ខ្ញុំមិនដែលបារម្ភពីរឿងនេះ ក៏ព្រោះតែវាមិនមែនជារឿងដែលខ្ញុំត្រូវទទួលខុសត្រូវ។ តើនោះមិនមែនជារឿងល្អទេឬអី? ដូច្នេះ តើនរណាត្រូវទទួលខុសត្រូវលើរឿងនេះ? អ្នកខ្លះនិយាយថា៖ «ទ្រង់មានបន្ទូលបែបនេះ គឺគ្មានទំនួលខុសត្រូវពេកហើយ! ប្រសិនបើទ្រង់មិនទទួលខុសត្រូវទេ តើនរណាជាអ្នកទទួលខុសត្រូវទៅ?» ខ្ញុំមិនចាំបាច់ត្រូវទទួលខុសត្រូវឡើយ ព្រោះថាខ្ញុំមិនដែលមានការព្រួយព្រះទ័យបែបនេះនោះទេ។ ខ្ញុំគ្មានការចាំបាច់អ្វីត្រូវព្រួយព្រះទ័យ គ្មានការចាំបាច់អ្វីត្រូវពិនិត្យពិច័យបញ្ហានេះឡើយ។ ប្រសិនបើខ្ញុំត្រូវព្រួយព្រះទ័យមែន ទាំងមានបន្ទូលថា៖ «អូ! ខ្ញុំមិនអាចរ៉ាប់រងលើលទ្ធផល និងទិសដៅរបស់អ្នករាល់គ្នាបានទេ! ខ្ញុំត្រូវយកព្រះទ័យទុកដាក់សិក្សា និងវិភាគគ្រប់ជំហានដែលខ្ញុំដើរ និងគ្រប់ព្រះបន្ទូលដែលខ្ញុំថ្លែងមក ហើយធ្វើសកម្មភាព ក្រោយពីខ្ញុំបានឃើញលទ្ធផលហើយ» បែបនោះ ខ្ញុំនឹងធ្វេសប្រហែសមិនខាន។ ប៉ុន្តែ ខ្ញុំមិនដែលព្រួយព្រះទ័យឡើយ ខ្ញុំមិនដែលពិនិត្យពិច័យថារឿងនឹងអាចទៅជាបែបណានោះទេ។ ហេតុអ្វីបានជាបែបនេះ? អ្នកខ្លះនិយាយថា៖ «ព្រះអង្គបានទតធ្លុះបញ្ហានេះហើយ»។ អត់នោះទេ។ ជាទូទៅ អាចនិយាយថា មនុស្សម្នាក់បានមើលធ្លុះពីរឿងអ្វីមួយ លុះត្រាតែពួកគេបានស្រាវជ្រាវ និងវិភាគពីបញ្ហានោះសិន ប៉ុន្តែខ្ញុំមិនដែលមានសភាវគតិទៅពិនិត្យពិច័យបញ្ហានេះនោះទេ ប្រៀបដូចជាមនុស្សម្នាក់ដែលមិនដែលទៅពិនិត្យរកមូលហេតុដែលពួកគេមានមុខមាត់ដូចឪពុកម្ដាយរបស់ពួកគេដូច្នោះដែរ។ តាមសភាវគតិ ខ្ញុំមិនពិនិត្យពិច័យបញ្ហាបែបនេះទេ ពោលគឺ បញ្ហាទាំងនេះគ្មាននៅក្នុងព្រះតម្រិះរបស់ខ្ញុំឡើយ។ ការមិនពិនិត្យពិច័យពីអ្វីៗ នឹងក្លាយជាលទ្ធផលដ៏អស្ចារ្យមួយ ដូច្នេះ តើអ្នករាល់គ្នាមិនគួររៀនពីរបៀបធ្វើបែបនេះទេឬអី? អ្នកខ្លះប្រហែលអាចនិយាយថា៖ «ព្រះអង្គពុំពិនិត្យពិច័យអ្វីៗទៅតាមសភាវគតិឡើយ។ តើយើងត្រូវរៀនធ្វើបែបនេះដោយរបៀបណាទៅ? ពួកយើងមិនអាចរៀនពីអ្វីទាំងនោះបានឡើយ!» ក្នុងបញ្ហានេះ មានរឿងដែលចាំបាច់ត្រូវធ្វើការប្រកបគ្នាបន្តិច។ ការយកកំណើតជាមនុស្សរបស់ព្រះជាម្ចាស់ ការត្រលប់ជាសាច់ឈាមរបស់ទ្រង់ ការត្រលប់ជាមនុស្សរបស់ទ្រង់ ពោលគឺ ថាតើអង្គទ្រង់បានកើតឡើងដោយរបៀបណាឱ្យប្រាកដនោះ មិនមែនជាដំណើរការដែលតម្រូវឱ្យមានការពិនិត្យពិច័យឡើយ។ និយាយឱ្យចំទៅ គឺព្រះជាម្ចាស់បានត្រលប់ជាមនុស្សរួចហើយ។ នៅក្នុងកិច្ចការដែលព្រះជាម្ចាស់ធ្វើនៅក្នុងរូបអង្គជាមនុស្សនេះ និងរបៀបដែលព្រះអង្គបើកបង្ហាញ តើមានអាថ៌កំបាំងអ្វីដែរទេ? (មាន។) តើបញ្ហានេះតម្រូវឱ្យមានការស្រាវជ្រាវដែរឬទេ? បញ្ហានេះមិនតម្រូវឱ្យមានការស្រាវជ្រាវនោះទេ ប៉ុន្តែតម្រូវឱ្យអ្នករាល់គ្នាស្វែងរកការពិតនៃបញ្ហានោះ។ តើការពិតនៃបញ្ហានោះគឺជាអ្វី? តើអ្នករាល់គ្នាអាចមើលធ្លុះបញ្ហានោះដែរឬទេ? សារជាតិ ឋានៈ និងបេសកកម្មរបស់បុគ្គលម្នាក់ ត្រូវបានបញ្ចូលគ្នាតែមួយ។ បេសកកម្មរបស់ពួកគេ គឺជាសារជាតិរបស់ពួកគេ ជាសភាវគតិរបស់ពួកគេ។ សារជាតិរបស់ពួកគេ គឺជាអ្វីដែលពួកគេរស់នៅតាម ជាអ្វីដែលពួកគេបើកសម្ដែង ជាអ្វីដែលពួកគេព្រមធ្វើ និងអ្វីដែលចាក់បំពេញនៅក្នុងខ្លួនពួកគេ ហើយក៏ជាសភាវគតិ និងបេសកកម្មរបស់ពួកគេផងដែរ ដែលអ្វីទាំងអស់នេះអាចបង្កើតបានជាការរួមគ្នាតែមួយ។ តើសេចក្ដីនេះប្រាប់អ្នកអំពីរឿងអ្វី? នៅត្រង់ចំណុចនេះ មានការពិតមួយដែលអ្នករាល់គ្នាគួរតែអាចយល់បាន នោះគឺថា បញ្ហានៃការយកកំណើតជាមនុស្សរបស់ព្រះជាម្ចាស់ ជារឿងដែលមិនអាចប្រកែកបានឡើយ។ ព្រះជាម្ចាស់សម្ដែងចេញសេចក្តីពិតជាច្រើន ហើយកាលណាមនុស្សអានសេចក្តីពិតទាំងនោះកាន់តែច្រើន នោះពួកគេក៏យល់ពីសេចក្តីពិតទាំងនោះបានកាន់តែច្រើនដែរ។ កាលណាពួកគេអានកាន់តែច្រើន នោះពួកគេកាន់តែយល់ថា សេចក្តីទាំងនោះគឺជាសេចក្តីពិត ហើយកាលណាពួកគេដកពិសោធន៍និងអនុវត្តសេចក្ដីពិតកាន់តែច្រើន នោះដួងចិត្តរបស់ពួកគេនឹងកាន់តែភ្លឺឡើង ហើយនៅពេលរឿងនេះកើតឡើង នោះទំនាក់ទំនងរបស់ពួកគេជាមួយព្រះជាម្ចាស់ ក៏កាន់តែរីកចម្រើនធម្មតាទៅដែរ។ តើរឿងនេះពិតជាចាំបាច់ត្រូវធ្វើការស្រាវជ្រាវដែរឬទេ? ចូរធ្វើការស្រាវជ្រាវរឿងនេះតាមដែលអ្នកចង់ទៅចុះ។ អ្នកនឹងមិនយល់ពីអត្ថន័យនៃសេចក្តីពិតតាមរយៈការស្រាវជ្រាវឡើយ។ ការយល់ពីសេចក្តីពិត គឺអាស្រ័យលើបទពិសោធ។ នៅពេលដែលបុគ្គលម្នាក់ទទួលបានបទពិសោធកាន់តែច្រើន នោះពួកគេនឹងយល់ពីអត្ថន័យនៃសេចក្តីពិតដោយឯកឯង ហើយនៅពេលយល់ពីសេចក្តីពិតហើយ នោះពួកគេនឹងចាប់ផ្ដើមមានការស្គាល់ព្រះជាម្ចាស់ដោយឯកឯងមិនខាន។ ហេតុនេះហើយបានជាខ្ញុំមានបន្ទូលថា ដើម្បីបានដឹងពីកិច្ចការរបស់ព្រះជាម្ចាស់ គឺអាស្រ័យលើការយល់ពីសេចក្តីពិត។ មនុស្សគ្មានហេតុផលមួយចំនួន មិនស្រឡាញ់សេចក្តីពិតនោះទេ ក៏មិនដែលអនុវត្តសេចក្តីពិតនោះដែរ ហើយចាប់តាំងពីពេលដែលពួកគេចាប់ផ្ដើមជឿលើព្រះជាម្ចាស់មក ពួកគេបានសិក្សាពីទ្រង់រហូតមក។ មិនថាពួកគេសិក្សាបែបណានោះទេ តើពួកគេអាចស្គាល់ព្រះជាម្ចាស់តាមរបៀបនេះបានដែរឬទេ? គឺមិនអាចទៅរួចឡើយ។ ពិភពខាងសាសនាបានសិក្សាពីព្រះជាម្ចាស់អស់ពេលមួយសហស្សវត្សរ៍មកហើយ ហើយគ្មានបុគ្គលណាម្នាក់បានស្គាល់ទ្រង់ពិតប្រាកដនោះទេ។ ពួកគេជឿលើព្រះជាម្ចាស់រាប់សិបឆ្នាំមកហើយ ហើយចុងក្រោយ អ្វីដែលពួកគេអាចនិយាយបាន គឺថា៖ «ខ្ញុំជឿយ៉ាងមុតមាំលើព្រះវត្តមានដ៏គង់នៅរបស់ព្រះជាម្ចាស់»។ តើនេះជាសម្ដីរបស់បុគ្គលម្នាក់ដែលស្គាល់ព្រះជាម្ចាស់ឬ? សព្វថ្ងៃនេះ តើអ្នកនៅតែសិក្សាពីព្រះជាម្ចាស់ទៀតទេ? តើអ្នកបានសិក្សាពីទ្រង់អស់រយៈពេលប៉ុន្មានឆ្នាំហើយ? តើការសិក្សារបស់អ្នកមានលទ្ធផលណាមួយហើយឬនៅ? ខ្ញុំសូមប្រាប់អ្នកចុះថា៖ ព្រះជាម្ចាស់ដែលយកកំណើតជាមនុស្ស មិនដែលស្រាវជ្រាវថាទ្រង់ជានរណានោះទេ ហើយនៅក្នុងអង្គទ្រង់ ក៏គ្មានព្រះសូរសៀងផ្សេងទៀតនោះដែរ គឺមានព្រះសូរសៀងតែមួយប៉ុណ្ណោះ។ តាមរយៈការយល់ឃើញរបស់មនុស្ស គ្រប់យ៉ាងដែលទ្រង់ព្រះតម្រិះ រស់នៅ និងធ្វើ គឺជាគំនិត និងសកម្មភាពរបស់បុគ្គលម្នាក់ ហើយព្រះអង្គផ្ទាល់ក៏យល់ថា ទ្រង់ជាបុគ្គលម្នាក់ដែលកំពុងធ្វើសកម្មភាព និងកំពុងគិតផងដែរ។ ត្រង់ចំណុចនេះ តើមានរឿងអ្វីកំពុងកើតឡើង? នៅក្នុងអង្គទ្រង់ មានជីវិតតែមួយប៉ុណ្ណោះ គ្មានជីវិតណាផ្សេងទៀតឡើយ។ ដូច្នេះ តើជីវិតនេះមានសារជាតិអ្វីដែរ? បុគ្គលម្នាក់មិនអាចមើលធ្លុះពីសារជាតិនេះតាមសម្បកក្រៅ ដោយគិតថា សារជាតិនេះគឺដូចជាជីវិតរបស់មនុស្សធម្មតាម្នាក់បានឡើយ ប៉ុន្តែបើពិនិត្យមើលចំណុចនេះដោយពិចារណាអំពីបេសកកម្មរបស់ទ្រង់ និងសារជាតិនៃកិច្ចការដែលទ្រង់ធ្វើវិញ តើហេតុដូចម្ដេចបានជាមានស្រមោលរបស់ព្រះជាម្ចាស់គ្រងពីលើអង្គទ្រង់ទៅវិញ? ចំណុចនេះស័ក្តិសមនឹងត្រូវយល់ដឹងណាស់។ អ្វីដែលស័ក្តិសមក្នុងការស្វែងរក និងស៊ើបសួរឱ្យបានល្អិតល្អន់នោះគឺ ថាតើរូបអង្គខាងសាច់ឈាមដែលមានស្រមោលរបស់ព្រះជាម្ចាស់ និងមានការចាក់បង្ហូរនូវសារជាតិរបស់ព្រះជាម្ចាស់នេះ ជានរណាឱ្យប្រាកដ។ ពេលនោះ តើការដែលរូបអង្គខាងសាច់ឈាមនេះមិនដឹងពីមូលហេតុដែលទ្រង់គឺជាមនុស្សបែបនេះ ឬថាទ្រង់មានសារជាតិជាមនុស្សបែបណានោះ ជារឿងធម្មតាដែរឬទេ? ជារឿងធម្មតាខ្លាំងណាស់ មិនមែនជារឿងអធិធម្មជាតិអ្វីទេ។ អ្នកខ្លះនឹងនិយាយថា៖ «មិនមែនជារឿងអធិធម្មជាតិ? ស្ដាប់ទៅមិនដូចជាព្រះជាម្ចាស់សោះ។ ព្រះជាម្ចាស់គួរតែមានលក្ខណៈអធិធម្មជាតិ!» តើពាក្យថា «គួរតែ» នេះ ចេញមកពីណា? គឺចេញមកពីសញ្ញាណ និងការស្រមើស្រមៃរបស់មនុស្ស។ តាមពិតទៅ តើទង្វើដំបូងគេឬឥរិយាបថដំបូងគេណាមួយរបស់ព្រះជាម្ចាស់ ដែលមនុស្សដឹង ដែលមនុស្សមានការចាប់អារម្មណ៍? កាលពីដើមដំបូងឡើយ ព្រះជាម្ចាស់បានបង្កើតផ្ទៃមេឃ និងផែនដី ព្រមទាំងរបស់សព្វសារពើផង ហើយនៅថ្ងៃទីប្រាំមួយ ទ្រង់បានយកធូលីដីមកសូនធ្វើជាមនុស្សម្នាក់ ដែលទ្រង់ដាក់ឈ្មោះថា អ័ដាម។ ពេលនោះ ទ្រង់បានធ្វើឱ្យអ័ដាមដេកលក់ ហើយទ្រង់ក៏បានដកយកឆ្អឹងជំនីរមួយចេញពីរូបកាយគាត់ រួចទ្រង់ក៏បង្កើតជាមនុស្សម្នាក់ទៀត ឈ្មោះ អេវ៉ា។ បើមើលពីលំដាប់លំដោយនៃសកម្មភាព និងឥរិយាបថរបស់ព្រះជាម្ចាស់ទាំងស្រុង តើនេះមិនមែនជារូបភាពពិសេសមួយទេឬអី? សកម្មភាពនីមួយៗពិតខ្លាំងពេក ដែលវាមិនស្របទៅនឹងព្រះជាម្ចាស់នៅក្នុងការស្រមើស្រមៃ និងសញ្ញាណរបស់មនុស្សឡើយ។ ដូច្នេះពេលនេះ នៅពេលដែលមនុស្សចាប់ផ្ដើមមានទំនាក់ទំនងជាមួយព្រះជាម្ចាស់ដែលយកកំណើតជាមនុស្ស ស្ដាប់ឮព្រះបន្ទូលដែលទ្រង់ថ្លែងមក និងមើលឃើញកិច្ចការគ្រប់យ៉ាងដែលទ្រង់ធ្វើ រួចយកចំណុចទាំងអស់នោះមកប្រៀបធៀបជាមួយសកម្មភាព និងឥរិយាបថជាក់ស្ដែងរបស់ព្រះជាម្ចាស់ កាលទ្រង់បានបង្កើតមនុស្សនៅគ្រាដំបូង តើមានភាពល្អៀងគ្នាដែរឬទេ? តើមានភាពខុសគ្នាដែរឬទេ? អាចមាន ព្រោះអ្នកមិនធ្លាប់បានឃើញសកម្មភាពទាំងនោះទេ។ ក៏ប៉ុន្តែ ប្រសិនបើពិនិត្យមើលឱ្យជាក់ស្ដែង នៅពេលមនុស្សប្រៀបធៀបលក្ខណៈនិងប្រភពនៃព្រះសូរសៀងរបស់ព្រះជាម្ចាស់កាលពីគ្រាដំបូង ជាមួយនឹងលក្ខណៈនិងប្រភពនៃការថ្លែងព្រះបន្ទូលរបស់ទ្រង់នាពេលសព្វថ្ងៃនេះ គឺគ្មានភាពខុសគ្នាជាគោលឡើយ។ ហេតុអ្វីបានជាខ្ញុំមានបន្ទូលពីពាក្យ «ជាគោល» នេះ? ពាក្យ «ជាគោល» នេះ មានអត្ថន័យរបស់វា។ តើពាក្យ «ជាគោល» នៅទីនេះ មានអត្ថន័យដូចម្ដេច? ពាក្យនេះមានន័យថា នៅក្នុងដួងចិត្តរបស់មនុស្ស រឿងជាក់ស្ដែងដែលមនុស្សគិតថា ព្រះជាម្ចាស់ធ្វើ និងលក្ខណៈដែលមនុស្សគិតថា ទ្រង់មានបន្ទូលនោះ នៅតែមានធាតុអធិធម្មជាតិនៅឡើយ ចំណែកឯលក្ខណៈ វិធីសាស្ត្រ និងសំនៀងនៃព្រះបន្ទូលរបស់ព្រះជាម្ចាស់ដែលមនុស្សមើលឃើញ និងស្ដាប់ឮនាពេលសព្វថ្ងៃនេះ គឺជាក់ស្ដែងខ្លាំងណាស់ អាចយល់បាន និងអាចមើលឃើញបាន ដោយគ្មានធាតុអធិធម្មជាតិ និងគ្មានកន្លែងសម្រាប់មនុស្សស្រមើស្រមៃឡើយ។ ចំណុចទាំងពីរនេះ មានគម្លាតពីគ្នា ហើយចុងក្រោយទៅ តាមទស្សនៈយល់ឃើញរបស់អ្នករាល់គ្នា គម្លាតនោះ គឺមានលក្ខណៈជាគោលដូចគ្នាបេះបិទ។ ពាក្យ «ជាគោល» នេះ គឺមានប្រភពពីទីនេះឯង។

នៅថ្ងៃនេះ តើចាំបាច់ត្រូវនិយាយពីពាក្យពិតស្មោះត្រង់បំផុតទាំងនេះដល់អ្នករាល់គ្នាដែរឬទេ? (ពិតជាចាំបាច់។) ហេតុអ្វីបានជាត្រូវនិយាយបែបនេះ? មនុស្សជាច្រើនចេះតែមានអារម្មណ៍ថា បញ្ហាផ្សេងៗពាក់ព័ន្ធនឹងព្រះជាម្ចាស់ដែលយកកំណើតជាមនុស្ស គឺជារឿងអាថ៌កំបាំង មិនអាចវាស់ស្ទង់បាន ហើយតែងតែចង់សិក្សាអំពីបញ្ហាទាំងនោះជានិច្ច។ ការសិក្សាអំពីបញ្ហាទាំងនេះ រំខានដល់ទំនាក់ទំនងរបស់អ្នកជាមួយនឹងព្រះជាម្ចាស់។ តើអ្នកនៅតែអាចចូលទៅក្នុងសេចក្តីពិតបានដែរឬទេ ប្រសិនបើអ្នកតែងតែសិក្សាអំពីព្រះជាម្ចាស់ជាប់ជានិច្ចបែបនេះ? ប្រសិនបើអ្នកតែងតែសិក្សាអំពីទ្រង់ជាប់ជានិច្ច នោះអ្នកនឹងមិនចាត់ទុកព្រះបន្ទូលរបស់ទ្រង់ថាជាសេចក្តីពិតឡើយ ហើយទំនាក់ទំនងរបស់អ្នកជាមួយទ្រង់ ក៏នឹងនៅត្រូវបំភ្លៃ ភ្លាំងភ្លាត់ និងខុសប្រក្រតីដែរ។ ដូច្នេះ តើអ្នកអាចធ្វើឱ្យទំនាក់ទំនងរបស់អ្នកកាន់តែធម្មតាបានដោយរបៀបណា? គឺតាមរយៈការចាត់ទុកកិច្ចការគ្រប់យ៉ាងដែលទ្រង់ធ្វើជារឿងធម្មតា ដោយរួមបញ្ចូលទាំងរូបអង្គខាងសាច់ឈាមរបស់ទ្រង់ និងការស្វះស្វែង ដើម្បីទទួលយកទ្រង់នៅក្នុងចិត្តរបស់អ្នកបន្តិចម្ដងៗ។ ចូរទទួលយកទ្រង់នៅគ្រប់ទិដ្ឋភាពទាំងអស់ ទាំងលក្ខណៈនិងសំនៀងនៃព្រះបន្ទូលរបស់ទ្រង់ ព្រមទាំងការលេចមករបស់ទ្រង់ និងរូបអង្គខាងក្រៅរបស់ទ្រង់ផង។ អ្នកត្រូវតែទទួលយកចំណុចនេះ។ ប្រសិនបើអ្នកមិនទទួលយកទេ ប៉ុន្តែតែងតែសិក្សាពីទ្រង់ សិក្សាពីនេះ សិក្សាពីនោះ ដូច្នេះ នៅទីបំផុតទៅ អ្នកដែលរងគ្រោះ និងខាតបង់ធំបំផុត នឹងក្លាយជារូបអ្នកមិនខាន។ ការពិតដែលព្រះជាម្ចាស់លើកឡើងមកនេះ នឹងមិនផ្លាស់ប្ដូរឡើយ។ ព្រះជាម្ចាស់បានចាប់ផ្ដើមយុគសម័យថ្មី ហើយទ្រង់នឹងមានឥទ្ធិពលលើយុគសម័យថ្មីទាំងមូល និងដឹកនាំយុគសម័យថ្មីនេះទាំងមូល។ ការពិតនេះនឹងមិនផ្លាស់ប្ដូរនោះទេ។ ដូច្នេះ តើមនុស្សគួរជ្រើសរើសបែបណានៅក្នុងរឿងនេះ? គឺមិនត្រូវសិក្សាពីទ្រង់នោះទេ ប៉ុន្តែត្រូវទទួលយក និងស្គាល់ទ្រង់ ហើយបន្តកែតម្រូវទំនាក់ទំនងរបស់ពួកគេជាមួយព្រះជាម្ចាស់ជាបន្តបន្ទាប់ ព្រមទាំងរំឭកខ្លួនឯងគ្រប់ពេលថា៖ «ខ្ញុំគឺជាភាវៈដែលព្រះបង្កើតមក ហើយខ្ញុំជាមនុស្សជាតិដែលពុករលួយ។ ព្រះជាម្ចាស់មានសម្បកក្រៅជាមនុស្សធម្មតា ប៉ុន្តែព្រះអង្គមានសារជាតិជាព្រះ។ ការពិតដែលថា ទ្រង់គឺជាព្រះជាម្ចាស់នេះ គឺជារឿងមិនអាចប្រកែកបានឡើយ។ មិនថាព្រះអង្គធ្វើកិច្ចការអ្វីពីសម្បកក្រៅទេ មិនថាទ្រង់មានបន្ទូលបែបណាទេ ហើយមិនថាព្រះអង្គប្រព្រឹត្តយ៉ាងណាទេ គឺមិនស្ថិតក្នុងដែនសមត្ថកិច្ចនៃការសិក្សារបស់ខ្ញុំឡើយ។ នេះគឺជាហេតុផលដែលខ្ញុំគួរមាន ហើយនេះគឺជាឋានៈដែលខ្ញុំគួរតែប្រកាន់យក»។ ថ្ងៃនេះ ខ្ញុំមានបន្ទូលជាមួយអ្នករាល់គ្នាបន្តិចអំពីខ្លួនខ្ញុំ ដើម្បីឱ្យអ្នករាល់គ្នាអាចមានការយល់ដឹង និងភាពច្បាស់លាស់អំពីចំណុចទាំងនេះ កុំឱ្យចេះតែស្រពេចស្រពិលអំពីចំណុចទាំងនេះទៀត ធ្វើដូចជាខ្ញុំកំពុងតែបិទបាំងរឿងអ្វីមួយដែលខ្ញុំមិនចង់ឱ្យអ្នករាល់គ្នាដឹងអ៊ីចឹង។ តាមពិតទៅ ខ្ញុំគ្មានអាថ៌កំបាំងណាដែលខ្ញុំមិនអាចប្រាប់អ្នករាល់គ្នាបាននោះទេ។ ខ្ញុំគិតបែបនេះ ហើយខ្ញុំក៏ចាប់ផ្ដើមខំប្រឹងប្រែងធ្វើបែបនេះ។ នៅក្នុងរឿងនេះ គ្មានរឿងពិបាកយល់ ហើយក៏គ្មានអាថ៌កំបាំងអ្វីដែរ។ អ្នករាល់គ្នាឃើញខ្ញុំបែបណា គឺខ្ញុំបែបនោះឯង ហើយអ្វីលាក់បាំងដែលអ្នករាល់គ្នាមើលមិនឃើញបែបណា ក៏មានលក្ខណៈបែបនោះដែរ។ ការពិត គឺបែបនេះឯង។ ប៉ុន្តែ មានរឿងមួយដែលអ្នករាល់គ្នាត្រូវយល់៖ មិនថាអ្នកឃើញការពិត និងបាតុភូតពីខាងក្រៅនៅចំពោះមុខអ្នកបែបណាឡើយ ប្រសិនបើអ្នកមិនយល់ពីសេចក្តីពិតទេ នោះអ្នកនឹងចាត់ទុកបាតុភូតទាំងនោះជាសេចក្តីពិត និងការពិតមិនខាន ហើយប្រសិនបើអ្នកពិតជាយល់ពីសេចក្តីពិតមែន នោះអ្នកនឹងចាប់ផ្ដើមស្គាល់ពីសារជាតិនិងសេចក្ដីពិត តាមរយៈបាតុភូតនិងកត្ដាខាងក្រៅទាំងនោះ ដូច្នេះ ទំនាក់ទំនងរបស់អ្នកជាមួយព្រះជាម្ចាស់ នឹងកាន់តែធម្មតាជាងមុន។ សម្រាប់អ្នក អត្តសញ្ញាណ ឋានៈ និងសារជាតិរបស់ព្រះជាម្ចាស់ នឹងមិនដែលផ្លាស់ប្ដូរឡើយ។ ព្រះអង្គជាព្រះអាទិករ ជាព្រះដែលមានអធិបតេយ្យភាពលើរបស់សព្វសារពើ។ នេះជារឿងដែលមិនប្រែប្រួល។ អ្នកជាភាវៈដែលព្រះបានបង្កើតមក ហើយប្រសិនបើអ្នកតែងតែសិក្សាពីរូបអង្គខាងក្រៅនៃសាច់ឈាមរបស់ព្រះជាម្ចាស់ នោះអ្នកកំពុងមានបញ្ហាហើយ។ ទំនាក់ទំនងរបស់អ្នកជាមួយព្រះជាម្ចាស់ នឹងលែងមានទៀតហើយ មានន័យថា ទំនាក់ទំនងរបស់អ្នកក្នុងនាមជាភាវៈដែលព្រះបង្កើតមកជាមួយនឹងព្រះអាទិករ នឹងលែងមានទៀតហើយ។ មិនចាំបាច់ពន្យល់លម្អិតអំពីផលវិបាកនៃរឿងនេះនោះទេ។ ផលវិបាកគឺអាក្រក់ខ្លាំងណាស់។ រឿងគ្រប់យ៉ាងសុទ្ធតែអាចកើតជាផលវិបាកបាន ពោលគឺ រឿងគ្រប់យ៉ាងសុទ្ធតែអាចកើតឡើងបានទាំងអស់។ បើគ្មានទំនាក់ទំនងនេះទេ ក៏ពុំចាំបាច់ត្រូវនិយាយពីការប្រាស្រ័យទាក់ទងរវាងពួកយើងនោះដែរ។ តើបន្ទូលនេះច្បាស់លាស់ដែរឬទេ? ប្រសិនបើយើងចង់រក្សាទំនាក់ទំនងស្និទ្ធស្នាលរបស់យើង ចង់រក្សាទំនាក់ទំនងរបស់ពួកយើង ដូច្នេះ តើមនុស្សគួរមានឋានៈបែបណា? (គួរមានឋានៈជាភាវៈដែលព្រះបង្កើតមក។) គឺមានឋានៈជាភាវៈដែលព្រះបង្កើតមកជារៀងរហូត។ នេះគឺជាផ្លូវតែមួយគត់ដែលយើងអាចរាប់អានគ្នាបាន ជាផ្លូវតែមួយគត់ដែលទំនាក់ទំនងពិតប្រាកដមួយអាចកើតឡើងបាន។ ប្រសិនបើអ្នកមិនទទួលស្គាល់ថា អ្នកជាភាវៈដែលព្រះបង្កើតមកទេ នោះយើងគ្មានទំនាក់ទំនងអ្វីទាល់តែសោះ។ ខ្ញុំនឹងមិនពាក់ព័ន្ធជាមួយអ្នកទេ ហើយខ្ញុំក៏មិនចង់ដឹងថា អ្នកជានរណានោះដែរ។ គ្មានអ្វីនឹងចងពួកយើងជាប់គ្នានោះទេ។ ខ្ញុំនឹងមិនជ្រៀតជ្រែករឿងអ្នកឡើយ។ ចូររស់នៅតាមដែលអ្នកចង់ទៅចុះ គ្មានអ្វីពាក់ព័ន្ធជាមួយខ្ញុំនោះទេ។ អ្នកមិនបាច់សិក្សាពីខ្ញុំ ឬថ្កោលទោសខ្ញុំឡើយ។ អត្តសញ្ញាណនិងឋានៈរបស់ខ្ញុំ ព្រមទាំងគ្រប់យ៉ាងដែលខ្ញុំធ្វើ មិនមែនជាអ្វីដែលអ្នកជាមនុស្សធម្មតា អាចថ្កោលទោស ឬធ្វើសេចក្តីសន្និដ្ឋានបានឡើយ។ អ្វីទាំងនេះ មិនមែនមនុស្សជាអ្នកត្រូវវិនិច្ឆ័យនោះទេ ប៉ុន្តែគឺព្រះជាម្ចាស់វិញទេ។ ខ្ញុំមានបន្ទូលបែបនេះ ច្បាស់លាស់ហើយ មែនទេ? តើនេះមិនមែនជាការពិតទេឬអី? (ជាការពិត។) ដូច្នេះ ត្រង់ចំណុចនេះ តើមនុស្សគួរតែយល់ពីសេចក្តីពិតអ្វីខ្លះ? តើមនុស្សអាចមានទំនាក់ទំនងធម្មតាជាមួយព្រះជាម្ចាស់ដោយផ្អែកលើមូលដ្ឋានអ្វីដែរ? ពួកគេត្រូវតែដឹងថា ខ្លួនពួកគេគឺជាភាវៈដែលព្រះបង្កើតមក។ ប្រសិនបើអ្នកទទួលស្គាល់ថា អ្នកជាភាវៈដែលព្រះបង្កើតមក ហើយប្រសិនបើអ្នកមានមូលដ្ឋាននោះ ដូច្នេះ នៅពេលអ្នករីកចម្រើនទៅមុខ នោះនឹងមានរឿងជាច្រើនដែលអ្នកនឹងមិនវង្វេងផ្លូវឡើយ។ ក៏ប៉ុន្តែ ប្រសិនបើអ្នកតែងតែចង់សិក្សាពីទ្រង់ជាប់ជានិច្ច ហើយមិនបានគិតពីទំនាក់ទំនងនោះតាមទស្សនៈជាភាវៈដែលព្រះបង្កើតមកទេ នោះផលវិបាកនឹងធ្ងន់ធ្ងរមិនខាន ដែលអាក្រក់ហួសពីការសញ្ជឹងគិតទៅទៀត។ តើអ្នកយល់ពីចំណុចនេះហើយ មែនទេ?

អ្នកខ្លះនិយាយថា៖ «ប្រសិនបើខ្ញុំមិនទទួលស្គាល់ថា ខ្ញុំជាភាវៈដែលព្រះបង្កើតមកទេ ពេលនោះ តើយើងនឹងគ្មានអ្វីពាក់ព័ន្ធគ្នាទេ មែនទេ? តើយើងមិនស្គាល់គ្នាទេ មែនទេ? បើគ្មានទំនាក់ទំនងមួយនៅកម្រិតនេះទេ តើយើងអាចក្លាយជាមិត្តសម្លាញ់ មិត្តភក្តិ សាច់ញាតិនឹងគ្នាបាន ត្រូវទេ?» អត់ទេ។ ខ្ញុំគ្មាន «មិត្តសម្លាញ់» គ្មានមិត្តភក្តិ ហើយក៏គ្មានសាច់ញាតិបែបនេះដែរ។ បុគ្គលម្នាក់អាចសួរថា៖ «អ៊ីចឹង តើនរណាជាសាច់ញាតិពិតប្រាកដរបស់ទ្រង់ទៅ? តើពួកគេជាគ្រួសាររបស់ទ្រង់ មែនទេ?» អត់ទេ។ ខ្ញុំគ្មានសាច់ញាតិ ហើយក៏គ្មានបងប្អូនស្លាប់រស់នោះដែរ។ ខ្ញុំគ្មានអ្នកក្រោមបង្គាប់ ក៏គ្មានអ្នកបម្រើនោះដែរ។ សម្រាប់ព្រះអាទិករ របស់តែមួយគត់ដែលមានទំនាក់ទំនងជាមួយទ្រង់ គឺជាភាវៈដែលព្រះបង្កើតមក។ ចំពោះមនុស្សជាតិដែលព្រះបង្កើតមកទាំងអស់ ចំពោះភាវៈដែលព្រះបង្កើតមកទាំងអស់ ព្រះជាម្ចាស់មានអត្តសញ្ញាណតែមួយគត់ នោះគឺ ព្រះជាម្ចាស់ដែលបង្កើតរបស់សព្វសារពើ។ នោះគឺជាទំនាក់ទំនងតែមួយគត់។ ប្រសិនបើបុគ្គលម្នាក់សួរថា៖ «យើងមានទំនាក់ទំនងល្អគួរសម។ តើយើងមិនអាចធ្វើជាមិត្តភក្ដិនឹងគ្នាបានទេ មែនទេ? តើយើងមិនអាចក្លាយជាសម្លាញ់នឹងគ្នាបានទេ មែនទេ?» មិនបានទេ។ ខ្ញុំមិនស្គាល់អ្នកនោះទេ ហើយខ្ញុំក៏មិនដឹងថា អ្នកជានរណានោះដែរ។ ហេតុអ្វីខ្ញុំត្រូវធ្វើជាមិត្តនឹងអ្នក? សម្រាប់ពួកយើង គឺគ្មានទំនាក់ទំនងបែបនេះទេ។ ពួកគេនិយាយថា៖ «ត្រង់ចំណុចនេះ តើព្រះអង្គមិនមែនកំពុងមានបន្ទូលដាច់អហង្ការពេកទេឬអី? តើទ្រង់មិនមែនគ្មានទឹកព្រះទ័យទេឬអី?» អ្វីៗគឺច្បាស់លាស់បែបនេះឯង។ ខ្ញុំមិនត្រូវការទំនាក់ទំនងបែបនេះទេ។ ខ្ញុំមានបន្ទូល និងធ្វើអ្វីគ្រប់យ៉ាង គឺដើម្បីទំនុកបម្រុងដល់គោលដៅណាដែលខ្ញុំអាចទំនុកបម្រុងបានប៉ុណ្ណោះ។ តើនរណាជាគោលដៅទាំងនោះ? ពួកគេជាមនុស្សជាតិដែលព្រះបានបង្កើតមក ជាមនុស្សជាតិដែលស្រឡាញ់សេចក្តីពិត។ ពួកគេទាំងនេះ គឺជាគោលដៅដែលព្រះជាម្ចាស់នឹងសង្រ្គោះ ហើយមានតែទំនាក់ទំនងមួយនេះគត់។ ក្រៅពីទំនាក់ទំនងមួយនេះ ខ្ញុំមិនទទួលស្គាល់ទំនាក់ទំនងណាផ្សេងទៀតឡើយ។ តើអ្នកយល់ដែរឬទេ? (យល់ហើយ។) អ្នកខ្លះអាចនិយាយថា៖ «ទ្រង់ជាមនុស្សពិបាករាប់រកណាស់!» មិនមែនខ្ញុំពិបាករាប់រកនោះទេ ប៉ុន្តែបញ្ហាគឺត្រង់ថា ទំនាក់ទំនងបែបនេះ គ្មានផ្លូវនឹងកើតមានឡើយ។ ដូច្នេះ គេមិនត្រូវឱ្យនរណាម្នាក់និយាយថា៖ «ខ្ញុំបានទាក់ទងជាមួយទ្រង់រាប់សិបឆ្នាំមកហើយ។ តើយើងមិនមែនជាមិត្តភក្ដិនឹងគ្នាទេឬអី?» ប្រសិនបើអ្នកទទួលស្គាល់ថា អ្នកគឺជាភាវៈដែលព្រះបង្កើតមក នោះយើងមានទំនាក់ទំនងស្និទ្ធស្នាលបំផុត ទំនាក់ទំនងល្អបំផុត ទំនាក់ទំនងដ៏ត្រឹមត្រូវនិងបរិសុទ្ធបំផុត។ អ្នកខ្លះនិយាយថា៖ «ខ្ញុំបានបម្រើទ្រង់ច្រើនឆ្នាំមកហើយ។ តើយើងមិនស្គាល់គ្នាច្រើនគួរសមទេឬអី? តើខ្ញុំមិនមែនជាមនុស្សជំនិតរបស់ទ្រង់ ជាមិត្តសម្លាញ់របស់ទ្រង់ទេឬអី?» អត់ទេ។ ខ្ញុំគ្មានមិត្តសម្លាញ់ទេ។ អ្នកខ្លះនិយាយថា៖ «ព្រះអង្គតែងតែប្រាប់ខ្ញុំថា ទ្រង់ចូលចិត្តស្លៀកពាក់បែបណា ហើយទ្រង់សព្វព្រះទ័យនឹងមនុស្សបែបណា ហើយខ្ញុំក៏ប្រាប់ទ្រង់វិញដូចគ្នាដែរ។ គ្មានរឿងអ្វីដែលយើងមិនបានពិភាក្សាគ្នានោះទេ ដូច្នេះ តើយើងមិនមែនជាមិត្តភក្ដិនឹងគ្នាទេឬអី?» អត់ទេ។ ខ្ញុំមិនរាប់អានមិត្តភក្ដិជាមួយនឹងមនុស្សទេ។ ខ្ញុំគ្មានមិត្តភក្តិឡើយ។ ប្រសិនបើអ្នកជាភាវៈដែលព្រះបង្កើតមក នោះយើងមានរឿងដែលត្រូវពិភាក្សាគ្នា។ យើងអាចប្រាស្រ័យទាក់ទងគ្នា អាចកសាងទំនាក់ទំនង និងបង្កើតមិត្តភាពបាន។ ប៉ុន្តែ នៅពេលពួកយើងបង្កើតមិត្តភាពរវាងគ្នានឹងគ្នា តើពួកយើងជាមិត្តភក្ដិដែរឬទេ? អត់ទេ។ ទំនាក់ទំនងរវាងភាវៈដែលព្រះបង្កើតមក និងព្រះអាទិករ មិនដែលផ្លាស់ប្ដូរឡើយ។ អ្នកខ្លះបានទទួលខ្ញុំឱ្យស្នាក់នៅ និងការពារខ្ញុំ ហើយដោយសារហេតុផលនេះ ទើបពួកគេគិតថា ពួកគេមានគុណលើខ្ញុំ ថាពួកគេជាអ្នកសង្រ្គោះខ្ញុំ។ និយាយបែបនេះ ពុំត្រឹមត្រូវនោះទេ។ គ្រប់យ៉ាងត្រូវបានព្រះជាម្ចាស់រៀបចំរួចស្រេចអស់ហើយ។ ហើយប្រសិនបើពួកគេសួរថា៖ «តើព្រះអង្គមិនមែនជាមនុស្សរមិលគុណទេឬអី?» តើត្រូវបកស្រាយសំណួរនេះដោយរបៀបណា? ប្រសិនបើបុគ្គលម្នាក់យល់ពីអ្វីមួយមិនបានច្បាស់ទេ ពួកគេមិនអាចចេះតែអនុវត្តក្បួនច្បាប់តាមអំពើចិត្តឡើយ។ ការធ្វើបែបនេះ ងាយនឹងនាំទៅរកការវិនិច្ឆ័យណាស់។ ប្រសិនបើអ្នកដឹងថា ខ្លួនអ្នកគឺជាភាវៈដែលព្រះបង្កើតមក តើអ្នកគួរមានអាកប្បកិរិយាបែបណាចំពោះរឿងនេះ? ប្រសិនបើអ្នកបង្កើតទំនាក់ទំនងនេះឡើង ដើម្បីបង្ខំខ្ញុំ ឬដើម្បីចូលមកជិតខ្ញុំ ឬដើម្បីផ្គាប់ផ្គុនខ្ញុំ ពេលនោះ ខ្ញុំសូមប្រាប់អ្នកថា អ្នកយល់ច្រឡំហើយ។ ចូរកុំព្យាយាមធ្វើបែបនេះអី ហើយប្រសិនបើអ្នកព្យាយាមផ្គាប់ផ្គុនខ្ញុំ នោះខ្ញុំមុខជានឿយណាយនឹងអ្នកមិនខាន។ អ្នកខ្លះសួរថា៖ «តើព្រះអង្គនឹងមិនអត់ទ្រាំចំពោះរឿងនេះទេ មែនទេ?» អត់នោះទេ។ ការដែលមនុស្សព្យាយាមផ្គាប់ផ្គុនខ្ញុំ មិនមែនជារឿងត្រឹមត្រូវឡើយ ព្រោះមិនបង្កើតបានទំនាក់ទំនងធម្មតានោះទេ។ មានមនុស្សមួយចំនួនតូចដែលអាចនិយាយថា៖ «ខ្ញុំនៅក្មេង មានរូបសម្បត្តិស្រស់ស្អាត និងពូកែវោហារសព្ទ។ តើព្រះជាម្ចាស់មិនចូលចិត្តមនុស្សដូចខ្ញុំទេឬអី?» អ្នកមិនត្រូវនិយាយបែបនេះទេ។ ប្រសិនបើអ្នកមានគំនិតបែបនេះមែន អ្នកអាចស្វែងរកចម្លើយនៅក្នុងព្រះបន្ទូលរបស់ព្រះជាម្ចាស់បាន។ កុំធ្វើឱ្យខ្ញុំស្អប់ខ្ពើមអ្នកឱ្យសោះ។ តើខ្ញុំមានបន្ទូលនេះច្បាស់លាស់ហើយឬនៅ? គ្មានអ្វីច្បាស់លាស់ជាងនេះទៀតទេ។ ដូច្នេះ តើអ្នករាល់គ្នាគួរទទួលយកចំណុចនេះដោយរបៀបណា? (ទំនាក់ទំនងតែមួយគត់រវាងមនុស្សនិងព្រះជាម្ចាស់ គឺជាទំនាក់ទំនងរវាងភាវៈដែលព្រះបង្កើតមកនិងព្រះអាទិករ។) ត្រឹមត្រូវ។ មនុស្សត្រូវប្រកាន់ឋានៈខ្លួនឱ្យបានត្រឹមត្រូវ។ គ្រប់ពេល អ្នកមិនត្រូវអួតអាងពីលក្ខណៈសម្បត្តិរបស់អ្នក មិនត្រូវអាងលើអតីតភាពរបស់អ្នក ឬលេងខ្សែលើគេឡើយ ហើយមិនត្រូវប្រើទស្សនវិជ្ជាសម្រាប់ការរស់នៅណាមួយដោយមានចេតនាចង់កែប្រែអត្តសញ្ញាណរបស់អ្នក ឬទំនាក់ទំនងរបស់អ្នកជាមួយព្រះជាម្ចាស់ឡើយ។ ទោះស្ថិតក្រោមកាលៈទេសៈបែបណាក៏ដោយ ក៏មិនត្រូវព្យាយាមធ្វើបែបនេះដែរ ពុំដូច្នោះទេ អ្នកនឹងត្រូវបដិសេធមិនខាន។ កុំពាក់ព័ន្ធនឹងការតស៊ូឥតបានការនេះធ្វើអ្វី។ គ្មានប្រយោជន៍នោះទេ! ហេតុអ្វីបានជាមនុស្សតែងតែវិលទៅរកផ្លូវចាស់របស់ពួកគេវិញ? បន្ទាប់ពីពិភាក្សាគ្នានៅថ្ងៃនេះហើយ អ្នករាល់គ្នាភាគច្រើននឹងលែងយល់ច្រឡំអំពីចំណុចនេះម្ដងទៀតហើយ មែនទេ? (លែងយល់ច្រឡំហើយ)។ ចម្លើយនេះធ្វើឱ្យខ្ញុំលែងសូវបារម្ភទៀតហើយ។ ខ្ញុំមិនចង់ត្រាំត្រែងនៅក្នុងរឿងទាំងនេះទៀតទេ ដ្បិតវាធ្វើឱ្យខ្ញុំឈឺចាប់ណាស់! សម្រាប់មនុស្សដែលមានហេតុផល ពួកគេងាយនឹងយល់ពីចំណុចទាំងនេះទេ។ មានព្រះបន្ទូលរបស់ព្រះជាម្ចាស់ច្រើនខ្លាំងណាស់ដែលបានលើកឡើងពីចំណុចទាំងនេះ ហើយអ្នកដែលមានសមត្ថភាពយល់ដឹងពិតប្រាកដ គួរតែមិនពិបាកយល់នោះទេ។ សម្រាប់អ្នកដែលបានដើរតាមព្រះជាម្ចាស់អស់ពេលជាច្រើនឆ្នាំមកហើយ និងបានយល់ពីសេចក្តីពិតបានខ្លះផង អ្នកនោះនឹងគ្មានបញ្ហាក្នុងការយល់ពីសេចក្តីទាំងនេះឡើយ ដ្បិតមនុស្សបានរៀនសូត្រយ៉ាងច្រើនពីព្រះជាម្ចាស់ និងបានដឹងពីកិច្ចការរបស់ទ្រង់ទាំងស្រុង។ 

ថ្ងៃទី ២៣ ខែ មករា ឆ្នាំ ២០១៩


ផ្នែកទី២

 សេចក្តីថ្លែងព្រះបន្ទូលរបស់ព្រះដ៏មានគ្រប់ព្រះចេស្ដាជាមួយអ្នកដឹកនាំ និងអ្នកធ្វើការ 

(ចាប់ពីឆ្នាំ១៩៩៥ ដល់ថ្ងៃទី១២ ខែមករា ឆ្នាំ ២០២២)


របៀបដែលមនុស្សចូលទៅក្នុងយុគសម័យថ្មី

ថ្ងៃនេះ ប្រធានបទសម្រាប់ការប្រកបគ្នារបស់យើង គឺស្ដីពីការដែលមនុស្សចូលទៅក្នុងយុគសម័យថ្មី ជាយុគសម័យនៃនគរព្រះនិងរបៀបដែលមនុស្សគួរតែរស់នៅក្នុងយុគសម័យនៃនគរព្រះ របៀបដែលពួកគេគួរតែដកពិសោធន៍កិច្ចការរបស់ព្រះជាម្ចាស់នៅយុគសម័យនៃនគរព្រះ និងចូលយ៉ាងពិតប្រាកដទៅក្នុងយុគសម័យថ្មី។ តើការពិភាក្សាពីប្រធានបទស្ដីពីរបៀបដែលមនុស្សចូលទៅក្នុងយុគសម័យថ្មីនេះ នឹងផ្តោតសំខាន់លើចំណុចអ្វីខ្លះ? ព្រះជាម្ចាស់សម្ដែងចេញព្រះបន្ទូលជាច្រើននៅយុគសម័យនៃនគរព្រះ ហើយព្រះអង្គកំពុងតែបំពេញកិច្ចការនៃការជំនុំជម្រះ និងការវាយផ្ចាល ហើយរាស្ត្ររើសតាំងរបស់ព្រះជាម្ចាស់គ្រប់រូប គួរតែដឹងឱ្យបានច្បាស់អំពីរបៀបដែលមនុស្សគួរតែជឿលើព្រះជាម្ចាស់នៅក្នុងយុគសម័យនៃនគរព្រះ ដើម្បីឈានទៅបំពេញតាមសេចក្ដីតម្រូវរបស់ព្រះជាម្ចាស់។ កាលពីអតីតកាល មនុស្សភាគច្រើនបានជឿលើព្រះអម្ចាស់ ហើយទទួលបានព្រះគុណយ៉ាងច្រើនពីព្រះជាម្ចាស់។ ឥឡូវនេះ ពួកគេកំពុងតែចាប់ផ្ដើមដកពិសោធន៍កិច្ចការនៃការជំនុំជម្រះនិងការវាយផ្ចាលរបស់ព្រះជាម្ចាស់ ដូច្នេះ តើពួកគេអាចផ្លាស់ប្ដូរទស្សនៈចាស់របស់ពួកគេអំពីជំនឿលើព្រះជាម្ចាស់ ទៅជាទស្សនៈថ្មី ដែលបំពេញតាមសេចក្តីតម្រូវរបស់ព្រះជាម្ចាស់បានដោយរបៀបណា? មិនថាទស្សនៈចាស់របស់អ្នកអំពីជំនឿលើព្រះជាម្ចាស់ត្រឹមត្រូវឬខុសនោះទេ ចំណុចនេះនឹងមិនមែនជាបញ្ហាសម្រាប់ការស៊ើបសួរឱ្យដឹងការពិតទេ អ្នកគួរតែប្រឈមមុខនឹងការពិត ហើយពេលនេះ អ្នកត្រូវតែដឹងពីរបៀបជឿនិងរបៀបដេញតាម។ ប្រសិនបើអ្នកបន្តដេញតាមដោយផ្អែកលើរបៀបដែលអ្នកបានជឿកាលពីយុគសម័យនៃព្រះគុណ ហើយអ្នកបន្តជឿលើព្រះជាម្ចាស់ដោយផ្អែកលើទស្សនៈចាស់របស់អ្នកទៀត នោះអ្នកនឹងមិនបានចូលទៅក្នុងយុគសម័យថ្មីឡើយ។ ដំបូង អនុញ្ញាតឱ្យខ្ញុំមានបន្ទូលពីឃ្លាស្រាយបំភ្លឺមួយដែលនឹងជួយពន្យល់ពីបញ្ហានេះ។ តើជាឃ្លាអ្វីទៅ? ឃ្លានេះ ត្រូវបានលើកឡើងជារឿយៗនៅក្នុងយុគសម័យនៃព្រះគុណ៖ «កាលណាបុគ្គលម្នាក់ជឿលើព្រះជាម្ចាស់ នោះគ្រួសារគេទាំងមូលទទួលបានព្រះពរ»។ ពោលគឺ កាលណាមនុស្សម្នាក់បានជឿលើព្រះយេស៊ូវ គ្រួសារគេទាំងមូល ចាប់តាំងពីចាស់ដល់ក្មេង បានទទួលប្រយោជន៍ពីទំនាក់ទំនងនេះ ហើយពួកគេគ្រប់រូបបានទទួលសេចក្តីសុខសាន្តនិងសេចក្ដីអំណរ។ ដោយសារតែព្រះយេស៊ូវបានបំពេញកិច្ចការនៃការប្រោសលោះ ដូច្នេះ ព្រះអង្គអត់ឱន អត់ធ្មត់ អត់ទោស និងអធ្យាស្រ័យចំពោះមនុស្សដោយគ្មានដែនកំណត់ឡើយ។ មិនថាអ្នកមានច្រកចូលទៅក្នុងជីវិតរបស់អ្នកបែបណា ឬគុណសម្បត្តិរបស់អ្នកបែបណា ឬអ្នកបានប្រព្រឹត្តអំពើបាបកាលពីអតីតកាលច្រើនប៉ុនណានោះទេ អ្វីគ្រប់យ៉ាងដែលអ្នកត្រូវធ្វើ គឺគ្រាន់តែលន់តួបាបទៅកាន់ព្រះអម្ចាស់ទៅបានហើយ នោះគ្រប់យ៉ាងនឹងត្រូវបានអត់ទោសឱ្យ ហើយអ្នកនឹងទទួលបានសេចក្តីសុខសាន្ត និងសេចក្ដីអំណរមិនខាន។ អ្វីគ្រប់យ៉ាងដែលអ្នកត្រូវធ្វើ គឺគ្រាន់តែ «ជឿ» ប៉ុណ្ណោះ នោះគឺគ្រប់គ្រាន់ហើយ ពោលគឺ វាសាមញ្ញបែបនេះឯង។ សព្វថ្ងៃនេះ នៅពេលដែលបុគ្គលម្នាក់ជឿលើព្រះជាម្ចាស់ តើគ្រួសាររបស់ពួកគេទាំងមូលនឹងទទួលបានព្រះពរបែបនេះទៀតដែរទេ? អត់នោះទេ។ ហេតុអ្វីបានជាប្រើការមិនបាននាពេលសព្វថ្ងៃ? នោះព្រោះតែពេលវេលាបានមកដល់ហើយ ហើយព្រះជាម្ចាស់គង់នៅទីនេះ ដើម្បីបំពេញកិច្ចការនៃការជំនុំជម្រះ និងដើម្បីសង្រ្គោះមនុស្សជាតិពីឥទ្ធិពលរបស់សាតាំងទាំងស្រុង។ នោះជាមូលហេតុដែលសព្វថ្ងៃនេះ ព្រះជាម្ចាស់តម្រូវឱ្យមនុស្សមានភក្ដីភាពនិងភាពស្មោះត្រង់ចំពោះទ្រង់ ថ្វាយបង្គំនិងស្ដាប់បង្គាប់ទ្រង់ ពោលគឺ មនុស្សត្រូវតែធ្វើកិច្ចការទាំងនេះ។ ប្រសិនបើអ្នកដែលជឿលើព្រះជាម្ចាស់ អាចទទួលសេចក្តីពិត ទទួលយកសេចក្តីពិត យល់ពីសេចក្តីពិត និងទទួលបានសេចក្តីពិត នោះពួកគេនឹងត្រូវបានសង្រ្គោះទាំងស្រុងមិនខាន។ ប៉ុន្តែអស់អ្នកណាដែលមិនទទួលយកសេចក្តីពិត ហើយគ្រាន់តែលោភចង់បានព្រះគុណពីព្រះជាម្ចាស់ អ្នកនោះនឹងត្រូវផាត់ចោលមិនខាន។  សព្វថ្ងៃនេះ ប្រសិនបើអ្នកនៅតែទាមទារឱ្យព្រះជាម្ចាស់បំពេញកិច្ចការនៃយុគសម័យនៃព្រះគុណទៀត ដោយនៅគិតថា កាលណាអ្នកជឿលើព្រះជាម្ចាស់ នោះគ្រួសាររបស់អ្នកទាំងមូលនឹងទទួលបានព្រះពរ នោះជារឿងល្ងង់ខ្លៅពេកហើយ! ព្រះជាម្ចាស់លែងបំពេញកិច្ចការនៃយុគសម័យនៃព្រះគុណទៀតហើយ។ យុគសម័យនោះបានបញ្ចប់ហើយ។ អ្នកយល់ពីចំណុចនេះហើយ មែនទេ? 

អ្វីដែលគេហៅថា «ការចូលទៅក្នុងយុគសម័យថ្មី» នេះ មានន័យថា ជាការចូលទៅក្នុងយុគសម័យនៃនគរព្រះនាពេលសព្វថ្ងៃ ហើយទស្សនៈរបស់អ្នកអំពីជំនឿលើព្រះជាម្ចាស់ ចេតនារបស់អ្នក សេចក្តីជំនឿរបស់អ្នក ផ្លូវដែលអ្នករស់នៅតាមជីវិតរបស់អ្នក និងរបៀបដែលអ្នកដកពិសោធន៍រឿងរ៉ាវនានា ត្រូវតែផ្លាស់ប្ដូរទាំងអស់។ ប្រសិនបើអ្នកគ្រាន់តែផ្លាស់ប្ដូររឿងមួយ ប្រសិនបើអ្នកធ្លាប់ជឿលើព្រះយេស៊ូវ ប៉ុន្តែសព្វថ្ងៃនេះ អ្នកជឿលើព្រះដ៏មានគ្រប់ព្រះចេស្ដាវិញ ហើយអ្វីដែលអ្នកបានផ្លាស់ប្ដូរនោះ គឺត្រឹមជាព្រះនាមព្រះជាម្ចាស់ដែលអ្នកជឿ ដូច្នេះ តាមពិតទៅ របៀបដែលអ្នកជឿ ផ្លូវដែលអ្នកដើរ និងអ្វីដែលអ្នកដេញតាម មិនបានផ្លាស់ប្ដូរឡើយ។  នេះបានន័យថា ត្រូវតែមានការផ្លាស់ប្ដូរខ្លះនៅក្នុងការដេញតាមរបស់អ្នក នៅក្នុងការយល់ដឹងរបស់អ្នក និងនៅក្នុងទស្សនៈរបស់អ្នក។ មានតែពេលដែលអ្នកដេញតាមសេចក្តីពិតផ្អែកលើមូលដ្ឋានបែបនេះទេ ទើបសេចក្តីជំនឿរបស់អ្នកអាចបរិសុទ្ធនិងត្រឹមត្រូវបាន។ សព្វថ្ងៃនេះ ហេតុអ្វីបានជាអ្នកខ្លះតែងតែអវិជ្ជមាន ដោយគិតថា ជំនឿលើព្រះជាម្ចាស់គឺឥតន័យ ហើយគ្មានសេចក្ដីក្លៀវក្លាដូចកាលពីមុនអ៊ីចឹង? នោះក៏ព្រោះតែទស្សនៈរបស់ពួកគេអំពីជំនឿលើព្រះជាម្ចាស់ មិនទាន់ត្រូវបានបំផ្លាស់បំប្រែនៅឡើយ។ ពួកគេនៅតែប្រកាន់តាមទស្សនៈដែលពួកគេធ្លាប់មាន កាលដែលពួកគេបានជឿលើព្រះយេស៊ូវ ដោយផ្ដោតតែទៅលើការទទួលបានព្រះគុណបន្តិចបន្ដួច ឬការលះបង់ឱ្យបានច្រើននិងការធ្វើការឱ្យបានច្រើនប៉ុណ្ណោះ។ ពួកគេផ្តោតលើអំណោយទាន លើកិច្ចការពីសម្បកក្រៅ លើសេចក្តីអធិប្បាយពីសម្បកក្រៅ និងលើសេចក្តីក្លៀវក្លា។ ប៉ុន្តែពួកគេមិនបានតាមទាន់កិច្ចការនាពេលបច្ចុប្បន្នរបស់ព្រះជាម្ចាស់ឡើយ ពួកគេមិនផ្តោតលើការហូបនិងការផឹកព្រះបន្ទូលព្រះជាម្ចាស់ទេ ហើយពួកគេក៏មិនទទួលបានការបំភ្លឺពីព្រះវិញ្ញាណបរិសុទ្ធដែរ ដូច្នេះ ពួកគេតែងតែមានអារម្មណ៍អវិជ្ជមានជានិច្ច។ មនុស្សបែបនេះ មើលទៅហាក់ដូចជាពួកគេជឿលើព្រះជាម្ចាស់អ៊ីចឹង ប៉ុន្តែតាមពិតទៅ ចិត្តរបស់ពួកគេពុំបានទទួលយកសេចក្តីពិតឡើយ ហេតុដូច្នេះហើយទើបសភាពអវិជ្ជមានរបស់ពួកគេមិនដែលបានដោះស្រាយនោះ។ ពួកគេមិនចូលទៅក្នុងជីវិតសោះឡើយ ពួកគេនៅតែប្រកាន់ខ្ជាប់តាមទស្សនៈចាស់របស់ពួកគេអំពីជំនឿលើព្រះជាម្ចាស់ ដោយគ្មានការបំផ្លាស់បំប្រែសោះឡើយ។ តើស្ថានភាពមិនបែបនោះទេឬអី? កិច្ចការរបស់ព្រះវិញ្ញាណបរិសុទ្ធបានផ្លាស់ប្ដូរ ហើយជំនឿរបស់មនុស្សលើព្រះជាម្ចាស់ ត្រូវតែផ្លាស់ប្ដូរទៅតាមកិច្ចការរបស់ព្រះវិញ្ញាណបរិសុទ្ធដែរ។ ប្រសិនបើការដេញតាមរបស់អ្នក របៀបដែលអ្នករស់នៅ របៀបដែលអ្នកដកពិសោធន៍ អាកប្បកិរិយារបស់អ្នកចំពោះជំនឿលើព្រះជាម្ចាស់ ព្រមទាំងចេតនានិងទស្សនៈរបស់អ្នកចំពោះជំនឿលើព្រះជាម្ចាស់ មិនបានបំផ្លាស់បំប្រែទេ នោះបង្ហាញថា អ្នកមិនបានតាមទាន់ជំហាននៃកិច្ចការរបស់ព្រះវិញ្ញាណបរិសុទ្ធឡើយ។ ប្រសិនបើមនុស្សចង់តាមឱ្យទាន់កិច្ចការថ្មីរបស់ព្រះវិញ្ញាណបរិសុទ្ធ ចង់ផ្លាស់ប្ដូរទៅតាមផ្លូវថ្មីមួយ និងចង់ទទួលបានការយល់ដឹងថ្មី ពេលនោះ ពួកគេត្រូវស្វែងរកសេចក្តីពិត ចូលក្នុង និងផ្លាស់ប្ដូរសេចក្តីលម្អិតតូចៗ ដូចជា គ្រប់ទាំងចលនានិងសកម្មភាពរបស់ពួកគេ គំនិតនិងយោបល់របស់ពួកគេ គ្រប់ទាំងចេតនានិងទស្សនៈរបស់ពួកគេ ពោលគឺមានតែបែបនោះទេ ទើបពួកគេនឹងអាចរីកចម្រើនបាន។ ប្រសិនបើមនុស្សគ្រាន់តែនិយាយឱ្យតែរួចពីមាត់ ហើយផ្លាស់ប្ដូរឥរិយាបថរបស់ខ្លួនតែបន្តិចបន្ដួច នេះមិនចាត់ទុកជាការបំផ្លាស់បំប្រែឡើយ។ រឿងដ៏សំខាន់បំផុតគឺថា អ្នកត្រូវតែឆ្លងកាត់ការបំផ្លាស់បំប្រែគំនិតនិងទស្សនៈរបស់អ្នក ព្រមទាំងរបៀបដែលអ្នករស់នៅតាមជីវិតរបស់អ្នកផង។ ប្រសិនបើអ្នកអាចកម្ចាត់ចោលនូវសញ្ញាណនិងការស្រមើស្រមៃចាស់ៗរបស់អ្នក ហើយមានការយល់ដឹងនិងចំណេះដឹងពីទស្សនៈចាស់របស់អ្នកអំពីជំនឿលើព្រះជាម្ចាស់ ចំណុចនេះនឹងបញ្ជាក់ថា អ្នកត្រូវបានបំផ្លាស់បំប្រែរួចហើយ។ ចូរពិនិត្យមើលខ្លួនអ្នក ថាតើអ្នករាល់គ្នានៅមានផ្នែកណាខ្លះដែលមិនទាន់ត្រូវបានបំផ្លាស់បំប្រែនៅឡើយ ថាតើអ្នកនៅតែមានរបៀបនិយាយ ឬរបៀបគិតបែបចាស់គំរឹលទៀតឬអត់ ហើយថាតើអ្នកនៅមានរឿងកប់ជ្រៅអ្វីខ្លះទៀតកាលពីអតីតកាល ដែលអ្នកនៅមិនទាន់ជីករម្លើងនៅឡើយ។ ប្រសិនបើអ្នកមិនជីកកកាយទេ នោះអ្នកប្រហែលអាចគិតថា គ្មានអ្វីនៅទីនោះឡើយ ប៉ុន្តែនៅពេលអ្នកជីកកកាយយ៉ាងប្រុងប្រយ័ត្ន នោះអ្នកនឹងដឹងថា មានរឿងជាច្រើនដែលត្រូវជីករម្លើង។ សព្វថ្ងៃនេះ ហេតុអ្វីបានជាមនុស្សខ្លះមិនអាចតាមទាន់ជំហាននៃកិច្ចការរបស់ព្រះជាម្ចាស់បាន? នោះព្រោះតែមានរឿងជាច្រើននៅក្នុងចិត្តមនុស្សដែលរារាំងពួកគេមិនឱ្យធ្វើបែបនេះ ព្រោះតែមនុស្សគ្មានការយល់ដឹងពីរឿងរ៉ាវថ្មីៗនិងមិនអាចទទួលយករឿងរ៉ាវទាំងនោះបាន។ ហេតុអ្វីបានជាមនុស្សតែងតែមានសញ្ញាណអំពីព្រះជាម្ចាស់? ពួកគេមានសញ្ញាណអំពីព្រះបន្ទូលនិងកិច្ចការរបស់ព្រះជាម្ចាស់ ពួកគេក៏មានសញ្ញាណអំពីការជំនុំជម្រះនិងការវាយផ្ចាលរបស់ព្រះជាម្ចាស់ផងដែរ ពួកគេមិនអាចទទួលយកថាមនុស្សណាខ្លះដែលព្រះជាម្ចាស់សង្រ្គោះ និងមនុស្សណាខ្លះដែលព្រះជាម្ចាស់ផាត់ចោល ហើយពួកគេមិនអាចយល់បានពីការពិតដែលថា ព្រះជាម្ចាស់មិនបង្ហាញទីសម្គាល់និងការអស្ចារ្យនោះឡើយ។ តើរឿងនេះមានហេតុផលអ្វីឱ្យប្រាកដទៅ? ហេតុផលមួយគឺថា រឿងនេះត្រូវបានកំណត់ទុកដោយធម្មជាតិក្រអឺតក្រទមនិងការរាប់ខ្លួនឯងជាសុចរិតរបស់មនុស្ស នោះព្រោះតែមនុស្សតែងតែមានសញ្ញាណនិងការស្រមើស្រមៃផ្ទាល់ខ្លួនចំពោះបញ្ហាគ្រប់យ៉ាង។  នេះហើយជាឫសគល់នៃបញ្ហានោះ។ ហេតុផលមួយទៀតគឺជាហេតុផលបែបសត្យានុម័ត ហើយហេតុផលនោះគឺថា មនុស្សមានសញ្ញាណខុសឆ្គងជាច្រើនអំពីជំនឿលើព្រះជាម្ចាស់ ដែលមិនទាន់បានបំផ្លាស់បំប្រែ នោះព្រោះតែរឿងរ៉ាវដែលកប់ទុកយ៉ាងជ្រៅទាំងនោះនៅតែមិនទាន់បានបំផ្លាស់បំប្រែនៅឡើយ។ របៀបនិយាយស្ដីបែបចាស់គំរឹលតាមរយៈជំនឿរបស់ពួកគេលើព្រះយេស៊ូវ ឬលើព្រះយេហូវ៉ា នៅតែចាក់ឫសនៅក្នុងដួងចិត្តពួកគេដដែល ដូច្នេះ នៅពេលពួកគេជួបប្រទះកិច្ចការថ្មីរបស់ព្រះជាម្ចាស់ ពួកគេទទួលយកផ្លូវពិត ប៉ុន្តែពួកគេមិនអាចទទួលយកវិធីថ្មីៗនៃការមានបន្ទូល និងការធ្វើការរបស់ព្រះជាម្ចាស់បានឡើយ។ ហេតុអ្វីបានជាអ្នកមិនអាចទទួលយកអ្វីដែលថ្មីទាំងនេះបាន? នោះព្រោះតែអ្នកនៅតែប្រកាន់ខ្ជាប់តាមអ្វីៗដែលចាស់គំរឹលពីអតីតកាល ហើយមិនអាចលះបង់អ្វីទាំងនោះចោលបាន ដែលនាំឱ្យអ្នកទាស់ទទឹងនឹងអ្វីៗដែលថ្មី។ ប្រសិនបើក្នុងខ្លួនអ្នកគ្មានអ្វីៗពីអតីតកាលទេ នោះអ្នកនឹងអាចទទួលយកអ្វីដែលព្រះជាម្ចាស់ធ្វើនាពេលបច្ចុប្បន្ននេះបានមិនខាន។ ប្រសិនបើអ្នកមិនអាចលះបង់ចោលអ្វីៗពីអតីតកាលបានទេ នោះអ្នកមុខជាកើតមានសញ្ញាណនានាអំពីព្រះជាម្ចាស់និងបះបោរទាស់នឹងទ្រង់ ហើយជាលទ្ធផល អ្នកនឹងត្រូវខាតបង់មិនខាន។ ប្រសិនបើអ្នកតាំងខ្លួនប្រឆាំងនឹងព្រះជាម្ចាស់ នោះអ្នកមុខជាត្រូវព្រះជាម្ចាស់ផាត់ចោល ហើយអ្នកមុខជាត្រូវព្រះជាម្ចាស់ដាក់ទោសមិនខាន។

អ្នករាល់គ្នាគួរតែជីកកកាយនិងពិនិត្យមើលថាមានរបៀបធ្វើអ្វីៗតាមបែបចាស់គំរឹល របៀបយល់ដឹងពីអ្វីៗតាមបែបចាស់គំរឹល និងទស្សនៈចាស់ៗកាលពីអតីតកាលណាខ្លះ ដែលនៅតែចាក់ឫសយ៉ាងជ្រៅនៅក្នុងខ្លួនអ្នកទៀត។ ចាំខ្ញុំលើកជាឧទាហរណ៍សាមញ្ញមួយប្រាប់អ្នកចុះ។ មនុស្សខ្លះមិនដែលធ្លាប់បានឃើញព្រះគ្រីស្ទ ក៏មិនធ្លាប់បានឮព្រះអង្គថ្លែងព្រះបន្ទូលនោះដែរ។ ពួកគេអានតែព្រះបន្ទូលដែលព្រះគ្រីស្ទបានសម្តែងចេញប៉ុណ្ណោះ ហើយពួកគេនិយាយថា ព្រះបន្ទូលទាំងនេះល្អនិងមានសិទ្ធិអំណាច ហើយថា ព្រះបន្ទូលទាំងនេះគឺជាព្រះបន្ទូលនៃការជំនុំជម្រះ ប៉ុន្តែបន្ទាប់ពីពួកគេចាប់ផ្ដើមទាក់ទងជាមួយព្រះគ្រីស្ទក្នុងភាពជាក់ស្តែង នោះសញ្ញាណក៏ចាប់ផ្ដើមលេចឡើងនៅក្នុងចិត្តពួកគេ ហើយពួកគេគិតថា៖ «ហេតុអ្វីបានជាព្រះជាម្ចាស់មានបន្ទូលម៉ឺងម៉ាត់ខ្លាំងម្ល៉េះ? ហេតុអ្វីបានជាព្រះជាម្ចាស់បង្រៀនមនុស្សបែបនេះ? ហេតុអ្វីបានជាទ្រង់មានបន្ទូលសម្បើមខ្លាំងម្ល៉េះ? របៀបដែលព្រះអង្គមានបន្ទូលគឺគួរឱ្យខ្លាចខ្លាំងណាស់ ដោយតែងតែលាតត្រដាងនិងជំនុំជម្រះមនុស្សជានិច្ច។ តើនរណាអាចទទួលយកបានទៅ? សេចក្តីជំនឿរបស់យើងលើព្រះយេស៊ូវ មានលក្ខណៈខុសពីនេះ។ មនុស្សគ្រប់គ្នានិយាយយ៉ាងទន់ភ្លន់និងចុះសម្រុងជាមួយគ្នាយ៉ាងល្អ។ គ្មាននរណាម្នាក់និយាយដូចព្រះអង្គមានបន្ទូលនោះទេ។ ខ្ញុំមិនអាចទទួលយកព្រះជាម្ចាស់បែបនេះបានទេ ហើយក៏មិនអាចអត់ទ្រាំនឹងព្រះជាម្ចាស់ដូចជារូបទ្រង់បាននោះដែរ។ ប្រសិនបើទ្រង់មានបន្ទូលទន់ភ្លន់និងគួរសមដូចព្រះអម្ចាស់យេស៊ូវ ប្រសិនបើទ្រង់មានព្រះទ័យសប្បុរសនិងចេះអធ្យាស្រ័យដល់មនុស្ស នោះខ្ញុំនឹងអាចទទួលយកទ្រង់បាន។ ប៉ុន្តែខ្ញុំមិនអាចទទួលយកព្រះជាម្ចាស់បែបនេះបានឡើយ។ ខ្ញុំថែមទាំងមិនអាចទាក់ទងជាមួយទ្រង់បានទៀតផង!» អ្នកទទួលស្គាល់ថា នេះជាផ្លូវពិត ថានោះជាព្រះបន្ទូលរបស់ព្រះជាម្ចាស់ដែលយកកំណើតជាមនុស្ស ហើយអ្នកបានជឿជាក់យ៉ាងអស់ពីចិត្ត ដូច្នេះ ហេតុអ្វីបានជានៅពេលដែលអ្នកចាប់ផ្ដើមទាក់ទងជាមួយព្រះគ្រីស្ទ អ្នកមានសញ្ញាណអំពីព្រះសូរសៀងរបស់ទ្រង់ អំពីព្រះបន្ទូលដែលទ្រង់ប្រើ និងអំពីរបៀបដែលទ្រង់មានព្រះបន្ទូលទៅវិញ រហូតដល់ថ្នាក់អ្នកមិនអាចលះបង់ចោលសញ្ញាណទាំងនោះបាន? តើនេះបញ្ជាក់ពីអ្វីដែរ? ចំណុចនេះបញ្ជាក់ថា អ្វីៗនៅក្នុងចិត្តរបស់អ្នកដែលចាស់គំរឹល បានគ្រប់គ្រងលើអ្នក ហើយថា អ្វីៗទាំងនោះបានក្លាយជាសញ្ញាណនិងក្បួនច្បាប់រួចទៅហើយ។ តាមពិតទៅ អ្វីៗទាំងនេះចេញមកពីមនុស្ស វាសុទ្ធតែជាការវិនិច្ឆ័យនិងការស្រមើស្រមៃរបស់មនុស្សទាំងអស់ ហើយមិនស្របតាមសេចក្តីពិតឡើយ។ ប្រសិនបើនរណាម្នាក់ព្យាយាមបង្ខំយកអ្វីៗទាំងនេះមកដាក់លើព្រះជាម្ចាស់នាពេលសព្វថ្ងៃ នោះពួកគេនឹងមិនត្រឹមតែមិនអាចធ្វើរឿងនេះបានប៉ុណ្ណោះទេ ប៉ុន្តែពួកគេថែមទាំងទាស់ទទឹងនឹងទ្រង់ផងដែរ។ កិច្ចការដែលព្រះជាម្ចាស់ធ្វើនៅក្នុងយុគសម័យផ្សេងៗគ្នា គឺមានលក្ខណៈខុសៗគ្នា ដូច្នេះ និស្ស័យដែលព្រះអង្គសម្ដែងចេញ ក៏ខុសគ្នា ហើយកម្មសិទ្ធិនិងលក្ខណៈរបស់ព្រះជាម្ចាស់ដែលទ្រង់បើកសម្ដែង ក៏មានលក្ខណៈខុសគ្នាផងដែរ។ អ្នកមិនអាចអនុវត្តក្បួនច្បាប់ចំពោះរឿងនេះបានទេ។ នៅពេលអ្នកអនុវត្ត នោះអ្នកមុខជាកើតមានសញ្ញាណអំពីព្រះជាម្ចាស់ ហើយអ្នកនឹងអាចទាស់ទទឹងនឹងព្រះជាម្ចាស់មិនខាន។ ប្រសិនបើអ្នកមិនឆ្លុះបញ្ចាំងពីខ្លួនឯងនិងមិនព្រមប្រែចិត្តទេ នោះអ្នកនឹងត្រូវព្រះជាម្ចាស់ថ្កោលទោស ហើយទ្រង់នឹងដាក់ទោសអ្នកមិនខាន។ កិច្ចការរបស់ព្រះជាម្ចាស់នៅក្នុងយុគសម័យនីមួយៗមានលក្ខណៈបែបនេះឯង ពោលគឺនឹងតែងតែមានមនុស្សខ្លះដែលទទួលយកនិងស្ដាប់បង្គាប់ព្រះជាម្ចាស់ ដែលពួកគេនឹងត្រូវព្រះអង្គប្រទានពរ ហើយក៏មានមនុស្សដែលទាស់ទទឹងនិងថ្កោលទោសព្រះជាម្ចាស់ផងដែរ ដែលពួកគេនឹងត្រូវព្រះអង្គបំផ្លាញចោល។ ព្រះជាម្ចាស់មានបន្ទូលជាច្រើននិងសម្ដែងចេញសេចក្តីពិតជាច្រើននៅក្នុងកិច្ចការរបស់ទ្រង់នៅគ្រាចុងក្រោយ។ ព្រះអង្គមិនខា្លចមនុស្សមានសញ្ញាណនោះទេ ព្រះអង្គខ្លាចថា មនុស្សនឹងមិនអានព្រះបន្ទូលរបស់ទ្រង់ ឬមិនទទួលយកសេចក្តីពិតដែលទ្រង់សម្ដែងចេញ។ ចំណុចនេះគឺជារឿងដ៏គួរឱ្យខ្លាចបំផុត។ ប្រសិនបើសញ្ញាណនិងទស្សនៈរបស់អ្នកមិនស្របតាមសេចក្តីពិតដែលព្រះជាម្ចាស់សម្ដែងចេញទេ នោះវានឹងផ្ទុយពីសេចក្តីពិត ប្រឆាំងនឹងព្រះជាម្ចាស់ និងមិនសមហេតុផលឡើយ។ មនុស្សមាននិស្ស័យពុករលួយ ពួកគេបះបោរនិងទាស់ទទឹង ហើយពួកគេមានគំនិតជាច្រើន។ តើអ្វីទៅដែលគ្រប់គ្រងលើគំនិតរបស់ពួកគេ? គំនិតរបស់ពួកគេត្រូវបានគ្រប់គ្រងដោយបំណងរបស់មនុស្ស ព្រមទាំងទិដ្ឋភាពនិងទស្សនៈដែលមនុស្សយល់ឃើញចំពោះអ្វីៗ ដូច្នេះ គំនិតរបស់អ្នកមិនចេញមកពីព្រះវិញ្ញាណបរិសុទ្ធទេ ហើយក៏មិនកើតឡើងចេញពីមូលដ្ឋានគ្រឹះនៃសេចក្តីពិតនោះដែរ។ ហេតុអ្វីបានជាខ្ញុំមានបន្ទូលថា សញ្ញាណនិងទស្សនៈរបស់អ្នក គឺជាអ្វីៗដែលកើតចេញពីមនុស្សនិងពីខាងសាច់ឈាម? នោះព្រោះតែគំនិតរបស់អ្នកមិនត្រូវបានគ្រប់គ្រងដោយសេចក្តីពិតទេ ហើយក៏មិនកើតចេញពីការសញ្ជឹងគិតដែលផ្អែកលើសេចក្តីពិតនោះដែរ។ គំនិតរបស់មនុស្សខ្លះកើតចេញមកពីការសញ្ជឹងគិតដែលផ្អែកលើព្រះគម្ពីរ ហើយគំនិតបែបនេះ រឹតតែខុសឆ្គងទៀតហើយ។ យើងមិនមែនចង់និយាយថា ព្រះគម្ពីរផ្ទាល់ខុសឆ្គងនោះទេ ប៉ុន្តែយើងគ្រាន់តែចង់និយាយថា ការដែលប្រៀបធៀបកិច្ចការដែលព្រះជាម្ចាស់បានបំពេញកាលពីអតីតកាល ជាមួយនឹងកិច្ចការថ្មីរបស់ទ្រង់ គឺមិនសមស្របនោះទេ។ អ្នកមិនត្រូវប្រៀបធៀបកិច្ចការរបស់ទ្រង់តាមរបៀបនេះឡើយ។ ឧទាហរណ៍ នៅយុគសម័យនៃព្រះគុណ តើការដែលមនុស្សប្រៀបធៀបកិច្ចការរបស់ព្រះយេហូវ៉ាជាមួយនឹងកិច្ចការរបស់ព្រះអម្ចាស់យេស៊ូវនោះ ជាការសមស្របដែរឬទេ? តើការដែលអ្នកប្រៀបធៀបកិច្ចការរបស់ព្រះអម្ចាស់យេស៊ូវជាមួយនឹងកិច្ចការរបស់ព្រះជាម្ចាស់នាពេលសព្វថ្ងៃនៅក្នុងយុគសម័យនៃនគរព្រះនេះ ជាការសមស្របដែរឬទេ? ពិតជាមិនសមស្របទេ កិច្ចការទាំងពីរនេះមិនអាចប្រៀបធៀបគ្នាបានឡើយ។ នេះគឺដោយសារកិច្ចការរបស់ព្រះជាម្ចាស់នៅដំណាក់កាលនីមួយៗ គឺកាន់តែខ្ពង់ខ្ពស់ជាងដំណាក់កាលមុនៗ ហើយព្រះអង្គមិនធ្វើកិច្ចការរបស់ទ្រង់ដដែលៗឡើយ។ ហេតុអ្វីបានជាគ្រប់ពេលដែលព្រះជាម្ចាស់បំពេញកិច្ចការនៅដំណាក់កាលថ្មីនិងចាប់ផ្ដើមយុគសម័យថ្មីមួយ តែងតែមានមនុស្សមួយក្រុម ឬក៏មនុស្សភាគច្រើនក្រោកឡើងជំទាស់នឹងកិច្ចការរបស់ព្រះជាម្ចាស់ ហើយតាំងខ្លួនប្រឆាំងនឹងទ្រង់បែបនេះ? ហេតុអ្វីបានជារឿងនេះកើតមានឡើងនៅគ្រប់យុគសម័យអ៊ីចឹង? នោះក៏ព្រោះតែមិនថាមនុស្សទទួលយកកិច្ចការថ្មីរបស់ព្រះជាម្ចាស់ឬអត់ទេ ក៏ការដែលពួកគេបកស្រាយព្រះគម្ពីរកាលពីមុន ក៏ដូចជាទស្សនៈរបស់ពួកគេអំពីព្រះនាមនិងរូបអង្គរបស់ព្រះជាម្ចាស់ និងអំពីជំនឿលើព្រះជាម្ចាស់ ព្រមទាំងរបៀបដែលពួកគេជឿលើព្រះជាម្ចាស់ផងនោះ បានដក់ជាប់នៅក្នុងដួងចិត្តរបស់ពួកគេរួចស្រេចទៅហើយ។ ជាងនេះទៅទៀត ពួកគេឱ្យតម្លៃខ្លាំងលើអ្វីៗទាំងនេះ ហើយដោយការជឿថា ខ្លួនពួកទទួលបានផលចំណេញខ្លះផងនោះ ទើបពួកគេប្រែជាក្រអឺតក្រទមឥតដែនកំណត់ ហើយគិតថា ខ្លួនពួកគេអស្ចារ្យនិងមហិមា ហើយនៅពេលពួកគេឃើញថា កិច្ចការដែលព្រះជាម្ចាស់ធ្វើនាពេលសព្វថ្ងៃមានលក្ខណៈខុសប្លែកពីកិច្ចការដែលទ្រង់បានធ្វើកាលពីអតីតកាល ពួកគេក៏វិនិច្ឆ័យកិច្ចការនេះ។ ពួកគេតែងតែយកអ្វីៗពីយុគសម័យនៃព្រះគុណមកប្រៀបធៀបជាមួយព្រះជាម្ចាស់នាពេលសព្វថ្ងៃ ជាមួយកិច្ចការដែលព្រះជាម្ចាស់ធ្វើនាពេលសព្វថ្ងៃ និងជាមួយសេចក្តីពិតនាពេលសព្វថ្ងៃនេះ។ តើអាចប្រៀបធៀបគ្នាបានដែរឬទេ? មិនត្រូវអនុវត្តក្បួនច្បាប់ចំពោះចំណុចទាំងនេះឡើយ ផ្ទុយទៅវិញ អ្នកត្រូវតែមានការយល់ដឹងបែបនេះថា៖ «ឥឡូវ ខ្ញុំបានទទួលយកកិច្ចការថ្មីរបស់ព្រះជាម្ចាស់ហើយ ប៉ុន្តែមានរឿងខ្លះដែលខ្ញុំមិនអាចទទួលយកបាននោះទេ។ ខ្ញុំនឹងដកពិសោធន៍ ហើយចាប់ផ្ដើមស្គាល់ច្បាស់កិច្ចការទាំងនោះបន្តិចម្ដងៗ ខ្ញុំនឹងដេញតាមកិច្ចការទាំងនោះបន្តិចម្ដងៗ ដោយព្យាយាមដោះស្រាយវាជាបណ្តើរៗ ដូចជាស្រមោចខាំកកេរឆ្អឹងអ៊ីចឹង ហើយយូរទៅ ខ្ញុំនឹងចាប់ផ្ដើមយល់ពីសេចក្តីទាំងនោះមិនខាន»។ កិច្ចការរបស់ព្រះជាម្ចាស់ មានអាថ៌កំបាំងមិនចេះចប់ទេ ក៏មិនអាចវាស់ស្ទង់បាននោះដែរ។ មនុស្សមិនអាចយល់ពីឫសគល់នៃអាថ៌កំបាំងនោះបានឡើយ។ បន្ទាប់ពីដកពិសោធន៍រឿងនេះបានមួយឆ្នាំ ឬពីរឆ្នាំ មនុស្សអាចទទួលបានការយល់ដឹងខ្លះ ហើយបន្ទាប់ពីបានបី ឬបួនឆ្នាំ មនុស្សអាចមានការយល់ដឹងបានកាន់តែច្រើនជាងមុន ហើយពួកគេនឹងរីកចម្រើន ព្រមទាំងផ្លាស់ប្ដូរបន្តិចម្ដងៗ។ ទស្សនៈរបស់ពួកគេអំពីអ្វីៗដែលចាស់គំរឹលទាំងនោះនឹងផ្លាស់ប្ដូរជាបណ្តើរៗ ហើយពួកគេនឹងកម្ចាត់អ្វីទាំងនោះចោលបណ្តើរៗ។ មានតែពេលដែលមនុស្សបានកម្ចាត់ចោលនូវអ្វីៗដែលចាស់គំរឹលទេ ទើបពួកគេនឹងយល់ពីអ្វីៗដែលថ្មីបាន។ អ្វីៗដែលចាស់គំរឹលទាំងនោះ នៅកប់ទុកយ៉ាងជ្រៅក្នុងចិត្តអ្នក ហើយអ្នកនៅមិនទាន់បានចាប់ផ្ដើមជីករម្លើងវាចេញនៅឡើយទេ ប៉ុន្តែអ្នកបែរជាហ៊ានផ្សាយសញ្ញាណរបស់ខ្លួនដោយចិត្តឯង ហើយសម្ដែងចេញនូវទស្សនៈផ្ទាល់ខ្លួន ព្រមទាំងនិយាយស្ដីតាមអំពើចិត្តទៅវិញ ពោលគឺ ការធ្វើបែបនេះគ្មានហេតុផលឡើយ។ ហេតុអ្វីបានជាខ្ញុំមានបន្ទូលថា មនុស្សកាន់តែក្រអឺតក្រទមខ្លាំងឡើង? នេះគឺជាហេតុផលហើយ។ របស់ដែលពុករលួយនៅក្នុងចិត្តមនុស្សគ្មានតម្លៃឡើយ ប៉ុន្តែពួកគេនៅតែហ៊ានសម្ដែងចេញនិងផ្សាយអ្វីៗទាំងនោះតាមអំពើចិត្តទៀត។ តើនេះមិនមែនជាការខ្វះហេតុផលទាំងស្រុងទេឬអី? ហេតុដូចនេះ មនុស្សខ្លះបានទទួលយកកិច្ចការនៅដំណាក់កាលនេះ និងបានអានព្រះបន្ទូលរបស់ព្រះជាម្ចាស់ហើយ ប៉ុន្តែពួកគេមិនបានបោះបង់ចោលអ្វីៗដែលចាស់គំរឹលដែលពួកគេបានយកមកតាមខ្លួនឡើយ។ ហេតុអ្វីបានជាអ្នកដឹកនាំនិងអ្នកធ្វើការនៅកន្លែងខ្លះអាចអនុវត្តនិងបំពេញកិច្ចការណាដែលស្របតាមសញ្ញាណរបស់ពួកគេបាន ប៉ុន្តែនៅពេលកិច្ចការនោះមិនស្របតាមសញ្ញាណរបស់ពួកគេ ហើយពួកគេមិនចង់ធ្វើកិច្ចការនោះ ពួកគេបែរជាមិនបំពេញកិច្ចការនោះទៅវិញ? តើស្ថានភាពនេះកើតឡើងយ៉ាងដូចម្ដេច? នោះក៏ព្រោះតែមនុស្សមិនអាចបោះបង់ចោលនូវអ្វីៗដែលចាស់គំរឹល ដែលពួកគេទុកនៅខាងក្នុងចិត្តរបស់ពួកគេបាន។ កាលណាអ្វីៗដែលចាស់គំរឹលនៅក្នុងចិត្តរបស់អ្នកលេចចេញជារូបរាងកាន់តែច្រើន នោះអ្នកនឹងទាស់ទទឹងកាន់តែខ្លាំងឡើង។ តើអ្វីៗមិនបែបនេះទេឬអី? ហេតុអ្វីបានជាអ្នកដឹកនាំមួយចំនួននៅក្នុងពិភពខាងសាសនានាពេលសព្វថ្ងៃ ដែលកាន់តែក្រអឺតក្រទមខ្លាំង និងកាន់តែមិនអាចទទួលយកកិច្ចការរបស់ព្រះជាម្ចាស់នៅគ្រាចុងក្រោយបាន បែរជាពួកគេកាន់កាប់តួនាទីកាន់តែខ្ពស់និងដឹកនាំមនុស្សកាន់តែច្រើនទៅវិញ? នោះក៏ព្រោះតែមនុស្សតែងតែប្រកាន់ខ្ជាប់តាមអ្វីៗពីអតីតកាល ពួកគេមិនចាត់ទុកព្រះបន្ទូលព្រះជាម្ចាស់ជាសេចក្តីពិតនិងជាជីវិតនោះទេ ហើយពួកគេមិនអាចគោរពព្រះជាម្ចាស់ជាព្រះដ៏អស្ចារ្យបំផុតនិងខ្ពង់ខ្ពស់បំផុតលើសអស់របស់សព្វសារពើបានឡើយ។ ផ្ទុយទៅវិញ ពួកគេបែរជាចាត់ទុកសញ្ញាណសាសនា ព្រមទាំងគំនិតនិងទស្សនៈផ្ទាល់ខ្លួនរបស់ពួកគេថាជាសេចក្តីពិតនិងជាផ្លូវពិតទៅវិញ។ តើនេះមិនមែនជាកំហុសដ៏ធ្ងន់ធ្ងរទេឬអី? បែបនេះ តើអ្នកនឹងអាចរកឃើញសេចក្តីពិតនៅកន្លែងណាបានទៅ? ប្រសិនបើអ្នកជឿថា អ្វីទាំងនោះរបស់អ្នក គឺជាសេចក្តីពិត តើអ្នកនឹងនៅតែអាចទទួលបានសេចក្តីពិតពីព្រះជាម្ចាស់ដែរឬទេ?  តើអ្នកនឹងនៅតែអាចស្វែងរកសេចក្តីពិតនិងស្រេកឃ្លានចង់បានសេចក្តីពិតទៀតដែរឬទេ?

អ្នកខ្លះនិយាយថា៖ «ខ្ញុំបានអានព្រះបន្ទូលព្រះជាម្ចាស់ជាច្រើន ខ្ញុំបានឮព្រះសូរសៀងព្រះជាម្ចាស់ ខ្ញុំទទួលយកផ្លូវពិត ហើយខ្ញុំក៏ដឹងពីរបៀបអានព្រះបន្ទូលព្រះជាម្ចាស់ដែរ។ ខ្ញុំដោះស្រាយបញ្ហារបស់ខ្ញុំ ខ្ញុំមិនត្រូវការជំនួយពីអ្នកដទៃទេ ហើយការនេះធានាថា ជីវិតខ្ញុំអាចរីកចម្រើនបាន»។ នៅពេលអ្នកនិយាយបែបនេះ អ្នកកំពុងតែនិយាយបំផ្លើសហើយ។ ប្រសិនបើអ្នកអានព្រះបន្ទូលព្រះជាម្ចាស់ដោយអាងលើខ្លួនឯង ហើយព្រះវិញ្ញាណបរិសុទ្ធមិនបានបំភ្លឺអ្នកទេ ពេលនោះ តើអ្នកអាចយល់ពីព្រះបន្ទូលទាំងនោះដែរឬទេ? ប្រសិនបើព្រះបន្ទូលព្រះជាម្ចាស់មិនលាតត្រដាងអ្នក និងពិនិត្យពិច័យសេចក្តីពុករលួយខាងក្នុងអ្នកទេ អ្នកនឹងមិនអាចផ្លាស់ប្ដូរ និងមានការយល់ដឹងនោះឡើយ ពោលគឺ អ្នកនឹងពិបាកទទួលបានការយល់ដឹងមិនខាន។ នៅពេលមនុស្សអានប្រលោមលោក ពួកគេឆាប់យល់ និងអាចចងចាំពីឈុតឆាកជាច្រើន ហើយនៅពេលពួកគេអានចប់ ភ្លាមនោះ ពួកគេអាចប្រាប់អ្នកដទៃអំពីរឿងនេះបាន។ ប៉ុន្តែ រឿងរ៉ាវនៃជីវិតមិនដូចរឿងផ្សេងទៀតឡើយ។ រឿងរ៉ាវនៃជីវិតមានភាពជ្រាលជ្រៅខ្លាំងណាស់ ហើយអ្នកត្រូវតែជឿអស់រយៈពេលជាច្រើនឆ្នាំ មុនពេលអ្នកអាចយល់សូម្បីតែបន្តិច។ អ្នកអាចដកពិសោធន៍ព្រះសូរសៀងមួយរបស់ព្រះជាម្ចាស់ពេញមួយជីវិត ហើយនៅតែមិនដកពិសោធន៍បានគ្រប់គ្រាន់ទៀត។ មិនថាព្រះជាម្ចាស់មានព្រះសូរសៀងអ្វីទេ ដរាបណាអ្នកនៅមានជីវិតរស់ អ្នកនឹងដកពិសោធន៍មិនដែលគ្រប់ឡើយ ហើយមិនថាអ្នកមានគុណសម្បត្តិល្អបែបណាទេ អ្នកនៅត្រូវពឹងអាងលើការដកពិសោធន៍ និងការអនុវត្តព្រះបន្ទូលព្រះជាម្ចាស់ដដែល មុនពេលអ្នកអាចយល់ពីសេចក្តីពិតបាន។ សូមយកការធ្វើជាមនុស្សស្មោះត្រង់ធ្វើជាឧទាហរណ៍ទៅចុះ។ តើអ្នកត្រូវដកពិសោធន៍អស់រយៈពេលប៉ុន្មានឆ្នាំទៅ មុនពេលអ្នកអាចដោះស្រាយបញ្ហានៃការនិយាយកុហកបាន? អ្នកមិនត្រូវការបទពិសោធតែមួយឬពីរឆ្នាំ រួចអ្នកក៏លែងត្រូវការ ហើយអ្នកលែងនិយាយកុហក លែងបោកបញ្ឆោតទៀត ហើយឥឡូវ អ្នកក្លាយជាមនុស្សស្មោះត្រង់នោះឡើយ។ រឿងបែបនេះមិនអាចកើតឡើងបានទេ។ អ្នកត្រូវតែមានបទពិសោធជាច្រើនទសវត្សរ៍ មុនពេលអ្នកឃើញលទ្ធផលបែបនេះ។ នោះព្រោះតែមនុស្សមានភាពស្មុគស្មាញខ្លាំង ហើយនិស្ស័យពុករលួយរបស់ពួកគេត្រូវបានចាក់ឫសយ៉ាងជ្រៅនៅក្នុងពួកគេ សញ្ញាណរបស់ពួកគេរារាំងពួកគេមិនឱ្យចូលទៅក្នុងសេចក្តីពិត មិនឱ្យស្គាល់ព្រះជាម្ចាស់ ចេតនារបស់ពួកគេរារាំងមិនឱ្យផ្លាស់ប្ដូរនិស្ស័យរបស់ពួកគេ រារាំងពួកគេមិនឱ្យអនុវត្តសេចក្តីពិត ហើយទស្សនៈ និងជំហរដែលពួកគេមាននៅលើទង្វើ និងពាក្យសម្ដីរបស់ពួកគេរារាំងពួកគេមិនឱ្យយល់ដឹងពីសេចក្តីពិត។ ប្រសិនបើអ្នកអាចនិយាយ និងប្រព្រឹត្តស្របតាមសេចក្តីពិត ពោលគឺស្របតាមសេចក្តីពិតដែលព្រះជាម្ចាស់តម្រូវឱ្យមនុស្សទទួលបាននៅយុគសម័យនៃនគរព្រះ នោះអ្នកងាយនឹងចុះចូលតាមកិច្ចការរបស់ទ្រង់ និងអាចដើរលើផ្លូវត្រឹមត្រូវនៃជំនឿលើព្រះជាម្ចាស់មិនខាន។ ប្រសិនបើអ្នកមិនប្រព្រឹត្តតាមសេចក្តីពិតទេ នោះអ្នកនឹងឃ្លាតចេញឆ្ងាយពីព្រះជាម្ចាស់ ឬមួយអ្នកនឹងទាស់ប្រឆាំងនឹងព្រះជាម្ចាស់មិនខាន។ សូមកុំគិតថា ព្រោះតែអ្នកបានស្ដាប់សេចក្តីអធិប្បាយជាច្រើន និងបានជឿព្រះជាម្ចាស់អស់រយៈពេលជាច្រើនឆ្នាំបែបនេះ នោះកម្ពស់របស់អ្នកនឹងមិនខ្វះខាតច្រើននោះឡើយ! ការដេញតាមសេចក្តីពិត គឺជាបញ្ហានៃការទទួលបានជីវិត ជាការទទួលបានជីវិតអស់កល្បជានិច្ច។ សេចក្តីពិតមិនអាចប្រកែកបានជារៀងរហូត អនុវត្តបានជានិច្ច មិនអាចបោះបង់ចោល មិនអាចជំទាស់បាន និងមិនអាចបដិសេធបានឡើយ ពោលគឺ នេះហើយជាគុណតម្លៃ និងភាពសំខាន់នៃសេចក្តីពិតនោះ។ សេចក្តីពិត គឺខ្ពង់ខ្ពស់បំផុត ជ្រាលជ្រៅបំផុត និងមានតម្លៃបំផុត។ សេចក្ដីពិតមានតម្លៃណាស់ ហើយមនុស្សមានដែនកម្រិតនឹងអាចយល់ និងទទួលបាន បន្ទាប់ពីមានបទពិសោធពេញមួយជីវិត។

បុគ្គលម្នាក់និយាយថា៖ «ខ្ញុំជឿលើព្រះដ៏មានគ្រប់ព្រះចេស្ដា ខ្ញុំប្រតិបត្តិសេចក្តីជំនឿរបស់ខ្ញុំតែម្នាក់ឯងនៅផ្ទះ ហើយខ្ញុំក៏ច្រៀងបទទំនុកតម្កើង និងអធិស្ឋានទៅព្រះជាម្ចាស់ដែរ។ មិនថាស្ថិតនៅក្នុងដំណាក់កាលអ្វីឡើយ ខ្ញុំដើរតាមកិច្ចការ ហើយតាមរយៈការរក្សាសេចក្តីជំនឿដល់ទីបញ្ចប់នេះ ព្រះជាម្ចាស់នឹងមិនបោះបង់ខ្ញុំចោលឡើយ»។ តើអ្នកគិតបែបណាដែរអំពីចំណុចនេះ? តើអ្នកត្រូវធ្វើដូចម្ដេច ដើម្បីអាចដេញតាមសេចក្តីពិត ដោយប្រតិបត្តិសេចក្តីជំនឿរបស់អ្នកនៅផ្ទះ? តើអ្នកអាចដកពិសោធន៍កិច្ចការរបស់ព្រះជាម្ចាស់ ដោយមិនបំពេញភារកិច្ចរបស់អ្នកបានដោយរបៀបណា? ប្រសិនបើអ្នកមិនបំពេញភារកិច្ចរបស់អ្នកទេ នោះនិស្ស័យពុករលួយមួយចំនួននឹងមិនត្រូវបានបើកសម្ដែងឡើយ ពេលនោះ តើអ្នកនឹងឆ្លុះបញ្ចាំងពីខ្លួនឯងបានយ៉ាងដូចម្ដេច? តើអ្នកនឹងដកពិសោធន៍ការជំនុំជម្រះ និងការវាយផ្ចាលនៃព្រះបន្ទូលព្រះជាម្ចាស់បានដោយរបៀបណា? តើព្រះបន្ទូលព្រះជាម្ចាស់នឹងលាតត្រដាងអ្នក និងដោះស្រាយជាមួយអ្នកយ៉ាងដូចម្ដេច? មនុស្សមិនអាចដកពិសោធន៍ចំណុចទាំងនេះនៅផ្ទះបានទេ។ តើអ្នកពិតជាអាចស្គាល់ខ្លួនឯង ដោយគ្មានបទពិសោធជាក់ស្ដែងបានដែរឬ? តើអ្នកពិតជាអាចផ្លាស់ប្ដូរបានដែរឬទេ? ការផ្លាស់ប្ដូរនឹងមិនអាចកើតឡើងបានឡើយ។ ដើម្បីដកពិសោធន៍កិច្ចការព្រះជាម្ចាស់ អ្នកត្រូវតែរស់នៅជីវិតជាពួកជំនុំ ហើយមានតែតាមរយៈការបំពេញភារកិច្ចរបស់អ្នកទេ ទើបអ្នកអាចដកពិសោធន៍ចំណុចទាំងនេះបានត្រឹមត្រូវ។ ប្រសិនបើអ្នកប្រតិបត្តិសេចក្តីជំនឿរបស់អ្នកនៅផ្ទះរយៈពេលដប់ម្ភៃឆ្នាំជាង រួចនាគដ៏ធំមានសម្បុរក្រហមត្រូវបានដួលរលំ ហើយគ្រោះមហន្តរាយធំៗត្រូវបានបញ្ចប់ តើអ្នកអាចនិយាយពីការដកពិសោធន៍យ៉ាងពិតប្រាកដ និងធ្វើបន្ទាល់បានដែរឬទេ? ប្រជារាស្ត្រព្រះជាម្ចាស់ដែលបានធ្វើបន្ទាល់ដ៏ស្រស់បំព្រង ប្រជារាស្ត្រព្រះជាម្ចាស់ដែលបានផ្លាស់ប្ដូរយ៉ាងពិតប្រាកដ ប្រជារាស្ត្រព្រះជាម្ចាស់ដែលបានចុះចូលចំពោះព្រះជាម្ចាស់ និងមានភក្ដីភាពយ៉ាងពិតប្រាកដចំពោះទ្រង់ តើអ្នកនឹងអាចធ្វើបន្ទាល់បែបនេះបានដែរឬទេ? នៅពេលនោះ ខ្ញុំខ្លាចថា អ្នកនឹងត្រូវអាម៉ាស់មុខទាំងស្រុងទេ។ ហេតុអ្វីបានជាព្រះជាម្ចាស់មានបន្ទូលថា ព្រះអង្គត្រាស់ហៅមនុស្សជាច្រើន ប៉ុន្តែជ្រើសរើសមនុស្សតិចប៉ុណ្ណោះ? នោះព្រោះតែក្នុងចំណោមមនុស្សជាតិដែលពុករលួយ អស់អ្នកដែលស្រឡាញ់សេចក្តីពិត មានចំនួនតិចពេក។ មនុស្សភាគច្រើនមិនស្រឡាញ់សេចក្តីពិតទេ ហើយក៏គ្មានសមត្ថភាពទទួលយកសេចក្តីពិតនោះដែរ។ ហេតុអ្វីបានជាខ្ញុំមានបន្ទូលបែបនេះ? មនុស្សខ្លះចាប់ផ្ដើមជឿលើព្រះជាម្ចាស់ ហើយខណៈពេលដែលគ្រប់យ៉ាងនៅផ្ទះគ្មានបញ្ហា ពួកគេមិនបានរអ៊ូរទាំទេ។ ក៏ប៉ុន្តែ នៅពេលមានរឿងកើតឡើង នៅពេលសមាជិកគ្រួសារធ្លាក់ខ្លួនឈឺ និងត្រូវចូលសម្រាកព្យាបាលនៅមន្ទីរពេទ្យ ឬក៏កូនរបស់គេមិនបានចូលរៀននៅមហាវិទ្យាល័យ ឬមានគ្រោះមហន្តរាយខ្លះកើតឡើង ពួកគេចាប់ផ្ដើមក្ដាប់ដៃគោះតុ រអ៊ូរទាំអំពីព្រះជាម្ចាស់ ដោយនិយាយថា៖ «ហ៊ឺម! តើការជឿព្រះជាម្ចាស់នាំឱ្យខ្ញុំបានអ្វីខ្លះហើយ? ព្រះជាម្ចាស់មិនបានប្រទានពរខ្ញុំទេ! ទ្រង់គួរតែប្រទានពរខ្ញុំ ប្រទានពរគ្រប់ផ្នែកនៃជីវិតខ្ញុំ រួមទាំងគ្រួសារខ្ញុំទាំងមូល កូនៗខ្ញុំ ស្វាមីខ្ញុំ (ឬភរិយាខ្ញុំ) ក៏ដូចជាម្ដាយឪពុកខ្ញុំ និងមនុស្សគ្រប់គ្នាដែរ។ ប្រសិនបើរឿងនេះមិនកើតឡើងចំពោះគ្រួសារខ្ញុំទេ តើខ្ញុំមិនបានកំពុងដេញតាមសេចក្តីពិតយ៉ាងអស់ពីចិត្តទេឬ?» ពួកគេមានការដោះសាបែបនេះសម្រាប់ការមិនទទួលបានសេចក្តីពិត! តើការដោះសារបស់ពួកគេអាចជំនួសសេចក្តីពិតបានដែរឬទេ? ពួកគេជឿថា ការដោះសារបស់ពួកគេ គឺគ្រប់គ្រាន់ និងសមស្របបំផុត ហើយជឿទៀតថា ការរអ៊ូរទាំ គឺជារឿងត្រឹមត្រូវ។ នៅពេលមនុស្សមិនឆ្លងកាត់ការល្បងល និងទុក្ខវេទនា ពួកគេមិនរអ៊ូរទាំអំពីព្រះជាម្ចាស់នោះទេ។ ពួកគេស្រែកឡើងថា ព្រះជាម្ចាស់ពិតជាខ្ពង់ខ្ពង់ និងអស្ចារ្យ។ ប៉ុន្តែ នៅពេលការល្បងល និងទុក្ខវេទនាមកដល់ បំណងចង់រអ៊ូរទាំរបស់ពួកគេអំពីព្រះជាម្ចាស់ អាចផ្ទុះឡើងបានគ្រប់ពេល។ ពួកគេមិនខ្វល់ និងមិនគិតពីអ្វីទាំងអស់។ ពួកគេគ្រាន់តែចង់បន្ធូរអារម្មណ៍របស់ខ្លួនប៉ុណ្ណោះ។ សម្រាប់អ្នកខ្លះ រឿងមិនបានកើតឡើងចំពោះគ្រួសារពួកគេឡើយ ប៉ុន្តែកើតឡើងចំពោះបសុសត្វរបស់ពួកគេ ហើយពួកគេក៏រអ៊ូរទាំអំពីព្រះជាម្ចាស់។ តើនេះមិនមែនជារឿងគ្មានហេតុផលទេឬ? ប្រសិនបើបុគ្គលម្នាក់អាចឈានដល់ដំណាក់កាលដែលមិនថាមានរឿងអ្វីកើតឡើងចំពោះគ្រួសារពួកគេ ឬមានគ្រោះមហន្តរាយណាមួយធ្លាក់លើពួកគេ ពួកគេមិនរអ៊ូរទាំអំពីព្រះជាម្ចាស់ ឬក៏យករឿងនោះទុកក្នុងចិត្ត នៅពេលពួកគេមិនបង្កការពន្យារពេលដល់ភារកិច្ចរបស់ខ្លួន ឬការលះបង់របស់ខ្លួនចំពោះព្រះជាម្ចាស់ មិនថាមានរឿងអ្វីកើតឡើង នៅពេលការស្ដាប់បង្គាប់របស់ពួកគេចំពោះព្រះជាម្ចាស់មិនរងឥទ្ធិពល និងនៅពេលអ្វីដែលបានកើតឡើង មិនរារាំងពួកគេមិនឱ្យសរសើរតម្កើងព្រះជាម្ចាស់នោះទេ ការនេះសបញ្ជាក់ឱ្យឃើញថា ដួងចិត្តរបស់ពួកគេដែលជឿលើព្រះជាម្ចាស់ គឺជាដួងចិត្តបរិសុទ្ធ។ ទស្សនៈបែប «កាលណាបុគ្គលម្នាក់ជឿលើព្រះជាម្ចាស់ នោះគ្រួសារគេទាំងមូលទទួលបានព្រះពរ» គឺទស្សនៈខុសឆ្គង។ ប្រសិនបើអ្នកតែងតែប្រកាន់ខ្ជាប់តាមទស្សនៈនេះនៅក្នុងជំនឿរបស់អ្នកលើព្រះជាម្ចាស់ នោះអ្នកនឹងមិនដែលទទួលបានសេចក្តីពិតឡើយ។ សូមក្រឡេកមើលសមាជិកគ្រួសារ និងសាច់ញាតិបងប្អូនដែលមិនជឿព្រះរបស់អ្នក ដែលមមាញឹករស់នៅជីវិតរបស់ពួកគេរាល់ថ្ងៃចុះ។ នៅពេលគ្រោះមហន្តរាយមកដល់ តើពួកគេនឹងអាចរួចខ្លួនដែរឬទេ? អត់ទេ ពួកគេនឹងមិនអាចរួចខ្លួនបានឡើយ។ ប្រសិនបើអ្នកមិនដេញតាមសេចក្តីពិតនៅក្នុងជំនឿរបស់អ្នកលើព្រះជាម្ចាស់ទេ ហើយអ្នកនៅតែបន្តធ្វើដូចជាសាច់ញាតិបងប្អូនរបស់អ្នក មិនអាចគេចផុតពីការដាក់ទោសនៃគ្រោះមហន្តរាយទេ នោះអ្នកនឹងត្រូវវិនាសរួមជាមួយពួកគេមិនខាន។ យ៉ាងណាមិញ ប្រសិនបើអ្នកពិតជាដេញតាមសេចក្តីពិត ហើយអ្នកអាចមើលធ្លុះពីសារជាតិរបស់ពួកគេ អ្នកនឹងអាចបដិសេធសាតាំង និងគិតថា៖ «ពួកគេមិនជឿលើព្រះជាម្ចាស់ទេ។ ពួកគេជាពួកអារក្ស ហើយពួកគេគួរតែត្រូវបំផ្លាញនៅក្នុងគ្រោះមហន្តរាយ។ ពួកគេធ្លាប់ព្យាយាមរារាំងខ្ញុំមិនឱ្យជឿព្រះជាម្ចាស់ ហើយពួកគេនិយាយស្ដីទាស់ប្រឆាំងនឹងព្រះជាម្ចាស់ ដែលជាការប្រមាថចំពោះព្រះជាម្ចាស់។ ពួកគេសមទទួលការដាក់ទោសដ៏យុត្តិធម៌ នៅពេលពួកគេស្លាប់ក្នុងគ្រោះមហន្តរាយហើយ។ បែបនេះ ព្រះបន្ទូលព្រះជាម្ចាស់ត្រូវបានសម្រេចយ៉ាងពិតប្រាកដ»។ អ្នកមិនមានសេចក្តីជំនឿបែបនេះពីមុនឡើយ ហើយក៏មិនហ៊ានដាក់បណ្ដាសាពួកអារក្សនោះដែរ។ ឥឡូវ អ្នកមើលឃើញពីមុខមាត់ពិតរបស់ពួកអារក្ស ហើយអ្នកកាន់តែមានចិត្តស្អប់ចំពោះពួកអារក្សទាំងនេះដែលស្អប់ព្រះជាម្ចាស់ ហើយប្រសិនបើពួកគេស្លាប់ នោះគ្រប់យ៉ាងដែលអ្នកនឹងត្រូវធ្វើ គឺគ្រាន់តែបញ្ចុះសពពួកគេទៅបានហើយ។ ការអាចមើលឃើញពួកគេបែបនេះ បង្ហាញថា ដួងចិត្តរបស់អ្នកបានបែរទៅរកព្រះជាម្ចាស់យ៉ាងពិតប្រាកដ។ ប្រសិនបើអ្នកនៅតែមានសញ្ញាណ និងការស្រមើស្រមៃក្នុងចិត្តរបស់អ្នក តែងតែជឿថា៖ «កាលណាបុគ្គលម្នាក់ជឿលើព្រះជាម្ចាស់ នោះគ្រួសារគេទាំងមូលទទួលបានព្រះពរ ជឿថា សូម្បីតែសត្វដែលគ្រួសារគេចិញ្ចឹមក៏ទទួលបានព្រះពរ ជឿថា ផ្ទះគេក៏ទទួលព្រះពរ ហើយដំណាំនៅលើដីក៏ទទួលព្រះពរផងដែរ» ពេលនោះ សញ្ញាណទាំងនេះនឹងរារាំងអ្នកមិនឱ្យដេញតាមសេចក្តីពិត និងមិនឱ្យដើរតាមព្រះជាម្ចាស់ ព្រមទាំងបំពេញភារកិច្ចរបស់អ្នកបានឡើយ។ ប្រសិនបើដួងចិត្តរបស់បុគ្គលម្នាក់បែរទៅរកព្រះជាម្ចាស់ដោយស្មោះ ទៅរកព្រះជាម្ចាស់តែមួយ ពេលនោះ ដួងចិត្តរបស់ពួកគេក្លាយជាបរិសុទ្ធ និងសាមញ្ញបំផុត ហើយនៅពេលវេលានោះមកដល់ ពួកគេរងទុក្ខតិចតួចបំផុត។ ចុះហេតុអ្វីបានជាឥឡូវ អ្នករងទុក្ខច្រើនខ្លាំងម្ល៉េះ? នោះព្រោះតែអ្នកចំណាយពេលពេញមួយថ្ងៃរវល់ចុះឡើងសម្រាប់គ្រួសារអ្នក សម្រាប់កូនៗរបស់អ្នក ដោយខំប្រឹងប្រែងយ៉ាងខ្លាំងសម្រាប់ពួកគេ។ ប្រសិនបើអ្នកលះបង់ដោយស្មោះសម្រាប់ពួកជំនុំ នោះខ្ញុំហ៊ាននិយាយថា អ្នកនឹងបានធូរស្បើយច្រើន តើវាមិនបែបនេះទេឬ? គឺបែបនេះឯង ដោយសារតែឥឡូវ អ្នករវល់ខ្លាំងពេកជាមួយរឿងរ៉ាវនៃគ្រួសារ ហើយរវល់តិចពេកជាមួយរឿងរ៉ាវនៃពួកជំនុំ និងដោយសារតែកិច្ចការគ្រួសាររបស់អ្នកនឿយហត់ខ្លាំងពេកដល់ថ្នាក់អ្នកមិនអាចទ្រាំបាន រហូតដល់អ្នកចាប់ផ្ដើមរអ៊ូរទាំអំពីព្រះជាម្ចាស់។ ប៉ុន្តែមែនទែនទៅ តើអ្នកបានលះបង់ច្រើនប៉ុនណាហើយសម្រាប់ព្រះជាម្ចាស់? អ្នកមិនបានលះបង់អ្វីដែលសមនឹងលើកឡើងនោះទេ! អ្នកនៅតែរវល់ចុះឡើងសម្រាប់រឿងរ៉ាវនៃគ្រួសារ និងសាច់ឈាមរបស់អ្នក ដូច្នេះ តើអ្នកអាចរអ៊ូរទាំអំពីព្រះជាម្ចាស់ម្ដេចកើតទៅ? អ្នកមិនត្រូវរអ៊ូរទាំអំពីព្រះជាម្ចាស់ទៀតទេ។ អ្នកណាដែលជឿលើព្រះជាម្ចាស់ អ្នកនោះមានសមត្ថភាពទទួលបានសេចក្តីពិត និងមានឱកាសស្គាល់ព្រះជាម្ចាស់ ពោលគឺ ការនេះសំខាន់ណាស់ សំខាន់ជាងអ្វីផ្សេងទៀត ហើយក៏ពាក់ព័ន្ធដោយផ្ទាល់ទៅនឹងបញ្ហាថាតើអ្នកនឹងទទួលបានសេចក្តីសង្រ្គោះឬអត់ផងដែរ។ យ៉ាងណាមិញ ដំបូង អ្នកត្រូវតែយកចេតនា ទស្សនៈ និងការយល់ដឹងមិនត្រឹមត្រូវរបស់អ្នកកាលអតីតកាល ក៏ដូចជាអ្វីៗដែលអ្នកដេញតាមនៅក្នុងអ្នក មកធ្វើការពិនិត្យពិច័យមើល ដើម្បីឱ្យបានស្គាល់ខ្លួនឯងស្របតាមព្រះបន្ទូលព្រះជាម្ចាស់។ កាលណាអ្នកអាចមើលឃើញច្បាស់អំពីបញ្ហាទាំងនេះ ពេលនោះ អ្នកអាចអនុវត្ត ដោយកាត់បន្ថយ និងលះបង់បញ្ហាទាំងនោះចោល។ កាលណាអ្នកមើលឃើញបញ្ហាទាំងនេះកាន់តែច្បាស់ និងកាន់តែមុត នោះអ្នកនឹងលះបង់បញ្ហាទាំងនេះចោលកាន់តែច្រើន រហូតដល់អ្នកអាចលះបង់រឿងចាស់បែបខុសឆ្គងទាំងនេះចោលទៀតផង។ ពេលនោះ អ្នកនឹងមានអារម្មណ៍ធូរស្រាលច្រើន ហើយនៅពេលអ្នកយកសេចក្តីពិតដែលអ្នកយល់ទៅអនុវត្ត និងអាចធ្វើបន្ទាល់ពីកិច្ចការទាំងនោះបាន អ្នកនឹងចាប់ផ្ដើមផ្លាស់ប្ដូរបន្តិចម្ដងៗ។ ឥឡូវ អ្នកគួរតែចាប់ផ្ដើមអនុវត្ត និងបណ្ដុះបណ្ដាលនៅក្នុងទិសដៅនេះ ហើយបន្តិចម្ដងៗ អ្នកនឹងលែងត្រូវបានគ្រប់គ្រង និងរំខានដោយបញ្ហាទាំងនោះទៀតហើយ ពោលគឺ ពេលនោះ អ្នកនឹងបានដើរនៅលើផ្លូវត្រឹមត្រូវនៃការជឿលើព្រះជាម្ចាស់មិនខាន។

តើអ្នករាល់គ្នាពិតជាបានយល់សេចក្តីទាំងអស់ដែលខ្ញុំបានមានបន្ទូលនេះហើយឬនៅ? តើអ្នករាល់គ្នាដឹងពីរបៀបចូលទៅក្នុងយុគសម័យថ្មីដែរឬទេ? ហើយអ្នកដឹងថាមានទិដ្ឋភាពណាខ្លះដែលអ្នកត្រូវផ្លាស់ប្ដូរ និងមានទិដ្ឋភាពណាខ្លះដែលអ្នកត្រូវចូលដែរឬទេ? អ្នករាល់គ្នាប្រហែលជាមិនយល់ពីចំណុចនេះឡើយ។ ទោះបីមនុស្សបានទទួលច្រកចូលខ្លះកាលពីអតីតកាលក៏ដោយ ក៏ពួកគេនៅខ្វះទិដ្ឋភាពជាច្រើន និងមិនអាចបំពេញតាមសេចក្តីត្រូវការរបស់ព្រះជាម្ចាស់នោះដែរ។ ឥឡូវ ព្រះជាម្ចាស់មានបន្ទូលជាច្រើន ដើម្បីដឹកនាំមនុស្សចូលទៅក្នុងយុគសម័យថ្មី។ ហេតុអ្វីបានជាមនុស្សតែងតែមានសញ្ញាណអំពីព្រះបន្ទូលព្រះជាម្ចាស់ និងកិច្ចការរបស់ទ្រង់? ការនេះបង្ហាញថា កាលពីមុន ពួកគេមិនទទួលបានសេចក្តីពិតទេ និងបង្ហាញទៀតថា ពួកគេគ្មានតថភាពនៃសេចក្តីពិតនោះឡើយ។ ទោះបីអ្នកអាចទទួលយកព្រះបន្ទូលព្រះជាម្ចាស់ នៅពេលអ្នកអានព្រះបន្ទូលទាំងនោះឥឡូវនេះបានក៏ដោយ ចុះហេតុអ្វីបានជានៅក្នុងជីវិតជាក់ស្ដែងរបស់អ្នក អ្នកមិនអាចអនុវត្តតាមសេចក្តីពិត ប៉ុន្តែផ្ទុយទៅវិញ បែរជាប្រព្រឹត្តបះបោរទាស់នឹងព្រះជាម្ចាស់ និងប្រឆាំងចំពោះទ្រង់ជានិច្ចទៅវិញ? ហេតុអ្វីបានជានៅពេលមានរឿងកើតឡើងចំពោះអ្នក អ្នកតែងតែមានគំនិតផ្ទាល់ខ្លួន និងប្រព្រឹត្តតាមអំពើចិត្តរបស់អ្នក ហើយមិនអាចស្ដាប់បង្គាប់ព្រះជាម្ចាស់បានដូច្នេះ? នោះព្រោះតែមានរឿងរ៉ាវខាងសាច់ឈាមច្រើនពេក និងមានរឿងរ៉ាវនៃឆន្ទៈផ្ទាល់ខ្លួននៅក្នុងអ្នក តែងតែគិតថា ផ្លូវរបស់អ្នកគឺជាផ្លូវត្រឹមត្រូវ។ អ្នករាល់គ្នាយល់ថា ខ្លួនអស្ចារ្យ នៅពេលស្ដាប់សេចក្តីអធិប្បាយមួយ និងគ្មានសញ្ញាណឡើយ ប៉ុន្តែនៅពេលមានរឿងកើតឡើងចំពោះអ្នក អ្នកចង់អនុវត្តសេចក្តីពិត ប៉ុន្តែអ្នកបាត់បង់ម្ចាស់ការ ហើយបញ្ហាដែលបះបោរនៅក្នុងអ្នកនោះ ក៏ផុសចេញមក។ ខ្ញុំនិយាយថា អ្នករាល់គ្នាបះបោរពេកហើយ ហើយបើអ្នករាល់គ្នាមិនជឿលើខ្ញុំទេ អ្នកអាចបន្តកត់ត្រាទុកបាន។ គ្រប់ពេលដែលអ្នកឮព្រះសូរសៀងព្រះជាម្ចាស់ ចូរកត់ត្រាទុកមើលថាមានសញ្ញាណអ្វីខ្លះផុសឡើងនៅក្នុងដួងចិត្តរបស់អ្នក ហើយមើលថាអ្នកមានគំនិតអ្វីខ្លះ បន្ទាប់មក ត្រូវជីកកកាយចេញនូវអ្វីៗដែលមាននៅក្នុងអ្នក ពិនិត្យពិច័យមើលអ្វីៗទាំងនោះ ប្រៀបធៀបវាជាមួយព្រះបន្ទូលព្រះជាម្ចាស់ ហើយពេលនោះ អ្នកនឹងដឹងថា អ្នកមានការបះបោរខ្លាំងកម្រិតណា។ ការអនុវត្តបែបនេះ គឺមានប្រយោជន៍សម្រាប់ច្រកចូលទៅក្នុងជីវិតរបស់អ្នក។ អ្នកត្រូវតែហ៊ានប្រឈមនឹងការពិត និងហ៊ានបើកសម្ដែងពីខ្លួនឯង។ កាលណាអ្នកហ៊ានបើកសម្ដែងពីខ្លួនឯង ការនេះសបញ្ជាក់ឱ្យឃើញថា អ្នកមានដួងចិត្តដែលទទួលយកសេចក្តីពិត ជាដួងចិត្តដែលលះបង់ចោលសញ្ញាណ និងចុះចូលចំពោះព្រះជាម្ចាស់។ អ្នកត្រូវតែបោះបង់ខ្លួនឯងចោល។ កុំចេះតែបះបោរទាស់នឹងព្រះជាម្ចាស់នោះឡើយ ដ្បិតនេះជាទង្វើខុសឆ្គង។ ការជឿព្រះជាម្ចាស់ តែមិនដឹងពីរបៀបស្ដាប់បង្គាប់ទ្រង់ គឺជាជំនឿឥតន័យ។ កាលណាអ្នកងាយស្រួលក្នុងការស្ដាប់បង្គាប់ព្រះជាម្ចាស់ នោះជាពេលដែលអ្នកនឹងមានសេចក្តីសុខសាន្ត និងអំណរនៅក្នុងដួងចិត្តរបស់អ្នក។ អ្នកនឹងមានសេចក្តីអំណរដ៏ធំ ក្រោយមក នៅពេលអ្នកអានព្រះបន្ទូលព្រះជាម្ចាស់ នោះអ្នកនឹងដឹងពីអ្វីដែលត្រូវនិយាយ នៅពេលអ្នកអធិស្ឋានទៅព្រះជាម្ចាស់ ហើយអ្នកនឹងរីកចម្រើនកាន់តែជិតស្និទ្ធជាមួយទ្រង់។ អ្នកដែលតែងតែបះបោរទាស់នឹងព្រះជាម្ចាស់ អ្នកនោះមិនដែលចង់អនុវត្តសេចក្តីពិតទេ ហើយនៅពេលពួកគេអានព្រះបន្ទូលព្រះជាម្ចាស់ ព្រះបន្ទូលទាំងនោះមិនជ្រួតជ្រាបចូលពួកគេឡើយ ដូច្នេះ តើដួងចិត្តពួកគេអាចមានសេចក្តីសុខសាន្ត និងអំណរម្ដេចកើតទៅ? នៅពេលមនុស្សជួបបញ្ហា សញ្ញាណ និងការស្រមើស្រមៃរបស់ពួកគេក៏ផុសឡើង ហើយពួកគេមិនអាចគេចចេញពីសញ្ញាណ និងការស្រមើស្រមៃទាំងនោះបានទេ។ ពេលនោះ អ្នកត្រូវតែសញ្ជឹងគិត និងឆ្លុះបញ្ចាំង ដោយគិតថា៖ «តើបញ្ហានេះកើតឡើងដោយរបៀបណា? តើសញ្ញាណបែបនេះផុសឡើងដោយរបៀបណា? តើវាមានប្រភពពីណា?» អ្នកត្រូវតែអធិស្ឋានទៅព្រះជាម្ចាស់ អានព្រះបន្ទូលព្រះជាម្ចាស់ មើលធ្លុះបញ្ហានេះ ហើយនៅពេលបញ្ហានេះត្រូវបានដោះស្រាយ អ្នកនឹងទទួលបានច្រកចូលទៅក្នុងជីវិត។ ប្រសិនបើអ្នកមិនដោះស្រាយបញ្ហាជាក់ស្ដែងទាំងនេះតាមបែបនេះទេ ហើយតែងតែជឿថា ការមានសញ្ញាណខ្លះ មិនមែនជារឿងធំដុំ ជឿថា សញ្ញាណទាំងនោះនឹងបាត់ទៅវិញដោយឯកឯងនៅពីរបីថ្ងៃបន្ទាប់ ហើយជឿទៀតថា នៅពេលសញ្ញាណទាំងនោះរលាយបាត់ទៅ ពេលនោះ វាមានន័យថា អ្នកនឹងគ្មានសញ្ញាណ អ្នកនឹងតែងតែគិតថា អ្នកគ្មានសញ្ញាណ ប៉ុន្តែតាមពិតទៅ នៅពេលសញ្ញាណបានផុសឡើង អ្នកបានមើលរំលង និងទុកវានៅម្ដុំ។ ពេលនោះ អ្នកមានអារម្មណ៍ថា វាមិនបង្កបញ្ហាឡើយ ហើយក្រោយមក អ្នកមិនទទួលស្គាល់ថា អ្នកមានសញ្ញាណណាមួយឡើយ។ តាមធម្មតា នៅពេលមនុស្សមិនឆ្លងកាត់ការលួសកាត់ និងការដោះស្រាយ នៅពេលពួកគេមិនប្រឈមនឹងស្ថានភាពលំបាកទេ នោះពួកគេគ្មានសញ្ញាណឡើយ ហើយក៏ភ្លេចថា ខ្លួនមានសញ្ញាណដែរ។ ពួកគេគិតថា ខ្លួនឯងអស្ចារ្យ គិតថា ពួកគេពិតជាគ្មានសញ្ញាណមែន។ ក៏ប៉ុន្តែ នៅពេលមានរឿងកើតឡើង សញ្ញាណក៏ផុសឡើង ហើយពួកគេប្រឆាំងនឹងព្រះជាម្ចាស់ ប៉ុន្តែមួយរយៈក្រោយមក សញ្ញាណក៏បាត់ទៅវិញ ហើយពួកគេភ្លេចអំពីរឿងនេះ។ ជាថ្មីម្ដងទៀត ពួកគេមានអារម្មណ៍ថា ពួកគេមានសភាពអស្ចារ្យ និងយល់ថា ពួកគេគ្មានសញ្ញាណអំពីព្រះជាម្ចាស់ឡើយ តើពួកគេមានបញ្ហាអ្វីដែរ? បញ្ហានោះគឺថា ពួកគេមិនយល់យ៉ាងពិតប្រាកដអំពីសេចក្តីពិត និងមិនបានដោះស្រាយសញ្ញាណរបស់ពួកគេដល់ប្រភពរបស់វាឡើយ។ នោះជាមូលហេតុដែលសញ្ញាណទាំងនេះចេះតែផុសឡើង រហូតដល់ពេលមួយមានបុគ្គលម្នាក់ប្រកបគ្នាយ៉ាងហ្មត់ចត់ជាមួយពួកគេអំពីសេចក្តីពិត ទើបក្រោយមក សញ្ញាណរបស់ពួកគេត្រូវបានដោះស្រាយយ៉ាងល្អ។ ពេលនិយាយដល់ការដោះស្រាយសញ្ញាណរបស់បុគ្គលម្នាក់ បើមិនស្វែងរកសេចក្តីពិតដោយស្មោះត្រង់ទេ នោះវានឹងគ្មានប្រយោជន៍ឡើយ ពោលគឺ ការគ្រាន់តែយល់ដឹងពីគោលលទ្ធិ គឺគ្មានន័យឡើយ។ អ្នកណាដែលមិនយល់ពីសេចក្តីពិត អ្នកនោះស្គាល់ខ្លួនបែបរាក់កំផែល និងមានដែនកំណត់ប៉ុណ្ណោះ។ ពេលខ្លះ នៅពេលសញ្ញាណនៅក្នុងពួកគេផុសឡើង ពួកគេមិនអាចឈ្វេងយល់ពីសញ្ញាណទាំងនោះឡើយ ហើយថែមទាំងមិនដឹងថានោះជាសញ្ញាណទៀតផង។ សញ្ញាណតូចមួយដែលមិនត្រូវបានដោះស្រាយ នឹងមិនធ្វើឱ្យពួកគេបង្កកំហុសនោះទេ ប៉ុន្តែសញ្ញាណធំដែលមិនត្រូវបានដោះស្រាយ នឹងធ្វើឱ្យពួកគេបង្កកំហុសភ្លាមៗបាន។ ដើម្បីស្គាល់ខ្លួនឯង ដំបូង អ្នកត្រូវតែដោះស្រាយសញ្ញាណ និងការស្រមើស្រមៃរបស់អ្នក ព្រមទាំងដោះស្រាយទស្សនៈខុសឆ្គងរបស់អ្នកដែលផុសឡើងជាញឹកញាប់។ ក្រោយមក ត្រូវដោះស្រាយរាល់និស្ស័យពុករលួយរបស់អ្នក ចាប់ពីនិស្ស័យបែបរាក់កំផែលទៅនិស្ស័យកាន់ស៊ីជម្រៅ កាន់តែស្មុគស្មាញ ហើយដោយធ្វើបែបនេះ បន្តិចម្ដងៗ អ្នកនឹងចូលទៅក្នុងតថភាពនៃសេចក្តីពិត។ ការស្គាល់ខ្លួនឯង ដំបូងឡើយត្រូវចាប់ផ្ដើមជាមួយនឹងការស្គាល់ពីសញ្ញាណ និងការស្រមើស្រមៃដែលមាននៅក្នុងអ្នក។ នៅពេលការយល់ដឹងរបស់អ្នកអំពីសេចក្តីពិតកាន់តែស៊ីជម្រៅ នោះអ្នកនឹងចាប់ផ្ដើមស្គាល់ខ្លួនឯងកាន់តែស៊ីជម្រៅដែរ។ នៅពេលនិយាយដល់ការស្គាល់ខ្លួនឯង អ្នកត្រូវតែមានភាពល្អិតល្អន់។ ប្រសិនបើអ្នកមិនដែលស្គាល់ខ្លួនឯងទេ នោះអ្នកនឹងមិនទទួលបានច្រកចូលទៅក្នុងជីវិតឡើយ។ ច្រកចូលទៅក្នុងជីវិតចាប់ផ្ដើមដោយការស្គាល់ខ្លួនឯង។ ប្រសិនបើអ្នកចង់ទទួលបានច្រកចូលទៅក្នុងជីវិត ពេលនោះ អ្នកត្រូវតែស្វែងរកសេចក្តីពិតដោយយកចិត្តទុកដាក់ យកឱកាសដោះស្រាយបញ្ហារបស់អ្នក និងមិនត្រូវបណ្ដោយឱ្យវារួចចេញទៅសូម្បីតែមួយឡើយ។ នៅពេលអ្នកបានកត់ត្រាសញ្ញាណរបស់អ្នក អ្នកត្រូវតែស្វែងរកសេចក្តីពិត បើកចិត្ត និងចូលរួមក្នុងការប្រកបគ្នា ហើយពិនិត្យពិច័យមើលសញ្ញាណទាំងនោះស្របតាមព្រះបន្ទូលព្រះជាម្ចាស់។ នៅពេលអ្នកយល់ពីសេចក្តីពិត សញ្ញាណទាំងនេះនឹងត្រូវបានដោះស្រាយទាំងស្រុងមិនខាន។ ប្រសិនបើអ្នកជួបបញ្ហាដដែលម្ដងទៀត រួចសញ្ញាណរបស់អ្នកផុសឡើងសាជាថ្មី ហើយដួងចិត្តរបស់អ្នកត្រូវបានគ្រប់គ្រងដោយសញ្ញាណទាំងនោះ ការនេះបង្ហាញថា អ្នកមិនបានយល់ពីសេចក្តីពិតយ៉ាងពិតប្រាកដឡើយ ប៉ុន្តែបង្ហាញថា អ្នកគ្រាន់តែយល់ពីគោលលទ្ធិប៉ុណ្ណោះ ដូច្នេះហើយទើបសញ្ញាណរបស់អ្នកនៅតែមានដដែល។ មានតែពេលដែលអ្នកចាប់ផ្ដើមស្គាល់ពីសេចក្តីពិតយ៉ាងពិតប្រាកដទេ ទើបសញ្ញាណរបស់អ្នករលាយបាត់ទាំងស្រុង ហើយទោះបីជាសញ្ញាណទាំងនោះផុសឡើងសាជាថ្មីទៅថ្ងៃអនាគតក៏ដោយ ក៏វានឹងត្រូវបានដោះស្រាយដោយងាយស្រួល ហើយអ្នកនឹងមិនស្ថិតនៅក្រោមការគ្រប់គ្រងរបស់វាដែរ នោះព្រោះតែអ្នកយល់ពីសេចក្តីពិត។ សូមប្រាប់ខ្ញុំមើល៍ តើការអនុវត្តការស្គាល់ខ្លួនឯង និងការចូលទៅក្នុងសេចក្តីពិតបែបនេះ ពិបាកដែរឬទេ? តើវាត្រូវខំប្រឹងខ្លាំងដែរឬទេ? វាត្រូវខំប្រឹងខ្លាំង! ប្រសិនបើការស្គាល់ខ្លួនឯងរបស់អ្នក គ្រាន់តែពាក់ព័ន្ធទៅនឹងការទទួលស្គាល់បែបតក់ក្រហល់នូវអ្វីៗដែលមិនបានគិតគូរល្អិតល្អន់ ប្រសិនបើអ្នកគ្រាន់តែនិយាយថា អ្នកក្រអឺតក្រទម និងរាប់ថាខ្លួនថាសុចរិត និយាយថា អ្នកបះបោរទាស់ និងរឹងទទឹងនឹងព្រះជាម្ចាស់ នោះមិនមែនជាចំណេះដឹងដ៏ពិតប្រាកដទេ ប៉ុន្តែវាគឺជាគោលលទ្ធិវិញទេ។ អ្នកត្រូវតែរួមបញ្ចូលការពិតទៅក្នុងការនេះ៖ អ្នកត្រូវតែបើកបង្ហាញនូវបញ្ហាណាខ្លះដែលនាំឱ្យអ្នកមានចេតនា និងទស្សនៈខុសឆ្គង ក៏ដូចជាមានយោបល់គ្មានហេតុផល ដើម្បីយកមកធ្វើការប្រកបគ្នា និងពិនិត្យពិច័យមើល។ មានតែបែបនេះទេ ទើបជាការស្គាល់ខ្លួនឯងយ៉ាងពិតប្រាកដ។ អ្នកមិនគួរទទួលបានការយល់ដឹងពីខ្លួនឯង ដោយផ្អែកលើសកម្មភាពរបស់អ្នកតែមួយមុខទេ។ អ្នកត្រូវតែយល់ចំណុចសំខាន់របស់វា ហើយដោះស្រាយដល់ឫសគល់នៃបញ្ហា។ កាលណាពេលវេលាបានកន្លងផុតទៅមួយរយៈ អ្នកត្រូវឆ្លុះបញ្ចាំងពីខ្លួនឯង ហើយពិនិត្យមើលថាមានបញ្ហាណាខ្លះដែលអ្នកបានដោះស្រាយរួច និងបញ្ហាណាខ្លះទៀតដែលនៅសេសសល់។ ដូច្នេះ អ្នកក៏ត្រូវស្វែងរកសេចក្ដីពិត ដើម្បីដោះស្រាយបញ្ហាទាំងនេះដែរ។ អ្នកមិនត្រូវអកម្ម អ្នកមិនត្រូវការឱ្យអ្នកដទៃមកលួងលោមអ្នក មកចាំជំរុញអ្នក ឬថែមទាំងដឹកច្រមុះអ្នកគ្រប់ពេលនោះទេ។ អ្នកត្រូវតែមានផ្លូវរបស់អ្នកផ្ទាល់សម្រាប់ច្រកចូលទៅក្នុងជីវិត។ អ្នកត្រូវតែពិនិត្យមើលខ្លួនឯងជាញឹកញាប់ ដើម្បីមើលថាតើមានចំណុចអ្វីខ្លះដែលអ្នកបាននិយាយ និងធ្វើ ដែលផ្ទុយទៅនឹងសេចក្តីពិត មើលថាតើអ្នកមានចេតនាខុសឆ្គងណាខ្លះ ហើយអ្នកបានបើកសម្ដែងនិស្ស័យពុករលួយអ្វីខ្លះ។ ប្រសិនបើអ្នកតែងតែអនុវត្ត និងចូលទៅក្នុងបែបនេះ បើអ្នកតម្រូវពីខ្លួនឯងបែបម៉ឺងម៉ាត់ នោះបន្តិចម្ដងៗ អ្នកនឹងអាចយល់ពីសេចក្តីពិត និងចូលទៅក្នុងជីវិតមិនខាន។ នៅពេលអ្នកយល់ពីសេចក្តីពិតបានយ៉ាងពិតប្រាកដ អ្នកនឹងឃើញថា តាមពិតទៅ អ្នកគ្មានអ្វីឡើយ។ ម្យ៉ាង អ្នកមាននិស្ស័យពុករលួយយ៉ាងធ្ងន់ធ្ងរ ហើយម្យ៉ាងទៀត អ្នកខ្វះខាតច្រើនណាស់ ហើយអ្នកមិនយល់ពីសេចក្តីពិតណាមួយឡើយ។ ប្រសិនបើនៅថ្ងៃណាមួយអ្នកមានការស្គាល់ខ្លួនឯងបែបនេះយ៉ាងពិតប្រាកដ នោះអ្នកនឹងលែងមានសមត្ថភាពក្រអឺតក្រទមទៀតហើយ ហើយនៅក្នុងរឿងរ៉ាវជាច្រើន អ្នកនឹងមានវិចារណញ្ញាណ និងមានសមត្ថភាពស្ដាប់បង្គាប់។ តើឥឡូវនេះ បញ្ហាគន្លឹះគឺជាអ្វីទៅ? តាមរយៈការប្រកបគ្នា និងការពិនិត្យពិច័យមើលសារជាតិនៃសញ្ញាណ មនុស្សចាប់ផ្ដើមយល់ពីមូលហេតុដែលនាំឱ្យពួកគេមានសញ្ញាណ ហើយពួកគេអាចដោះស្រាយសញ្ញាណខ្លះបាន ប៉ុន្តែការនេះមិនមានន័យថា ពួកគេអាចមើលឃើញយ៉ាងច្បាស់ពីសារជាតិនៃគ្រប់សញ្ញាណនោះទេ វាគ្រាន់តែមានន័យថា ពួកគេមានការស្គាល់ខ្លួនឯងខ្លះ ប៉ុន្តែចំណេះដឹងរបស់ពួកគេមិនទាន់ស៊ីជម្រៅគ្រប់គ្រាន់ ឬក៏ច្បាស់លាស់គ្រប់គ្រាន់នោះឡើយ។ ក្នុងន័យម្យ៉ាងទៀត ពួកគេនៅមិនទាន់មើលឃើញច្បាស់ពីធម្មជាតិ និងសារជាតិរបស់ខ្លួនឡើយ ក៏មិនទាន់មើលឃើញថា មាននិស្ស័យពុករលួយអ្វីខ្លះបានចាក់ឫសនៅក្នុងដួងចិត្តពួកគេនោះដែរ។ វាមានកម្រិតចំពោះចំនួនដែលមនុស្សម្នាក់អាចទទួលបានការស្គាល់ខ្លួនឯងនៅក្នុងរបៀបនេះ។ អ្នកខ្លះនិយាយថា៖ «ខ្ញុំដឹងថា និស្ស័យខ្ញុំគឺក្រអឺតក្រទមខ្លាំង តើនេះមិនមានន័យថា ខ្ញុំស្គាល់ខ្លួនឯងទេឬអី?» ចំណេះដឹងបែបនេះ គឺរាក់កំផែលពេកហើយ។ វាមិនអាចដោះស្រាយបញ្ហាបានទេ។ ប្រសិនបើអ្នកស្គាល់ខ្លួនឯងយ៉ាងពិតប្រាកដ ចុះហេតុអ្វីក៏អ្នកនៅតែស្វែងរកការរីកចម្រើនផ្ទាល់ខ្លួន? ហេតុអ្វីក៏អ្នកនៅតែស្រេកឃ្លានចង់បានឋានៈ និងកិត្តិយស? ការនេះមានន័យថា ធម្មជាតិក្រអឺតក្រទមរបស់អ្នកមិនទាន់ត្រូវបានកម្ចាត់ចោលនៅឡើយទេ។ ហេតុដូចនេះ ការផ្លាស់ប្ដូរត្រូវចាប់ផ្ដើមពីគំនិត និងទស្សនៈរបស់អ្នក ព្រមទាំងចេតនានៅពីក្រោយពាក្យសម្ដី និងទង្វើរបស់អ្នក។ តើអ្នករាល់គ្នាទទួលស្គាល់ដែរឬទេថា ភាគច្រើននៃពាក្យសម្ដីរបស់មនុស្ស មានភាពឈឺចាប់ និងពិសពុល ហើយមានសមាសភាពនៃភាពក្រអឺតក្រទមនៅក្នុងសំនៀងដែលពួកគេប្រើ? ពាក្យសម្ដីរបស់ពួកគេបង្កប់នូវចេតនា និងទស្សនៈផ្ទាល់ខ្លួន។ អស់អ្នកដែលមានការយល់ដឹងជ្រៅជ្រះ នឹងអាចឈ្វេងយល់ពីបញ្ហានេះបាន នៅពេលពួកគេស្ដាប់ឮ។ អ្នកខ្លះនិយាយស្ដីតាមរបៀបជាក់លាក់មួយ និងមានការបញ្ចេញមតិបែបជាក់លាក់ ភាគច្រើននៅពេលភាពក្រអឺតក្រទមរបស់ពួកគេមិនបង្ហូរចេញពីពួកគេ ប៉ុន្តែពួកគេមានឥរិយាបថខុសស្រឡះពីនេះ នៅពេលភាពក្រអឺតក្រទមរបស់ពួកគេត្រូវបានបើកសម្ដែងចេញ។ ពេលខ្លះ ពួកគេនឹងនិយាយជាហូរហែរអំពីគំនិតដែលស្ដាប់ទៅខ្ពង់ខ្ពស់របស់ខ្លួន ពេលខ្លះ ពួកគេនឹងបញ្ចេញចង្កូម និងក្រញ៉ាំរបស់ខ្លួន ហើយពើងទ្រូងឡើង។ ពួកគេគិតថា ពួកគេគឺជាស្ដេចនៃភ្នំ ហើយនៅក្នុងរឿងនេះ មុខមាត់ដ៏អាក្រក់របស់សាតាំង ត្រូវបានលាតត្រដាង។ មានចេតនា និងនិស្ស័យពុករលួយគ្រប់បែបយ៉ាងនៅក្នុងមនុស្សគ្រប់គ្នា។ ដូចមនុស្សមានកលល្បិចធ្មេចភ្នែក នៅពេលពួកគេនិយាយ និងក្រឡេកមើលអ្នកដទៃចេញពីចុងភ្នែករបស់ខ្លួនអ៊ីចឹង ពោលគឺ ទង្វើទាំងនេះមានលាក់បាំងនូវនិស្ស័យពុករលួយមួយ។ អ្នកខ្លះនិយាយស្ដីបែបបង្វែរដាន ហើយអ្នកដទៃនឹងមិនដែលដឹងពីអត្ថន័យដែលពួកគេនិយាយឡើយ។ នៅក្នុងពាក្យសម្ដីរបស់ពួកគេតែងតែមានអត្ថន័យបង្កប់ និងកលល្បិចជានិច្ច ប៉ុន្តែពីសម្បកក្រៅ ពួកគេមានចិត្តស្ងប់ និងនឹងធឹងខ្លាំងណាស់។ មនុស្សបែបនេះ បោកបញ្ឆោតកាន់តែខ្លាំង ហើយកាន់តែពិបាកក្នុងការទទួលយកសេចក្តីពិត។ មនុស្សបែបនេះពិបាកនឹងសង្រ្គោះណាស់។

កាលពីមុន នៅពេលមនុស្សជឿលើព្រះជាម្ចាស់ ពួកគេតែងតែស្កប់ចិត្តជាមួយនឹងការមានគ្រួសារដ៏សុខសាន្ត និងគ្រប់យ៉ាងដែលពួកគេធ្វើដំណើរការយ៉ាងរលូន ហើយពួកគេជឿថា ការនេះមានន័យថា ព្រះជាម្ចាស់ស្រឡាញ់ពួកគេយ៉ាងពិតប្រាកដ និងគាប់ព្រះហឫទ័យជាមួយពួកគេ។ ប្រសិនបើអ្នកគ្រាន់តែស្កប់ចិត្តជាមួយរឿងទាំងនេះ នោះអ្នកនឹងមិនដែលដើរលើផ្លូវនៃការដេញតាមសេចក្តីពិតទេ។ កុំស្កប់ចិត្តជាមួយនឹងជីវិតរបស់អ្នកដែលដំណើរការល្អ ឬរលូនពីខាងក្រៅនោះឡើយ ដ្បិតរបស់ពីខាងក្រៅទាំងនេះមិនសំខាន់នោះទេ។ សេចក្តីសង្រ្គោះរបស់ព្រះជាម្ចាស់សម្រាប់មនុស្សនាពេលសព្វថ្ងៃ ពាក់ព័ន្ធនឹងការបន្សុទ្ធ និងការផ្លាស់ប្ដូរអ្វីៗដែលកប់ជ្រៅនៅក្នុងមនុស្ស ដែលទាក់ទងនឹងសាតាំង ដោយជីករំលើងដល់ឫស ហើយលាតត្រដាងអ្វីៗទាំងនោះតាមរយៈសារជាតិ និងធម្មជាតិរបស់មនុស្ស។ ហេតុអ្វីបានជាព្រះជាម្ចាស់តែងតែពិនិត្យពិច័យមើលទស្សនៈ និងចេតនារបស់មនុស្ស? នោះព្រោះតែធម្មជាតិរបស់មនុស្សត្រូវបានចាក់ឫសយ៉ាងជ្រៅ។ ព្រះជាម្ចាស់មិនទតមើលថា អ្នកប្រព្រឹត្តបែបណា មានរូបរាងយ៉ាងណា មានកម្ពស់ប៉ុនណានោះទេ ហើយទ្រង់ក៏មិនទតមើលថា អ្នកមានគ្រួសារបែបណា ឬក៏ថាតើអ្នកមានការងារឬអត់នោះដែរ ពោលគឺ ព្រះជាម្ចាស់មិនទតមើលចំណុចទាំងនេះទេ។ ចំណុចគន្លឹះដែលព្រះជាម្ចាស់ទតមើល គឺជាសារជាតិរបស់អ្នក ដើម្បីដោះស្រាយបញ្ហារបស់អ្នករហូតដល់សារជាតិ និងឫសគល់តែម្ដង។ ហេតុដូចនេះ កុំស្កប់ចិត្តត្រឹមជាមួយគ្រួសារសុខសាន្ត និងអ្វីគ្រប់យ៉ាងដែលដំណើរការយ៉ាងរលូន ដោយគិតថា ពេលនោះ ព្រះជាម្ចាស់កំពុងប្រទានពរអ្នកនោះឡើយ ពោលគឺ នេះជាទស្សនៈខុសឆ្គងហើយ។ កុំដេញតាមរបស់ខាងក្រៅទាំងនេះឡើយ ក៏កុំបណ្តោយខ្លួនឱ្យជាប់ជំពាក់នឹងរបស់ទាំងនេះដែរ។ ប្រសិនបើអ្នកស្កប់ចិត្តជាមួយនឹងរបស់ទាំងនេះ នោះវាបង្ហាញថា គោលដៅដែលអ្នកកំពុងតែដេញតាមនៅក្នុងជំនឿរបស់អ្នកលើព្រះជាម្ចាស់ គឺទាបពេកហើយ ហើយអ្នកកំពុងតែឃ្លាតនៅឆ្ងាយពីអ្វីដែលព្រះជាម្ចាស់តម្រូវហើយ។ អ្នកត្រូវតែផ្តោតលើការផ្លាស់ប្ដូរនិស្ស័យ ដោយចាប់ផ្ដើមជាមួយនឹងនិស្ស័យ និងភាពជាមនុស្សរបស់អ្នក ក៏ដូចជាចេតនារបស់អ្នក និងទស្សនៈដែលអ្នកមាននៅក្នុងជំនឿរបស់អ្នកលើព្រះជាម្ចាស់។ បែបនេះ នៅពេលអ្នកទាក់ទងជាមួយមនុស្ស ដែលទើបតែចាប់ផ្ដើមជឿលើព្រះជាម្ចាស់ ឬដែលមិនទាន់ទទួលយកទ្រង់ នោះតាមរយៈរូបរាងរបស់អ្នក ពួកគេនឹងអាចមើលឃើញថា អ្នកបានឆ្លងកាត់ការផ្លាស់ប្ដូរ និងឃើញទៀតថា អ្វីដែលអ្នកដេញតាមនេះ ពិតជាខុសប្លែកពីគេ។ ពួកគេនិយាយថា៖ «នៅក្នុងជំនឿរបស់យើងលើព្រះជាម្ចាស់ យើងដេញតាមការរកលុយឱ្យបានច្រើន ដេញតាមឋានៈ ចង់ឱ្យកូនៗរបស់យើងចូលរៀននៅមហាវិទ្យាល័យ និងឱ្យកូនស្រីៗរបស់យើងរកបានដៃគូដ៏សមរម្យមួយ។ ហេតុអ្វីបានជាអ្នកមិនដេញតាមរឿងទាំងនេះ? អ្នកមើលទៅកាន់អ្វីៗទាំងនេះហាក់ដូចជាលាមក និងគ្មានតម្លៃសោះឡើយ។ អ៊ីចឹង តើអ្នកជឿលើព្រះជាម្ចាស់ដូចម្ដេចទៅ?» ពេលនោះ អ្នកប្រកបគ្នាជាមួយពួកគេអំពីបទពិសោធរបស់អ្នក អំពីនិស្ស័យពុករលួយអ្វីខ្លះដែលអ្នកមាន អំពីរបៀបដែលព្រះជាម្ចាស់លួសកាត់ និងដោះស្រាយជាមួយអ្នក អំពីរបៀបវាយផ្ចាល និងជំនុំជម្រះអ្នក អំពីរបៀបដែលអ្នកឆ្លុះបញ្ចាំងពីខ្លួនឯង និងយល់ដឹងអំពីអ្វីៗ ព្រមទាំងអំពីរបៀបដែលអ្នកប្រែចិត្ត និងផ្លាស់ប្ដូរ។ នៅពេលមនុស្សជួបអ្នក ពួកគេនឹងយល់ថា ការប្រកបគ្នារបស់អ្នកមានភាពជាក់ស្ដែងខ្លាំងបែបណា យល់ថា ការប្រកបគ្នានេះផ្ដល់នូវអ្វីម្យ៉ាងដល់ពួកគេ និងមានប្រយោជន៍សម្រាប់ពួកគេ ហើយពួកគេយល់ទៀតថា អ្នកមិនត្រឹមតែផ្ដល់សេចក្តីអធិប្បាយបែបរាក់កំផែល ដើម្បីជំរុញ និងដាស់តឿនមនុស្សប៉ុណ្ណោះ ប៉ុន្តែអ្នកក៏អាចនិយាយអំពីច្រកចូលទៅក្នុងជីវិត និងការស្គាល់ខ្លួនឯងផងដែរ ហើយការនេះនឹងសបញ្ជាក់ឱ្យឃើញថា អ្នកពិតជាបុគ្គលម្នាក់នៅយុគសម័យថ្មី ពិតជាមនុស្សថ្មីម្នាក់យ៉ាងប្រាកដមែន។ សព្វថ្ងៃនេះ អ្នកខ្លះនៅកំពុងនិយាយរឿងរ៉ាវកាលពីអតីតកាលថា៖ «ខ្ញុំធ្លាប់ជឿលើព្រះអម្ចាស់យេស៊ូវ ហើយនៅគ្រប់ទីកន្លែងដែលខ្ញុំធ្វើការ ព្រះវិញ្ញាណបរិសុទ្ធបានធ្វើការអស្ចារ្យ។ នៅពេលខ្ញុំផ្សាយដំណឹងល្អ មនុស្សជាច្រើនយល់ព្រមស្ដាប់ខ្ញុំ ហើយមិនថាខ្ញុំអធិស្ឋានឱ្យអ្នកណាទេ អ្នកនោះបានប្រសើរឡើងយ៉ាងឆាប់រហ័ស...»។ ពួកគេនៅតែនិយាយដដែលៗអំពីរឿងទាំងនេះ ហើយរឿងនេះហួសសម័យហើយ! អ្នករាល់គ្នាគួរតែចំណាយពេលវេលាឱ្យច្រើនជាងមុន ក្នុងការនិយាយអំពីរឿងសំខាន់ៗទាំងនោះ ដែលពាក់ព័ន្ធនឹងច្រកចូលទៅក្នុងជីវិត ដូចជា ការធ្វើការប្រកបគ្នាអំពីសេចក្ដីពិត ច្រកចូលទៅក្នុងជីវិត ការផ្លាស់ប្ដូរនៅក្នុងនិស្ស័យ និងការស្គាល់ខ្លួនឯង។ ចូរកុំនិយាយអំពីបញ្ហាដែលមិនពាក់ព័ន្ធនឹងសេចក្ដីពិតឡើយ។ បើអ្នករាល់គ្នាអនុវត្តបែបនេះជាញឹកញាប់ នោះអ្នកនឹងទទួលបានតថភាពនៃសេចក្ដីពិតមួយចំនួន។ ផ្អែកលើកម្ពស់បច្ចុប្បន្នរបស់អ្នករាល់គ្នា អ្នកមិនអាចធ្វើកិច្ចការដែលផ្ដល់ជីវិត ឬប្រើប្រាស់សេចក្ដីពិតក្នុងការដោះស្រាយបញ្ហាឡើយ។ គ្រប់យ៉ាងដែលអ្នកអាចធ្វើបានគឺលួងលោម និងដាស់តឿនមនុស្ស ដោយនិយាយថា «មិនត្រូវមិនស្ដាប់បង្គាប់ ឬតតាំងនឹងព្រះជាម្ចាស់ឡើយ។ ដោយសារភាវៈរបស់ពួកយើងពុករលួយពេក នោះព្រះជាម្ចាស់នៅតែសង្គ្រោះពួកយើង ដូច្នេះ ពួកយើងគួរតែពិចារណាអំពីព្រះបន្ទូលរបស់ទ្រង់ និងចុះចូលចំពោះទ្រង់»។ បន្ទាប់ពីស្ដាប់ឮការនិយាយនេះ មនុស្សយល់ពីគោលលទ្ធិ ប៉ុន្តែពួកគេនៅតែខ្វះថាមពល និងមិនស្គាល់ពីរបៀបក្នុងការអនុវត្ត ឬទទួលយកបទពិសោធន៍អំពីព្រះបន្ទូលរបស់ព្រះជាម្ចាស់ឡើយ។ នេះបញ្ជាក់ថា ក្នុងនាមជាអ្នកដឹកនាំនិងអ្នកធ្វើកិច្ចការ អ្នករាល់គ្នាក៏មិនមានតថភាពនៃសេចក្ដីពិតដែរ។ បើអ្នកផ្ទាល់មិនសម្រេចបាននូវច្រកចូល នោះតើអ្នកអាចផ្ដល់ដល់អ្នកដទៃដោយរបៀបណា? អ្នកមិនអាចទៅដល់ឫសគល់នៃការលំបាក និងនិស្ស័យពុករលួយរបស់មនុស្សដទៃបានឡើយ អ្នកមិនអាចយល់ពីអ្វីជាគន្លឹះឡើយ ដ្បិតអ្នករាល់គ្នានៅតែមិនស្គាល់ខ្លួនឯងដដែល។ ដូច្នេះហើយ ការផ្គត់ផ្គង់ដល់ជីវិតនៅក្នុងកិច្ចការរបស់អ្នករាល់គ្នាក្នុងពួកជំនុំ គឺហួសពីការយល់ដឹងរបស់អ្នករាល់គ្នា ហើយមានតែតាមរយការដាស់តឿនមនុស្ស ដោយប្រាប់ពួកគេឱ្យធ្វើជាមនុស្សល្អ និងស្ដាប់បង្គាប់ដោយអស់ពីចិត្តប៉ុណ្ណោះ ដ្បិតអ្នករាល់គ្នាមិនអាចដោះស្រាយបញ្ហាជាក់ស្ដែងបានទេ។ នេះជាភស្ដុតាងគ្រប់គ្រាន់បង្ហាញថា អ្នករាល់គ្នាមិនបានយល់យ៉ាងពិតប្រាកដពីសេចក្ដីពិត ឬមិនសម្រេចបានច្រកចូលទៅក្នុងជីវិតណាមួយឡើយ។ អ្នករាល់គ្នាភាគច្រើនគ្រាន់តែស្គាល់ពីរបៀបក្នុងការអធិប្បាយគោលលទ្ធិខាងវិញ្ញាណ និងទ្រឹស្ដីទេវវិទ្យាដែលឥតខ្លឹមសារប៉ុណ្ណោះ ប៉ុន្តែអ្នកមិនអាចផ្ដល់ជីវិតបានឡើយ។ ដូច្នេះហើយ អ្នករាល់គ្នាមានកម្ពស់តូចពេក។ នៅមិនទាន់មានការផ្លាស់ប្ដូរនៅឡើយទេ នៅក្នុងទស្សនៈរបស់អ្នកអំពីសេចក្ដីជំនឿលើព្រះជាម្ចាស់។ ការយល់ដឹង និងចេតនារបស់អ្នកនៅដដែល។ តើអ្នកនឹងមានដំណោះស្រាយផ្ដល់ជូនឱ្យអ្នកដទៃធ្វើការផ្លាស់ប្ដូរ ក្នុងពេលដែលខ្លួនអ្នកផ្ទាល់មិនបានដោះស្រាយបញ្ហារបស់ខ្លួនដែរឬទេ? តើអ្នកនឹងអាចផ្គត់ផ្គង់ដល់អ្នកដទៃដែរឬទេ? តើអ្នកនឹងអាចដោះស្រាយបញ្ហារបស់ពួកគេបានដែរឬទេ? តាមរយៈការស្នើសុំឱ្យពួកគេធ្វើការផ្លាស់ប្ដូរ តើអ្នកអាចសម្រេចបានលទ្ធផលអ្វីខ្លះ បើអ្នកមិនអាចធ្វើកិច្ចការណាមួយបានផងនោះ? ប្រសិនបើគ្រប់យ៉ាងដែលអ្នកអាចធ្វើបាន គឺបានត្រឹមតែអធិប្បាយពាក្យនៃគោលលទ្ធិ ដើម្បីបង្រៀន និងដាស់តឿនមនុស្ស តើអ្នកអាចជួយឱ្យអ្នកដទៃយល់ពីសេចក្តីពិតបានដែរឬទេ? ប្រសិនបើអ្នកគ្មានការយល់ដឹងពិតប្រាកដអំពីកិច្ចការរបស់ព្រះជាម្ចាស់ដោយខ្លួនឯងផង តើរាស្ត្ររើសតាំងរបស់ព្រះជាម្ចាស់នឹងអាចយល់ពីកិច្ចការរបស់ព្រះជាម្ចាស់ តាមរយៈការស្ដាប់ការប្រកបគ្នារបស់អ្នកដែរឬទេ? តើអ្នកនឹងជួយឱ្យរាស្ត្ររើសតាំងរបស់ព្រះជាម្ចាស់បំពេញភារកិច្ចរបស់គេបានល្អដោយរបៀបណា ក្នុងពេលដែលខ្លួនអ្នកផ្ទាល់បំពេញភារកិច្ចដោយគ្មានគោលការណ៍ផងនោះ? តើពួកគេនឹងប្រមូលថាមពលក្នុងការដើរតាមព្រះជាម្ចាស់បានដោយរបៀបណា? អស់អ្នកដែលប្រព្រឹត្តក្នុងនាមជាអ្នកដឹកនាំ និងអ្នកធ្វើការ អ្នកនោះគួរតែយល់ដឹង និងក្ដាប់ឱ្យបាននូវសភាពរបស់មនុស្សខុសៗគ្នាទាំងអស់នៅក្នុងពួកជំនុំ ដែលក្នុងចំណោមអ្នកទាំងនោះ អ្នកខ្លះមានបទពិសោធ និងការយល់ដឹងអំពីព្រះបន្ទូលព្រះជាម្ចាស់ និងអំពីកិច្ចការរបស់ព្រះជាម្ចាស់ ហើយអ្នកខ្លះទៀតមានការស្គាល់ខ្លួនឯង និងប្រែចិត្តយ៉ាងពិតប្រាកដ។ អ្នកដឹកនាំ និងអ្នកធ្វើការទាំងឡាយណាដែលអាចក្ដាប់បានចំណុចទាំងនេះ អ្នកទាំងនោះនឹងអាចបំពេញកិច្ចការបានជាក់ស្ដែងខ្លះ។ ប្រសិនបើមនុស្សដែលអ្នកធ្វើការជាមួយនៅក្នុងភារកិច្ច មានលក្ខណៈដូចអ្នក ដែលបង្រៀនអ្នកដទៃដោយគ្មានការស្គាល់ខ្លួនឯងទាល់តែសោះ ពេលនោះ វាសបញ្ជាក់ឱ្យឃើញថា អ្នកគ្មានតថភាពនៃសេចក្តីពិត អ្នកមិនស្គាល់ខ្លួនឯង ហើយនៅរវាងអ្នក ក៏គ្មានភាពខុសប្លែកអ្វីដែរ។ តើអ្នករាល់គ្នាធ្លាប់ពិចារណាអំពីចំណុចទាំងនេះពីមុនមកទេ? អ្នករាល់គ្នាគ្រាន់តែដឹងថា៖ «គេបានប្រគល់អំណាចឱ្យខ្ញុំនៅទីនេះ ដូច្នេះ ខ្ញុំមានឋានៈ ខ្ញុំជាមន្ត្រីម្នាក់នៅក្នុងពួកជំនុំ ហើយឥឡូវ ខ្ញុំមានកន្លែងមួយដែលខ្ញុំអាចបង្រៀនអ្នកដទៃបាន»។ អ្នកផ្តោតលើឋានៈ និងកិត្យានុភាពតែប៉ុណ្ណោះ អ្នកផ្តោតលើរបៀបបង្រៀនអ្នកដទៃ និងផ្ដល់សេចក្តីអធិប្បាយ ផ្តោតលើអ្វីដែលត្រូវបង្រៀន ដើម្បីឱ្យអ្នកដទៃស្ដាប់អ្នក ដើម្បីឱ្យអ្នកមានឥទ្ធិពលលើពួកជំនុំជាច្រើន និងទទួលបានកិត្យានុភាពខ្ពស់ ព្រមទាំងកសាងតំណែងរបស់អ្នកឱ្យបានរឹងមាំ។ ការផ្តោតលើតែចំណុចទាំងនេះ សបញ្ជាក់ឱ្យឃើញថា អ្នកបានវង្វេងហើយ។ ការចូលទៅក្នុងយុគសម័យថ្មីចេញពីយុគសម័យចាស់ មិនត្រឹមតែមានន័យថា របៀបនៃការប្រព្រឹត្ត និងការនិយាយស្ដីរបស់មនុស្សមានការផ្លាស់ប្ដូរប៉ុណ្ណោះទេ ប៉ុន្តែក៏តម្រូវឱ្យពួកគេមានច្រកចូលកាន់តែខ្ពស់ បង់ថ្លៃកាន់តែច្រើន អាចលះបង់សាច់ឈាមរបស់ខ្លួនតែម្ដងជាសូរេច អាចលះបង់ចំណង់ចំណូលចិត្តខាងសាច់ឈាម ដេញតាមសេចក្តីពិតតែមួយទុកជាជីវិតរបស់ខ្លួន និងរស់នៅតាមលក្ខណៈជាមនុស្សពិតប្រាកដផងដែរ។ មានតែបែបនេះទេ ទើបពួកគេអាចឆ្លងកាត់នូវការផ្លាស់ប្ដូរដ៏ហ្មត់ចត់មួយបានយ៉ាងពិតប្រាកដ។ ដើម្បីធ្វើកិច្ចការថ្មី ព្រះជាម្ចាស់ត្រូវតែបង្កើតការទាមទារថ្មីចំពោះមនុស្ស ហើយតាមរយៈការប្រកាន់ខ្ជាប់តាមសញ្ញាណចាស់បុរាណទាំងនោះ មនុស្សមានតែពន្យឺតដំណើរការវិញទេ។ អ្នកខ្លះមានសេចក្តីជំនឿបែបងងឹតងងល់លើព្រះគម្ពីរ ហើយមិនដែលប្រាសចាកចេញពីព្រះគម្ពីរឡើយ ដោយធ្វើបែបនេះ តើពួកគេអាចទទួលបានជីវិត និងការស្គាល់ព្រះជាម្ចាស់បានដែរឬទេ? អត់ទេ គឺមិនអាចទេ។ អស់រយៈពេលជាច្រើនជំនាន់ ពួកផារិស៊ីអានព្រះគម្ពីរ រហូតដល់ចុងក្រោយពួកគេបានឆ្កាងព្រះអម្ចាស់យេស៊ូវ ដែលបានកំពុងតែសម្ដែងចេញសេចក្តីពិត តើហេតុការណ៍នេះអាចកើតឡើងម្ដេចកើតទៅ? ប្រសិនបើពួកគេបានយល់យ៉ាងពិតប្រាកដអំពីព្រះគម្ពីរ នោះពួកគេគួរតែបានស្គាល់ព្រះជាម្ចាស់ ហើយនៅពេលព្រះអម្ចាស់យេស៊ូវបានយាងមក ពួកគេគួរតែបានស្វាគមន៍ទ្រង់ និងមិនថ្កោលទោសទ្រង់ឡើយ។ នៅមានមនុស្សជាច្រើនទៀតដែលមិនអាចយល់ដឹងពីបញ្ហានេះ។ នៅក្នុងដួងចិត្តរបស់ពួកគេ ពួកគេតែងតែគិតថា មិនថាព្រះជាម្ចាស់បញ្ចេញព្រះសូរសៀងជាច្រើនបែបណានាពេលសព្វថ្ងៃនោះទេ ក៏ពួកគេត្រូវតែបន្តអានព្រះគម្ពីរដដែល ហើយមិនត្រូវប្រាសចាកចេញពីព្រះគម្ពីរឡើយ។ នេះមានន័យថា ចុងក្រោយ ពួកគេអាចចងចាំបានច្រើននូវសេចក្តីដែលបានចែងនៅក្នុងព្រះគម្ពីរ ប៉ុន្តែពួកគេមិនយល់ពីសេចក្តីពិតដែលព្រះជាម្ចាស់សម្ដែងចេញនាពេលសព្វថ្ងៃ ឬយកសេចក្តីពិតទាំងនោះទៅអនុវត្តបានឡើយ។ ពួកគេមិនបានធ្វើបន្ទាល់ជាក់ស្ដែងអំពីបទពិសោធរបស់ពួកគេសោះឡើយ ហើយនៅទីបំផុត ពួកគេត្រូវបានផាត់ចោល។ តើនេះមិនមែនជារឿងគួរឱ្យអាម៉ាស់ទេឬអី? តាមពិតទៅ សព្វថ្ងៃនេះ មនុស្សជាច្រើននៅបន្តអានព្រះគម្ពីរជាញឹកញាប់ដដែល ប៉ុន្តែពួកគេអានព្រះបន្ទូលព្រះជាម្ចាស់តិចតួចណាស់ តើការធ្វើនេះជារឿងឆ្លាត ឬក៏ជារឿងល្ងីល្ងើ? កាលពីមុន នៅពេលពួកគេបានជឿព្រះអម្ចាស់ មនុស្សបានជឿថា សេចក្តីក្លៀវក្លាដ៏អស្ចារ្យ គឺជាជីវិតដ៏អស្ចារ្យ និងសេចក្តីជំនឿដ៏ល្អ។ សព្វថ្ងៃនេះ នៅពេលនិយាយបែបនេះដោយមានតែសេចក្តីក្លៀវក្លាតែម្យ៉ាង តែគ្មានការផ្លាស់ប្ដូរនិស្ស័យទេ នោះគេនឹងមិនទទួលបានការសរសើរពីព្រះជាម្ចាស់ឡើយ អ្នកខ្លះតែងតែគិតថា ព្រះជាម្ចាស់ប្រព្រឹត្តចំពោះមនុស្សបែបនេះដោយអយុត្តិធម៌។ ខ្ញុំបានដោះស្រាយជាមួយមនុស្សខ្លះដែលមានតែសេចក្តីក្លៀវក្លា តែគ្មានការផ្លាស់ប្ដូរនិស្ស័យកាលពីមុន ហើយអ្នកខ្លះដែលគិតថាព្រះជាម្ចាស់ប្រព្រឹត្តដោយយុត្តិធម៌ មិនទទួលយកទេ ហើយថែមទាំងការពារមនុស្សបែបនេះទៀតផងថា៖ «ពួកគេបានជឿលើព្រះជាម្ចាស់អស់រយៈពេលជាច្រើនឆ្នាំហើយ។ ពួកគេបានលះបង់ និងរងទុក្ខយ៉ាងច្រើន ហើយពួកគេបានខំប្រឹងធ្វើការ ទោះបីជាពួកគេមិនបានចូលរួមចំណែកអ្វីក៏ដោយ។ តើព្រះអង្គអាចប្រព្រឹត្តចំពោះពួកគេបែបនេះម្ដេចកើតទៅ?» អ្នកខ្លះមិនអាចកែតម្រូវទស្សនៈរបស់ខ្លួនបានទេ។ តើវាពិបាកយល់ឬ? មនុស្សមើលពីរបៀបដែលអ្នកដទៃធ្វើកិច្ចការពីសម្បកក្រៅ រីឯព្រះជាម្ចាស់វិញ ព្រះអង្គទតមើលសារជាតិរបស់ពួកគេ ហើយនេះគឺជាអ្វីមួយខុសគ្នាស្រឡះ។ អ្នកមើលឃើញថា ពីសម្បកក្រៅ បុគ្គលម្នាក់ហាក់ជឿព្រះជាម្ចាស់ស៊ប់ ឃើញពួកគេចេះនិយាយស្ដីបានល្អ ហើយអាចរត់ចុះឡើង និងលះបង់បានច្រើនកម្រិតណា។ ចុះម្ដេចក៏អ្នកមិននិយាយថា ពួកគេកំពុងមានសញ្ញាណចំនួនប៉ុន្មាន ឬក៏ពួកគេរាប់ខ្លួនឯងថាសុចរិត និងក្រអឺតក្រទមបែបណាផង? ហេតុអ្វីបានជាអ្នកមើលមិនឃើញរឿងទាំងនេះ? នោះជាមូលហេតុដែលខ្ញុំមានបន្ទូលថា ទស្សនៈរបស់អ្នករាល់គ្នានៅចាស់គំរឹល និងហួសសម័យពេកហើយ។ សព្វថ្ងៃនេះ ព្រះជាម្ចាស់មិនទតមើលតម្លៃដែលមនុស្សលះបង់ពីសម្បកក្រៅទេ។ ព្រះអង្គមិនមានបន្ទូលពីតម្លៃដែលត្រូវបានលះបង់ ឬមានបន្ទូលពីដើមទុនរបស់អ្នក ព្រមទាំងចំនួនដែលអ្នកបានរងទុក្ខនោះឡើយ ពោលគឺ ព្រះអង្គទតមើលសារជាតិរបស់អ្នក។ នៅយុគសម័យមុន ដើម្បីប្រើមនុស្សបាន តើមានគោលការណ៍អ្វីខ្លះ? អ្នកណាដែលមានសេចក្តីក្លៀវក្លាខ្លាំង អ្នកណាដែលអាចរត់ចុះឡើងលះបង់ខ្លួន អ្នកណាដែលបានជឿព្រះជាម្ចាស់យូរជាងគេបំផុត និងអ្នកណាដែលមានវ័យចាស់បំផុត ហើយមិនទាន់រៀបការ ពោលគឺ អ្នកណាដែលបំពេញតាមសេចក្តីពណ៌នានេះបានកាន់តែច្រើន អ្នកនោះកាន់តែមានកិត្យានុភាព និងកាន់តែអាចក្លាយជាអ្នកដឹកនាំ។ ចំណុចទាំងនេះលែងសំខាន់ទៀតហើយ។ អ្វីដែលសំខាន់ គឺជាសារជាតិរបស់មនុស្ស ព្រោះថាគន្លឹះចំពោះការជឿលើព្រះជាម្ចាស់ គឺជាសារជាតិរបស់មនុស្ស មិនថាពួកគេអាចថ្វាយបង្គំព្រះជាម្ចាស់ និងថាតើពួកគេអាចទទួលយកកិច្ចការថ្មីរបស់ព្រះជាម្ចាស់បានឬអត់នោះទេ។ បើសិនជាសព្វថ្ងៃនេះ ព្រះជាម្ចាស់បានយាងមកនៅក្នុងសាច់ឈាម អ្នកមិនស្គាល់ទ្រង់ តើការនេះអាចប្រាប់អ្វីខ្លះអំពីសារជាតិរបស់អ្នក? តើនេះមិនមែនជាសារជាតិរបស់អ្នកដែលទាស់ទទឹងនឹងព្រះជាម្ចាស់ទេឬអី? ការនេះអាស្រ័យលើថាតើអ្នកមានទស្សនៈ និងចេតនាស្របតាមព្រះជាម្ចាស់ឬអត់។ ប្រសិនបើអ្នកអាចទទួលយកផ្លូវពិត ហើយលះបង់ចោលចេតនា និងសញ្ញាណពីអតីតកាលរបស់អ្នក នោះមនុស្សបែបអ្នកនេះ នឹងត្រូវព្រះជាម្ចាស់ទទួលយក និងប្រទានពរមិនខាន។ ចំពោះរបៀបដែលព្រះជាម្ចាស់ប្រើមនុស្សនៅក្នុងកិច្ចការរបស់ទ្រង់ គឺមានគោលការណ៍របស់វា។ ព្រះអង្គមិនទតមើលដើមទុនរបស់អ្នក មើលប្រវត្តិគ្រួសារ កិត្យានុភាព ឬឋានៈរបស់អ្នកឡើយ។ ព្រះអង្គមិនប្រើអ្នកណាដែលទាស់ទទឹងនឹងទ្រង់ទេ តើការនេះនឹងមិនពន្យារពេលកិច្ចការរបស់ទ្រង់ទៅហើយទេឬអី? មនុស្សតែងតែនិយាយអំពីដើមទុនរបស់ពួកគេ ដែលក្រអឺតក្រទមហួសខ្នាត ពោលគឺ ពួកគេជាអារក្ស! យើងមិននិយាយអំពីអ្វីៗ ដូចជា តង្វាយ ការលះបង់ខ្លួន ដើមទុន និងកិត្យានុភាពឡើយ ដ្បិតការនិយាយអំពីរឿងទាំងនេះ គឺជារឿងឥតប្រយោជន៍! អ្នកណាដែលស្មោះត្រង់បំផុតចំពោះព្រះជាម្ចាស់ និងព្រមស្ដាប់បង្គាប់បំផុតចំពោះព្រះជាម្ចាស់ អ្នកនោះនឹងមានតថភាពនៃសេចក្តីពិត ហើយយើងពេញចិត្តនឹងមនុស្សបែបនេះ។ តើមានប្រយោជន៍ទេក្នុងការពិនិត្យមើលចំណុចខាងក្រៅ? ចំណុចខ្លះអាចផ្លាស់ប្ដូរពីខាងក្រៅសម្រាប់មនុស្សម្នាក់ ប៉ុន្តែមានរឿងជាច្រើននៅក្នុងធម្មជាតិរបស់ពួកគេ នឹងមិនត្រូវបានផ្លាស់ប្ដូរឡើយ ហើយនៅពេលណាមួយ ចំណុចទាំងនោះនឹងផុសចេញមិនខាន។ នេះជាមូលហេតុដែលអ្នកត្រូវដឹងអំពីចំណុចទាំងនេះ ហើយត្រូវលាតត្រដាងវាចេញ។ មានរឿងជាច្រើននៅក្នុងធម្មជាតិរបស់មនុស្ស! ពិតមែនហើយ ធម្មជាតិរបស់មនុស្ស គឺក្រអឺតក្រទម រាប់ខ្លួនឯងថាសុចរិត និងបះបោរ ហើយធម្មជាតិទាំងនេះ គឺជាបញ្ហាដ៏ធំបំផុត និងចាក់ឫសជ្រៅបំផុត។ ក្រៅពីនេះ ក៏មាននិស្ស័យពុករលួយជាច្រើននៅក្នុងមនុស្សផងដែរ។ ហេតុដូចនេះ ការស្គាល់ខ្លួនឯងមិនមែនជារឿងសាមញ្ញនោះទេ។ អ្នកដែលមានគុណសម្បតិ្តមួយចំនួន នឹងងាយស្រួលយល់ដឹង នៅពេលពួកគេប្រព្រឹត្តកំហុស ឬក៏ប្រព្រឹត្តអំពើបាប។ ក៏ប៉ុន្តែ អ្វីៗនៅក្នុងធម្មជាតិរបស់ពួកគេ អ្វីៗនៅក្នុងនិស្ស័យរបស់ពួកគេ និងជាពិសេស អ្វីៗទាក់ទងនឹងចំណុចខ្សោយស្លាប់រស់របស់ពួកគេ គឺជាអ្វីដែលពួកគេពិបាកនឹងមើលឃើញ និងដឹងខ្លាំងបំផុត។ សូមកុំគិតថា នៅពេលអ្នកប្រព្រឹត្តកំហុស ហើយអ្នកអធិស្ឋានទៅព្រះជាម្ចាស់ ឬមួយអ្នកប្រព្រឹត្តអំពើបាប រួចលន់តួអំពើបាបនោះដល់ព្រះជាម្ចាស់ ពេលនោះមានន័យថា អ្នកស្គាល់ខ្លួនឯងនោះឡើយ ពោលគឺ ការនេះនៅឆ្ងាយខ្លាំងណាស់ពីការស្គាល់ខ្លួនឯង! ប្រសិនបើអ្នកមិនជឿខ្ញុំទេ សូមសាកធ្វើ ហើយចាំមើលទៅចុះ។ ប្រហែល នៅថ្ងៃណាមួយអ្នកនឹងជួបបញ្ហា ហើយដួល ឬក៏នៅពេលណាមួយ អ្នកអាចនឹងត្រូវគេចាប់ខ្លួន ហើយក្នុងពេលមួយយប់ អ្នកក្លាយដូចជាយូដាស រួចអ្នកនឹងស្រឡាំងកាំង។ ប្រសិនបើអ្នកចង់បានច្រកចូលទៅក្នុងជីវិត ដំបូង អ្នកត្រូវតែស្គាល់ខ្លួនឯងជាមុនសិន ហើយបើអ្នកចង់សម្រេចបានការផ្លាស់ប្ដូរនិស្ស័យ នោះកាន់តែសំខាន់ទៀតហើយ អ្នកត្រូវតែឆ្លុះបញ្ចាំង និងស្គាល់ខ្លួនឯងតាមរយៈព្រះបន្ទូលព្រះជាម្ចាស់។ នៅពេលអ្នកចាប់ផ្ដើមមានដំណោះស្រាយនៅក្នុងការស្គាល់ខ្លួនឯង នៅពេលការស្គាល់ខ្លួនឯងរបស់អ្នកកាន់តែស៊ីជម្រៅ ហើយនៅពេលអ្នកដឹងពីរបៀបអនុវត្តសេចក្តីពិត នោះអ្នកនឹងទទួលបានច្រកចូលទៅក្នុងជីវិតដោយឯកឯងមិនខាន។ ការផ្លាស់ប្ដូរនិស្ស័យក៏ចាប់ផ្ដើមនៅចំណុចនេះដែរ។ ប្រសិនបើអ្នកអាចស្គាល់ខ្លួនឯងយ៉ាងពិតប្រាកដ នោះអ្នកនឹងមានដំណោះស្រាយជាមួយច្រកចូលទៅក្នុងជីវិត និងការផ្លាស់ប្ដូរនិស្ស័យ ហើយអ្វីៗទាំងនេះនឹងកាន់តែងាយស្រួលសម្រាប់អ្នក។

ចុងឆ្នាំ ១៩៩៥


ស្ដីពីបញ្ញត្តិរដ្ឋបាលរបស់ព្រះជាម្ចាស់នៅក្នុងយុគសម័យនៃនគរព្រះ

ជាបឋម ចូរនិយាយអំពីអ្វីជាបញ្ញត្តិរដ្ឋបាល និងអំពីនិយមន័យនៃបញ្ញត្តិរដ្ឋបាល។ នេះជាចំណុចដែលយើងត្រូវយល់។ នៅពេលអ្នកខ្លះឮអំពី «បញ្ញត្តិរដ្ឋបាល» ពួកគេឆ្ងល់ថា៖ «តើបញ្ញត្តិរដ្ឋបាលមានអត្ថន័យដូចម្ដេច? តើបញ្ញត្តិរដ្ឋបាលជាលក្ខន្តិកៈច្បាប់ឬ? តើបញ្ញត្តិរដ្ឋបាលជាក្រឹត្យវិន័យឬ? តើបញ្ញត្តិរដ្ឋបាលជាប្រព័ន្ធមួយឬ? ជាបណ្ដុំនៃបម្រាមឬ? ជាបទបញ្ជាឬ? តើបញ្ញត្តិរដ្ឋបាលជាអ្វីឱ្យប្រាកដទៅ?» មនុស្សខ្វះនូវការយល់ដឹង។ គ្មាននរណាម្នាក់យល់ថា បញ្ញត្តិរដ្ឋបាលជាអ្វីឱ្យប្រាកដ ឬយល់ពីរបៀបដែលបញ្ញត្តិរដ្ឋបាលដំណើរការឡើយ។ ទោះបីមនុស្សនិយាយជាញឹកញាប់ថា៖ «ព្រះជាម្ចាស់មានបញ្ញត្តិរដ្ឋបាលរបស់ទ្រង់។ ប្រសិនបើអ្នកមិនស្ដាប់បង្គាប់ទេ នោះព្រះជាម្ចាស់នឹងប្រើបញ្ញត្តិទាំងនោះពិនិត្យមើលអ្នក និងដាក់ទោសអ្នកមិនខាន»។ ពួកគេកំពុងនិយាយអំពី «បញ្ញត្តិរដ្ឋបាល» ទាំងមិនយល់ពីអត្ថន័យដ៏សំខាន់របស់វាឡើយ។ ដូច្នេះ តើបញ្ញត្តិរដ្ឋបាលជាអ្វីឱ្យប្រាកដ? បញ្ញត្តិរដ្ឋបាល គឺជាបណ្ដុំនៃព្រះបន្ទូលដែលបានកំណត់ទុកដោយព្រះជាម្ចាស់ក្នុងការដោះស្រាយធម្មជាតិ និងនិស្ស័យពុករលួយរបស់មនុស្ស ដើម្បីពិនិត្យមើលពួកគេ។ បញ្ញត្តិរដ្ឋបាលមិនមែនជាច្បាប់ ឬលក្ខន្តិកៈច្បាប់ ក៏មិនមែនជារដ្ឋធម្មនុញ្ញនៃពិភពរបស់មនុស្សដែរ។ បញ្ញត្តិរដ្ឋបាលគឺជាសំណុំនៃដែនកំណត់ដែលព្រះជាម្ចាស់កំណត់ ក្នុងគោលបំណងដើម្បីពិនិត្យមើលឥរិយាបថរបស់មនុស្ស។ សេចក្តីលម្អិតនៃបញ្ញត្តិរដ្ឋបាលផ្តោតលើរបៀបកោតខ្លាចព្រះជាម្ចាស់ របៀបថ្វាយបង្គំព្រះជាម្ចាស់ របៀបស្ដាប់បង្គាប់ព្រះជាម្ចាស់ របៀបប្រព្រឹត្តក្នុងនាមជាភាវៈដែលព្រះបង្កើតមក របៀបប្រព្រឹត្តក្នុងនាមជាមនុស្ស របៀបធ្វើបន្ទាល់ពីព្រះជាម្ចាស់ និងរបៀបចៀសផុតពីការនាំភាពអាម៉ាស់ដល់ព្រះនាមព្រះជាម្ចាស់។ សេចក្តីលម្អិតនៃបញ្ញត្តិរដ្ឋបាលរបស់ព្រះជាម្ចាស់ផ្តោតលើចំណុចជាច្រើន។ អ្នកខ្លះនិយាយថា៖ «ព្រះវិញ្ញាណរបស់ព្រះជាម្ចាស់អាចធ្វើកិច្ចការជាច្រើន។ ព្រះអង្គអាចដាក់ទោសមនុស្ស និងតបស្នងចំពោះទង្វើរបស់ពួកគេយ៉ាងស័ក្ដិសម។ ព្រះជាម្ចាស់ក៏បានថ្លែងចេញសេចក្តីពិត ដើម្បីណែនាំមនុស្សទាំងអស់ផងដែរ។ ហេតុអ្វីត្រូវមានបញ្ញត្តិរដ្ឋបាល?» សេចក្តីពិតទាក់ទងនឹងច្រកចូលទៅក្នុងជីវិតរបស់មនុស្ស និងការយល់ដឹងរបស់មនុស្សអំពីនិស្ស័យពុករលួយ។ បញ្ញត្តិរដ្ឋបាល គឺជាលក្ខខណ្ឌដែលត្រូវបានកំណត់ទុកយ៉ាងច្បាស់លាស់។ មិនថាអ្នកមានសភាពយ៉ាងណា ជាមនុស្សបែបណាទេ ប្រសិនបើអ្នកជឿលើព្រះជាម្ចាស់ អ្នកត្រូវតែអនុវត្តតាមចំណុចគ្រប់យ៉ាងដែលត្រូវបានចែងដោយបញ្ញត្តិរដ្ឋបាលនៅក្នុងដំណាក់ព្រះជាម្ចាស់។ ប្រសិនបើអ្នកមិនអាចអនុវត្តតាមទេ នោះឈ្មោះរបស់អ្នកនឹងត្រូវបានលុបចេញ ហើយនៅក្នុងព្រះនេត្រព្រះជាម្ចាស់ ព្រះអង្គនឹងស្អប់ខ្ពើម និងបដិសេធអ្នកមិនខាន។ តាមពិតទៅ បញ្ញត្តិរដ្ឋបាល គឺជាសកម្មភាពតម្រូវអប្បបរមាបំផុតសម្រាប់អ្នកជឿលើព្រះជាម្ចាស់ ដូចជារបៀបដែលពួកអ៊ីស្រាអែលបានថ្វាយបង្គំព្រះយេហូវ៉ាដោយយញ្ញបូជា និងការកាន់តាមថ្ងៃសប្ប័ទអ៊ីចឹងដែរ។ នៅក្នុងយុគសម័យនៃក្រឹត្យវិន័យ ព្រះយេហូវ៉ាបានធ្វើកិច្ចការជាក់លាក់ បានមានបន្ទូលជាច្រើន និងបានកំណត់នូវក្រឹត្យវិន័យជាច្រើន។ ក្រឹត្យវិន័យទាំងនោះ រួមបញ្ចូលចំណុចជាច្រើនដែលមនុស្សគួរធ្វើ ឧទាហរណ៍ ដូចជា របៀបដែលពួកគេគួរថ្វាយបង្គំព្រះយេហូវ៉ា ឬរបៀបថ្វាយយញ្ញបូជាដល់ព្រះយេហូវ៉ា ការថ្វាយតង្វាយដប់ហូតមួយ ថ្វាយតង្វាយផ្សេងៗ ជាដើម។ ពេលនោះ ចំណុចទាំងនេះត្រូវបានហៅថាជាក្រឹត្យវិន័យ ហើយនៅយុគសម័យនៃព្រះគុណ លក្ខខណ្ឌដដែលនេះត្រូវបានហៅថាជាបទបញ្ជា ហើយមនុស្សទាំងអស់តម្រូវឱ្យស្ដាប់បង្គាប់តាមបទបញ្ជាទាំងនេះ។ ឥឡូវនេះ នៅក្នុងយុគសម័យនៃនគរព្រះ នៅក្នុងដំណាក់កាលនៃកិច្ចការនៅគ្រាចុងក្រោយនេះ បទបញ្ជានៃយុគសម័យថ្មី ត្រូវបានសម្ដែងចេញ ហើយឥឡូវនេះ បទបញ្ជាទាំងនោះត្រូវបានហៅថាជាបញ្ញត្តិរដ្ឋបាល។ នៅក្នុងយុគសម័យនៃនគរព្រះ បទបញ្ជាទាំងនេះ គឺជាផ្នែកមួយនៃបញ្ញត្តិរដ្ឋបាល។ យ៉ាងណាមិញ បទបញ្ជានៅយុគសម័យនៃព្រះគុណ មិនអាចបម្រើជាបញ្ញត្តិរដ្ឋបាលនាពេលសព្វថ្ងៃបានឡើយ ព្រោះថាអ្វីដែលព្រះជាម្ចាស់តម្រូវពីមនុស្សនៅក្នុងយុគសម័យនីមួយៗ មានលក្ខណៈខុសគ្នា។

យុគសម័យនីមួយៗមានបទបញ្ជា ហើយយុគសម័យនីមួយៗមានសេចក្ដីតម្រូវ និងលក្ខខណ្ឌរបស់ព្រះជាម្ចាស់សម្រាប់មនុស្ស ជាលក្ខខណ្ឌដែលផ្លាស់ប្ដូរដោយផ្អែកលើការផ្លាស់ប្ដូរនៅក្នុងយុគសម័យ និងសេចក្ដីតម្រូវនៃកិច្ចការរបស់ព្រះជាម្ចាស់។ វានឹងមិនសមស្របឡើយក្នុងការប្រើក្រឹត្យវិន័យមួយចំនួននៅយុគសម័យនៃក្រឹត្យវិន័យនៅក្នុងពេលសព្វថ្ងៃនេះ ប៉ុន្តែតាមពិតទៅ ក្រឹត្យវិន័យខ្លះនៅសមស្របដដែល។ ចេញពីបទបញ្ជាដែលព្រះយេស៊ូវបានមានបន្ទូលនៅក្នុងយុគសម័យនៃព្រះគុណ បទបញ្ជាភាគច្រើនគឺសមស្របសម្រាប់ពេលបច្ចុប្បន្ន ប៉ុន្តែបទបញ្ជាខ្លះទៀតមិនសមស្របទេ។ អ្នកខ្លះនិយាយថា៖ «ចូរគោរពឪពុកម្ដាយរបស់អ្នក កុំប្រព្រឹត្តអំពើបាប កុំប្រព្រឹត្តអំពើផិតក្បត់ កុំថ្វាយបង្គំរូបព្រះ តើបទបញ្ជាទាំងនេះមិនសមស្របម្ដេចកើតទៅ?» ខ្ញុំកំពុងមានបន្ទូលអំពីចំណុចពីរបីប៉ុណ្ណោះ។ សម្រាប់បទបញ្ជា ដូចជា «ចូរគោរពឪពុកម្ដាយរបស់អ្នក» នោះអាស្រ័យលើកាលៈទេសៈ ដូច្នេះ មិនត្រូវយល់ច្រឡំឡើយ។ អ្នកគ្មានហេតុផលខ្លះនិយាយថា៖ «ព្រះជាម្ចាស់បានមានបន្ទូលថា ក្រឹត្យវិន័យ និងបទបញ្ជាដែលមានកាលពីមុន ត្រូវបានលុបចោលទាំងអស់ ហើយនៅសល់តិចតួចប៉ុណ្ណោះដែលអាចប្រើការបាន»។ អ្នកមិនត្រូវផ្ទេរបន្តនូវការយល់ដឹងនេះឡើយ។ ការផ្សាយសារបែបនេះ គឺជាកំហុសមួយ ហើយវាអាចបង្កឱ្យមានការរំខានបាន។ នេះជាការបកស្រាយខុសអំពីព្រះបន្ទូលព្រះជាម្ចាស់។ អ្នកណាដែលបកស្រាយខុសព្រះបន្ទូលព្រះជាម្ចាស់ អ្នកនោះប្រមាថនិស្ស័យរបស់ទ្រង់ ហើយអ្នកណាដែលប្រមាថនិស្ស័យរបស់ទ្រង់ អ្នកនោះគឺជាពួកអារក្ស។ មិនថានៅពេលវេលាណាទេ អ្នកត្រូវតែរក្សាលក្ខខណ្ឌអប្បបរមាសម្រាប់សុភាវធម៌របស់អ្នកបរិសុទ្ធ។ នេះគឺជាសេចក្តីតម្រូវដ៏ទាបបំផុត ដើម្បីមានលក្ខខណៈជាមនុស្ស។ ក្រឹត្យវិន័យ និងបទបញ្ជាទាំងអស់នេះ ត្រូវបានបង្កើតឡើងស្របតាមសម័យកាល និងបរិបទរបស់ពួកគេ ព្រមទាំងស្របតាមកិច្ចការ និងតម្រូវការរបស់មនុស្សនាសម័យនោះ។ នៅក្នុងយុគសម័យបច្ចុប្បន្ននេះ ព្រះជាម្ចាស់បានមានបន្ទូលកាន់តែច្រើន និងបានប្រទានដល់មនុស្សនូវក្រឹត្យវិន័យកាន់តែច្រើន ដើម្បីជួយឃុំគ្រងពួកគេ។ គឺអាចនិយាយបានថា ព្រះអង្គបានប្រទានលក្ខន្តិកៈដល់ពួកគេ ដូចជា របៀបជឿលើព្រះជាម្ចាស់ អ្វីដែលពួកគេគួរ និងមិនគួរធ្វើ ជាផ្នែកមួយនៃសេចក្តីជំនឿរបស់ពួកគេលើព្រះជាម្ចាស់ ជាដើម។ នៅក្នុងយុគសម័យនៃព្រះគុណ ព្រះយេស៊ូវបានមានបន្ទូលថា៖ «ខ្ញុំមិនមែនមក ដើម្បីលុបបំបាត់ក្រឹត្យវិន័យទេ ប៉ុន្តែមកសម្រេចវាវិញ»។ ប៉ុន្តែក្រោយមក ព្រះអង្គបានលុបបំបាត់ក្រឹត្យវិន័យជាច្រើន។ ក្រឹត្យវិន័យទាំងនេះមិនសមស្របសម្រាប់យុគសម័យនោះ មិនសមស្របសម្រាប់កិច្ចការនាពេលនោះទេ ក៏មិនត្រូវនឹងមជ្ឈដ្ឋាននាពេលនោះដែរ ដូច្នេះ ព្រះអង្គបានលុបចោលក្រឹត្យវិន័យទាំងនោះ។ សព្វថ្ងៃនេះ ក្រឹត្យវិន័យទាំងនោះកាន់តែត្រូវលុបចោលទៀតហើយ។ ដូចគ្នាផងដែរ នៅក្នុងយុគសម័យថ្មី បទបញ្ជាមួយចំនួននៅព្រះគម្ពីរសញ្ញាថ្មីត្រូវបានលុបចោល ហើយបទបញ្ជាខ្លះទៀតត្រូវបន្តប្រើ ព្រោះថាមជ្ឈដ្ឋាននៃកិច្ចការនាពេលសព្វថ្ងៃ មានលក្ខណៈខុសពីមុន ហើយអ្វីដែលមនុស្សត្រូវការ ក៏ខុសពីមុនផងដែរ។ កិច្ចការនៅដំណាក់កាលនីមួយៗ គឺខ្ពស់ជាងដំណាក់កាលមុនៗ។ មនុស្សគ្មានហេតុផលខ្លះនិយាយថា៖ «ព្រះអម្ចាស់យេស៊ូវបានមានបន្ទូល ទ្រង់បានយាងមក ដើម្បីសម្រេចក្រឹត្យវិន័យ ចុះហេតុអ្វីក៏ទ្រង់លុបចោល និងលុបបំបាត់ក្រឹត្យវិន័យភាគច្រើនបែបនេះ? ហេតុអ្វីបានជាទង្វើរបស់ទ្រង់បំពានក្រឹត្យវិន័យដូច្នេះ?» ការលុបចោលរបស់ទ្រង់ តាមពិតទៅ គឺជាការសម្រេចវិញទេ។ នោះព្រោះតែកិច្ចការដែលទ្រង់ធ្វើ បានសម្រេចលទ្ធផលបែបនេះ ដូច្នេះ វាគ្មានតម្រូវការត្រូវកាន់តាមក្រឹត្យវិន័យទាំងនោះទៀតទេ។ ដូចជាក្រោយពេលព្រះយេស៊ូវបានបម្រើជាតង្វាយលោះបាបអ៊ីចឹង វាលែងចាំបាច់ត្រូវថ្វាយតង្វាយលោះបាបស្របតាមក្រឹត្យវិន័យនោះទៀតហើយ ដោយសារតែកិច្ចការរបស់ព្រះជាម្ចាស់មិនធ្វើតាមក្រឹត្យវិន័យទាំងនោះទេ។ ក្រឹត្យវិន័យ និងបទបញ្ជាខ្លះអាចត្រូវបានលុបចោល ហើយកិច្ចការថ្មីអាចត្រូវបានប្រើជំនួសក្រឹត្យវិន័យ និងបទបញ្ជាទាំងនោះវិញ។ ប្រសិនបើអ្នករាល់គ្នាផ្សាយសារថា៖ «គ្រប់បទបញ្ជាកាលពីមុន ត្រូវបានលុបចោល។ បទបញ្ជាទាំងនោះលែងមានប្រយោជន៍ទៀតហើយ» សារនេះនឹងមិនសមទំនងឡើយ។ បច្ចុប្បន្ននេះ ព្រះជាម្ចាស់បានដាក់ចេញនូវបញ្ញត្តិរដ្ឋបាល ដើម្បីឱ្យត្រូវនឹងសភាព និងតម្រូវការរបស់មនុស្សជាតិ។ មនុស្សមួយចំនួនសួរថា «ហេតុអ្វីបានជាព្រះជាម្ចាស់ដាក់ចេញបញ្ញត្តិរដ្ឋបាលនៅក្នុងយុគសម័យនីមួយៗ? រឿងនេះធ្លាប់បានធ្វើឡើងម្ដងរួចមកហើយ មនុស្សដឹងអំពីរឿងទាំងនេះ ហើយយើងធ្វើតាមអ្វីដែលត្រូវបានបង្គាប់។ នោះនឹងជាទីបញ្ចប់របស់វាហើយ។ ហេតុអ្វីបានជាបន្តដាក់ចេញបញ្ញត្តិរដ្ឋបាលថ្មីទៀត?» សូមប្រាប់ខ្ញុំមើល៍ ចំពោះមនុស្សដែលពុករលួយដូចពួកគេនាពេលសព្វថ្ងៃ តើមិនឱ្យចេញបញ្ញត្តិរដ្ឋបាលដែរឬ? មនុស្សទាំងអស់មាននិស្ស័យពុករលួយ។ តើមនុស្សអាចស្ដាប់បង្គាប់ព្រះជាម្ចាស់បានទេ ក្នុងពេលដែលធម្មជាតិពុករលួយរបស់ពួកគេកំពុងតែគ្រប់គ្រងពួកគេនោះ? អ្នកមិនអាចអះអាងថា នៅពេលមនុស្សទទួលជឿលើព្រះជាម្ចាស់ ហើយអាចអនុវត្ត និងស្ដាប់បង្គាប់បទបញ្ជាបាន ពេលនោះ ពួកគេបានក្លាយជាបរិសុទ្ធ និងសុចរិតនោះឡើយ។ បែបនេះប្រើការមិនបានទេ។ មនុស្សមាននិស្ស័យពុករលួយ ហើយពួកគេតែងតែរស់នៅក្នុងនិស្ស័យពុករលួយទាំងនោះ ដូច្នេះ តែងតែមានតម្រូវការជានិច្ចសម្រាប់បញ្ញត្តិរដ្ឋបាលដែលពាក់ព័ន្ធ ដើម្បីឃុំគ្រងឥរិយាបថរបស់ពួកគេ។ បើមនុស្សពិតជាបំពានបញ្ញត្តិរដ្ឋបាលមែន នោះពួកគេអាចត្រូវបានប្រៀនប្រដៅ ដាក់ដែនកំណត់លើពួកគេ ឬមួយអាចបណ្ដេញ និងផាត់ពួកគេចោល។ ទាំងអស់នេះ គឺជាផលវិបាក។ នៅយុគសម័យនៃក្រឹត្យវិន័យ និងយុគសម័យនៃព្រះគុណ មានក្រឹត្យវិន័យ និងបទបញ្ជា។ សព្វថ្ងៃនេះ នៅយុគសម័យនៃនគរព្រះ ក្រៅពីបទបញ្ជា ក៏ត្រូវមានបញ្ញត្តិរដ្ឋបាលផងដែរ។ ដូច្នេះ តើមានបញ្ញត្តិរដ្ឋបាលសំខាន់ៗអ្វីខ្លះនៅយុគសម័យនៃនគរព្រះ? សព្វថ្ងៃនេះ មានបញ្ញត្តិរដ្ឋបាលចំនួនដប់ ត្រូវបានដាក់ចេញ។

១. មនុស្សលោកមិនគួរតម្កើងខ្លួនឯងឡើយ ហើយក៏មិនត្រូវលើកសរសើរខ្លួនឯងដែរ។ គឺត្រូវតែថ្វាយបង្គំ និងលើកតម្កើងព្រះជាម្ចាស់វិញ។

«មនុស្សលោកមិនគួរតម្កើងខ្លួនឯងឡើយ ហើយក៏មិនត្រូវលើកសរសើរខ្លួនឯងដែរ។ គឺត្រូវតែថ្វាយបង្គំ និងលើកតម្កើងព្រះជាម្ចាស់វិញ»។ ចំណុចទាំងបួននេះ តាមពិតទៅ ចែងអំពីបញ្ហាមួយ៖ នៅក្នុងសម្ដីរបស់ពួកគេ មនុស្សត្រូវតែប្រកាន់ជំហរជាមនុស្ស ហើយពួកគេមិនគួរអួតអំពីខ្លួនឯងទេ។ កុំអួតថា អ្នកបានដឹកនាំពួកជំនុំមួយល្អបែបនេះ កុំអួតថា វាជារបស់អ្នក ហើយក៏កុំអួតដែរថា ព្រះជាម្ចាស់ប្រើអ្នក ហើយព្រះអង្គប្រព្រឹត្តល្អជាពិសេសចំពោះអ្នកនោះឡើយ។ កុំនិយាយថា៖ «ព្រះជាម្ចាស់បានសោយអាហារជាមួយយើង និងបានជជែកលេងជាមួយយើងឡើយ»។ សម្ដីរបស់អ្នកទាំងអស់នេះមិនស្របនឹងការពិតនោះទេ។ ព្រះជាម្ចាស់ចាត់ទុករាស្ត្ររើសតាំងទាំងអស់របស់ទ្រង់ដូចគ្នា។ ដរាបណាមនុស្សម្នាក់មិនត្រូវបានលាតត្រដាង និងផាត់ចោលទេ នោះព្រះជាម្ចាស់មានអាកប្បកិរិយាដូចគ្នាចំពោះមនុស្សគ្រប់គ្នា។ ប្រសិនបើព្រះជាម្ចាស់បានប្រកបគ្នាជាមួយអ្នកអំពីសេចក្តីពិត នោះវាមិនសបញ្ជាក់ឱ្យឃើញថា អ្នកប្រសើរជាងអ្នកដទៃនោះទេ តែផ្ទុយទៅវិញ នោះព្រោះតែអ្នកជួបដោយចៃដន្យប៉ុណ្ណោះ។ ពេលនោះ តើត្រូវនិយាយបែបណាឱ្យសមទំនងទៅ? ប្រសិនបើអ្នកមិនអាចប្រកបគ្នាពីសេចក្តីពិតបានទេ ហើយបើអ្នកមិនអាចផ្ដល់ជីវិតដល់បងប្អូនប្រុសស្រីរបស់អ្នកទេ ពេលនោះ អ្នកត្រូវតែអនុវត្តការពិនិត្យមើលខ្លួនឯង និងស្គាល់ខ្លួនឯង ពិនិត្យពិច័យខ្លួនឯង អាចនិយាយនូវអ្វីដែលមានក្នុងចិត្តរបស់អ្នក បើកចំហចិត្ត និងលាតត្រដាងខ្លួនឯងនៅចំពោះមនុស្សគ្រប់គ្នា។ ការអនុវត្តបែបនេះ នឹងទទួលបានលទ្ធផល។ ការបើកចំហមិនមានន័យថាជាការដោះសាយករួចខ្លួននោះទេ។ វាមានន័យថាជាការបង្ហាញការជំរុញចិត្ត និងគំនិតមិនត្រឹមត្រូវដែលមាននៅក្នុងអ្នក ដើម្បីធ្វើការពិនិត្យពិច័យ ដើម្បីឱ្យមនុស្សគ្រប់គ្នាដឹងជាមួយគ្នា ដោយអនុញ្ញាតឱ្យអ្នកដទៃទទួលបានប្រយោជន៍ចេញពីរឿងនេះផងដែរ។ ដោយធ្វើបែបនេះ អ្នកមិនលើកតម្កើងខ្លួនឯងទេ។ ប្រសិនបើអ្នកចាត់ទុកខ្លួនឯងថាត្រឹមត្រូវ និងប្រកាន់ជំហរត្រឹមត្រូវ នោះមានន័យថា បើអ្នកអាចលះបង់ និងវិភាគការជំរុញចិត្តរបស់អ្នក អាចលាតត្រដាងពីសេចក្តីស្មោកគ្រោកនៅក្នុងអ្នក ហើយអាចលាតត្រដាងខ្លួនឯងបាន នោះវាបង្ហាញថា អ្នកមានគោលជំហរត្រឹមត្រូវ។ ខ្ញុំបានដឹងថា អ្នកដឹកនាំជាច្រើនមានសមត្ថភាពត្រឹមតែបង្រៀនមនុស្ស និងអធិប្បាយទៅអ្នកដទៃចេញពីទីខ្ពស់ប៉ុណ្ណោះ ហើយខ្ញុំរកឃើញទៀតថា ពួកគេមិនអាចប្រាស្រ័យទាក់ទងជាមួយអ្នកដទៃនៅកម្រិតស្មើគ្នាទេ។ ពួកគេមិនអាចទាក់ទងជាមួយមនុស្សតាមធម្មតាបានឡើយ។ នៅពេលមនុស្សមួយចំនួននិយាយ វាហាក់ដូចជាពួកគេកំពុងថ្លែងសុន្ទរកថា ឬកំពុងរាយការណ៍អ៊ីចឹង។ ពាក្យសម្ដីរបស់ពួកគេសំដៅលើសភាពរបស់អ្នកដទៃប៉ុណ្ណោះ ប៉ុន្តែពួកគេមិនដែលទម្លាយការពិតអំពីខ្លួនឯងទេ។ ពួកគេមិនដែលពិនិត្យពិច័យមើលនិស្ស័យពុករលួយរបស់ខ្លួនទេ ផ្ទុយទៅវិញ ពួកគេពិនិត្យពិច័យមើលតែបញ្ហារបស់អ្នកដទៃ ដោយប្រើពួកគេធ្វើជាឧទាហរណ៍ ដើម្បីជួយឱ្យគ្រប់គ្នាមានការចេះដឹង។ ចុះហេតុអ្វីបានជាពួកគេធ្វើបែបនេះ? ហេតុអ្វីបានជាពួកគេបង្រៀនសេចក្ដីអធិប្បាយ និងនិយាយរឿងបែបនេះ? នេះជាភស្តុតាងបញ្ជាក់ថា ពួកគេមិនស្គាល់ខ្លួនឯងទេ ពួកគេគ្មានហេតុផលទាល់តែសោះ និងបង្ហាញទៀតថា ពួកគេក្រអឺតក្រទម និងអួតអាងខ្លាំងណាស់។ ពួកគេគិតថា ការដែលពួកគេមានសមត្ថភាពអាចដឹងពីនិស្ស័យពុករលួយរបស់អ្នកដទៃ សបញ្ជាក់ឱ្យឃើញថា ពួកគេខ្ពង់ខ្ពស់ជាងអ្នកដទៃ ថាពួកគេប្រសើរជាងអ្នកដទៃនៅក្នុងការឈ្វេងយល់ពីមនុស្ស និងអ្វីៗ និងបង្ហាញថា ពួកគេពុករលួយតិចជាងអ្នកដទៃ។ ពួកគេអាចពិនិត្យពិច័យ និងបង្រៀនអ្នកដទៃបាន ប៉ុន្តែពួកគេមិនទម្លាយពីខ្លួនឯង មិនលាតត្រដាង ឬពិនិត្យពិច័យមើលសេចក្តីពុករលួយរបស់ខ្លួន មិនបង្ហាញមុខមាត់ពិត ឬនិយាយពីការជំរុញចិត្តរបស់ខ្លួនឯងឡើយ។ ពួកគេបានត្រឹមបង្រៀនអ្នកដទៃអំពីការប្រព្រឹត្តមិនត្រឹមត្រូវប៉ុណ្ណោះ។ នេះជាការអួតខ្លួន និងការលើកតម្កើងខ្លួន។ តើអ្នកអាចក្លាយជាអ្នកដឹកនាំ ហើយនៅតែគ្មានហេតុផលម្ដេចកើតទៅ? បន្ទាប់ពីក្លាយជាអ្នកដឹកនាំពួកជំនុំរួច ហេតុអ្វីបានជាអ្នកស្ដីបន្ទោសអ្នកដទៃ ប្រព្រឹត្តតាមអំពើចិត្ត និងធ្វើតាមចិត្តរបស់អ្នកបែបនេះ? ហេតុអ្វីបានជាអ្នកមិនដែលគិតពីផលវិបាកនៃពាក្យសម្ដីរបស់អ្នក មិនដែលគិតពីអត្តសញ្ញាណរបស់អ្នកដូច្នេះ? ហេតុអ្វីបានជាអ្នកប្រព្រឹត្តបែបនេះ? នោះដោយសារតែ ទោះបីអ្នកជាអ្នកដឹកនាំក៏ដោយ ក៏អ្នកមិនដឹងពីឋានៈ ឬអត្តសញ្ញាណរបស់អ្នកដែរ។ ការរៀបចំឱ្យអ្នកក្លាយជាអ្នកដឹកនាំ គឺគ្រាន់តែជាការលើកតម្កើងអ្នក និងជាការផ្ដល់ឱកាសឱ្យអ្នកអនុវត្តប៉ុណ្ណោះ។ វាមិនមែនដោយសារតែអ្នកមានតថភាពច្រើនជាងអ្នកដទៃ ឬព្រោះតែអ្នកប្រសើរជាងអ្នកដទៃនោះឡើយ។ តាមពិតទៅ អ្នកដូចជាអ្នកឯទៀតដែរ។ គ្មានអ្នកណាមានតថភាពឡើយ ហើយនៅក្នុងរបៀបណាមួយ អ្នកអាចថែមទាំងពុករលួយជាងអ្នកដទៃទៀតផង។ ដូច្នេះ ហេតុអ្វីបានជាអ្នកបង្កបញ្ហាដោយគ្មានហេតុផល និងបង្រៀន ជេរប្រទេច និងរឹតត្បិតអ្នកដទៃតាមអំពើចិត្តបែបនេះ? ហេតុអ្វីក៏បង្ខំឱ្យអ្នកដទៃស្ដាប់តាមអ្នក សូម្បីតែពេលដែលអ្នកប្រព្រឹត្តខុស? តើការនេះសបញ្ជាក់ឱ្យឃើញអ្វីទៅ? ការនេះសបញ្ជាក់ឱ្យឃើញថា អ្នកស្ថិតក្នុងគោលជំហរខុសឆ្គង។ អ្នកមិនបានកំពុងធ្វើការចេញពីតំណែងជាមនុស្សទេ អ្នកកំពុងតែធ្វើការរបស់អ្នកចេញពីតំណែងរបស់ព្រះជាម្ចាស់ ចេញពីតំណែងមួយខ្ពស់ជាងអ្នកដទៃ។ ប្រសិនបើអ្វីដែលអ្នកនិយាយ គឺត្រឹមត្រូវ និងស្របតាមសេចក្តីពិត នោះអ្នកដទៃអាចស្ដាប់អ្នកបាន។ ក្នុងករណីនេះ គឺអាចទទួលយកបាន។ ប៉ុន្តែ នៅពេលអ្នកប្រព្រឹត្តខុស ហេតុអ្វីក៏អ្នកបង្ខំឱ្យអ្នកដទៃស្ដាប់តាមអ្នក? តើអ្នកមានសិទ្ធិអំណាចឬ? តើអ្នកខ្ពង់ខ្ពស់បំផុតឬ? តើអ្នកជាសេចក្តីពិតឬ? នៅពេលមនុស្សខ្លះទៅកាន់កន្លែងមួយ ដើម្បីផ្សាយដំណឹងល្អ ហើយឃើញមនុស្ស និងលក្ខខណ្ឌរស់នៅរបស់អ្នកទាំងនោះ មិនគួរជាទីពេញចិត្តដល់ខ្លួន ចុងក្រោយ ពួកគេមិនចូលចិត្តកន្លែងនោះ និងចង់ចាកចេញទៅកាន់កន្លែងផ្សេង។ បុគ្គលម្នាក់ទៀតអាចនិយាយទៅពួកគេថា៖ «យើងត្រូវការមនុស្សម្នាក់នៅទីនេះ ដើម្បីផ្សាយដំណឹងល្អ។ បើអ្នកចាកចេញទៅ នោះអ្នកនឹងពន្យារពេលដល់ការងារមិនខាន»។ ប៉ុន្តែ ពួកគេនឹងមិនស្ដាប់ទេ ហើយនៅតែទទូចចង់ចាកចេញដដែល ដោយនិយាយថា៖ «ចុះហេតុអ្វីបានជាអ្នកមិននៅទៅ? ខ្ញុំត្រូវតែចាកចេញ! អ្នករាល់គ្នាគួរតែស្ដាប់ខ្ញុំ និងរៀនស្ដាប់បង្គាប់»។ ពួកគេសុខចិត្តពន្យារពេលកិច្ចការនៃពួកជំនុំ ដើម្បីធ្វើតាមចិត្តរបស់ខ្លួន ហើយជ្រើសរើសកន្លែងដែលពួកគេចូលចិត្ត។ ពួកគេធ្វើអ្វីគ្រប់យ៉ាងដែលពួកគេចង់ធ្វើ និងទាមទារឱ្យអ្នកដទៃធ្វើតាមអ្វីដែលពួកគេនិយាយ។ តើពួកគេមិនកំពុងតម្កើងខ្លួនទេឬ? តើពួកគេមិនកំពុងលើកខ្លួនឡើងទេឬ? តើពួកគេមិនមែនជាមនុស្សក្រអឺតក្រទមទេឬ? នៅក្នុងភារកិច្ចរបស់ខ្លួន ពួកគេធ្វើតាមចំណង់ចំណូលចិត្តរបស់ខ្លួនតាមតែអាចធ្វើទៅបាន ដោយមិនអនុវត្តសេចក្តីពិតសូម្បីតែបន្តិចឡើយ។ ដូច្នេះ នៅពេលពួកគេដឹកនាំមនុស្ស ពួកគេមិនសុំឱ្យមនុស្សដែលពួកគេដឹកនាំអនុវត្តសេចក្តីពិតទេ ផ្ទុយទៅវិញ ពួកគេទាមទារឱ្យពួកគេស្ដាប់តាមអ្វីដែលពួកគេនិយាយ និងធ្វើតាមផ្លូវរបស់ពួកគេ។ តើនេះមិនមែនជាការសុំឱ្យមនុស្សចាត់ទុកពួកគេជាព្រះជាម្ចាស់ និងស្ដាប់បង្គាប់ពួកគេដូចជាព្រះជាម្ចាស់ទេឬ? តើពួកគេមានសេចក្តីពិតដែរឬទេ? ពួកគេគ្មានសេចក្តីពិតសោះឡើយ ពួកគេពេញដោយនិស្ស័យរបស់សាតាំង និងជាអារក្ស។ ចុះហេតុអ្វីបានជាពួកគេនៅតែសុំឱ្យមនុស្សស្ដាប់បង្គាប់តាមពួកគេ? តើមនុស្សបែបនេះមិនមែនកំពុងតម្កើងខ្លួនទេឬ? តើពួកគេមិនមែនកំពុងលើកខ្លួនឡើងទេឬ? តើមនុស្សបែបនេះអាចនាំមនុស្សមកចំពោះព្រះជាម្ចាស់បានដែរឬទេ? តើពួកគេអាចធ្វើឱ្យមនុស្សថ្វាយបង្គំព្រះជាម្ចាស់បានដែរឬទេ? ពួកគេចង់ឱ្យមនុស្សស្ដាប់បង្គាប់តាមខ្លួន។ នៅពេលពួកគេធ្វើបែបនេះ តើពួកគេកំពុងតែដឹកនាំមនុស្សឱ្យចូលទៅក្នុងតថភាពនៃសេចក្តីពិតយ៉ាងពិតប្រាកដដែរឬទេ? តើពួកគេកំពុងតែធ្វើកិច្ចការដែលព្រះជាម្ចាស់បានប្រទានដល់ពួកគេដែរឬទេ? អត់ទេ ពួកគេកំពុងព្យាយាមបង្កើតនគរផ្ទាល់ខ្លួន។ ពួកគេចង់ក្លាយជាព្រះជាម្ចាស់ ហើយពួកគេចង់ឱ្យមនុស្សចាត់ទុកពួកគេដូចជាព្រះជាម្ចាស់ និងស្ដាប់បង្គាប់ពួកគេដូចជាព្រះជាម្ចាស់។ តើពួកគេមិនមែនជាពួកទទឹងនឹងព្រះគ្រីស្ទទេឬ? ផ្លូវរបស់ពួកទទឹងនឹងព្រះគ្រីស្ទ តែងតែធ្វើបែបនេះ។ មិនថាកិច្ចការពួកជំនុំពន្យារពេលបែបណា មិនថាវាបង្កការរំខាន ឬការខូចខាតដល់ច្រកចូលទៅក្នុងជីវិតរបស់រាស្ត្ររើសតាំងព្រះជាម្ចាស់កម្រិតណាទេ ក៏គ្រប់គ្នាត្រូវតែស្ដាប់បង្គាប់ និងស្ដាប់តាមពួកគេដែរ។ តើនេះមិនមែនជាធម្មជាតិរបស់ពួកអារក្សទេឬ? តើនេះមិនមែនជានិស្ស័យរបស់សាតាំងទេឬ? មនុស្សបែបនេះ គឺជាពួកអារក្សដែលកំពុងរស់នៅក្នុងស្បែកជាមនុស្ស។ ពួកគេអាចមានមុខមាត់ជាមនុស្ស ប៉ុន្តែគ្រប់យ៉ាងនៅខាងក្នុងពួកគេ គឺជាអារក្ស។ គ្រប់យ៉ាងដែលពួកគេនិយាយ និងធ្វើ គឺមកពីអារក្ស។ គ្មានអ្វីដែលពួកគេធ្វើស្របតាមសេចក្តីពិតឡើយ មនុស្សដែលមានហេតុផលនឹងមិនធ្វើរឿងបែបនោះទេ ដូច្នេះ គ្មានអ្វីដែលត្រូវសង្ស័យឡើយថា ទាំងនេះគឺជាទង្វើរបស់ពួកអារក្ស របស់សាតាំង និងរបស់ពួកទទឹងនឹងព្រះគ្រីស្ទ។ អ្នករាល់គ្នាគួរតែអាចឈ្វេងយល់យ៉ាងច្បាស់អំពីរឿងនេះហើយ។ ដូច្នេះ នៅពេលអ្នករាល់គ្នាប្រព្រឹត្ត និយាយ និងទាក់ទងជាមួយអ្នកដទៃ ពោលគឺ នៅក្នុងគ្រប់យ៉ាងដែលអ្នករាល់គ្នាធ្វើនៅក្នុងជីវិត អ្នកគួរតែប្រកាន់ខ្ជាប់តាមបញ្ញត្តិនេះនៅក្នុងដួងចិត្តរបស់អ្នក៖ «មនុស្សលោកមិនគួរតម្កើងខ្លួនឯងឡើយ ហើយក៏មិនត្រូវលើកសរសើរខ្លួនឯងដែរ។ គេគួរតែថ្វាយបង្គំ និងលើកតម្កើងព្រះជាម្ចាស់»។ នេះគួរតែជាដែនកំណត់ដែលមនុស្សត្រូវមាន ហើយពួកគេមិនត្រូវធ្វើហួសរហូតដល់ថ្នាក់ប្រមាថនិស្ស័យព្រះជាម្ចាស់ឡើយ។ បញ្ញត្តិរដ្ឋបាលនេះសំខាន់ណាស់ ហើយអ្នករាល់គ្នាគួរតែគិតគូរយ៉ាងយកចិត្តទុកដាក់អំពីអត្ថន័យនៃបញ្ញត្តិរដ្ឋបាលនេះ គិតគូរអំពីមូលហេតុដែលព្រះជាម្ចាស់តម្រូវឱ្យមនុស្សយល់ពីចំណុចនេះ និងយល់ពីអត្ថន័យដែលព្រះអង្គចង់សម្រេចបាន។ សូមពិចារណាចំណុចនេះដោយយកចិត្តទុកដាក់។ កុំបណ្តោយឱ្យវាចូលត្រចៀកម្ខាង រួចចេញពីត្រចៀកម្ខាងទៀតនោះឡើយ។ ការនេះនឹងមានប្រយោជន៍ខ្លាំងសម្រាប់អ្នករាល់គ្នា។

២. ចូរធ្វើគ្រប់យ៉ាងដើម្បីផ្ដល់ជាប្រយោជន៍ដល់កិច្ចការរបស់ព្រះជាម្ចាស់ ហើយមិនត្រូវធ្វើអ្វីដែលប៉ះពាល់ដល់ផលប្រយោជន៍នៃកិច្ចការរបស់ទ្រង់ឡើយ។ ចូរការពារព្រះនាម ទីបន្ទាល់ និងកិច្ចការរបស់ព្រះជាម្ចាស់។

អ្នកគួរតែប្រកាន់ខ្ជាប់ និងមានទំនួលខុសត្រូវចំពោះអ្វីដែលពាក់ព័ន្ធនឹងផលប្រយោជន៍នៃដំណាក់របស់ព្រះជាម្ចាស់ ឬអ្វីដែលពាក់ព័ន្ធនឹងកិច្ចការនៃដំណាក់ព្រះជាម្ចាស់ និងព្រះនាមរបស់ព្រះជាម្ចាស់។ អ្នករាល់គ្នាម្នាក់ៗមានទំនួលខុសត្រូវ និងកាតព្វកិច្ចនេះ ហើយនេះជាអ្វីដែលអ្នករាល់គ្នាត្រូវតែធ្វើ។

៣. មាសប្រាក់ សម្ភារៈប្រើប្រាស់ និងទ្រព្យសម្បត្ដិនៅក្នុងដំណាក់របស់ព្រះជាម្ចាស់ គឺជាតង្វាយដែលមនុស្សគួរថ្វាយ។ តង្វាយទាំងនេះ អាចនឹងមិនមែនសម្រាប់ឱ្យនរណាផ្សេង ក្រៅតែពីបូជាចារ្យ និងព្រះជាម្ចាស់ឡើយ ដ្បិតតង្វាយរបស់មនុស្ស គឺសម្រាប់ឱ្យព្រះជាម្ចាស់សប្បាយព្រះទ័យ។ ព្រះជាម្ចាស់រំលែកតង្វាយទាំងនេះឱ្យតែបូជាចារ្យប៉ុណ្ណោះ គ្មាននរណាម្នាក់ដែលមានលក្ខណសម្បត្តិគ្រប់គ្រាន់ ឬមានសិទ្ធិទទួលយកចំណែកណាមួយពីតង្វាយនេះឡើយ។ តង្វាយទាំងអស់របស់មនុស្ស (រាប់បញ្ចូលទាំងលុយ និងសម្ភារៈដែលអាចប្រើប្រាស់បានផង) ត្រូវថ្វាយទៅព្រះជាម្ចាស់ មិនមែនឱ្យទៅមនុស្សឡើយ ដូចនេះ មនុស្សមិនអាចយករបស់ទាំងអស់នេះបានឡើយ។ ប្រសិនបើមនុស្សយករបស់ទាំងនេះ នោះមានន័យថា គេបានលួចយកតង្វាយហើយ។ ជនណាដែលប្រព្រឹត្ដទង្វើបែបនេះគឺដូចយូដាសហើយក្រៅពីជាជនក្បត់ យូដាសក៏បានយកលុយនៅក្នុងថង់តង្វាយមកប្រើប្រាស់សម្រាប់ខ្លួនឯងដែរ។

ខ្ញុំចាំបាច់ត្រូវពន្យល់អំពីពាក្យទាំងនេះ។ បើខ្ញុំមិនពន្យល់ទេ នោះមនុស្សឥតអៀនខ្មាស និងមុខក្រាស់មួយចំនួន នឹងលួចតង្វាយមិនខាន។ សព្វថ្ងៃនេះ អ្នកដឹកនាំ និងអ្នកធ្វើការនៅគ្រប់កម្រិតក្នុងពួកជំនុំ កំពុងស្ថិតក្នុងពេលសាកល្បងការងារជាបណ្ដោះអាសន្ន។ អ្នកណាស័ក្ដិសម គេនឹងបន្តប្រើអ្នកនោះ ប៉ុន្តែអ្នកណាមិនស័ក្ដិសម គេនឹងបណ្ដេញ ឬផាត់អ្នកនោះចោល។ តំណែងទាំងនេះមិនស្ថិតស្ថេរនោះទេ។ កុំគិតថា ការក្លាយជាអ្នកដឹកនាំ ឬអ្នកធ្វើការ មានន័យថា តំណែងរបស់អ្នកនឹងនៅស្ថិតស្ថេរ ហើយអ្នកនឹងមិនត្រូវគេបណ្ដេញចេញ ឬផាត់ចោលនោះឡើយ។ កុំបណ្តោយខ្លួនឱ្យជឿលើគំនិតភាន់ច្រឡំនេះឡើយ។ នេះជាបំណងប្រាថ្នាដ៏ហួសហេតុ។ សង្ឃមិនមែនជាអ្នកដឹកនាំធម្មតាទេ។ គាត់មានសិទ្ធិ និងលក្ខណៈសម្បត្តិ ដើម្បីបម្រើព្រះជាម្ចាស់ដោយផ្ទាល់។ តាមធម្មតា សិទ្ធិ និងលក្ខណៈសម្បត្តិនេះ ត្រូវបានព្រះជាម្ចាស់ប្រទានដល់គាត់។ នេះដូចជាពួកសង្ឃនៅក្នុងយុគសម័យនៃក្រឹត្យវិន័យដែរ។ ពួកគេអាចចូលទៅក្នុងព្រះវិហារបាន ប៉ុន្តែអ្នកផ្សេងទៀតមិនអាចចូលបានទេ ហើយពួកគេអាចហូបតង្វាយជាយញ្ញបូជាបាន ប៉ុន្តែអ្នកផ្សេងមិនអាចហូបបានទេ។ សព្វថ្ងៃនេះ នៅក្នុងយុគសម័យនៃនគរព្រះ តើសង្ឃគឺជាមនុស្សបែបនេះ? មនុស្សដែលត្រូវបានស្គាល់ថាជាសង្ឃកាលពីអតីតកាល សព្វថ្ងៃនេះត្រូវបានហៅថាជាមនុស្សម្នាក់ដែលព្រះវិញ្ញាណបរិសុទ្ធប្រើ។ ដូច្នេះ តើការនេះពណ៌នាអំពីអ្នករាល់គ្នាឬទេ? អ្នករាល់គ្នាមិនមែនជាពួកសង្ឃសោះឡើយ! សង្ឃគឺជាបុគ្គលម្នាក់ដែលព្រះវិញ្ញាណបរិសុទ្ធប្រើ ហើយក្រៅពីមនុស្សបែបនេះ គ្មាននរណាម្នាក់អាចទទួលបានតង្វាយនោះឡើយ។ គ្មាននរណាម្នាក់ស័ក្ដិសមនឹងទទួលបាននោះទេ។ ប្រសិនបើអ្នកអះអាងថា អ្នកជាបុគ្គលម្នាក់ស័ក្ដិសម អ្នកកំពុងតែអះអាងតាមចិត្តរបស់អ្នកផ្ទាល់ប៉ុណ្ណោះ។ អ្នកនឹងមិនត្រូវបានអនុញ្ញាតឱ្យទទួលតង្វាយនោះទេ។ តង្វាយទាំងនោះមិនមែនសម្រាប់អ្នកឡើយ។

ខ្ញុំនឹងមានបន្ទូលថែមទៀតអំពីស្ថានភាពរបស់អ្នករាល់គ្នា។ សម្រាប់មនុស្សដូចអ្នករាល់គ្នា អ្នកដឹកនាំ និងអ្នកធ្វើការដែលធ្វើកិច្ចការជាក់លាក់នៅពួកជំនុំ ពួកជំនុំអាចផ្ដល់ជូនអ្នកនូវការចំណាយសម្រាប់ការធ្វើដំណើរបាន ប៉ុន្តែពួកជំនុំមិនទទួលខុសត្រូវលើតម្រូវការប្រចាំថ្ងៃរបស់អ្នកឡើយ។ អ្នកជឿលើព្រះជាម្ចាស់ ហើយការចំណាយសម្រាប់ព្រះជាម្ចាស់ គឺជារឿងមួយស្ម័គ្រចិត្ត។ ប្រសិនបើអ្នកនិយាយថា៖ «ខ្ញុំមិនធ្វើកិច្ចការនេះដោយស្ម័គ្រចិត្តទេ ការនេះគួរតែត្រូវបានរៀបចំដោយដំណាក់ព្រះជាម្ចាស់» នោះអ្នកអាចចាកចេញបាន។ អ្នកខ្លះនិយាយថា៖ «ព្រះជាម្ចាស់បានត្រាស់ហៅខ្ញុំ ព្រះជាម្ចាស់ចង់ប្រើខ្ញុំ ដូច្នេះហើយទើបខ្ញុំមក។ ខ្ញុំមិនបានមកដោយស្ម័គ្រចិត្តនោះទេ»។ ប្រសិនបើបែបនេះ ឥឡូវនេះ ខ្ញុំមិនត្រូវការអ្នកឡើយ។ អ្នកអាចចាកចេញទៅបាន។ ខ្ញុំមិនដែលបង្ខំមនុស្សឡើយ។ ទោះបីអ្នកនៅទីនេះដោយស្ម័គ្រចិត្តក៏ដោយ ថាតើអ្នកត្រូវបានបន្តនៅបានទៀតឬអត់ នោះគឺអាស្រ័យលើលក្ខណៈសម្បត្តិរបស់អ្នកវិញទេ។ ប្រសិនបើអ្នកគ្មានលក្ខណៈសម្បត្តិទេ នោះគេនឹងមិនប្រើអ្នកឡើយ។ គេអាចរកអ្នកផ្សេងមកជំនួសកន្លែងរបស់អ្នកបាន។ នេះជាគោលការណ៍ដែលដំណាក់ព្រះជាម្ចាស់ប្រើមនុស្ស។ គ្មានករណីពិសេសនោះទេ។ លុយនៃដំណាក់ព្រះជាម្ចាស់ ត្រូវចំណាយទៅលើកិច្ចការនៃដំណាក់របស់ព្រះ មិនមែនដើម្បីផ្គត់ផ្គង់ដល់ជីវិតរបស់បុគ្គលម្នាក់ៗ ឬក៏សម្រាប់ការសោយសុខបែបផ្ទាល់ខ្លួនរបស់មនុស្សនោះដែរ។

៤. មនុស្សមាននិស្ស័យពុករលួយ ហើយលើសពីនេះ គេពោរពេញដោយអារម្មណ៍រវើរវាយផង។ ដូចនេះ នៅពេលបម្រើព្រះ គឺត្រូវហាមដាច់ខាត មិនត្រូវមានសមាជិកភេទផ្ទុយគ្នា ធ្វើការជាមួយគ្នាតែពីរនាក់ឡើយ។ បើរកឃើញថា មានបុគ្គលណាប្រព្រឹត្ដបែបនេះ នោះត្រូវបណ្ដេញចេញ ដោយគ្មានការលើកលែងឡើយ។

បងប្អូនប្រុសៗមួយចំនួនទទូចក្នុងការប្រកបគ្នាតែជាមួយបងប្អូនស្រីៗ ហើយថែមទាំងធ្វើដូច្នោះម្នាក់ឯងទៀតផង។ ពួកគេបើកចំហប្រាប់បងប្អូនស្រីៗ នៅពេលដែលពួកគេធ្វើការប្រកបគ្នាជាមួយពួកគេ ប៉ុន្តែមិនធ្វើបែបនេះជាមួយអ្នកផ្សេងឡើយ។ មនុស្សទាំងនេះមិនល្អឡើយ! បងប្អូនស្រីៗមួយចំនួនមិនធ្វើការប្រកបគ្នាជាមួយបងប្អូនស្រីៗផ្សេងទៀតឡើយ ហើយមិនដែលបើកចំហចំពោះពួកគេឡើយ ដោយស្វែងរកតែបងប្អូនប្រុសៗប៉ុណ្ណោះ ដើម្បីធ្វើការប្រកបគ្នា។ តើទាំងនេះជាមនុស្សប្រភេទណា? តើគ្មានបងប្អូនស្រីៗម្នាក់ទេឬដែលអាចគាំទ្រអ្នក? តើគ្មានបងប្អូនស្រីៗម្នាក់ទេឬដែលនឹងធ្វើការប្រកបគ្នាជាមួយអ្នក? តើពួកគេគ្រប់គ្នាស្អប់អ្នកដែរឬទេ? តើគ្មាននរណាម្នាក់សក្ដិសមសម្រាប់អ្នកទេឬ? តើអ្នកគ្រាន់តែអាចស្រុះស្រួលជាមួយបងប្អូនប្រុសៗទេឬ? ខ្ញុំគិតថា អ្នកមានការជំរុញចិត្តផ្សេងទៀត! មនុស្សខ្លះតែងតែចែចង់ជាមួយអ្នកមានភេទផ្ទុយពីខ្លួន។ នេះជារឿងគ្រោះថ្នាក់។ អ្នកត្រូវតែចេះទប់ចិត្តខ្លួនឯង មានការយល់ដឹងជ្រៅជ្រះ និងមានហេតុផលខ្លះផង។ មនុស្សមាននិស្ស័យពុករលួយ ដូច្នេះ កុំបណ្ដែតបណ្ដោយខ្លួនផ្ដេសផ្ដាសនោះឡើយ។ អ្នកត្រូវតែចេះទប់ចិត្តខ្លួនឯងខ្លះ ហើយដោយធ្វើបែបនេះ អ្នកនឹងមានឥរិយាបថប្រសើរឡើង។ បើគ្មានការចេះទប់ចិត្តឯងខ្លួន ហើយបើគ្មានការកោតខ្លាចព្រះជាម្ចាស់ទេ នោះមនុស្សនឹងប្រែជាខិលខូចលែងគ្រប់គ្រងបានមិនខាន។ នៅពេលពួកគេបំពានបញ្ញត្តិរដ្ឋបាល ផលវិបាកគឺធ្ងន់ធ្ងរណាស់ ដូច្នេះ ពួកគេត្រូវចាំជានិច្ចអំពីបញ្ញត្តិរដ្ឋបាលនេះ។

៥. មិនត្រូវកាត់ទោសជំនួសព្រះជាម្ចាស់ឡើយ ហើយក៏មិនត្រូវពិភាក្សាពីបញ្ហានានាទាក់ទងនឹងព្រះជាម្ចាស់ដែរ។ ចូរធ្វើតាមអ្វីដែលមនុស្សគួរធ្វើ ហើយក៏មិនត្រូវឈានហួសព្រំដែន ឬរំលងដែនកំណត់ឡើយ។ ចូរប្រយ័ត្នអណ្ដាតរបស់អ្នក ហើយរក្សាកន្លែងដែលអ្នកឈានជើងចូល ដើម្បីចៀសវាងធ្វើអ្វីដែលប្រមាថដល់និស្ស័យរបស់ព្រះជាម្ចាស់។

៦. ចូរប្រព្រឹត្ដអ្វីដែលមនុស្សគួរធ្វើ ព្រមទាំងអនុវត្តកាតព្វកិច្ចរបស់ខ្លួន និងបំពេញទំនួលខុសត្រូវរបស់អ្នក ហើយប្រកាន់ខ្ជាប់នូវភារកិច្ចរបស់ខ្លួនផង។ ដោយព្រោះអ្នកជឿលើព្រះជាម្ចាស់ អ្នកគួរចូលរួមចំណែកក្នុងកិច្ចការរបស់ទ្រង់។ ប្រសិនបើអ្នកមិនចូលរួមចំណែកទេ នោះអ្នកក៏មិនសាកសមនឹងចូលរួមហូប និងផឹកព្រះបន្ទូលរបស់ព្រះជាម្ចាស់ឡើយ ហើយក៏មិនស័ក្ដិសមនឹងរស់នៅក្នុងដំណាក់របស់ព្រះជាម្ចាស់ដែរ។

បញ្ញត្តិទីប្រាំមួយទាក់ទងនឹងភារកិច្ចរបស់មនុស្ស។ មិនថាអ្នកមានច្រកចូលទៅក្នុងជីវិតកាលពីមុនបែបណា ឬមានការដេញតាមផ្ទាល់ខ្លួនយ៉ាងណា ហើយមិនថាអ្នកមានគុណសម្បត្តិ ឬភាពជាមនុស្សបែបណាទេ ឱ្យតែកិច្ចការពួកជំនុំតម្រូវឱ្យអ្នកធ្វើកិច្ចការអ្វីមួយ មិនថាកិច្ចការនោះលំបាក ឬពិបាកខ្លាំងបែបណាទេ ក៏អ្នកគួរធ្វើកិច្ចការនោះដែរ។ ប្រសិនបើអ្នកមិនធ្វើទេ អ្នកមិនស័ក្ដិសមបន្តនៅក្នុងដំណាក់ព្រះជាម្ចាស់ឡើយ។ ដំណាក់ព្រះជាម្ចាស់មិនផ្គត់ផ្គង់ដល់ជនឥតប្រយោជន៍ ហើយក៏មិនទុកមនុស្សខ្ជិលឱ្យបន្តនៅនោះដែរ! ប្រសិនបើនរណាម្នាក់មិនដេញតាមសេចក្តីពិតទេ យ៉ាងហោចណាស់ ក៏ពួកគេត្រូវក្លាយជាអ្នកស៊ីឈ្នួលដែរ។ ប្រសិនបើពួកគេមិនចង់បម្រើសូម្បីតែបន្តិច ឬក៏ពួកគេប្រឹងធ្វើការតែបន្តិចបន្តួច ដើម្បីបានអាហារបរិភោគ នោះត្រូវបណ្ដេញពួកគេចេញ ត្រូវរឹបអូសយកសៀវភៅព្រះបន្ទូលព្រះជាម្ចាស់របស់ពួកគេមកវិញ ហើយត្រូវចាត់ការពួកគេដូចអ្នកមិនជឿព្រះអ៊ីចឹងដែរ។ យ៉ាងហោចណាស់ មនុស្សត្រូវជឿព្រះជាម្ចាស់ដោយចិត្តស្មោះ ត្រូវមានការកោតខ្លាចខ្លះចំពោះព្រះជាម្ចាស់នៅក្នុងចិត្តរបស់ខ្លួន និងបង្ហាញចេញខ្លះនូវការថ្វាយបង្គំព្រះជាម្ចាស់ ដើម្បីឱ្យស័ក្ដិសមក្នុងការបន្តនៅក្នុងដំណាក់ព្រះជាម្ចាស់។ ដំណាក់ព្រះជាម្ចាស់មិនសុំច្រើនពេកពីមនុស្សឡើយ។ ដរាបណាគេមានសតិសម្បជញ្ញៈ និងវិចារណញ្ញាណ អាចយល់ និងទទួលយកសេចក្តីពិត ហើយចេះទទួលខុសត្រូវលើភារកិច្ចរបស់ខ្លួន នោះគឺគ្រប់គ្រាន់ហើយ។ យ៉ាងហោចណាស់ ឥរិយាបថរបស់អ្នក និងរបៀបដែលអ្នកប្រព្រឹត្ត ត្រូវតែអាចទទួលយកបាន។ អ្នកត្រូវតែមានការកោតខ្លាចខ្លះចំពោះព្រះជាម្ចាស់នៅក្នុងដួងចិត្តរបស់អ្នក ហើយអ្នកត្រូវតែបង្ហាញការស្ដាប់បង្គាប់ខ្លះដល់ទ្រង់។ ប្រសិនបើអ្នកមិនទាំងអាចធ្វើកិច្ចការនេះបានផង នោះអ្នកគួរតែត្រលប់ទៅផ្ទះវិញឱ្យបានឆាប់តាមតែអាចធ្វើទៅបានចុះ ហើយឈប់ទ្រេតទ្រោតនៅក្នុងដំណាក់ព្រះជាម្ចាស់ទៀតឡើយ។ ប្រសិនបើអ្នកមិនព្រមបំពេញភារកិច្ចសូម្បីតែតូចបំផុត និងចង់តែយកស្រួលខ្លួននៅក្នុងដំណាក់ព្រះជាម្ចាស់ តើអ្នកគឺជាបុគ្គលម្នាក់ដែលជឿព្រះជាម្ចាស់ដោយចិត្តស្មោះដែរឬទេ? នៅក្នុងទស្សនៈរបស់ខ្ញុំ មនុស្សបែបនេះ គឺជាអ្នកមិនជឿលើព្រះ គ្មានខុសអ្វីពីអ្នកមិនជឿសោះឡើយ។ ពួកគេពិបាកនឹងមើលណាស់! ប្រសិនបើអ្នកចង់ជឿលើព្រះជាម្ចាស់ ចូរជឿឱ្យបានត្រឹមត្រូវ បើមិនដូច្នោះទេ កុំជឿតែម្ដងទៅ។ ជំនឿលើព្រះជាម្ចាស់ គឺជារឿងស្ម័គ្រពីចិត្ត។ គ្មាននរណាម្នាក់បង្ខំអ្នកទេ។ ប្រសិនបើអ្នកមិនអាចយល់រឿងដ៏តូចមួយនេះផង តើត្រូវនិយាយអ្វីទៀតអំពីជំនឿលើព្រះជាម្ចាស់ទៅ? ដំណាក់ព្រះជាម្ចាស់មិនចង់បានកាកសំណល់ឡើយ។ ពួកជំនុំមិនមែនជាទីស្រោចស្រង់ជីវិតនោះទេ។ អ្នកណាដែលខ្វះខាតសូម្បីតែការទទួលយកសេចក្តីពិត អ្នកនោះនឹងត្រូវផាត់ចោល និងដកចេញមិនខាន! សេចក្តីពិតគ្រប់គ្រងនៅក្នុងដំណាក់ព្រះជាម្ចាស់។ ប្រសិនបើនរណាម្នាក់ចង់ធ្វើអ្វីមួយដែលគ្មានហេតុផល ឬក៏ចង់បង្កការបង្អាក់ ឬការរំខានណាមួយ គឺត្រូវដក និងផាត់ពួកគេចោលទាំងស្រុង។

៧. ចំពោះកិច្ចការ និងបញ្ហារបស់ពួកជំនុំវិញ ក្រៅពីការស្ដាប់បង្គាប់ព្រះជាម្ចាស់ ចូរធ្វើតាមដំបូន្មានរបស់មនុស្សដែលព្រះវិញ្ញាណបរិសុទ្ធបានប្រើប្រាស់ ក្នុងគ្រប់កិច្ចការទាំងអស់។ សូម្បីតែការបំពានបន្ដិចបន្ទួច ក៏មិនអាចទទួលយកបានដែរ។ ចូររក្សាការអនុវត្តតាមឱ្យបានដាច់ខាត ហើយមិនត្រូវវិភាគរកត្រូវ ឬខុសឡើយ ដ្បិតអ្វីដែលត្រូវ ឬខុសនោះ វាមិនពាក់ព័ន្ធនឹងអ្នកឡើយ។ អ្នកត្រូវខ្វល់ខ្វាយពីខ្លួនឯង គឺមានតែការស្ដាប់បង្គាប់ទាំងស្រុងប៉ុណ្ណោះ។

អ្នកត្រូវតែស្ដាប់ និងស្ដាប់បង្គាប់តាមមនុស្សដែលព្រះវិញ្ញាណបរិសុទ្ធប្រើ មិនថាគេនិយាយ ឬធ្វើអ្វីឡើយ។ ត្រូវធ្វើតាមអ្វីដែលគេប្រាប់អ្នក ធ្វើតាមរបៀបដែលគេប្រាប់អ្នកឱ្យធ្វើ។ កុំនិយាយថា៖ «តើព្រះជាម្ចាស់ជ្រាបឬអត់? ខ្ញុំត្រូវតែទូលសួរព្រះជាម្ចាស់» នោះឡើយ។ គ្មានភាពចាំបាច់ត្រូវសួរឡើយ គ្រាន់តែធ្វើតាមសម្ដីរបស់មនុស្សដែលព្រះវិញ្ញាណបរិសុទ្ធប្រើទៅបានហើយ។ តើអ្នកយល់ដែរទេ? គ្មានភាពចាំបាច់ត្រូវនិយាយអំពីចំណុចនេះទៀតឡើយ។ អ្នករាល់គ្នាគួរតែយល់ច្បាស់ពីចំណុចនេះហើយ។

៨. មនុស្សដែលជឿលើព្រះជាម្ចាស់ គួរតែស្ដាប់បង្គាប់ព្រះជាម្ចាស់ និងថ្វាយបង្គំទ្រង់។ មិនត្រូវលើកតម្កើង ឬស្ងើចសរសើរបុគ្គលណាម្នាក់ឡើយ។ មិនត្រូវចាត់ទុកព្រះជាទីមួយ ទុកមនុស្សដែលខ្លួនស្ងើចសរសើរជាទីពីរ ហើយចាត់ទុកខ្លួនឯងជាទីបីឡើយ។ ដួងចិត្ដរបស់អ្នកមិនត្រូវមាននរណាផ្សេងទៀតឡើយ ហើយអ្នកមិនត្រូវចាត់ទុកនរណាផ្សេងទៀត ជាពិសេសមនុស្សដែលអ្នកគោរពឱ្យតម្លៃធៀបនឹងព្រះជាម្ចាស់ ឬទុកស្មើនឹងព្រះអង្គឡើយ។ ចំណុចនេះ ព្រះជាម្ចាស់មិនអាចទទួលយកបានឡើយ។

មនុស្សខ្លះពូកែចាក់បណ្ដោយ ដើម្បីបឺតជញ្ជក់ពីអ្នកដទៃ។ ពួកគេឃើញខ្ញុំសរសើរអ្នកណា ឃើញខ្ញុំប្រព្រឹត្តល្អចំពោះអ្នកណា ឬឃើញខ្ញុំចំណាយពេលជាញឹកញាប់ប្រកបគ្នាជាមួយអ្នកណា ពួកគេខំនៅអ្នកទាំងនោះ ដើម្បីបឺតជញ្ជក់។ គំនិតពួកគេមាននូវសញ្ញាណមួយថា៖ ឥឡូវ បន្ទាប់ពីព្រះជាម្ចាស់យាងមក បងប្រុសម្នាក់នេះ ហើយក្រោយមក បន្ទាប់ពីគាត់ ឥឡូវចូលដល់បងស្រីម្នាក់នេះ។ នៅក្នុងគំនិតរបស់អ្នក មិនត្រូវមានលំដាប់ថ្នាក់ថា៖ ព្រះជាម្ចាស់ជាទីមួយ បុគ្គលនោះជាទីពីរ ទីបី ឬទីបួនឡើយ។... តើការចាត់ថ្នាក់បែបនេះមានគោលបំណងអ្វីទៅ? តើនេះមិនដូចជាតុលាការរាជានិយម ដែលព្រះមហាក្សត្រជាទីមួយ នាយករដ្ឋមន្ត្រីជាទីពីរ ហើយមន្ត្រីម្នាក់ទៀតជាទីបីទេឬអី? នៅក្នុងដំណាក់ព្រះជាម្ចាស់ គ្មានលំដាប់ថ្នាក់បែបនេះទេ គឺមានតែព្រះជាម្ចាស់ និងរាស្ត្ររើសតាំងព្រះជាម្ចាស់ប៉ុណ្ណោះ ហើយរាស្ត្ររើសតាំងព្រះជាម្ចាស់គួរតែស្ដាប់បង្គាប់ និងថ្វាយបង្គំព្រះជាម្ចាស់តែមួយប៉ុណ្ណោះ! តាមពិតទៅ អ្នករាល់គ្នាមានឋានៈស្មើគ្នា។ មិនថាអ្នករាល់គ្នាបានទទួលយកព្រះជាម្ចាស់មុនឬក្រោយ មិនថាអ្នកមានភេទ អាយុ ឬគុណសម្បត្តិបែបណាទេ អ្នករាល់គ្នាមានឋានៈស្មើគ្នានៅចំពោះព្រះជាម្ចាស់។ មិនត្រូវថ្វាយបង្គំមនុស្សឡើយ ហើយក៏កុំគិតច្រើនពេកអំពីខ្លួនឯងនោះដែរ។ មិនត្រូវបង្កើតលំដាប់ថ្នាក់ ឬជាន់ថ្នាក់ឡើយ។ ប្រសិនបើអ្នកបង្កើត នោះវាសបញ្ជាក់ឱ្យឃើញថា ដួងចិត្តរបស់អ្នកត្រូវបានបំពុលដោយសញ្ញាណ និងការស្រមើស្រមៃជាច្រើនបែបមនុស្ស ហើយអ្នកទំនងជាបំពានបញ្ញត្តិមិនខាន។

៩. ចូររក្សាគំនិតរបស់អ្នកឱ្យនៅជាប់នឹងកិច្ចការរបស់ពួកជំនុំ។ ត្រូវយកគំនិតដែលគិតពីសាច់ឈាមខ្លួនអ្នកផ្ទាល់ទុកដោយឡែក ត្រូវចេះសម្រេចចិត្ដចំពោះបញ្ហាគ្រួសារ ដោយថ្វាយខ្លួនទាំងស្រុងចំពោះកិច្ចការបស់ព្រះជាម្ចាស់ ហើយត្រូវទុកកិច្ចការរបស់ព្រះជាម្ចាស់ជាទីមួយ រួចទុកជីវិតរស់នៅរបស់ខ្លួនជាទីពីរ។ នេះគឺជាសេចក្ដីថ្លៃថ្នូររបស់ពួកបរិសុទ្ធ។

១០. មិនត្រូវបង្ខំសាច់ញាតិរបស់អ្នក (កូនៗរបស់អ្នក ស្វាមី ឬភរិយា បងប្អូនប្រុសស្រី ឬឪពុកម្ដាយ និងញាតិផ្សេងៗទៀត) ដែលមិនទាន់ជឿ ឱ្យទៅចូលរួមពួកជំនុំឡើយ។ ដំណាក់របស់ព្រះជាម្ចាស់មិនខ្វះសមាជិកឡើយ ហើយមិនចាំបាច់បង្កើនចំនួនមនុស្សឡើយ។ មិនត្រូវនាំអស់អ្នកដែលមិនបានជឿដោយចិត្ដរីករាយឱ្យទៅពួកជំនុំឡើយ។ បញ្ញត្តិនេះគឺ សម្រាប់មនុស្សទាំងអស់។ អ្នករាល់គ្នាគួរតែត្រួតពិនិត្យ តាមដាន និងរំឭកគ្នាទៅវិញទៅមកអំពីបញ្ហានេះ គ្មាននរណាម្នាក់អាចបំពានច្បាប់នេះឡើយ។ សូម្បីតែពេលដែលសាច់ញាតិណាដែលមិនទាន់មានជំនឿ រួចចូលក្នុងពួកជំនុំដោយស្ទាក់ស្ទើ នោះពួកគេមិនត្រូវទទួលបានសៀវភៅ ឬឈ្មោះថ្មីឡើយ។ មនុស្សបែបនេះមិនទាន់ជាមនុស្សនៅក្នុងដំណាក់របស់ព្រះជាម្ចាស់ឡើយ ហើយត្រូវហាមឃាត់ពួកគេមិនឱ្យចូលពួកជំនុំ ដោយប្រើប្រាស់គ្រប់មធ្យោបាយដែលចាំបាច់។ ប្រសិនបើមានបញ្ហាអ្វីកើតឡើង ចំពោះពួកជំនុំដោយសារតែការលុកលុយរបស់វិញ្ញាណអាក្រក់ នោះខ្លួនអ្នកផ្ទាល់ក៏នឹងត្រូវបណ្ដេញចេញ ឬនឹងត្រូវដាក់ការរឹតបន្តឹងមកលើអ្នក។ សរុបមក គ្រប់គ្នាមានចំណែកទំនួលខុសត្រូវចំពោះបញ្ហានេះ ប៉ុន្តែ អ្នកមិនត្រូវធ្វេសប្រហែស ក៏មិនត្រូវយករឿងនេះដើម្បីសកសឹកគំនុំផ្ទាល់ខ្លួនដែរ។

ទាំងនេះគឺជាបញ្ញត្តិរដ្ឋបាលទាំងដប់របស់ព្រះជាម្ចាស់ដែលរាស្ត្ររើសតាំងរបស់ព្រះជាម្ចាស់ត្រូវធ្វើតាមនៅក្នុងយុគសម័យនៃនគរព្រះ។ ត្រូវចាំបញ្ញត្តិទាំងអស់នេះ។

ចុងឆ្នាំ ១៩៩៥


ទិដ្ឋភាពទីពីរស្ដីពីសារៈសំខាន់នៃការយកកំណើតជាមនុស្ស

តើអ្វីទៅជាអត្ថន័យនៃភាពធម្មតា និងភាពសាមញ្ញរបស់ព្រះជាម្ចាស់ដែលយកកំណើតជាមនុស្ស? តើភាពធម្មតា និងភាពសាមញ្ញនោះគ្រាន់តែជាអ្វីៗដែលកើតមាន ដើម្បីឱ្យព្រះអង្គអាចបំពេញកិច្ចការបានមែនទេ? តើដើម្បីបញ្ជាក់ឱ្យឃើញថា ទ្រង់គឺជាព្រះគ្រីស្ទមែនទេ? មនុស្សខ្លះនិយាយថា៖ «ព្រះជាម្ចាស់ដែលយកកំណើតជាមនុស្ស ប្រាកដជាត្រូវតែមានសាច់ឈាមសាមញ្ញ និងធម្មតាហើយ»។ តើមានន័យត្រឹមប៉ុណ្ណេះឬ? ការដែលនិយាយថា «ប្រសិនបើព្រះអង្គជាព្រះគ្រីស្ទមែន នោះទ្រង់ប្រាកដជាត្រូវមានសាច់ឈាមសាមញ្ញ និងធម្មតាហើយ» តើនេះមិនមែនជាការដាក់កំហិតព្រះជាម្ចាស់ទេឬអី? តើពាក្យថា «ប្រាកដជា» មានន័យដូចម្ដេច? អ្នកខ្លះនិយាយថា «ពាក្យនេះគឺដើម្បីសម្ដែងចេញនូវព្រះបន្ទូលរបស់ព្រះជាម្ចាស់ ដើម្បីឱ្យមនុស្សអាចងាយស្រួលទាក់ទងជាមួយទ្រង់»។ តើនេះជាគោលបំណងតែមួយគត់មែនទេ? ពេលពិនិត្យមើលចំណុចនេះដោយគិតលើសារជាតិរបស់ព្រះគ្រីស្ទឃើញថា សារជាតិរបស់ព្រះគ្រីស្ទ គឺជាព្រះជាម្ចាស់ផ្ទាល់ព្រះអង្គទាំងស្រុង និងពេញលេញ។ គ្រប់យ៉ាងដែលព្រះជាម្ចាស់ធ្វើ សុទ្ធតែមានន័យ។ រូបអង្គនៃសាច់ឈាមដែលបានកំណត់ជាពិសេសដែលមានរូបអង្គកាយកំណត់ជាពិសេស គ្រួសារដែលបានកំណត់ជាពិសេស មជ្ឈដ្ឋានរស់នៅដែលបានកំណត់ជាពិសេស ពោលគឺអ្វីៗទាំងនេះដែលព្រះជាម្ចាស់ធ្វើ សុទ្ធតែមានន័យ។ មនុស្សខ្លះសួរថា៖ «ចុះហេតុដូចម្ដេចបានជាខ្ញុំមើលមិនឃើញពីសារៈសំខាន់អស្ចារ្យនៅពីក្រោយការគ្រងសាច់ឈាមធម្មតា និងសាមញ្ញរបស់ព្រះជាម្ចាស់អ៊ីចឹង? តើសាច់ឈាមរបស់ទ្រង់មិនមែនគ្រាន់តែជាសម្បកក្រៅទេឬ? នៅពេលព្រះជាម្ចាស់បានបញ្ចប់កិច្ចការរបស់ទ្រង់ តើសម្បកក្រៅនេះ នឹងមិនប្រែជាឥតន័យទេឬអី?» នៅក្នុងការស្រមើស្រមៃ និងការយល់ដឹងរបស់មនុស្ស ពួកគេគិតថា សម្បកក្រៅនៃសាច់ឈាមធម្មតា និងសាមញ្ញនេះ គ្មានប្រយោជន៍ធំដុំអ្វីឡើយ ថាសម្បកក្រៅនេះមិនបម្រើដល់គោលបំណងធំនៅក្នុងកិច្ចការរបស់ព្រះជាម្ចាស់ ឬក្នុងផែនការគ្រប់គ្រងរបស់ទ្រង់ទេ ហើយវាកើតមានគ្រាន់តែដើម្បីសម្រេចកិច្ចការនៅដំណាក់កាលនេះប៉ុណ្ណោះ។ មនុស្សជឿថា សម្បកក្រៅនេះ គឺដើម្បីឱ្យពួកគេងាយស្រួលទាក់ទងជាមួយទ្រង់ និងស្ដាប់ឮព្រះបន្ទូលរបស់ទ្រង់ ដើម្បីឱ្យពួកគេអាចមើលឃើញ និងអាចប៉ះពាល់ទ្រង់បាន ហើយសម្បកក្រៅនេះ គ្មានប្រយោជន៍អ្វីផ្សេងទៀតឡើយ។ កាលពីមុន មនុស្សយល់ថា ការយកកំណើតជាមនុស្ស មានសារៈសំខាន់បែបនេះឯង។ ប៉ុន្តែតាមពិតទៅ ក្នុងអំឡុងពេលបំពេញកិច្ចការជាសាច់ឈាមសាមញ្ញ និងធម្មតា និងក្នុងអំឡុងពេលនៃការយកកំណើតជាមនុស្ស ក្រៅពីការរែកពុនបន្ទុកកិច្ចការរបស់ទ្រង់ផ្ទាល់ ទ្រង់ក៏បំពេញការងារមួយដែលគ្មាននរណាម្នាក់ធ្លាប់បានគិតពិចារណាដែរ។ តើនោះជាការងារអ្វីទៅ? ក្រៅពីការបំពេញកិច្ចការរបស់ព្រះជាម្ចាស់ផ្ទាល់ព្រះអង្គទ្រង់ ព្រះអង្គក៏យាងមកដើម្បីដកពិសោធន៍ការរងទុក្ខរបស់មនុស្សផងដែរ។ កាលពីអតីតកាល មនុស្សមិនបានដឹងរឿងនេះទេ។ 

កាលពីមុន មនុស្សមិនដែលយល់ពីមូលហេតុដែលព្រះជាម្ចាស់ដែលយកកំណើតជាមនុស្សតែងរងទុក្ខដោយសារជំងឺ ក៏មិនយល់ពីគោលបំណងនៃការរងទុក្ខនេះដែរ។ មនុស្សខ្លះនិយាយថា៖ «ព្រះជាម្ចាស់បន្ទាបខ្លួន និងលាក់បាំង ព្រះជាម្ចាស់ឆ្លងកាត់ការរងទុក្ខនេះ ដើម្បីសង្រ្គោះមនុស្ស ព្រះជាម្ចាស់ស្រឡាញ់មនុស្ស...»។ សេចក្តីពន្យល់របស់ពួកគេនេះ មិនមានភាពច្បាស់លាស់ទេ។ តើវាពិតជាការចាំបាច់បំផុតដែរឬទេ ដែលទ្រង់ត្រូវរងទុក្ខទាំងនេះដើម្បីសង្រ្គោះមនុស្សជាតិនោះ? ប្រសិនបើព្រះជាម្ចាស់ដែលយកកំណើតជាមនុស្ស មិនបានឆ្លងកាត់ការរងទុក្ខនេះទេ តើព្រះជាម្ចាស់ផ្ទាល់ព្រះអង្គអាចសម្រេចកិច្ចការនេះបានដែរឬទេ? ព្រះអង្គអាចសម្រេចបាន។ មនុស្សខ្លះនិយាយថា៖ «នៅក្នុងយុគសម័យនៃព្រះគុណ យើងគ្រាន់តែត្រូវការអធិស្ឋានទៅព្រះជាម្ចាស់ទៅបានហើយ នោះជំងឺដែលកើតឡើង នឹងបានជាសះស្បើយវិញភ្លាមៗមិនខាន។ យើងមិនត្រូវការថ្នាំពេទ្យអ្វីទេ ហើយមានមនុស្សខ្លះបានអធិស្ឋានរហូតសូម្បីជំងឺមហារីកក៏បានជាសះស្បើយវិញដែរ។ ចុះហេតុអ្វីបានជាព្រះជាម្ចាស់ដែលយកកំណើតជាមនុស្ស តែងត្រូវញាំញីដោយជំងឺបែបនេះទៅវិញ? ហេតុអ្វីបានជាព្រះអង្គមិនដែលមានសុខភាពល្អ? ហេតុអ្វីបានជាព្រះជាម្ចាស់ដែលយកកំណើតជាមនុស្សមិនទទួលបានព្រះគុណច្រើនដូចមនុស្ស?» ចំណុចនេះតែងនៅជាអាថ៌កំបាំងសម្រាប់មនុស្សជាតិជាប់ជានិច្ច។ នេះជាចំណងមួយនៅក្នុងចិត្តរបស់មនុស្ស ហើយមនុស្សមិនសូវយកចិត្តទុកដាក់ចំពោះរឿងនេះខ្លាំងប៉ុន្មានទេ។ ផ្ទុយទៅវិញ ពួកគេធ្វើការពន្យល់ទាំងភាន់ច្រឡំថា ព្រះជាម្ចាស់ស្រឡាញ់មនុស្ស ហេតុដូច្នេះហើយទើបព្រះជាម្ចាស់រងទុក្ខដើម្បីមនុស្សជាតិ។ សូម្បីតែសព្វថ្ងៃនេះក៏ដោយ ក៏មនុស្សនៅមិនទាន់យល់ពីចំណុចនេះឱ្យត្រឹមត្រូវនៅឡើយទេ។ ការដកពិសោធន៍ការរងទុក្ខនៅខាងលោកីយ៍នេះ គឺជាទំនួលលខុសត្រូវរបស់ព្រះជាម្ចាស់ដែលយកកំណើតជាមនុស្ស។ តើការដកពិសោធន៍ការរងទុក្ខនៅខាងលោកីយ៍នេះ គឺដើម្បីគោលបំណងអ្វី? នេះជាចំណោទបញ្ហាមួយទៀត។ ការដែលព្រះជាម្ចាស់យាងមកដកពិសោធន៍ការរងទុក្ខនៅខាងលោកីយ៍នេះ គឺជារឿងមួយដែលព្រះវិញ្ញាណមិនអាចធ្វើបានទេ។ មានតែព្រះជាម្ចាស់ដែលយកកំណើតជាមនុស្ស ដែលជាសាច់ឈាមសាមញ្ញ ធម្មតា និងទាំងស្រុង ហើយជាព្រះដែលបានក្លាយជាមនុស្សពេញលេញប៉ុណ្ណោះ ទើបអាចដកពិសោធន៍ការរងទុក្ខនៅខាងលោកីយ៍នេះបានទាំងស្រុង។ ប្រសិនបើព្រះវិញ្ញាណពិតជាត្រូវធ្វើកិច្ចការនេះមែន នោះព្រះអង្គមុខជាមិនអាចដកពិសោធន៍ការរងទុក្ខណាមួយបានឡើយ។ ព្រះអង្គអាចត្រឹមទតឃើញ និងយល់ជ្រាបប៉ុណ្ណោះ។ តើការទតឃើញ ការយល់ជ្រាប និងការដកពិសោធន៍ ជារឿងតែមួយនិងសុទ្ធតែដូចគ្នាដែរឬទេ? មិនដូចគ្នានោះទេ។ កាលពីមុន ព្រះជាម្ចាស់បានមានបន្ទូលថា៖ «ខ្ញុំជ្រាបអំពីភាពឥតន័យខ្លឹមសារនៃលោកីយ៍នេះ ហើយខ្ញុំជ្រាបពីទុក្ខលំបាកដែលកើតមាននៅក្នុងជីវិតមនុស្ស។ ខ្ញុំបានយាងទៅកន្លែងជិតឆ្ងាយនៅក្នុងពិភពលោកនេះ និងបានទតឃើញសេចក្តីវេទនាយ៉ាងខ្លាំង។ ខ្ញុំបានទតឃើញពីទុក្ខលំបាក សេចក្តីវេទនា និងភាពឥតន័យខ្លឹមសារនៅក្នុងជីវិតមនុស្ស»។ ប៉ុន្តែ ចំពោះសំណួរថាតើព្រះអង្គបានដកពិសោធន៍សេចក្ដីនេះឬអត់ នោះជាបញ្ហាមួយផ្សេងទៀត។ ឧទាហរណ៍ សូមពិចារណាអំពីគ្រួសារមួយដែលខំតស៊ូដើម្បីរស់។ អ្នកឃើញស្ថានភាពនេះ ហើយអ្នកក៏មានការយល់ដឹងខ្លះដែរ ប៉ុន្តែតើអ្នកបានដកពិសោធន៍នូវស្ថានភាពរបស់ពួកគេដោយផ្ទាល់់ដែរឬទេ? តើអ្នកយល់ពីការលំបាករបស់ពួកគេ យល់ពីការរងទុក្ខរបស់ពួកគេ និងយល់ពីអារម្មណ៍នេះ ឬមានបទពិសោធនេះដែរឬទេ? គឺអ្នកគ្មានឡើយ។ នោះគឺចង់បានន័យថា ការមើលឃើញ និងការដកពិសោធន៍ គឺជារឿងពីរផ្សេងគ្នា។ អាចនិយាយបានថា រឿងនេះ ពោលគឺកិច្ចការនេះតែម្ដង ត្រូវការឱ្យព្រះជាម្ចាស់ដែលយកកំណើតជាមនុស្សជាអ្នកបំពេញ។ ចំពោះរឿងនេះ ព្រះវិញ្ញាណគ្មានសមត្ថភាពធ្វើឡើយ។ នេះគឺជាទិដ្ឋភាពមួយទៀតអំពីសារៈសំខាន់នៃការយកកំណើតជាមនុស្ស៖ ព្រះជាម្ចាស់យាងមក ដកពិសោធន៍ការរងទុក្ខនៅខាងលោកីយ៍នេះ និងការរងទុក្ខដែលមនុស្សជួបប្រទះ។ តើព្រះអង្គត្រូវដកពិសោធន៍ការរងទុក្ខអ្វីខ្លះ? ព្រះអង្គដកពិសោធន៍ការលំបាកដែលមាននៅក្នុងជីវិតមនុស្ស សំណាងអាក្រក់ក្នុងគ្រួសារ ការបោកបញ្ឆោត ការបោះបង់ និងការបៀតបៀនរបស់មនុស្ស ក៏ដូចជាជំងឺនៃរាងកាយ ដែលអ្វីទាំងអស់នេះរាប់ជាសេចក្ដីទុក្ខនៅខាងលោកីយ៍នេះ។ ការរងទុក្ខដោយជំងឺ ការវាយប្រហារពីសំណាក់មនុស្ស និងវត្ថុជុំវិញខ្លួន សំណាងអាក្រក់នៅក្នុងគ្រួសារ ការត្រូវមនុស្សបោះបង់ ប្រមាថ មួលបង្កាច់ ទាស់ទទឹង បះបោរ ជេរប្រទេច និងយល់ច្រឡំ ជាដើម ។ល។ គឺព្រះជាម្ចាស់ដែលយកកំណើតជាមនុស្ស ត្រូវដកពិសោធន៍រឿងទាំងអស់នេះទុកជាការវាយប្រហារមួយ។ ចំពោះអស់អ្នកដែលទទួលរងការឈឺចាប់ដោយសារបញ្ហាទាំងអស់នេះ ក៏រាប់បញ្ហានេះថាជាការវាយប្រហារមួយផងដែរ។ មិនថាគេជាមនុស្សអស្ចារ្យ ជាមនុស្សពិសេស ឬជាមនុស្សមានចិត្តទូលាយនោះទេ សេចក្ដីទុក្ខនេះ ពោលគឺអ្វីៗទាំងនេះ គឺជាការវាយប្រហារមួយចំពោះពួកគេ។ ព្រះជាម្ចាស់ឆ្លងកាត់ការបៀតបៀនពីខាងលោកីយ៍ ដោយគ្មានកន្លែងសម្រាកព្រះសិរសាទ្រង់ គ្មានកន្លែងស្នាក់នៅ និងគ្មានមនុស្សជំនិតឡើយ...។ រឿងទាំងអស់នេះ ឈឺចាប់ណាស់។ ថ្វីត្បិតតែរឿងទាំងនេះ ប្រហែលមិនទាន់ឈានដល់ចំណុចកំពូលនៃការរងទុក្ខក៏ដោយ ក៏ប៉ុន្តែព្រះអង្គបានដកពិសោធន៍រឿងទាំងនេះអស់ហើយ។ មនុស្សខ្លះធ្លាប់ឆ្ងល់ថា៖ «នៅក្នុងកិច្ចការរបស់ព្រះជាម្ចាស់ដែលយកកំណើតជាមនុស្ស តើព្រះជាម្ចាស់មិនអាចដកជំងឺទាំងនេះចេញបានទេឬអី? ដើម្បីឱ្យព្រះអង្គបំពេញកិច្ចការរបស់ទ្រង់ដោយងាយស្រួល និងដើម្បីកុំឱ្យមនុស្សបះបោរប្រឆាំង ឬទាស់ទទឹងនឹងទ្រង់ តើព្រះអង្គមិនអាចធ្វើកិច្ចការទាំងនេះបានទេឬអី? ប្រសិនបើព្រះអង្គដាក់ទោសមនុស្ស ដូច្នេះពួកគេមុខជាមិនហ៊ានទាស់ទទឹងនឹងទ្រង់ឡើយ។ ព្រះជាម្ចាស់មានសិទ្ធិអំណាច ចុះហេតុដូចម្ដេចបានជាទ្រង់បណ្ដោយឱ្យអង្គទ្រង់ផ្ទាល់ធ្លាក់ខ្លួនឈឺ? ប្រសិនបើនរណាម្នាក់មានជំងឺ គេគ្រាន់តែអធិស្ឋាន នោះជំងឺគេនឹងបានជាសះស្បើយ ចុះហេតុដូចម្ដេចបានជាព្រះជាម្ចាស់ត្រូវរងទុក្ខដោយសារជំងឺបែបនេះដោយផ្ទាល់ទៅវិញ?» ព្រះអង្គធ្វើបែបនេះ ដើម្បីឱ្យទ្រង់អាចដកពិសោធន៍ការរងទុក្ខនៅខាងលោកីយ៍នេះបាន។ តាមរយៈសាច់ឈាមដែលទ្រង់យកកំណើតជាមនុស្សនេះ ព្រះអង្គមិនបានដកចេញនូវទុក្ខលំបាក ឬទុក្ខវេទនាដោយសារជំងឺទេ ហើយទ្រង់ក៏មិនបានដកចេញនូវការរងទុក្ខពីការបោះបង់ចោលនៅក្រោមដៃរបស់មនុស្សដែរ។ ព្រះអង្គចម្រើនវ័យធំធាត់តាមធម្មតា និងបំពេញកិច្ចការនៅក្នុងមជ្ឈដ្ឋានដ៏លំបាកនេះតែម្ដង។ បែបនេះ ព្រះអង្គអាចដកពិសោធន៍ការរងទុក្ខនៅខាងលោកីយ៍នេះបាន។ ប្រសិនបើគ្មានរឿងទាំងអស់នេះទេ នោះព្រះអង្គក៏នឹងមិនបានភ្លក់រសជាតិនៃការរងទុក្ខនេះដែរ។ ប្រសិនបើជំងឺមិនកើតមានលើអង្គទ្រង់ទេ ឬប្រសិនបើទ្រង់មិនកើតមានជំងឺណាមួយដែលធ្វើឱ្យមនុស្សធម្មតារងទុក្ខទេ ដូច្នេះ តើការរងទុក្ខរបស់ទ្រង់នឹងមិនកាន់តែតិចទៅហើយទេ? អាចរៀបចំកុំឱ្យព្រះអង្គឈឺព្រះសិរសា ឬមានអារម្មណ៍នឿយហត់ បន្ទាប់ពីប្រើព្រះមត្ថលុង្គ (ខួរក្បាល) ច្រើនពេក ចំណែកឯអ្នកផ្សេងទៀត ទុកឱ្យគេឈឺក្បាលនិងនឿយហត់ទៅចុះ តើបានទេ? ពិតជាអាចរៀបចំបែបនេះបាន ក៏ប៉ុន្តែលើកនេះ អ្វីៗត្រូវបានធ្វើខុសពីមុន។ ក្នុងអំឡុងយុគសម័យដែលព្រះយេស៊ូវកំពុងបំពេញកិច្ចការ ព្រះអង្គអាចអត់អាហារ ឬអត់ទឹកបានរយៈពេល ៤០ ថ្ងៃ ៤០ យប់ ហើយទ្រង់គ្មានអារម្មណ៍ស្រេកឃ្លានអ្វីទាំងអស់។ ប៉ុន្តែនៅយុគសម័យបច្ចុប្បន្ននេះ ព្រះជាម្ចាស់ដែលយកកំណើតជាមនុស្សមានអារម្មណ៍ឃ្លាន សូម្បីតែទ្រង់ខានសោយអាហារតែមួយពេលក៏ដោយ។ មនុស្សខ្លះនិយាយថា៖ «តើព្រះជាម្ចាស់មិនមែនមានគ្រប់ព្រះចេស្ដាទេឬអី? តាមដែលខ្ញុំមើលឃើញ គឺព្រះអង្គមិនមានគ្រប់ព្រះចេស្តានោះទេ។ សូម្បីតែរឿងតូចតាចប៉ុណ្ណេះ ក៏ព្រះអង្គមិនទាំងអាចធ្វើបានផង។ ស្ដាប់តាមរបៀបដែលទ្រង់មានបន្ទូល យើងអាចយល់បានថា ព្រះអង្គគឺជាព្រះជាម្ចាស់ ចុះហេតុអ្វីបានជាទ្រង់មិនអាចសម្រេចរឿងទាំងនេះបាន?» មិនមែនថាព្រះជាម្ចាស់មិនអាចសម្រេចរឿងទាំងនេះបាននោះទេ ប៉ុន្តែផ្ទុយទៅវិញ ព្រះអង្គមិនធ្វើរឿងទាំងនេះតាមរបៀបនោះទេ។ គោលបំណងនៃការយកកំណើតជាមនុស្សរបស់ទ្រង់ គឺមិនមែនធ្វើកិច្ចការដែលមនុស្សគិតថា ព្រះជាម្ចាស់អាចធ្វើបាននោះទេ។ ព្រះអង្គដកពិសោធន៍ការរងទុក្ខនៅខាងលោកីយ៍នេះ ហើយការដែលទ្រង់ធ្វើបែបនេះ មានសារៈសំខាន់របស់វា។ ពេលនោះ អ្នកខ្លះក៏សួរថា៖ «ព្រះជាម្ចាស់ ការដែលទ្រង់ដកពិសោធន៍ការរងទុក្ខនៅខាងលោកីយ៍នេះ តើមានប្រយោជន៍អ្វី? តើព្រះអង្គអាចរងទុក្ខជំនួសមនុស្សបានដែរឬទេ? សព្វថ្ងៃនេះ តើមនុស្សមិនមែនកំពុងតែរងទុក្ខទេឬអ្វី?» កិច្ចការដែលព្រះជាម្ចាស់បំពេញ គ្មានកិច្ចការណាមួយដែលធ្វើឡើងដោយចៃដន្យនោះទេ។ នៅពេលទ្រង់បានរងទុក្ខនៅខាងលោកីយ៍ នៅពេលទ្រង់បានទតឃើញនិងជ្រាបពីលក្ខណៈរបស់លោកីយ៍នេះហើយ ទ្រង់ពុំបានយាងចាកចេញទៅឡើយ។ ផ្ទុយទៅវិញ ព្រះអង្គយាងមកដើម្បីបញ្ចប់កិច្ចការទាំងអស់ដែលតម្រូវឱ្យការយកកំណើតជាមនុស្សរបស់ទ្រង់បំពេញនោះ ឱ្យបានចប់សព្វគ្រប់ទាំងអស់។ មនុស្សខ្លះគិតថា ព្រះជាម្ចាស់ប្រហែលជាទម្លាប់នឹងការសោយសុខក្នុងជីវិតមួយដែលស្រណុក និងសុខស្រួលខ្លាំងពេក ថាព្រះអង្គគ្រាន់តែចង់រងទុក្ខតិចតួច ថាព្រះអង្គរស់នៅក្នុងសេចក្ដីសុខសាន្ត ហើយពុំជ្រាបពីរសជាតិនៃការរងទុក្ខ ដូច្នេះ ព្រះអង្គគ្រាន់តែចង់ជ្រាបពីរសជាតិនៃការរងទុក្ខនេះប៉ុណ្ណោះ។ ទាំងអស់នេះគ្រាន់តែជាការស្រមើស្រមៃរបស់មនុស្សប៉ុណ្ណោះ។ ការដកពិសោធន៍ការរងទុក្ខនៅខាងលោកីយ៍នាពេលសព្វថ្ងៃនេះ គឺជារឿងដែលអាចធ្វើបានតែក្នុងអំឡុងពេលនៃការយកកំណើតជាមនុស្សនេះប៉ុណ្ណោះ។ ប្រសិនបើកិច្ចការរបស់ព្រះជាម្ចាស់ដែលយកកំណើតជាមនុស្ស ត្រូវបានបញ្ចប់ទាំងស្រុង ហើយកិច្ចការនៅដំណាក់កាលបន្ទាប់ បានចាប់ផ្ដើមរួចហើយ នោះគួរតែគ្មាន «ការដកពិសោធន៍ការរងទុក្ខនៅខាងលោកីយ៍នេះ» ទៀតឡើយ។ ដូច្នេះ តើព្រះជាម្ចាស់ដកពិសោធន៍ការរងទុក្ខនៅខាងលោកីយ៍នេះ មានហេតុផលអ្វីឱ្យពិតប្រាកដទៅ? តើមាននរណាដឹងទេ? មានសេចក្ដីទំនាយដែលបានទាយទុកមកថា មនុស្សនឹងលែងស្រក់ទឹកភ្នែក លែងទួញយំ និងលែងរងទុក្ខទៀតហើយ ហើយនៅក្នុងលោកីយ៍នេះ ក៏នឹងគ្មានជំងឺទៀតដែរ។ សព្វថ្ងៃនេះ ព្រះជាម្ចាស់ដែលយកកំណើតជាមនុស្ស កំពុងតែដកពិសោធន៍ការរងទុក្ខនេះ ហើយនៅពេលទ្រង់បានបញ្ចប់កិច្ចការនេះហើយ ព្រះអង្គនឹងនាំមនុស្សជាតិទៅកាន់ទិសដៅដ៏ស្រស់បំព្រងមួយ ហើយគ្រប់ការរងទុក្ខទាំងអម្បាលម៉ានកាលពីមុន នឹងលែងមានតទៅទៀតហើយ។ ហេតុអ្វីបានជានឹងលែងមានការរងទុក្ខតទៅទៀត? នឹងលែងមានតទៅទៀត ព្រោះតែព្រះជាម្ចាស់ដែលយកកំណើតជាមនុស្សបានដកពិសោធន៍ការរងទុក្ខទាំងអស់នោះដោយផ្ទាល់ព្រះអង្គរួចហើយ ហើយព្រះអង្គនឹងដកសេចក្ដីទុក្ខនេះចេញពីមនុស្សជាតិ។ គឺព្រោះតែគោលបំណងនេះហើយ ទើបព្រះជាម្ចាស់ដកពិសោធន៍ការរងទុក្ខរបស់មនុស្សនេះឯង។

ព្រះជាម្ចាស់ដែលយកកំណើតជាមនុស្ស ដកពិសោធន៍ការរងទុក្ខនៅខាងលោកីយ៍នេះ គឺដើម្បីរៀបចំទិសដៅទៅអនាគតរបស់មនុស្សជាតិឱ្យកាន់តែប្រសើរ ដើម្បីឱ្យទិសដៅនោះកាន់តែស្រស់ស្អាត និងកាន់តែគ្រប់លក្ខណ៍។ នេះគឺជាទិដ្ឋភាពដ៏សំខាន់បំផុតនៃការយកកំណើតជាមនុស្ស ហើយក៏ជាផ្នែកមួយនៃកិច្ចការនៃការយកកំណើតជាមនុស្សផងដែរ។ ត្រង់ចំណុចនេះ មានបញ្ហាមួយទៀត។ ក្នុងការត្រលប់ជាសាច់ឈាម និងការដកពិសោធន៍ការរងទុក្ខនេះ ព្រះជាម្ចាស់នឹងដកសេចក្ដីទុក្ខនេះចេញពីមនុស្សជាតិនៅពេលក្រោយ។ ប៉ុន្តែ ប្រសិនបើគ្មានការយកកំណើតជាមនុស្ស និងគ្មានការដកពិសោធន៍នេះទេ តើសេចក្ដីទុក្ខនេះអាចដកចេញបានដែរឬទេ? បាន គឺនៅតែអាចដកចេញបានដដែល។ នៅក្នុងយុគសម័យនៃព្រះគុណ នៅពេលព្រះយេស៊ូវត្រូវបានគេឆ្កាង ព្រះអង្គជាមនុស្សសុចរិតម្នាក់ដែលមានសាច់ឈាមដូចមនុស្សដែលមានបាប ហើយបានយកអង្គទ្រង់ជាតង្វាយលោះបាប ហើយក៏ប្រោសលោះមនុស្សជាតិទាំងអស់ ព្រមទាំងរំដោះពួកគេចេញពីកណ្ដាប់ដៃរបស់សាតាំងផង។ នេះគឺជាគោលបំណងនិងសារៈសំខាន់នៃការដែលព្រះយេស៊ូវត្រូវគេឆ្កាង៖ ព្រះអង្គបានប្រោសលោះមនុស្សជាតិ ដោយព្រះលោហិតដ៏មានតម្លៃរបស់ទ្រង់ ដើម្បីឱ្យអំពើបាបរបស់មនុស្សជាតិនឹងបានអត់ទោសឱ្យ។ ឥឡូវ ព្រះជាម្ចាស់ដកពិសោធន៍ការរងទុក្ខរបស់មនុស្ស ដែលមានន័យថា ព្រះអង្គដកពិសោធន៍ការរងទុក្ខនេះគ្រប់យ៉ាងជំនួសមនុស្ស ហើយបន្ទាប់ពីនេះទៅ មនុស្សមិនចាំបាច់ត្រូវរងទុក្ខម្ដងទៀតឡើយ។ អ្នកត្រូវតែចងចាំពាក្យបន្ទាប់ទៅនេះ៖ កិច្ចការរបស់ព្រះជាម្ចាស់នៅគ្រប់ដំណាក់កាល គឺព្រះអង្គធ្វើសឹកសង្គ្រាមជាមួយនឹងសាតាំង ហើយកិច្ចការរបស់ទ្រង់នៅគ្រប់ដំណាក់កាល គឺមានពាក់ព័ន្ធខ្លះទៅនឹងការធ្វើសឹកសង្រ្គាមជាមួយនឹងសាតាំងនេះឯង។ នៅក្នុងដំណាក់កាលនៃកិច្ចការដែលត្រូវបានធ្វើឡើងនៅក្នុងអំឡុងយុគសម័យនៃព្រះគុណ រាល់អំពើបាបរបស់មនុស្សជាតិទាំងអស់ត្រូវបានអត់ទោសឱ្យ ពោលគឺមនុស្សត្រូវបានប្រោសលោះតាមរយៈការឆ្កាង។ ប្រសិនបើគ្មានការពិតនេះទេ ពោលគឺបើគ្មានការពិតនៃការឆ្កាងនេះទេ តែផ្ទុយទៅវិញ ប្រសិនបើការអត់ទោសអំពើបាបរបស់មនុស្ស ត្រូវពឹងតែទៅលើព្រះបន្ទូលតែមួយមុខ នោះសាតាំងមុខជាមិនជឿជាក់ឡើយ។ វាមុខជានិយាយថា៖ «ព្រះអង្គពុំបានរងទុក្ខទាល់តែសោះ ហើយព្រះអង្គក៏មិនបានទទួលយកអំពើបាបរបស់មនុស្សដែរ។ គ្រាន់តែបន្ទូលមួយព្រះឱស្ឋ តើអាចឱ្យអំពើបាបរបស់មនុស្សជាតិអត់ទោសកើតដែរ? រឿងនេះមិនអាចទទួលយកបានឡើយ! ព្រះអង្គជាអ្នកបង្កើតមនុស្សជាតិឡើងមក ដូច្នេះ ប្រសិនបើព្រះអង្គមិនទទួលយកអំពើបាបជំនួសមនុស្សជាតិទេ នោះព្រះអង្គមិនអាចអត់ទោសបាបឱ្យពួកគេបានឡើយ»។ ឥឡូវ នៅក្នុងដំណាក់កាលនៃកិច្ចការនាពេលបច្ចុប្បន្ននេះ មនុស្សដែលត្រូវបានសង្រ្គោះទាំងអស់ ត្រូវបាននាំទៅកាន់ទិសដៅដ៏ស្រស់បំព្រង នាំទៅក្នុងយុគសម័យបន្ទាប់។ មនុស្សជាតិលែងត្រូវរងទុក្ខ លែងត្រូវកើតមានជំងឺទៀតហើយ។ ប៉ុន្តែ តើមនុស្សលែងត្រូវកើតមានជំងឺទៀតនេះ ដោយផ្អែកលើមូលដ្ឋានអ្វីទៅ? តើពិភពលោកលែងមានទុក្ខវេទនាតទៅទៀត ដោយផ្អែកលើមូលដ្ឋានអ្វីដែរ? ជារឿងសមហេតុផលក្នុងការនិយាយថា ដោយសារមនុស្សមាននិស្ស័យពុករលួយ ហើយអាចទាស់ទទឹងនឹងព្រះជាម្ចាស់បាន ដូច្នេះពួកគេគួរតែទទួលរងសេចក្ដីទុក្ខនេះ។ តើបញ្ហានេះអាចដោះស្រាយបានតាមរបៀបណា? ម្ល៉ោះហើយ ព្រះដែលយកកំណើតជាមនុស្សនៅលើកនេះ ក៏ធ្វើរឿងដ៏សំខាន់បំផុតផងដែរ នោះគឺត្រូវជំនួសកន្លែងមនុស្សជាតិ ហើយទទួលយកការឈឺចាប់ទាំងអស់របស់ពួកគេ។ «បទពិសោធ» នៃការត្រលប់ជាសាច់ឈាមរបស់ព្រះជាម្ចាស់នេះ និងការដកពិសោធន៍នូវការឈឺចាប់របស់មនុស្សនេះ គឺជាការដែលព្រះអង្គរងទុក្ខជំនួសមនុស្សជាតិ។ មនុស្សខ្លះនិយាយថា៖ «ឥឡូវ ព្រះជាម្ចាស់រងទុក្ខជំនួសមនុស្សជាតិហើយ ចុះហេតុអ្វីក៏យើងនៅតែរងទុក្ខដដែលបែបនេះ?» សព្វថ្ងៃនេះ អ្នកកំពុងតែដកពិសោធន៍កិច្ចការរបស់ព្រះជាម្ចាស់។ អ្នកមិនទាន់ត្រូវបានប្រោសឱ្យគ្រប់លក្ខណ៍ទាំងស្រុងនៅឡើយទេ អ្នកមិនទាន់បានចូលទៅក្នុងយុគសម័យបន្ទាប់ទាំងស្រុងនៅឡើយទេ ហើយនិស្ស័យរបស់អ្នកក៏នៅពុករលួយដដែលដែរ។ កិច្ចការរបស់ព្រះជាម្ចាស់ មិនទាន់ដល់កម្រិតកំពូលនៅឡើយទេ ហើយកិច្ចការនេះនៅកំពុងដំណើរការនៅឡើយ។ ដូច្នេះ មនុស្សមិនត្រូវរអ៊ូរទាំអំពីការរងទុក្ខរបស់ពួកគេឡើយ។ ព្រះជាម្ចាស់ដែលយកកំណើតជាមនុស្សនៅតែត្រូវរងទុក្ខ ចុះទម្រាំមនុស្សទៀតនោះ។ តើការដែលព្រះជាម្ចាស់ដកពិសោធន៍ការរងទុក្ខរបស់មនុស្សមិនមែនសំខាន់អស្ចារ្យទេឬអី? ព្រះជាម្ចាស់ដែលយកកំណើតជាមនុស្សមិនបានយាងមកបំពេញកិច្ចការពីរបី រួចក៏យាងចាកចេញទៅបាត់នោះឡើយ។ ការយល់ដឹងរបស់មនុស្សរាក់កំផែលពេកហើយ។ ពួកគេជឿថា ព្រះជាម្ចាស់ដែលយកកំណើតជាមនុស្សបានយាងមកបំពេញកិច្ចការរបស់ព្រះជាម្ចាស់ដោយផ្ទាល់ព្រះអង្គ ថាសាច់ឈាមនេះគ្រាន់តែយាងមកដើម្បីសម្ដែងចេញនូវព្រះបន្ទូលរបស់ព្រះជាម្ចាស់ និងបំពេញកិច្ចការជំនួសព្រះជាម្ចាស់ប៉ុណ្ណោះ។ មានអ្នកខ្លះទៀតថែមទាំងគិតថា សាច់ឈាមនេះគ្រាន់តែជាសម្បកខាងក្រៅប៉ុណ្ណោះ ប៉ុន្តែនេះជាទស្សនៈខុសឆ្គងទាំងស្រុង ហើយក៏ជាការប្រមាថដល់ព្រះជាម្ចាស់ដែលយកកំណើតជាមនុស្សសុទ្ធសាធផងដែរ។ កិច្ចការរបស់សាច់ឈាមនេះ គឺមានន័យថា ព្រះជាម្ចាស់បានយាងមកដោយផ្ទាល់ព្រះអង្គ ហើយព្រះអង្គបានត្រលប់ជាសាច់ឈាម ដើម្បីដកពិសោធន៍ការរងទុក្ខរបស់មនុស្ស។ នេះមានន័យថា ព្រះជាម្ចាស់បានត្រលប់ជាមនុស្ស ដើម្បីដកពិសោធន៍ការរងទុក្ខរបស់មនុស្ស។ មនុស្សជឿថា មានតែសម្បកក្រៅនៃសាច់ឈាមរបស់ព្រះជាម្ចាស់ទេ ដែលបានយាងមកដកពិសោធន៍ការរងទុក្ខនេះ ឯព្រះវិញ្ញាណរបស់ទ្រង់មិនបានរងទុក្ខនៅខាងក្នុងឡើយ។ តើការជឿបែបនេះត្រឹមត្រូវដែរឬទេ? នៅពេលដែលសាច់ឈាមរងទុក្ខ ព្រះវិញ្ញាណរបស់ព្រះជាម្ចាស់ក៏រងទុក្ខដូចគ្នាដែរ។ នៅពេលព្រះយេស៊ូវត្រូវបានគេឆ្កាង ព្រះអង្គបានអធិស្ឋានថា៖ «ឱព្រះវរបិតានៃទូលបង្គំអើយ ប្រសិនបើអាច សូមឱ្យពែងនេះរំលងពីទូលបង្គំទៅ សូមកុំតាមចិត្តទូលបង្គំឡើយ តែសូមតាមបំណងព្រះហឫទ័យរបស់ទ្រង់វិញ» (ម៉ាថាយ ២៦:៣៩)។ ព្រះអង្គប្រាថ្នាចង់បានបែបនេះ ព្រោះថានៅពេលដែលសាច់ឈាមរបស់ទ្រង់រងទុក្ខ នោះព្រះវិញ្ញាណរបស់ទ្រង់ក៏រងទុក្ខនៅខាងក្នុងសាច់ឈាមនោះដែរ។ ប្រសិនបើអ្នកនិយាយថា មានតែសម្បកក្រៅនៃសាច់ឈាមដែលរងទុក្ខ ឯព្រះជាម្ចាស់ដែលស្ថិតក្នុងភាពជាព្រះមិនរងទុក្ខទាល់តែសោះ ថាទ្រង់មិនរងទុក្ខទារុណអ្វី នោះអ្នកយល់ខុសហើយ។ ប្រសិនបើយល់បែបនេះ នោះសបញ្ជាក់ឱ្យឃើញថា អ្នកមិនបានយល់ពីទិដ្ឋភាពនៃសារជាតិរបស់ព្រះជាម្ចាស់ដែលយកកំណើតជាមនុស្សឡើយ។ ចុះហេតុដូចម្ដេចបានជាគេនិយាយថា ឥឡូវនេះ ព្រះជាម្ចាស់គង់នៅក្នុងរូបអង្គជាសាច់ឈាម? ព្រះជាម្ចាស់អាចយាងមក និងយាងត្រលប់ទៅវិញបានគ្រប់ពេល តាមដែលទ្រង់សព្វព្រះទ័យ ប៉ុន្តែទ្រង់មិនបានធ្វើបែបនេះទេ។ ព្រះអង្គបានត្រលប់ជាមនុស្ស ដើម្បីទទួលរងសេចក្ដីទុក្ខនេះ ជាសេចក្ដីទុក្ខពិតប្រាកដជាក់ស្ដែង ដើម្បីឱ្យពេលដែលរឿងនេះកើតឡើង មនុស្សនឹងអាចមើលឃើញនិងមានអារម្មណ៍ដឹងបាន។ ព្រះអង្គអាចមានអារម្មណ៍ដឹងពីការរងទុក្ខដែលទ្រង់ឆ្លងកាត់ ទ្រង់ដកពិសោធន៍ការរងទុក្ខនេះដោយផ្ទាល់ព្រះអង្គ។ គ្មានពេលម្ដងណាដែលសាច់ឈាមរបស់ទ្រង់បានរងទុក្ខ ឬរងទារុណកម្មហើយ តែព្រះវិញ្ញាណរបស់ទ្រង់មិនបានជ្រាបនោះទេ ពោលគឺ សាច់ឈាមនិងព្រះវិញ្ញាណរបស់ទ្រង់ មានអារម្មណ៍ និងរងទុក្ខដូចគ្នា។ តើរឿងនេះងាយស្រួលយល់ដែរឬទេ? មិនងាយស្រួលនោះទេ។ មិនស្រួលព្រោះថា អ្វីគ្រប់យ៉ាងដែលមនុស្សអាចមើលឃើញបាន គឺត្រឹមជាសាច់ឈាមប៉ុណ្ណោះ ហើយពួកគេមិនអាចមើលឃើញព្រះវិញ្ញាណរងទុក្ខដូចដែលសាច់ឈាមរងទុក្ខនោះឡើយ។ តើអ្នកជឿថា នៅពេលនរណាម្នាក់រងទុក្ខ នោះព្រលឹងរបស់ពួកគេរងទុក្ខដូចគ្នាដែរទេ? ហេតុអ្វីបានជាមនុស្សនិយាយថា ពួកគេមានអារម្មណ៍បែបនេះបែបនោះដក់ជាប់នៅក្នុងដួងចិត្តរបស់ពួកគេ? នោះព្រោះតែសាច់ឈាម និងវិញ្ញាណរបស់មនុស្ស គឺតែមួយ។ វិញ្ញាណ និងសាច់ឈាមរបស់មនុស្សគ្រប់រូប គឺតែមួយ និងដូចគ្នា។ ទាំងវិញ្ញាណទាំងសាច់ឈាមរងទុក្ខដូចគ្នា និងមានអារម្មណ៍រីករាយដូចគ្នា។ គ្មានមនុស្សណាម្នាក់ នៅពេលរងការឈឺចាប់ពិតប្រាកដ បែរជាមានអារម្មណ៍ឈឺចាប់តែនៅខាងសាច់ឈាម ឯដួងចិត្តរបស់ពួកគេអរសប្បាយនោះទេ។ ហើយក៏គ្មាននរណាម្នាក់ដែលនឹងនិយាយថា សាច់ឈាមរបស់ពួកគមិនរងទុក្ខទាល់តែសោះ ចំណែកឯដួងចិត្តពួកគេវិញកំពុងតែរងទុក្ខនោះឡើយ។ អ្វីៗនៅក្នុងចិត្តដែលបង្កើតឱ្យមានអារម្មណ៍ ឬការឈឺចាប់ ឬអ្វីដែលអាចដកពិសោធន៍បាននៅក្នុងចិត្ត អ្វីៗទាំងនេះ សាច់ឈាមក៏អាចមានអារម្មណ៍ដឹងបានដែរ។

ព្រះជាម្ចាស់ដែលយកកំណើតជាមនុស្សបានយាងមកបំពេញកិច្ចការរបស់ទ្រង់ មកដកពិសោធន៍ការរងទុក្ខនៅខាងលោកីយ៍នេះ ដើម្បីយកការឈឺចាប់ទាំងអស់របស់មនុស្សមកដាក់លើអង្គទ្រង់ផ្ទាល់។ នៅពេលព្រះអង្គបានឆ្លងកាត់ការរងទុក្ខនេះរហូតដល់ទីបញ្ចប់ហើយ នោះកិច្ចការបែបនេះនឹងមិនចាំបាច់ត្រូវធ្វើម្ដងទៀតនៅក្នុងដំណាក់កាលនៃកិច្ចការបន្ទាប់ឡើយ។ ផ្ទុយទៅវិញ មនុស្សជាតិអាចនាំទៅកាន់ទិសដៅដ៏ស្រស់បំព្រងបាន។ ដោយសារតែទ្រង់បានរងការឈឺចាប់នេះជំនួសមនុស្ស ហេតុនេះ ព្រះអង្គមានលក្ខណៈសម្បត្តិគ្រប់គ្រាន់ដើម្បីនាំមនុស្សទៅកាន់ទិសដៅដ៏ស្រស់បំព្រងនេះ។ នេះគឺជាផែនការរបស់ទ្រង់។ មនុស្សដែលគ្មានហេតុផលមួយចំនួននិយាយថា៖ «ហេតុដូចម្ដេចបានជាខ្ញុំមើលមិនឃើញព្រះជាម្ចាស់ដែលយកកំណើតជាមនុស្សរងទុក្ខទាំងអស់នេះ? ព្រះអង្គមិនបានរងទុក្ខទាំងអស់នេះឱ្យបានពេញលេញគ្រប់គ្រាន់នោះទេ។ ព្រះអង្គគួររងទុក្ខសព្វគ្រប់បែបយ៉ាង ហើយយ៉ាងហោចណាស់ ក៏ទ្រង់គួរតែរងទុក្ខដោយការឆ្កាងដែរ»។ ការឈឺចាប់នៃការឆ្កាងនេះ ព្រះអង្គបានឆ្លងកាត់កាលពីមុនរួចហើយ មិនត្រូវការឱ្យរងទុក្ខម្ដងទៀតឡើយ។ ម្យ៉ាងទៀត មនុស្សមិនត្រូវនិយាយបែបនេះទេ។ ប៉ុន្មានឆ្នាំមកនេះ តើព្រះជាម្ចាស់ដែលយកកំណើតជាមនុស្សមិនបានរងទុក្ខច្រើនមកហើយទេឬអី? មានតែមនុស្សដែលគ្មានហេតុផលប៉ុណ្ណោះដែលគិតបែបនេះ។ ក្នុងទំហំនៃការរងទុក្ខដែលព្រះជាម្ចាស់ដែលយកកំណើតជាមនុស្សអាចស៊ូទ្រាំបាន ជាទូទៅ ការរងទុក្ខដែលកើតមានចំពោះមនុស្សជាតិ សុទ្ធតែអាចកើតមានលើទ្រង់ទាំងអស់។ ចំពោះការរងទុក្ខខ្លាំងបំផុត ជាការរងទុក្ខដែលមានតែមនុស្សម្នាក់ក្នុងចំណោមមួយពាន់នាក់ដែលអាចស៊ូទ្រាំបាន នោះព្រះជាម្ចាស់មិនចាំបាច់ស៊ូទ្រាំនោះទេ ព្រោះទុក្ខវេទនានេះធ្លាប់មានអ្នកតំណាងរួចហើយ។ ព្រះជាម្ចាស់អាចដកពិសោធន៍ការរងទុក្ខប្រភេទទាំងនេះបាន នោះសបញ្ជាក់ឱ្យឃើញថា ព្រះអង្គគ្មានខុសអ្វីពីមនុស្សធម្មតាទេ គ្មានការញែកទ្រង់ដាច់ចេញពីមនុស្ស គ្មានការបែងចែករវាងទ្រង់និងមនុស្សឡើយ ហើយទ្រង់ក៏រងទុក្ខដូចមនុស្សដែរ។ នៅពេលមនុស្សរងទុក្ខ ព្រះជាម្ចាស់ក៏រងទុក្ខដូចគ្នា។ ពីមួយពេលទៅមួយពេល មនុស្សធ្លាក់ខ្លួនឈឺ និងរងការឈឺចាប់ ហើយព្រះជាម្ចាស់ផ្ទាល់ក៏ជួបរឿងបែបនេះដែរ ពោលគឺព្រះអង្គបានភ្លក់រសជាតិនៃការរងទុក្ខទាំងអស់នេះរួចហើយ។ លើកនេះ ការរងទុក្ខរបស់ព្រះជាម្ចាស់ដែលយកកំណើតជាមនុស្ស គឺមិនដូចលើកមុនទេ មិនដូចពេលដែលទ្រង់ត្រូវភ្លក់រសជាតិនៃសេចក្តីស្លាប់នៅលើឈើឆ្កាងឡើយ។ រឿងនេះមិនចាំបាច់នោះទេ ព្រោះទ្រង់បានដកពិសោធន៍រួចហើយ។ លើកនេះគឺគ្រាន់តែជាការដកពិសោធន៍ការរងទុក្ខរបស់មនុស្ស និងការទទួលយកសេចក្ដីទុក្ខរបស់មនុស្សមកដាក់លើអង្គទ្រង់ប៉ុណ្ណោះ។ កាលពីមុន ព្រះយេហូវ៉ាបានបំពេញកិច្ចការជាព្រះវិញ្ញាណ ហើយតាមរយៈការនេះ មនុស្សអាចទទួលបានអ្វីៗមួយចំនួន។ ក៏ប៉ុន្តែ កិច្ចការរបស់ព្រះជាម្ចាស់ដែលយកកំណើតជាមនុស្ស អាចឱ្យមនុស្សមើលឃើញ និងមានអារម្មណ៍ដឹងបាន ដែលធ្វើឱ្យវាកាន់តែងាយស្រួល និងងាយទទួលយកសម្រាប់មនុស្ស ជាងកិច្ចការរបស់ព្រះវិញ្ញាណទៅទៀត។ នេះគឺជាទិដ្ឋភាពមួយ។ ទិដ្ឋភាពមួយទៀតគឺ ព្រះជាម្ចាស់ដែលយកកំណើតជាមនុស្ស អាចដកពិសោធន៍ការរងទុក្ខនៅខាងលោកីយ៍នេះបាន។ កិច្ចការនេះ ព្រះវិញ្ញាណមិនអាចសម្រេចបានជាដាច់ខាត ហើយតាមភាពចាំបាច់ កិច្ចការនេះអាចសម្រេចទៅបានតែតាមរយៈការយកកំណើតជាមនុស្សប៉ុណ្ណោះ។ ប្រសិនបើជាព្រះវិញ្ញាណដែលត្រូវធ្វើការវិញមែន នោះព្រះវិញ្ញាណនឹងមានបន្ទូលអំពីអ្វីដែលទ្រង់ត្រូវមានបន្ទូល រួចក៏យាងចាកចេញទៅបាត់។ ទោះបីពេលទ្រង់ទាក់ទងជាមួយមនុស្សក៏ដោយ ក៏ទ្រង់នៅតែមិនអាចដកពិសោធន៍ការរងទុក្ខនៅខាងលោកីយ៍នេះបានដែរ។ មនុស្សខ្លះប្រហែលចង់សួរថា៖ «ប្រសិនបើព្រះជាម្ចាស់ដែលយកកំណើតជាមនុស្សរងទុក្ខ ដូច្នេះតើព្រះវិញ្ញាណក៏មិនរងទុក្ខដូចគ្នាទៅហើយទេ? តើព្រះវិញ្ញាណមិនអាចដកពិសោធន៍ការរងទុក្ខនេះបានទេ មែនទេ?» តើគំនិតបែបនេះក៏មិនសមហេតុផលដែរ មែនទេ? ព្រះវិញ្ញាណអាចដកពិសោធន៍ការរងទុក្ខនេះបាន តែនៅក្រោយពេលដែលព្រះអង្គគ្រងសាច់ឈាមប៉ុណ្ណោះ។ ព្រះវិញ្ញាណនិងសាច់ឈាម មិនអាចញែកចេញពីគ្នាបានទេ។ ព្រះវិញ្ញាណក៏ដកពិសោធន៍ការរងទុក្ខនៃសាច់ឈាមផងដែរ។ ប្រសិនបើព្រះវិញ្ញាណមិនគ្រងសាច់ឈាមទេ នោះទ្រង់មុខជាមិនអាចដកពិសោធន៍ការរងទុក្ខនេះបានឡើយ។ អារម្មណ៍នៃការរងទុក្ខនៅខាងសាច់ឈាម មានលក្ខណៈលម្អិតជាង ជាក់ស្ដែងជាង និងច្បាស់លាស់ជាង។ ចំណុចទាំងនេះ ព្រះវិញ្ញាណមិនអាចសម្រេចបាននោះទេ។ មានរបស់ខ្លះនៅក្នុងពិភពរូបធាតុ ដែលកិច្ចការរបស់ព្រះវិញ្ញាណមិនអាចជំនួសបានឡើយ។ នេះគឺជាសារៈសំខាន់ជ្រាលជ្រៅបំផុតនៃការយកកំណើតជាមនុស្ស។

កាលពីមុន គេបាននិយាយថា ព្រះគ្រីស្ទមិនចូលពាក់ព័ន្ធនឹងសេចក្ដីសុខគ្រួសារក្នុងលោកីយ៍នេះឡើយ។ អ្នកខ្លះនិយាយថា៖ «នៅគ្រប់ទីកន្លែងដែលព្រះគ្រីស្ទបានយាងទៅ មនុស្សបានទទួលរាក់ទាក់ទ្រង់យ៉ាងល្អ។ មានមនុស្សខ្លះថែមទាំងទិញរបស់ប្រណីតៗថ្វាយដល់ទ្រង់ទៀតផង ហើយព្រះអង្គទទួលបានការគោរពយ៉ាងខ្លាំងពីគ្រប់មជ្ឈដ្ឋាន។ ព្រះអង្គប្រាកដជាបានសោយសុខណាស់ហើយ ហើយព្រះអង្គមិនបានរងទុក្ខអ្វីទាល់តែសោះ ដូច្នេះ តើគេអាចនិយាយថា ព្រះអង្គមិនចូលពាក់ព័ន្ធនឹងរឿងនេះយ៉ាងដូចម្ដេចកើតទៅ?» ចុះសម្ដីនេះយ៉ាងដូចម្ដេចវិញ? ការដែលនិយាយថា ទ្រង់មិនចូលពាក់ព័ន្ធនឹងរឿងនេះ មិនមែនមានន័យថា ទ្រង់មិនត្រេកអរនឹងអ្វីទាំងនេះឡើយ ប៉ុន្តែផ្ទុយទៅវិញ ទ្រង់ក៏មិនបានរងទុក្ខតិចជាងមុន ព្រោះតែរឿងទាំងនេះដែរ។ ឃ្លាដែលថា «ទ្រង់មិនចូលពាក់ព័ន្ធក្នុងរឿងនេះ» គឺមានន័យបែបនេះឯង។ ឧទាហរណ៍ ឧបមាថាអ្នកកើតជំងឺ ហើយមានបុគ្គលម្នាក់ឱ្យសម្លៀកបំពាក់ស្អាតៗដល់អ្នក។ តើការរងទុក្ខដោយសារជំងឺរបស់អ្នកនេះ នឹងបានធូរស្បើយព្រោះតែសម្លៀកបំពាក់ស្អាតៗទាំងនេះដែរឬទេ? អត់នោះទេ។ ការរងទុក្ខរបស់អ្នក នឹងមិនបានធូរស្បើយសោះឡើយ។ អ្នកនៅតែត្រូវរងទុក្ខដោយសាររឿងដែលអ្នកត្រូវរងទុក្ខដដែល ហើយឃ្លាថា «មិនចូលពាក់ព័ន្ធនឹងរឿងនេះ» គឺមានន័យបែបនេះឯង។ ឧទាហរណ៍ ការរងទុក្ខដែលកើតចេញពីជំងឺណាមួយ ឬពីការរឹតត្បិតពីមជ្ឈដ្ឋានរបស់បុគ្គលណាម្នាក់ មិនអាចធូរស្បើយដោយសារការរីករាយនៃរាងកាយទេ ហើយព្រះគ្រីស្ទមិនបានយកអ្វីទាំងនេះមកធ្វើជាការកម្សាន្តព្រះទ័យទ្រង់ឡើយ។ ហេតុនេះ គេក៏និយាយថា៖ «ទ្រង់មិនចូលពាក់ព័ន្ធនឹងរឿងនេះ»។ មនុស្សដែលគ្មានហេតុផលមួយចំនួនគិតថា៖ «ប្រសិនបើព្រះជាម្ចាស់មិនចូលពាក់ព័ន្ធនឹងសេចក្ដីសុខគ្រួសារក្នុងលោកីយ៍នេះទេ ដូច្នេះ មិនថាយើងទទួលរាក់ទាក់ទ្រង់បែបណាក៏ដោយ ក៏មិនសំខាន់នោះដែរ ព្រោះថា ទោះយើងធ្វើអ្វីក៏ដោយ ក៏ព្រះជាម្ចាស់គង់តែត្រូវរងទុក្ខដដែលទេ»។ ការយល់បែបនេះ ពិតជាគ្មានហេតុផលទាល់តែសោះ ហើយវាបង្ហាញថា ពួកគេមានចិត្តព្យាបាទ។ មនុស្សត្រូវប្រើដួងចិត្តរបស់ខ្លួនឱ្យអស់ពីលទ្ធភាព ហើយត្រូវតែបំពេញភារកិច្ចរបស់ខ្លួនឱ្យអស់ពីសមត្ថភាព។ ក្រោយមក មានមនុស្សដែលយល់បែបនេះថា៖ «ព្រះជាម្ចាស់ធ្លាប់មានសេចក្ដីសុខសាន្តយ៉ាងខ្លាំង ហើយឥឡូវ ទ្រង់បានយាងមកដើម្បីសាកល្បងអ្វីដែលខុសប្លែកពីមុន ដែលជាការរងទុក្ខនៅខាងលោកីយ៍នេះ»។ តើរឿងសាមញ្ញបែបនេះឬ? អ្នកត្រូវតែយល់ពីមូលហេតុដែលព្រះជាម្ចាស់យាងមកដកពិសោធន៍ការរងទុក្ខនៅខាងលោកីយ៍នេះ។ អ្វីគ្រប់យ៉ាងដែលព្រះជាម្ចាស់ធ្វើ មានសារៈសំខាន់ជ្រាលជ្រៅខ្លាំងណាស់។ ឧទាហរណ៍ សូមពិចារណាអំពីការឆ្កាងព្រះយេស៊ូវចុះ។ ហេតុអ្វីបានជាព្រះយេស៊ូវត្រូវគេឆ្កាង? តើមិនមែនដើម្បីប្រោសលោះមនុស្សជាតិទាំងអស់ទេឬអី? ដូច្នេះ ការយកកំណើតជាមនុស្សរបស់ព្រះជាម្ចាស់នាពេលបច្ចុប្បន្ននេះ ក៏មានសារៈសំខាន់ខ្លាំងណាស់ដែរ ហើយការដកបទពិសោធការរងទុក្ខនៅខាងលោកីយ៍នេះ គឺដើម្បីទិសដៅដ៏ស្រស់បំព្រងរបស់មនុស្សជាតិ។ នៅក្នុងកិច្ចការរបស់ទ្រង់ ព្រះជាម្ចាស់តែងតែធ្វើនូវកិច្ចការណាដែលជាក់ស្ដែងជាងគេបំផុត។ ហេតុអ្វីបានជាព្រះជាម្ចាស់ទតឃើញមនុស្សជាអ្នកគ្មានបាប ហើយមនុស្សនោះអាចមានសំណាងបានមកចំពោះព្រះជាម្ចាស់? នោះគឺដោយសារតែព្រះយេស៊ូវបានជាប់ឆ្កាង បានទទួលបាបរបស់មនុស្ស និងបានប្រោសលោះមនុស្សជាតិ។ ចុះហេតុអ្វីបានជាពេលនោះមនុស្សជាតិនឹងលែងរងទុក្ខ លែងមានអារម្មណ៍ទុក្ខព្រួយ លែងបង្ហូរទឹកភ្នែក និងលែងដកដង្ហើមធំតទៅទៀត? នោះគឺដោយសារតែការយកកំណើតជាមនុស្សរបស់ព្រះជាម្ចាស់នាពេលបច្ចុប្បន្ននេះ បានទទួលយកសេចក្ដីទុក្ខទាំងអស់នេះមកដាក់លើអង្គទ្រង់ ហើយឥឡូវសេចក្ដីទុក្ខនេះ ត្រូវបានទ្រង់ទទួលរងជំនួសមនុស្សហើយ។ ដូចជាអ្នកម្ដាយដែលឃើញកូនរបស់ខ្លួនឈឺ ហើយអធិស្ឋានទៅស្ថានសួគ៌ ដោយបន់ឱ្យកាត់អាយុរបស់ខ្លួន ឱ្យតែកូនរបស់ខ្លួនអាចជាសះស្បើយបាន។ ព្រះជាម្ចាស់ក៏ធ្វើការតាមរបៀបនេះដែរ ដោយយកការឈឺចាប់របស់ទ្រង់ជាថ្នូរនឹងទិសដៅដ៏ស្រស់បំព្រងដែលនឹងកើតមានសម្រាប់មនុស្សជាតិនៅពេលក្រោយទៀត។ នឹងលែងមានទុក្ខព្រួយ លែងមានទឹកភ្នែក លែងមានការដកដង្ហើមធំ និងលែងមានទុក្ខវេទនាតទៅទៀតហើយ។ ព្រះជាម្ចាស់លះបង់តម្លៃនៃការដកពិសោធន៍ការរងទុក្ខខាងលោកីយ៍ដោយផ្ទាល់អង្គទ្រង់ ជាថ្នូរនឹងទិសដៅដ៏ស្រស់បំព្រងដែលនឹងកើតមានដល់មនុស្សជាតិនៅពេលក្រោយទៀត។ ការដែលនិយាយថា កិច្ចការនេះត្រូវបានធ្វើឡើង «ជាថ្នូរនឹង» ទិសដៅដ៏ស្រស់បំព្រងនេះ ពុំមានន័យថា ព្រះជាម្ចាស់គ្មានព្រះចេស្ដា ឬគ្មានសិទ្ធិអំណាចក្នុងការប្រទានទិសដៅដ៏ស្រស់បំព្រងដល់មនុស្សជាតិឡើយ ប៉ុន្តែផ្ទុយទៅវិញ គឺព្រះជាម្ចាស់ចង់រកទីសម្អាងមួយដែលជាក់ស្ដែងនិងមានព្រះចេស្ដាជាងនេះ ដើម្បីធ្វើឱ្យមនុស្សជឿជាក់ទាំងស្រុង។ ព្រះជាម្ចាស់បានដកពិសោធន៍ការរងទុក្ខនេះរួចហើយ ដូច្នេះ ទ្រង់មានគុណសម្បត្តិគ្រប់គ្រាន់ ទ្រង់មានព្រះចេស្ដា ហើយជាងនេះទៅទៀត ទ្រង់មានសិទ្ធិអំណាច ដើម្បីបញ្ជូនមនុស្សជាតិទៅកាន់ទិសដៅដ៏ស្រស់បំព្រង ដើម្បីប្រទានទិសដៅដ៏ស្រស់បំព្រង និងសេចក្តីសន្យានេះដល់មនុស្សជាតិ។ សាតាំងនឹងជឿជាក់ទាំងស្រុង ហើយគ្រប់ទាំងរបស់សព្វសារពើនៃចក្រវាលនេះ ក៏នឹងជឿជាក់ទាំងស្រុងដែរ។ នៅទីបំផុត ព្រះជាម្ចាស់នឹងអនុញ្ញាតឱ្យមនុស្សជាតិទទួលបាននូវសេចក្ដីសន្យា និងសេចក្ដីស្រឡាញ់របស់ទ្រង់។ អ្វីៗគ្រប់យ៉ាងដែលព្រះជាម្ចាស់ធ្វើ សុទ្ធតែជាក់ស្ដែង គ្មានកិច្ចការណាដែលទ្រង់ធ្វើ គ្មានន័យនោះទេ ហើយទ្រង់ដកបទពិសោធន៍កិច្ចការនោះដោយផ្ទាល់ព្រះអង្គ។ ព្រះជាម្ចាស់លះបង់តម្លៃនៃការដកពិសោធន៍ការរងទុក្ខដោយផ្ទាល់ ជាថ្នូរនឹងទិសដៅសម្រាប់មនុស្សជាតិ។ តើនេះមិនមែនជាកិច្ចការជាក់ស្ដែងទេឬអី? ឪពុកម្ដាយអាចលះបង់អស់ពីចិត្តដើម្បីតែកូនៗរបស់ខ្លួន ហើយនេះតំណាងឱ្យសេចក្តីស្រឡាញ់របស់ពួកគេចំពោះកូន។ ជាការពិតណាស់ ក្នុងការបំពេញកិច្ចការនេះ ព្រះជាម្ចាស់ដែលយកកំណើតជាមនុស្ស ទ្រង់ទៀងត្រង់និងស្មោះត្រង់ចំពោះមនុស្សជាតិខ្លាំងជាទីបំផុត។ សារជាតិរបស់ព្រះជាម្ចាស់គឺស្មោះត្រង់ ទ្រង់មានបន្ទូលបែបណា ទ្រង់ធ្វើបែបនោះ ហើយគ្រប់កិច្ចការដែលទ្រង់ធ្វើ សុទ្ធតែបានសម្រេចផល។ អ្វីគ្រប់យ៉ាងដែលទ្រង់ធ្វើសម្រាប់មនុស្ស គឺទៀងត្រង់។ ទ្រង់មិនគ្រាន់តែមានព្រះបន្ទូលចោលនោះទេ។ នៅពេលដែលទ្រង់មានបន្ទូលថា ទ្រង់នឹងលះបង់តម្លៃណាមួយ នោះទ្រង់ពិតជាលះបង់តម្លៃនោះប្រាកដមែន។ នៅពេលដែលទ្រង់មានបន្ទូលថា ទ្រង់ទទួលយកការរងទុក្ខរបស់មនុស្ស ហើយរងទុក្ខជំនួសពួកគេ នោះទ្រង់ពិតជាយាងមករស់នៅក្នុងចំណោមពួកគេ ដោយទទួលអារម្មណ៍ និងដកពិសោធន៍ការរងទុក្ខនេះដោយផ្ទាល់។ ក្រោយពីនោះមក របស់សព្វសារពើនៅក្នុងចក្រវាលនឹងទទួលស្គាល់ថា គ្រប់កិច្ចការដែលព្រះជាម្ចាស់ធ្វើ សុទ្ធតែត្រឹមត្រូវ និងសុចរិតទាំងអស់ ពោលគឺអ្វីៗគ្រប់យ៉ាងដែលព្រះជាម្ចាស់ធ្វើ សុទ្ធតែពិតទាំងអស់។ នេះជាភស្ដុតាងដ៏មានព្រះចេស្តាមួយ។ បន្ថែមលើនេះទៀត មនុស្សជាតិនឹងមានទិសដៅដ៏ស្រស់បំព្រងមួយនៅពេលអនាគត ហើយអស់អ្នកដែលនៅមានជីវិត នឹងសរសើរតម្កើងព្រះជាម្ចាស់។ ពួកគេនឹងលាន់មាត់សរសើរថា កិច្ចការរបស់ព្រះជាម្ចាស់ពិតជាធ្វើចេញពីសេចក្ដីស្រលាញ់របស់ទ្រង់ចំពោះមនុស្សពិតប្រាកដមែន។ ព្រះជាម្ចាស់យាងមកក្នុងចំណោមមនុស្សដោយបន្ទាបអង្គទ្រង់ ធ្វើជាមនុស្សសាមញ្ញម្នាក់។ ទ្រង់មិនគ្រាន់តែបំពេញកិច្ចការខ្លះ ថ្លែងព្រះបន្ទូលខ្លះ ហើយក៏យាងចាកចេញទៅបាត់នោះទេ។ ផ្ទុយទៅវិញ ទ្រង់មានបន្ទូល និងធ្វើកិច្ចការពិតមែន ហើយក៏ឆ្លងកាត់ការឈឺចាប់នៅខាងលោកីយ៍នេះដែរ។ ទាល់តែពេលដែលព្រះអង្គបានបញ្ចប់ការដកពិសោធន៍ការឈឺចាប់នេះរួច ទើបទ្រង់នឹងយាងចាកចេញទៅ។ នេះហើយជាលក្ខណៈពិត និងជាក់ស្ដែងនៃកិច្ចការរបស់ព្រះជាម្ចាស់ ហើយអស់អ្នកណាដែលនៅមានជីវិត នឹងសរសើរតម្កើងទ្រង់ដោយព្រោះរឿងនេះ ហើយពួកគេនឹងមើលឃើញពីភាពស្មោះត្រង់របស់ព្រះជាម្ចាស់ចំពោះមនុស្ស និងឃើញពីព្រះទ័យសប្បុរសរបស់ទ្រង់។ សារជាតិនៃភាពស្រស់ស្អាត និងសេចក្ដីល្អរបស់ព្រះជាម្ចាស់ អាចមើលឃើញបានតាមរយៈសារៈសំខាន់នៃការយកកំណើតជាសាច់ឈាមរបស់ទ្រង់។ គ្រប់កិច្ចការដែលទ្រង់ធ្វើសុទ្ធតែទៀងត្រង់ ហើយគ្រប់បន្ទូលដែលទ្រង់ថ្លែងមក សុទ្ធតែទៀងត្រង់ និងស្មោះត្រង់។ គ្រប់កិច្ចការដែលព្រះអង្គសព្វព្រះហឫទ័យចង់ធ្វើ នោះទ្រង់នឹងធ្វើមែន។ នៅពេលដែលត្រូវលះបង់តម្លៃ នោះព្រះអង្គនឹងលះបង់តម្លៃនោះមែន។ ព្រះអង្គមិនគ្រាន់តែមានព្រះបន្ទូលចោលនោះទេ។ ព្រះជាម្ចាស់ គឺជាព្រះដ៏សុចរិត។ ព្រះជាម្ចាស់ គឺជាព្រះដ៏ស្មោះត្រង់។

និទាឃរដូវ ឆ្នាំ១៩៩៧


ភាពសំខាន់នៃការស្គាល់រសជាតិទុក្ខវេទនាខាងលោកីយ៍របស់ព្រះជាម្ចាស់

ព្រះជាម្ចាស់ដែលយកកំណើតជាមនុស្ស រងទុក្ខលំបាកជំនួសមនុស្ស ជាថ្នូរនឹងទិសដៅដ៏ស្រស់បំព្រងរបស់មនុស្សនាពេលអនាគត។ ជំហានកិច្ចការដែលព្រះយេស៊ូវបានធ្វើ គឺត្រូវជាប់ឆ្កាងទុកជារូបភាពនៃតួបាប ដើម្បីក្លាយជាតង្វាយលោះបាប ដើម្បីប្រោសលោះមនុស្សជាតិទាំងអស់ ដើម្បីចាក់គ្រឹះមូលដ្ឋានសម្រាប់ច្រកចូលរបស់មនុស្សទៅរកទិសដៅដ៏ស្រស់បំព្រង។ ព្រះអង្គត្រូវបានគេឆ្កាង និងទទួលយកអំពើបាបរបស់មនុស្ស ហើយទ្រង់បានប្រោសលោះមនុស្សជាតិពីអំពើបាប។ ក្នុងន័យម្យ៉ាងទៀត ទ្រង់បានបម្រើជាភស្តុតាងអំពីមនុស្សដែលត្រូវបានអត់ទោសពីអំពើបាបរបស់ខ្លួន និងអាចចូលមកចំពោះព្រះជាម្ចាស់ ព្រះអង្គគឺជាថ្នូរទៅតយុទ្ធនឹងសាតាំង។ សព្វថ្ងៃនេះ គ្រាចុងក្រោយបានមកដល់ហើយ ព្រះជាម្ចាស់ចង់បិទបញ្ចប់កិច្ចការរបស់ទ្រង់ ចង់បិទបញ្ចប់យុគសម័យនេះ រួចដឹកនាំមនុស្សដែលនៅសេសសល់ទៅរកទិសដៅដ៏ស្រស់បំព្រងមួយ។ ព្រះជាម្ចាស់បានត្រលប់ជាសាច់ឈាមជាថ្មីម្ដងទៀត ហើយក្នុងពេលដែលទ្រង់កំពុងយកឈ្នះ ជំនុំជម្រះ និងបន្សុទ្ធមនុស្សនេះ ព្រះអង្គក៏រងទុក្ខជំនួសមនុស្ស ហើយផ្ដល់ការនេះទុកជាភស្តុតាង និងជាការពិតផងដែរ ដើម្បីឱ្យមនុស្សអាចរួចផុតពីការឈឺចាប់គ្រប់បែបយ៉ាង។ ព្រះជាម្ចាស់ធ្វើបន្ទាល់របស់ទ្រង់ដោយផ្ទាល់ ហើយទ្រង់ប្រើភស្តុតាង ប្រើទីបន្ទាល់នេះ ដើម្បីយកឈ្នះលើសាតាំង ដើម្បីបំបាក់មុខពួកអារក្ស និងទុកជាថ្នូរសម្រាប់ទិសដៅដ៏ស្រស់បំព្រងរបស់មនុស្ស។

មនុស្សខ្លះនិយាយថា៖ «កិច្ចការខាងរូបកាយនៃការយកកំណើតជាមនុស្ស គឺព្រះជាម្ចាស់នៅតែធ្វើការដដែលហ្នឹង។ នេះមិនមែនជាកិច្ចការខាងសាច់ឈាមនៃរូបកាយនោះទេ។ ព្រះវិញ្ញាណគ្រប់គ្រងលើទ្រង់ពីខាងក្នុង»។ តើគំនិតនេះត្រឹមត្រូវដែរឬទេ? គឺមិនត្រឹមត្រូវទេ។ គេធ្លាប់និយាយពីមុនមកថា ការយកកំណើតជាមនុស្សរបស់ព្រះជាម្ចាស់ក្នុងការអនុវត្តជំហាននៃកិច្ចការយកឈ្នះ ត្រូវបានធ្វើឡើងក្នុងភាពជាមនុស្សធម្មតា។ អ្វីដែលអ្នកមើលឃើញ គឺជាភាពជាមនុស្សធម្មតា ប៉ុន្តែតាមពិតទៅ នេះគឺជាព្រះជាម្ចាស់ដែលធ្វើការដោយផ្ទាល់ព្រះអង្គ។ នៅពេលដែលរូបកាយខាងសាច់ឈាមនេះធ្វើការ តាមពិតទៅ នោះជាព្រះជាម្ចាស់ដែលកំពុងធ្វើការដោយផ្ទាល់ព្រះអង្គ។ នៅពេលពន្យល់ និងប្រកបគ្នាបែបនេះ ជារឿយៗ មនុស្សជឿថា រូបកាយខាងសាច់ឈាមនេះ ត្រឹមជាឧបករណ៍ ជាសម្បកក្រៅមួយ ដែលព្រះអង្គធ្វើការ នៅពេលព្រះវិញ្ញាណមានបន្ទូល និងគ្រប់គ្រងលើទ្រង់ពីខាងក្នុងប៉ុណ្ណោះ ហើយគេជឿទៀតថា បើគ្មានការគ្រប់គ្រងនេះ ក៏ព្រះអង្គធ្វើការមិនកើតដែរ។ រូបកាយខាងសាច់ឈាមមានបន្ទូលតាមការណែនាំគ្រប់បែបយ៉ាងពីព្រះវិញ្ញាណ ហើយនៅពេលដែលព្រះវិញ្ញាណមិនបានណែនាំ ព្រះអង្គក៏មិនមានបន្ទូលអ្វីដែរ។ តើបែបនេះមែនទេ? គឺមិនបែបនេះទេ។ កាលណាព្រះវិញ្ញាណតំណាងនៅក្នុងសាច់ឈាម ព្រះវិញ្ញាណ និងសាច់ឈាម ត្រលប់ជាតែមួយ។ ការប្រព្រឹត្តរបស់សាច់ឈាម គឺជាការប្រព្រឹត្តរបស់ព្រះវិញ្ញាណ ហើយការប្រព្រឹត្តរបស់ព្រះវិញ្ញាណ ក៏ជាការប្រព្រឹត្តរបស់សាច់ឈាមដែរ ពោលគឺមានតែបែបនេះទេ ទើបត្រូវបានហៅថាជាការយកកំណើតជាមនុស្ស។ សេចក្តីពន្យល់ដ៏មានអានុភាពបំផុតមួយនាពេលសព្វថ្ងៃគឺថា៖ កាលណាព្រះជាម្ចាស់ត្រលប់ជាសាច់ឈាមក្នុងអំឡុងពេលនៃគ្រាចុងក្រោយ ម្យ៉ាង ព្រះអង្គកំពុងយាងមក ដើម្បីធ្វើកិច្ចការយកឈ្នះ និងបិទបញ្ចប់យុគសម័យនេះ។ ម្យ៉ាងទៀត រូបកាយខាងសាច់ឈាមដែលយាងមកដកពិសោធន៍ការឈឺចាប់របស់មនុស្សនេះ គឺជាការយាងមករបស់ព្រះជាម្ចាស់ដោយផ្ទាល់ព្រះអង្គ ដើម្បីដកពិសោធន៍នូវការឈឺចាប់របស់មនុស្ស។ សាច់ឈាមរបស់ព្រះជាម្ចាស់ និងព្រះជាម្ចាស់ដោយផ្ទាល់ព្រះអង្គ គឺតែមួយ។ រូបកាយខាងសាច់ឈាម មិនមែនជាឧបករណ៍មួយដែលមនុស្សជឿថា ព្រះអង្គត្រឹមជាសម្បក ឬជាតួអង្គខាងរូបកាយដែលអាចគ្រប់គ្រងបាននោះឡើយ។ សាច់ឈាមនេះ គឺជាតំណាងឱ្យព្រះជាម្ចាស់ដោយផ្ទាល់ព្រះអង្គ។ ការយល់ដឹងពីមុនរបស់មនុស្ស គឺរាក់កំផែលពេកហើយ។ ប្រសិនបើការប្រកបគ្នាប្រព្រឹត្តទៅតាមសញ្ញាណរបស់មនុស្ស នោះមនុស្សមុខជាបំបែកសាច់ឈាម និងព្រះវិញ្ញាណ ដោយសាច់ឈាមជាសាច់ឈាម ហើយព្រះវិញ្ញាណជាព្រះវិញ្ញាណមិនខាន។ នេះជាការភាន់ច្រឡំ។ ដូច្នេះហើយបានជាមនុស្សងាយនឹងមានសញ្ញាណនោះ។

ចំណុចដែលមនុស្សក៏ត្រូវយល់នៅថ្ងៃនេះដែរនោះគឺថា៖ ព្រះជាម្ចាស់បានត្រលប់ជាមនុស្ស ដើម្បីដកពិសោធន៍នូវការឈឺចាប់របស់មនុស្ស ប៉ុន្តែការឈឺចាប់ និងជំងឺដែលការយកកំណើតជាមនុស្សត្រូវរងទុក្ខនោះ មិនមែនជាអ្វីដែលទ្រង់គួរតែរងទុក្ខឡើយ។ មនុស្សខ្លះជឿថា ដោយសារតែព្រះអង្គជាសាច់ឈាមធម្មតា និងសាមញ្ញ ហើយមិនមែនជាបុគ្គលអភិធម្មជាតិ តែជាមនុស្សធម្មតាម្នាក់ ពេលនោះ ការឈឺចាប់នេះមិនអាចចៀសផុតបានឡើយ។ ពួកគេគិតថា ទ្រង់គួរតែឈឺក្បាល និងរងការលំបាករបស់មនុស្ស គិតថា ទ្រង់គួរតែមានអារម្មណ៍ក្ដៅ នៅពេលមនុស្សមានអារម្មណ៍ក្ដៅ និងគិតថា ទ្រង់គួរតែមានអារម្មណ៍ត្រជាក់រួមជាមួយអ្នកផ្សេងទៀត នៅពេលដែលធាតុអាកាសខ្វះភាពកក់ក្ដៅ។ ប្រសិនបើអ្នកគិតបែបនេះ នោះអ្នកមើលឃើញរូបកាយខាងសាច់ឈាមធម្មតា និងសាមញ្ញនេះ ដូចគ្នាទៅនឹងមនុស្សឯទៀតហើយ ពោលគឺគ្មានអ្វីខុសគ្នាឡើយ។ ប៉ុន្តែតាមពិតទៅ ការលំបាកដែលរូបកាយនេះត្រូវរងទុក្ខ មានអត្ថន័យរបស់វា។ ជំងឺ ឬការលំបាកផ្សេងទៀតរបស់មនុស្សធម្មតា គឺជាអ្វីដែលមនុស្សគួរតែរងទុក្ខ ទាំងនេះគឺជាទុក្ខលំបាកដែលមនុស្សជាតិពុករលួយគួរតែរងទុក្ខ ពោលគឺនេះជាច្បាប់ធម្មតាមួយទៅហើយ។ ប៉ុន្តែ តើរូបកាយខាងសាច់ឈាមរបស់ព្រះជាម្ចាស់ត្រូវរងការលំបាកទាំងនេះដល់ពេលណា? តើការដែលព្រះយេស៊ូវត្រូវគេឆ្កាង គឺជាអ្វីដែលគួរកើតមានចំពោះទ្រង់ឬ? ព្រះយេស៊ូវ គឺជាការយកកំណើតជាមនុស្ស ទ្រង់គ្មានអំពើបាបទេ ហើយបើយោងតាមច្បាប់នាពេលនោះ និងអ្វីដែលទ្រង់បានធ្វើនៅពេលនោះ ព្រះអង្គមិនគួរត្រូវគេឆ្កាងឡើយ ចុះហេតុអ្វីបានជាគេឆ្កាងព្រះអង្គនៅលើឈើឆ្កាង? នោះគឺដើម្បីប្រោសលោសមនុស្សជាតិទាំងអស់។ ទុក្ខលំបាកទាំងអស់ដែលការយកកំណើតជាមនុស្សនាពេលបច្ចុប្បន្នបានរងទុក្ខ រាល់ការបៀតបៀនដែលបានធ្លាក់លើព្រះអង្គ តើវាកើតឡើងដោយចៃដន្យឬ? ឬមួយក៏ហេតុការណ៍ទាំងនេះត្រូវបានរៀបចំដោយព្រះជាម្ចាស់? ហេតុការណ៍ទាំងនេះមិនត្រូវបានរៀបចំដោយចេតនានោះទេ ហើយក៏មិនបានកើតឡើងដោយចៃដន្យនោះដែរ។ ផ្ទុយទៅវិញ ហេតុការណ៍ទាំងនេះបានកើតឡើងស្របតាមច្បាប់ធម្មតា។ ហេតុអ្វីបានជាខ្ញុំនិយាយបែបនេះ? នោះព្រោះតែព្រះជាម្ចាស់បានដាក់អង្គទ្រង់នៅក្នុងចំណោមមនុស្ស បានប្រទានឱ្យអង្គទ្រង់មានសេរីភាពប្រព្រឹត្តបែបនេះ ហើយក្នុងអំឡុងពេលនៃកិច្ចការនេះ ព្រះអង្គបានរងការឈឺចាប់ដូចមនុស្សដែរ។ ប្រសិនបើព្រះជាម្ចាស់បានរៀបចំការឈឺចាប់នេះរួចជាស្រេច ពេលនោះ ទ្រង់នឹងមិនត្រឹមតែរងការឈឺចាប់តែពីរបីថ្ងៃប៉ុណ្ណោះទេ។ ភាគច្រើន អ្វីៗនឹងមិនមែនជាទុក្ខវេទនាឡើយ។ ជាមួយគ្នាផងដែរ នៅពេលទ្រង់ធ្វើការ ទុក្ខវេទនាដែលព្រះជាម្ចាស់ដកពិសោធន៍ក្នុងចំណោមមនុស្ស មិនត្រូវបានរៀបចំទុកជាមុនឡើយ ប៉ុន្តែ ទ្រង់ក៏មិនបានរងទុក្ខលំបាកបន្តិចបន្តួចដោយអចេតនាដែរ។ ផ្ទុយទៅវិញ ទ្រង់បានយាងមកដកពិសោធន៍នូវទុក្ខវេទនាដែលកើតមានក្នុងចំណោមមនុស្ស ទ្រង់បានដាក់អង្គទ្រង់ក្នុងចំណោមមនុស្ស បានរងទុក្ខដូចមនុស្ស ហើយត្រូវគេប្រព្រឹត្តដូចគ្នា ដោយគ្មានការលើកលែងឡើយ។ ដូចអ្នករាល់គ្នាដែលជួបការបៀតបៀនដែរ តើព្រះគ្រីស្ទមិនជួបការបៀតបៀនដែរទេឬ? គេតាមប្រមាញ់អ្នករាល់គ្នា តើព្រះគ្រីស្ទក៏មិនត្រូវគេតាមប្រមាញ់ដែរឬទេអី? មនុស្សរងទុក្ខដោយជំងឺ តើព្រះគ្រីស្ទរងទុក្ខតិចជាងនេះឬ? ព្រះអង្គមិនបានរួចខ្លួនឡើយ។ តើនេះមិនងាយស្រួលយល់ទេឬ? ក៏មានមនុស្សខ្លះទៀតជឿថា ព្រះជាម្ចាស់គួរតែរងទុក្ខ ក្រោយពេលយាងមកធ្វើការនៅក្នុងប្រទេសរបស់នាគដ៏ធំមានសប្បុរក្រហម តើគំនិតនេះមិនខុសឆ្គងទេឬ? សម្រាប់ព្រះជាម្ចាស់ វាមិនមែនជារឿងថាតើទ្រង់គួរ ឬមិនគួររងទុក្ខនោះឡើយ។ ព្រះជាម្ចាស់បង់ថ្លៃនៃការរងទុក្ខនៅក្នុងចំណោមមនុស្សដោយផ្ទាល់ព្រះអង្គ ដើម្បីកុំឱ្យមនុស្សត្រូវរងទុក្ខតទៅទៀត ហើយក្រោយមក ទ្រង់ដឹកនាំមនុស្សទៅរកទិសដៅដ៏ស្រស់បំព្រង ដោយធ្វើឱ្យសាតាំងជឿជាក់ទាំងស្រុង។ សម្រាប់ព្រះជាម្ចាស់ នេះជាការចាំបាច់ដែលត្រូវរងការឈឺចាប់ទាំងនេះ។ ប្រសិនបើទ្រង់មិនចង់រងការឈឺចាប់នេះ ក្នុងអំឡុងនៃជំហានកិច្ចការនេះទេ ប៉ុន្តែគ្រាន់តែចង់យល់ពីការឈឺចាប់របស់មនុស្ស ហើយគ្មានអ្វីលើសពីនេះ រួចប្រើពួកសិស្សពីរបីនាក់ ឬមនុស្សដែលព្រះវិញ្ញាណបរិសុទ្ធប្រើឱ្យរងទុក្ខជំនួសទ្រង់ ក្រោយមក រាយការណ៍ទៅព្រះជាម្ចាស់អំពីការឈឺចាប់ដែលពួកគេបានរងទុក្ខ ឬក៏បើទ្រង់ប្រើមនុស្សពិសេសពីរបីនាក់ឱ្យធ្វើបន្ទាល់ និងឱ្យពួកគេរងការឈឺចាប់បំផុតក្នុងចំណោមមនុស្ស ពេលនោះ ប្រសិនបើពួកគេអាចរងការឈឺចាប់ និងធ្វើបន្ទាល់បាន សាតាំងក៏នឹងអាចជឿទាំងស្រុងដែរ ហើយវិធីសាស្ត្រនេះក៏នឹងអាចធ្វើជាថ្នូរមិនឱ្យមនុស្សត្រូវរងទុក្ខនាពេលអនាគតបានផងដែរ។ តើព្រះជាម្ចាស់អាចធ្វើកិច្ចការនេះបានដែរឬទេ? ព្រះអង្គអាចធ្វើបាន ប៉ុន្តែមានតែព្រះជាម្ចាស់ផ្ទាល់ព្រះអង្គប៉ុណ្ណោះដែលធ្វើកិច្ចការរបស់ព្រះជាម្ចាស់ដោយផ្ទាល់ព្រះអង្គបាន។ មិនថាទីបន្ទាល់របស់មនុស្សខ្ពង់ខ្ពស់បែបណា ក៏មិនលាន់រំពងដល់សាតាំងដែរ ហើយវានឹងនិយាយថា៖ «ដោយសារទ្រង់បានត្រលប់ជាសាច់ឈាម ហេតុអ្វីបានជាមិនដកពិសោធន៍នូវការឈឺចាប់របស់មនុស្សដោយផ្ទាល់ព្រះអង្គទៅ?» នេះចង់មានន័យថា ប្រសិនបើព្រះជាម្ចាស់មិនធ្វើបែបនេះទេ នោះទីបន្ទាល់បែបនេះនឹងមិនមានអានុភាពខ្លាំងឡើយ។ កិច្ចការរបស់ព្រះជាម្ចាស់ផ្ទាល់ ត្រូវតែធ្វើឡើងដោយព្រះជាម្ចាស់ដោយផ្ទាល់ព្រះអង្គ ដ្បិតមានតែបែបនេះទេ ទើបវានឹងក្លាយជាការពិត និងជាក់ស្ដែង។ ហើយតាមរយៈជំហានកិច្ចការរបស់ព្រះជាម្ចាស់មួយនេះ ក៏អាចមើលឃើញដែរថា គ្រប់យ៉ាងដែលព្រះជាម្ចាស់ធ្វើមានបង្កប់នូវអត្ថន័យ ឃើញថា រាល់ការឈឺចាប់ដែលការយកកំណើតជាមនុស្សបានរងទុក្ខ សុទ្ធតែមានន័យ និងឃើញទៀតថា ព្រះអង្គមិនធ្វើអ្វីមួយបែបចៃដន្យ ឬធ្វើកិច្ចការដែលគ្មានប្រយោជន៍ឡើយ។ ការយាងមករបស់ព្រះដែលយកកំណើតជាមនុស្ស ដើម្បីធ្វើការ និងដកពិសោធន៍នូវការឈឺចាប់របស់មនុស្ស មិនមែនជាជម្រើសនោះទេ ប៉ុន្តែជាភាពចាំបាច់បំផុត៖ កិច្ចការនេះមានភាពចាំបាច់បំផុតសម្រាប់មនុស្សជាតិ និងទិសដៅនាពេលអនាគតរបស់មនុស្សជាតិ កិច្ចការនេះត្រូវបានអនុវត្ត និងលះបង់ ដើម្បីសង្រ្គោះមនុស្ស ទទួលយកមនុស្ស និងនាំមនុស្សទៅរកទិសដៅដ៏ស្រស់បំព្រង។

សេចក្តីពិតទាក់ទងនឹងការយកកំណើតជាមនុស្ស គួរតែត្រូវបានពិភាក្សាចេញពីមុំជាច្រើន៖

១. ភាពចាំបាច់នៃសាច់ឈាមធម្មតា និងសាមញ្ញ។

២. ទិដ្ឋភាពជាក់ស្ដែងនៃកិច្ចការរបស់សាច់ឈាមធម្មតា និងសាមញ្ញនេះ។

៣. អត្ថន័យនៃការយាងមករបស់ព្រះជាម្ចាស់ក្នុងចំណោមមនុស្ស ដើម្បីដកពិសោធន៍នូវការឈឺចាប់របស់មនុស្ស ដែលក៏អាចនិយាយបានថាជាភាពចាំបាច់ផងដែរ។

ហេតុអ្វីបានជាព្រះជាម្ចាស់ត្រូវដកពិសោធន៍នូវការឈឺចាប់របស់មនុស្សដោយផ្ទាល់ព្រះអង្គ? តើវាមិនអីទេឬដែលទ្រង់មិនធ្វើកិច្ចការនេះ? អត្ថន័យនៅត្រង់នេះ ក៏មានទិដ្ឋភាពមួយទៀតផងដែរ។ កិច្ចការនៃសាច់ឈាមធម្មតា និងសាមញ្ញនេះ អាចយកឈ្នះ និងប្រោសមនុស្សឱ្យគ្រប់លក្ខណ៍ ប៉ុន្តែសារជាតិរបស់មនុស្ស និងច្បាប់នៃអត្ថិភាពរបស់មនុស្ស មានន័យថា ពួកគេនឹងនៅតែរស់នៅក្នុងភាពទទេ ការឈឺចាប់ ទារុណកម្ម និងការដកដង្ហើមធំដដែល ហើយវាក៏មានន័យដែរថា ពួកគេនឹងបន្តគ្មានសមត្ថភាពអាចរួចផុតពីជំងឺរបស់ខ្លួនឡើយ។ ឧទាហរណ៍ សេចក្តីស្រឡាញ់របស់អ្នកចំពោះព្រះជាម្ចាស់ បានឈានដល់កម្រិតជាក់លាក់មួយ អ្នកមានបទពិសោធខ្លះទាក់ទងនឹងការយល់ដឹងអំពីព្រះជាម្ចាស់ និស្ស័យពុករលួយរបស់អ្នកត្រូវបានដោះស្រាយ ហើយព្រះជាម្ចាស់មានបន្ទូលថា អ្នកត្រូវបានប្រោសឱ្យគ្រប់លក្ខណ៍ និងថាអ្នកជាបុគ្គលម្នាក់ដែលស្រឡាញ់ព្រះជាម្ចាស់។ ប្រសិនបើព្រះជាម្ចាស់សង្រ្គោះមនុស្សត្រឹមកម្រិតនេះ រួចចាកចេញទៅ ពោលគឺប្រសិនបើកិច្ចការរបស់ព្រះដែលយកកំណើតជាមនុស្សបញ្ចប់ទៅបែបនេះ ពេលនោះ ជំងឺរបស់មនុស្ស ភាពទទេ ទុក្ខព្រួយ និងបញ្ហាខាងសាច់ឈាម នឹងនៅតែមានដដែល ដែលមានន័យថាកិច្ចការសង្រ្គោះមនុស្សរបស់ព្រះជាម្ចាស់ នឹងមិនត្រូវបានបញ្ចប់ឡើយ។ មនុស្សអាចត្រូវបានប្រោសឱ្យគ្រប់លក្ខណ៍ ហើយគេអាចដឹង អាចស្រឡាញ់ និងអាចថ្វាយបង្គំព្រះជាម្ចាស់បាន ប៉ុន្តែតើពួកគេអាចដោះស្រាយជំងឺ និងបញ្ហារបស់ខ្លួនបានដែរឬទេ? ការមានសេចក្តីពិត មិនអាចដោះស្រាយរឿងនេះបានទេ។ គ្មាននរណាម្នាក់និយាយថា ឥឡូវ ពួកគេមានសេចក្តីពិតហើយ ដូចនេះ ជំងឺខាងសាច់ឈាមក៏លែងកើតលើពួកគេ ឬធ្វើឱ្យពួកគេរងទុក្ខទៀតឡើយ ពោលគឺគ្មាននរណាម្នាក់អាចដោះស្រាយការឈឺចាប់បែបនេះបានឡើយ។ អ្នកអាចត្រឹមនិយាយថា៖ «សព្វថ្ងៃនេះ ជីវិតរស់នៅមានអត្ថន័យខ្លាំងចំពោះខ្ញុំ ប៉ុន្តែខ្ញុំនៅតែឈឺចាប់ដដែល នៅពេលមានជំងឺ»។ តើវាបែបនេះដែរទេ? តើអារម្មណ៍នេះពិតប្រាកដឬទេ? ហេតុនេះ ប្រសិនបើព្រះដែលយកកំណើតជាមនុស្សបានត្រឹមធ្វើកិច្ចការយកឈ្នះ និងការប្រោសមនុស្សឱ្យគ្រប់លក្ខណ៍ បើព្រះដែលយកកំណើតជាមនុស្សត្រឹមធ្វើឱ្យមនុស្សគ្រប់លក្ខណ៍ ហើយមិនដោះស្រាយការឈឺចាប់ដែលសាច់ឈាមរបស់មនុស្សត្រូវរងទុក្ខនោះទេ នោះរាល់ការឈឺចាប់ដែលមនុស្សត្រូវជួបនៅលើផែនដី រាល់ជំងឺ ភាពរីករាយ និងទុក្ខសោករបស់មនុស្ស ព្រមទាំងក្ដីកង្វល់របស់មនុស្សម្នាក់ៗ ពោលគឺទាំងអស់នេះនឹងមិនអាចដោះស្រាយបានឡើយ ហើយទោះបើអ្នកអនុញ្ញាតឱ្យមនុស្សរស់នៅបានមួយពាន់ឆ្នាំ មួយម៉ឺនឆ្នាំនៅលើផែនដីនេះក៏ដោយ ក៏បញ្ហា និងរឿងរ៉ាវនៃការកើត ចាស់ ឈឺ ស្លាប់នេះ នឹងមិនត្រូវបានដោះស្រាយនោះដែរ។ ព្រះជាម្ចាស់បានយាងមក ដើម្បីដកពិសោធន៍នូវការឈឺចាប់របស់មនុស្ស។ តាមរយៈការដកពិសោធន៍នេះ ព្រះអង្គដោះស្រាយបញ្ហានេះដល់ឫសគល់ ហើយក្រោយមក មនុស្សលែងមានបញ្ហាជាមួយនឹងការកើត ចាស់ ឈឺ ស្លាប់ទៀតហើយ។ ព្រះយេស៊ូវបានដកពិសោធន៍នូវសេចក្តីស្លាប់។ ព្រះដែលយកកំណើតជាមនុស្សនេះដកពិសោធន៍នូវការឈឺចាប់នៃជីវិត និងជំងឺតែប៉ុណ្ណោះ (មិនបាច់ដកពិសោធន៍នូវវ័យចំណាស់ឡើយ ហើយទៅថ្ងៃអនាគត មនុស្សនឹងគ្មានវ័យចំណាស់ឡើយ)។ នៅពេលទ្រង់បានដកពិសោធន៍នូវការឈឺចាប់ទាំងអស់នេះ ការឈឺចាប់របស់មនុស្ស នឹងត្រូវលុបបំបាត់នៅទីចុងបញ្ចប់។ បន្ទាប់ពីព្រះជាម្ចាស់រងការឈឺចាប់ទាំងអស់នេះជំនួសមនុស្សរួច ព្រះអង្គនឹងមានភស្តុតាងដ៏មានអានុភាពដែលចុងក្រោយត្រូវបានដោះដូរសម្រាប់ទិសដៅដ៏ស្រស់បំព្រងរបស់មនុស្សជាតិ ដោយលុបបំបាត់ការកើត ចាស់ ឈឺ និងស្លាប់របស់មនុស្ស។ តើចំណុចនេះគ្មានអត្ថន័យទេឬ? ដូច្នេះ មិនថាជាជីវិត ជំងឺ ទុក្ខលំបាក ឬទុក្ខសោកឡើយ ព្រះដែលយកកំណើតជាមនុស្សដកពិសោធន៍នូវការឈឺចាប់របស់មនុស្ស ហើយមិនថាការឈឺចាប់នោះមានទិដ្ឋភាពបែបណាក៏ដោយ ក៏ព្រះដែលយកកំណើតជាមនុស្សទទួលការឈឺចាប់ជំនួសមនុស្សដែរ ដោយបម្រើជានិមិត្តរូប និងជាសញ្ញាទំនាយដែរ។ ព្រះអង្គបានដកពិសោធន៍នូវការឈឺចាប់ទាំងអស់នេះ ទ្រង់បានប្រសូតមកសម្រាប់កិច្ចការនេះតែម្ដង ដើម្បីកុំឱ្យមនុស្សជាតិទទួលការឈឺចាប់តទៅទៀតឡើយ។ នេះហើយជាភាពសំខាន់របស់វានោះ។ នៅពេលមនុស្សត្រូវបានប្រោសឱ្យគ្រប់លក្ខណ៍ ពួកគេអាចថ្វាយបង្គំព្រះជាម្ចាស់ និងស្រឡាញ់ព្រះជាម្ចាស់បាន ហើយពួកគេអាចប្រព្រឹត្តតាមបំណងព្រះហឫទ័យព្រះជាម្ចាស់ ប្រព្រឹត្តតាមព្រះបន្ទូលព្រះជាម្ចាស់ និងតាមសេចក្តីតម្រូវរបស់ព្រះជាម្ចាស់ ដែលក្រោយមក បញ្ហា និងការឈឺចាប់របស់ពួកគេ ត្រូវបានដោះស្រាយ។ នេះជាភាពសំខាន់នៃការរងទុក្ខរបស់ព្រះជាម្ចាស់ជំនួសមនុស្ស ហើយវាអនុញ្ញាតឱ្យមនុស្សមិនត្រឹមតែថ្វាយបង្គំព្រះជាម្ចាស់នៅលើផែនដីប៉ុណ្ណោះទេ ប៉ុន្តែក៏បានរួចពីទារុណកម្ម និងការទទួលបន្ទុកនៃជំងឺរបស់ពួកគេ រួចពីរឿងរ៉ាវនៃការកើត ចាស់ ឈឺ ស្លាប់ ព្រមទាំងរួចពីវដ្ដនៃជីវិតផងដែរ។ នៅក្នុងការរងទុក្ខ និងការយល់ដឹងពីការឈឺចាប់នេះ ក្នុងអំឡុងពេលនៃការយកកំណើតជាមនុស្សនាពេលបច្ចុប្បន្ន ព្រះជាម្ចាស់ទទួលយកបញ្ហាទាំងនេះជំនួសមនុស្ស ហើយនៅពេលទ្រង់បានទទួលយករឿងទាំងនេះរួច មនុសដែលនៅសេសសល់មិនចាំបាច់រងការឈឺចាប់នេះតទៅទៀតឡើយ ពោលគឺនេះហើយជាសញ្ញាខាងទំនាយនោះ។ មនុស្សដែលគ្មានហេតុផលមួយចំនួនសួរថា៖ «អ៊ីចឹង ព្រះជាម្ចាស់ធ្វើកិច្ចការនេះជំនួសមនុស្ស ដោយផ្ទាល់ព្រះអង្គឬ?» ការដែលព្រះជាម្ចាស់ត្រលប់ជាសាច់ឈាម និងរងទុក្ខជំនួសមនុស្ស គឺគ្រប់គ្រាន់ហើយ តើមានអ្នកណាត្រូវការទៀត? នេះព្រោះតែព្រះជាម្ចាស់អាចធ្វើកិច្ចការទាំងអស់នេះដោយផ្ទាល់ព្រះអង្គ និងអាចជំនួសអ្វីៗ ទ្រង់អាចតំណាងគ្រប់យ៉ាង ហើយទ្រង់អាចធ្វើជានិមិត្តរូបគ្រប់យ៉ាង ពោលគឺគ្រប់យ៉ាងដែលស្រស់ស្អាត ល្អ និងវិជ្ជមាន។ ជាងនេះទៅទៀត ការដែលព្រះអង្គដកពិសោធន៍នូវការឈឺចាប់របស់មនុស្សយ៉ាងពិតប្រាកដ និងជាក់ស្ដែងនាពេលសព្វថ្ងៃ ព្រះអង្គកាន់តែមានគុណសម្បត្តិគ្រប់គ្រាន់ ដើម្បីប្រើទីបន្ទាល់ និងភស្តុតាងកាន់តែមានអានុភាពក្នុងការលុបបំបាត់នូវការឈឺចាប់ទាំងអស់របស់មនុស្សទៅថ្ងៃអនាគត។

ធ្វើដូច្នេះ កិច្ចការនៃការយកកំណើតជាមនុស្សទាំងពីរដំណាក់កាល នឹងត្រូវបានបញ្ចប់ ហើយលែងមានមន្ទិលសង្ស័យទៀតហើយ​៖ ចាប់ពីដំណាក់កាលទីមួយនៃការយកកំណើតជាមនុស្ស រហូតដល់ការយកកំណើតជាមនុស្សនៅដំណាក់កាលនេះ កិច្ចការទាំងពីរដំណាក់កាលនេះ បានដោះស្រាយរាល់ការឈឺចាប់នៃជីវិតរបស់មនុស្សលោក និង​ទុក្ខផ្ទាល់ខ្លួនរបស់មនុស្ស​ម្នាក់ៗ។ ហេតុអ្វីបានជាព្រះជាម្ចាស់ត្រូវបំពេញកិច្ចការនេះដោយផ្ទាល់ព្រះអង្គនៅក្នុងសាច់ឈាម? ដំបូងបង្អស់ មនុស្សត្រូវតែដឹងថាតើការឈឺចាប់នៃការកើត ចាស់ ឈឺ ស្លាប់ពេញមួយជីវិតរបស់ពួកគេ​ មានប្រភព​មកពីណា ​ហើយហេតុអ្វីបានជាមនុស្សត្រូវរងទុក្ខ​ទាំងនេះ។ នៅពេលដែលមនុស្សត្រូវបានបង្កើតមកនៅគ្រាដំបូង ពួកគេគ្មានទុក្ខវេទនាទាំងនេះទេ មែនទេ? តើការឈឺចាប់ទាំងនេះមកពី​ណា? ការឈឺចាប់ទាំងនេះកើតមាន បន្ទាប់ពីមនុស្សត្រូវបានសាតាំងល្បួង និងធ្វើឱ្យពុករលួយ ហើយបន្ទាប់មក ពួកគេក៏ធ្លាក់ចុះ។ ការឈឺចាប់​ បញ្ហា និងភាពឥតន័យខ្លឹមសារនៃសាច់ឈាមមនុស្ស ព្រមទាំងការលំបាកវេទនាទាំងអម្បាលម៉ានផង នៅក្នុងពិភព​របស់មនុស្សនេះ សុទ្ធតែកើតមានឡើង បន្ទាប់ពីសាតាំង​ធ្វើឱ្យមនុស្ស​ពុករលួយ។ បន្ទាប់ពីមនុស្សត្រូវបានសាតាំងធ្វើឱ្យពុករលួយរួចហើយ​ សាតាំងក៏ចាប់ផ្ដើមធ្វើបាបមនុស្ស ដូច្នេះហើយបានជាមនុស្សធ្លាក់ចុះកាន់តែខ្លាំង ជំងឺរបស់ពួកគេកាន់តែធ្ងន់ធ្ងរទៅៗ ការឈឺចាប់របស់ពួកគេកាន់តែខ្លាំងទៅៗ ហើយពួកគេកាន់តែមានអារម្មណ៍ថា ពិភពលោកនេះគ្មានខ្លឹមសារ និងវេទនាណាស់ ថាពួកគេមិនអាចរស់នៅក្នុងពិភពលោកនេះបានទេ ហើយថាការរស់នៅក្នុងពិភពលោកនេះ កាន់តែគ្មានសង្ឃឹមទៅៗ។ ដូច្នេះ ការឈឺចាប់នេះ គឺ​សាតាំង​ជា​អ្នកនាំមកឱ្យមនុស្ស​ ហើយ​កើតមាន បន្ទាប់ពីសាតាំងធ្វើឱ្យមនុស្សពុករលួយ​ និងពេលមនុស្សធ្លាក់ចុះ​។ ដើម្បីយកមនុស្សចេញពីកណ្ដាប់ដៃរបស់សាតាំងវិញ និងផ្ដល់​ទិសដៅដ៏ស្រស់បំព្រងមួយដល់ពួកគេ​ តម្រូវឱ្យព្រះជាម្ចាស់ដកពិសោធការឈឺចាប់នេះដោយផ្ទាល់ព្រះអង្គ។ ទោះបីជាមនុស្សគ្មានអំពើបាបក៏ដោយ ក៏នៅតែមានរឿងជាច្រើនដែលធ្វើឱ្យពួកគេឈឺចាប់ដដែល សាតាំងនៅតែគ្រប់គ្រងលើពួកគេ នៅតែអាចកាន់កាប់លើពួកគេបាន និងធ្វើឱ្យពួកគេរងការឈឺចាប់ និងទារុណកម្មខ្លាំងបំផុតដដែល​។ ដូច្នេះហើយ ការដកពិសោធ​ការឈឺចាប់ទាំងនេះដោយផ្ទាល់តាមរយៈការយកកំណើត​ជាមនុស្ស និងការយកមនុស្សចេញពីកណ្ដាប់ដៃរបស់សាតាំងវិញ ព្រមទាំងការជួយការពារពួកគេកុំឱ្យរងការឈឺចាប់​តទៅទៀត តើនេះមិនមានអត្ថន័យជ្រាលជ្រៅទេឬ? នៅពេលព្រះយេស៊ូវបានយាងមក​បំពេញកិច្ចការនៃការប្រោសលោះ ប្រសិនបើមើលពីសម្បកក្រៅ ហាក់ដូចជាទ្រង់មិនប្រកាន់តាមក្រឹត្យវិន័យ និងបទប្បញ្ញត្តិឡើយ ប៉ុន្តែតាមពិតទៅ នេះគឺជាបំពេញតាមក្រឹត្យវិន័យ ដោយបានបិទបញ្ចប់យុគសម័យនៃក្រឹត្យវិន័យ និងចាប់ផ្ដើម​យុគសម័យនៃព្រះគុណ ដោយនាំមកនូវសេចក្តីមេត្តាករុណា និងសេចក្ដីអាណិតស្រឡាញ់​ដល់មនុស្ស ហើយក្រោយមកទៀត នៅពេលដែលព្រះយេស៊ូវត្រូវគេឆ្កាង គ្រប់ទាំងអំពើបាប​របស់មនុស្សក៏ត្រូវបានអត់ទោសឱ្យ។ ព្រះយេស៊ូវបានប្រើព្រះលោហិតដ៏មានតម្លៃរបស់ទ្រង់ផ្ទាល់ ដើម្បីប្រទានសិទ្ធិឱ្យមនុស្សត្រឡប់មកចំពោះ​បល្ល័ង្កព្រះជាម្ចាស់វិញ។ អាចនិយាយបានថា ព្រះអង្គបានប្រើ​ការឆ្កាងនេះជាទីសម្អាងនិងសច្ចភាព ដើម្បីប្រោសលោះមនុស្ស។ ទោះបី​ជា​​ព្រះជាម្ចាស់បានអត់ទោសបាបដល់មនុស្សក៏ដោយ ក៏មនុស្ស​ត្រូវបានសាតាំងធ្វើឱ្យពុករលួយដល់ឆ្អឹង​រួច​បាត់​ទៅហើយ ធម្មជាតិមានបាបរបស់ពួកគេនៅតែមានដដែល ហើយពួកគេបន្តប្រព្រឹត្តអំពើបាប និងប្រឆាំងនឹងព្រះជាម្ចាស់។ នេះជាការពិតដែលមិនអាចប្រកែកបានឡើយ ដូច្នេះហើយបានជាព្រះជាម្ចាស់ត្រឡប់ជាសាច់ឈាមជាលើកទីពីរ ដើម្បីបំពេញកិច្ចការនៃការបន្សុទ្ធមនុស្សពីធម្មជាតិមានបាបរបស់ពួកគេ ពោលគឺទ្រង់ជំនុំជម្រះ និងវាយផ្ចាលមនុស្ស ដើម្បីបន្សុទ្ធពួកគេពីនិស្ស័យពុករលួយរបស់ពួកគេ។ លើកទីមួយដែលព្រះជាម្ចាស់បានយកកំណើតជាមនុស្ស ទ្រង់ត្រូវបានគេឆ្កាង​ក៏ព្រោះអំពើបាបរបស់មនុស្ស ទ្រង់បានប្រោសលោះមនុស្សជាតិ ហើយមនុស្សក៏បានត្រលប់មកចំពោះព្រះជាម្ចាស់វិញ។ លើកទីពីរដែលព្រះជាម្ចាស់បានត្រលប់ជាសាច់ឈាម ទ្រង់បានយាងមកដើម្បីបង្ក្រាបមនុស្ស ដើម្បីសង្រ្គោះមនុស្សតាមរយៈការបង្ក្រាបលើពួកគេ។ ទោះបីមនុស្សជាច្រើនបានទទួលយកកិច្ចការរបស់ព្រះជាម្ចាស់ ព្រមទាំងបានហូបនិងផឹកព្រះបន្ទូលរបស់ព្រះជាម្ចាស់ជាញឹកញាប់ក៏ដោយ ក៏ពួកគេនៅតែល្ងង់មិនស្គាល់ព្រះជាម្ចាស់ ពួកគេមិនដឹងថាទ្រង់គង់នៅកន្លែងណា ពួកគេមិនស្គាល់ទ្រង់ ទោះបើទ្រង់​នៅចំពោះមុខ​ពួកគេក៏ដោយ ហើយពួកគេក៏មានសញ្ញាណ និងការយល់ច្រឡំជាច្រើនអំពីព្រះជាម្ចាស់ផងដែរ ហើយពេលខ្លះ របៀបដែលពួកគេយល់ឃើញអំពីអ្វីមួយ មិនស្របគ្នានឹងព្រះជាម្ចាស់ទេ​។ ហេតុអ្វីបានជាបែបនេះ? នោះក៏ព្រោះតែពួកគេមិនយល់ពីសេចក្តីពិត និងខ្វះចំណេះដឹងពិតប្រាកដអំពីព្រះជាម្ចាស់។ នៅពេលមនុស្សមានចំណេះដឹងអំពីព្រះជាម្ចាស់ ពួកគេពេញចិត្តនឹងរងទុក្ខ និងរស់នៅ​ដើម្បី​ព្រះជាម្ចាស់ ប៉ុន្តែ​សាតាំងនៅតែអាចគ្រប់គ្រងលើចំណុចខ្សោយនៅក្នុងខ្លួនពួកគេបានដដែល សាតាំងនៅតែអាចធ្វើឱ្យពួកគេរងទុក្ខបានដដែល ពួកវិញ្ញាណអាក្រក់នៅតែអាចធ្វើការ និងបង្កការរំខានក្នុងខ្លួនពួកគេបានដដែល ចូលសណ្ឋិតក្នុងខ្លួនពួកគេ ធ្វើឱ្យពួកគេឡប់សតិ និងឈឺថ្កាត់បានយ៉ាងងាយ និងរំខានពួកគេជាខ្លាំង។ ​នៅក្នុងគំនិត និងសតិសម្បជញ្ញៈរបស់មនុស្ស មានរឿងជាច្រើនដែលអាចឱ្យសាតាំងគ្រប់គ្រង និងក្ដោបក្ដាប់បាន។ ហេតុនេះ ពេលខ្លះ អ្នកមានជំងឺ ឬមានបញ្ហា មានពេលខ្លះ ដែលអ្នកមានអារម្មណ៍ថា ពិភពលោកហាក់​ដូចសោះកក្រោះ ឬ​​គ្មានហេតុផលដើម្បីរស់នៅឡើយ ហើយ​មានពេលខ្លះទៀត ដែលអ្នកអាចនឹងស្វែងរកសេចក្តីស្លាប់ និងចង់សម្លាប់ខ្លួនទៀត​ផង។ និយាយឱ្យចំទៅ ការឈឺចាប់ទាំងនេះ គឺសាតាំងជាអ្នកគ្រប់គ្រង ហើយវាជាចំណុចខ្សោយស្លាប់រស់របស់មនុស្ស។ អ្វីមួយដែល​សាតាំងធ្លាប់បានធ្វើឱ្យពុករលួយ និងជាន់ឈ្លីរួចហើយ នោះសាតាំងនៅតែអាចប្រើវាបានដដែល។ នេះគឺជាអ្វីដែលសាតាំងអាចប្រើដើម្បីដាក់សម្ពាធបាន។ ដូច្នេះហើយបានជាព្រះជាម្ចាស់ត្រលប់ជាសាច់ឈាមម្ដងទៀត ក្នុងអំឡុងនៃគ្រាចុងក្រោយនេះ ដើម្បីបំពេញកិច្ចការនៃការជំនុំជម្រះ ហើយក្នុងពេល​ដែល​ទ្រង់បំពេញកិច្ចការនៃការយកឈ្នះ ទ្រង់រងទុក្ខជំនួសមនុស្ស លះបង់តម្លៃនៃការរងទុក្ខនៅក្នុងសាច់ឈាម ដោយបានលះបង់តម្លៃនេះ ដើម្បីដោះស្រាយនិងបំបាត់នូវការឈឺចាប់ និងចំណុចខ្សោយស្លាប់រស់នៅក្នុងខ្លួនមនុស្ស​។ នៅពេលទ្រង់បានយកមនុស្សត្រលប់មកវិញ តាមរយៈការលះបង់ក្នុងការរងទុក្ខក្នុងចំណោមមនុស្សរួច សាតាំងនឹងលែងអាចគ្រប់គ្រងលើមនុស្សបានទៀតហើយ ហើយមនុស្សនឹងបានត្រលប់មកព្រះជាម្ចាស់វិញទាំងស្រុង ហើយមានតែពេលនោះទេ ទើបមនុស្សនឹងក្លាយជាកម្មសិទ្ធិរបស់ព្រះជាម្ចាស់​ទាំងស្រុង! ហេតុអ្វីបានជាអ្នកអាចរស់នៅដើម្បីព្រះជាម្ចាស់ និងថ្វាយបង្គំព្រះជាម្ចាស់បាន ប៉ុន្តែអ្នកបែរជាមិនមែនជាកម្មសិទ្ធិរបស់ព្រះជាម្ចាស់ទាំងស្រុង​ទៅវិញ? ពួកវិញ្ញាណអាក្រក់នៅតែអាចប្រើចំណុចខ្សោយរបស់អ្នកបានដដែល ពួកវានៅតែអាចលេងសើចជាមួយអ្នកបានដដែល នៅតែអាចប្រើអ្នកបានដដែល ព្រោះថាមនុស្សល្ងង់ខ្លាំងណាស់។ មនុស្សខ្លះមិនអាចបែងចែក​ភាពខុសគ្នារវាងការបណ្ដាលចិត្តពីព្រះវិញ្ញាណបរិសុទ្ធ និងការរំខានពីវិញ្ញាណអាក្រក់បានទេ។ ពួកគេមិនទាំងអាចបែងចែកពីភាពខុសគ្នារវាងកិច្ចការ​របស់ព្រះវិញ្ញាណបរិសុទ្ធ និងកិច្ចការនៃពួកវិញ្ញាណអាក្រក់បានផង។ តើនេះមិនមែនជាចំណុចខ្សោយស្លាប់រស់ទេឬអី? នៅពេលពួកវិញ្ញាណអាក្រក់ធ្វើការ គ្មានចន្លោះណាដែលពួកវានឹងមិនកេងចំណេញ​នោះទេ។ ពួកវាអាចនឹងនិយាយនៅក្នុងខ្លួនអ្នក ឬខ្សឹបដាក់ត្រចៀកអ្នក ឬក៏ពួកវាអាចរំខានចិត្តអ្នក និងបង្អាក់ការគិតរបស់អ្នក ដោយធ្វើឱ្យអ្នកស្ពឹកមិនដឹងពីការប៉ះពាល់នៃព្រះវិញ្ញាណបរិសុទ្ធ ដោយរារាំងអ្នកមិនឱ្យមានអារម្មណ៍ដឹង ហើយពេលនោះ ពួកវិញ្ញាណអាក្រក់នឹងចាប់ផ្ដើមរំខានអ្នក ធ្វើឱ្យគំនិតអ្នកច្របូកច្របល់ និងឱ្យអ្នកបាត់បង់ហេតុផលរបស់អ្នក ថែមទាំងធ្វើឱ្យព្រលឹងរបស់អ្នកមិននៅក្នុងខ្លួនទៀតផង។ នេះជាកិច្ចការដែលពួកវិញ្ញាណអាក្រក់ធ្វើនៅក្នុងខ្លួនមនុស្ស ហើយមនុស្សនឹងជួបគ្រោះថ្នាក់ធំមិនខាន ប្រសិនបើពួកគេមិនអាចបែងចែកថាអ្វីជាអ្វីឱ្យពិតប្រាកដនោះ។ សព្វថ្ងៃនេះ ព្រះជាម្ចាស់បានទទួលយកការឈឺចាប់នេះជំនួសមនុស្ស ហើយនៅពេលដែលមនុស្សមានទិសដៅដ៏ស្រស់បំព្រងមួយហើយ នោះពួកគេនឹងមិនត្រឹមតែរស់នៅដើម្បីព្រះជាម្ចាស់ប៉ុណ្ណោះទេ ប៉ុន្តែពួកគេក៏នឹងលែងជាកម្មសិទ្ធិរបស់សាតាំងទៀតដែរ ហើយក៏លែងមានអ្វីមួយដែលសាតាំងអាចគំរាមដាក់សម្ពាធបានទៀតដែរ។ គំនិត វិញ្ញាណ ព្រលឹង និងរូបកាយរបស់មនុស្ស នឹងសុទ្ធតែជាកម្មសិទ្ធិរបស់ព្រះជាម្ចាស់ទាំងអស់។ សព្វថ្ងៃនេះ ចិត្តរបស់អ្នកអាចនឹងបែរទៅរកព្រះជាម្ចាស់ ប៉ុន្តែមានពេលខ្លះ អ្នកមិនអាចធ្វើអ្វីបាន ក្រៅពីឱ្យសាតាំងប្រើប្រាស់​នោះទេ ដូច្នេះហើយ នៅពេលមនុស្សទទួលបានសេចក្តីពិត ពួកគេអាចចុះចូល និងថ្វាយបង្គំព្រះជាម្ចាស់បានទាំងស្រុង​ ប៉ុន្តែពួកគេមិនអាចរួចផុត​ពីការតាមរំខានរបស់សាតាំងបានទាំងស្រុងឡើយ​ ហើយពួកគេរឹតតែមិនអាចរស់នៅដោយគ្មានជំងឺ​ណាមួយ​ណាស់ ដ្បិតរូបកាយ និងព្រលឹងរបស់មនុស្ស ត្រូវបានសាតាំងជាន់ឈ្លីរួច​ហើយ។ ព្រលឹងរបស់មនុស្ស គឺជាកន្លែងស្មោកគ្រោក ជាកន្លែងដែលសាតាំងធ្លាប់នៅ និងជាកន្លែងដែលសាតាំងធ្លាប់​កេងចំណេញ។​ សាតាំងនៅតែអាចរំខាននិងគ្រប់គ្រងបាន នៅតែអាចរារាំង​គំនិតរបស់អ្នកមិនឱ្យជ្រះស្រឡះដដែល ដោយរារាំងកុំឱ្យ​អ្នក​អាចបែងចែក​ការពិតបាន​។ ដូច្នេះហើយ ការដែលព្រះជាម្ចាស់ត្រលប់ជាសាច់ឈាម​ ដើម្បីដកពិសោធ​ការឈឺចាប់របស់មនុស្ស និងរងទុក្ខជំនួសមនុស្ស មិនមែនជារឿង​បន្ទាប់​បន្សំ​នោះ​ទេ​ ប៉ុន្តែវាជារឿងសំខាន់ចាំបាច់បំផុត!

អ្នករាល់គ្នាត្រូវយល់ថា ព្រះជាម្ចាស់បានត្រលប់ជាសាច់ឈាមចំនួនពីរលើក ដើម្បីបញ្ចប់កិច្ចការសង្រ្គោះមនុស្សជាតិ។ ប្រសិនបើមានការយកកំណើតជាមនុស្សតែមួយលើក នោះវានឹងមិនអាចសង្រ្គោះមនុស្សបានទាំងស្រុងឡើយ ដ្បិតការយកកំណើតជាមនុស្សលើកទីមួយ ធ្វើកិច្ចការប្រោសលោះ ហើយជាចម្បង លេចមក ដើម្បីដោះស្រាយបញ្ហានៃការអត់ទោសអំពើបាបរបស់មនុស្ស និងធ្វើឱ្យមនុស្សស័ក្ដិសមចូលមកចំពោះព្រះជាម្ចាស់តែប៉ុណ្ណោះ។ ការយកកំណើតជាមនុស្សលើកទីពីរ គឺជាការធ្វើកិច្ចការជំនុំជម្រះ ដើម្បីសម្អាតសេចក្តីពុករលួយរបស់មនុស្ស និងដោះស្រាយនិស្ស័យពុករលួយរបស់មនុស្ស ប៉ុន្តែវានឹងនៅតែមិនអាចដោះស្រាយបញ្ហារបស់មនុស្សក្លាយជាកម្មសិទ្ធិរបស់ព្រះជាម្ចាស់បានទាំងស្រុងឡើយ។ លើសពីនេះទៅទៀត វាក៏ត្រូវមានការដកពិសោធន៍នូវការឈឺចាប់របស់មនុស្សពីសំណាក់ព្រះដែលយកកំណើតជាមនុស្សលើកទីពីរ ដើម្បីដោះស្រាយទាំងស្រុងនូវផ្នែករបស់មនុស្សដែលត្រូវបានសាតាំងធ្វើឱ្យពុករលួយផងដែរ ពោលគឺជាការដោះស្រាយដល់ឫសគល់ទាំងស្រុង ដែលជាបញ្ហានៃការរងទុក្ខ និងទារុណកម្មរបស់មនុស្ស។ បែបនេះ ទើបជាជំហាននៃកិច្ចការយកកំណើតជាមនុស្សទាំងពីរលើក។ គ្មានជំហានណាមួយដែលមិនសំខាន់នោះឡើយ។ ដូច្នេះ អ្នកមិនត្រូវមើលស្រាលការឈឺចាប់របស់ព្រះដែលយកកំណើតជាមនុស្ស ត្រូវរងទុក្ខនោះឡើយ។ ពេលខ្លះ ទ្រង់យំ ពេលខ្លះ ទ្រង់ឈឺចាប់ និងពិបាកចិត្ត ហើយពេលខ្លះទៀត ទ្រង់ហាក់ដូចជាទន់ខ្សោយ និងទួញសោក។ អ្នកមិនត្រូវមើលស្រាលចំណុចណាមួយឡើយ ហើយក៏មិនត្រូវមានសញ្ញាណអំពីចំណុចនេះដែរ។ ប្រសិនបើអ្នកមានសញ្ញាណអំពីចំណុចនេះ នោះអ្នកពិតជាល្ងង់ខ្លៅ និងបះបោរខ្លាំងណាស់។ ជាងនេះទៅទៀត អ្នកក៏មិនគួរជឿថា នេះជាអ្វីដែលសាច់ឈាមធម្មតាគួររងទុក្ខនោះដែរ។ នេះកាន់តែខុសទៀតហើយ ហើយប្រសិនបើអ្នកនិយាយបែបនេះ នោះអ្នកប្រមាថនឹងព្រះជាម្ចាស់ហើយ។ មនុស្សត្រូវយល់ថា ការឈឺចាប់របស់ព្រះដែលយកកំណើតជាមនុស្សទាំងពីរលើក គឺជារឿងចាំបាច់។ វាមិនចាំបាច់បំផុតសម្រាប់ព្រះជាម្ចាស់ដោយផ្ទាល់ព្រះអង្គទេ ប៉ុន្តែវាចាំបាច់សម្រាប់មនុស្សជាតិ។ សេចក្តីពុករលួយរបស់មនុស្សជាតិ គឺធំធេងខ្លាំងណាស់ រហូតដល់ការនេះមិនអាចមិនធ្វើបានឡើយ គឺត្រូវតែធ្វើ ដើម្បីឱ្យមនុស្សជាតិពុករលួយត្រូវបានសង្រ្គោះទាំងស្រុង។ របៀបដែលព្រះជាម្ចាស់ធ្វើការ គឺត្រូវធ្វើឱ្យមនុស្សមើលឃើញផ្ទាល់នឹងភ្នែក។ ព្រះអង្គធ្វើកិច្ចការគ្រប់យ៉ាងជាសាធារណៈ ឥតលាក់លៀមចំពោះបុគ្គលណាម្នាក់ឡើយ។ ព្រះអង្គមិនស៊ូទ្រាំស្ងាត់ៗ ដោយផ្ទាល់ព្រះអង្គឡើយ ព្រោះខ្លាចមនុស្សនឹងមើលឃើញ ហើយមានសញ្ញាណនោះទេ។ ព្រះអង្គមិនបានលាក់ព្រះអង្គទ្រង់ពីនរណាម្នាក់ទេ មិនថាពួកគេមានជឿព្រះជាម្ចាស់ក្នុងរយៈពេលវែង ឬខ្លី មិនថាពួកគេចាស់ឬក្មេង ឬថាតើពួកគេអាចយល់ពីសេចក្ដីពិតឬអត់នោះទេ។ ព្រោះតែភស្តុតាងបែបនេះ ហើយនរណាក៏អាចបញ្ជាក់បានថា ការយកកំណើតជាមនុស្សរបស់ព្រះជាម្ចាស់ បានទទួលនូវការឈឺចាប់ខ្លាំងបំផុត បញ្ជាក់ថា ទ្រង់បានទទួលយកការឈឺចាប់របស់មនុស្សយ៉ាងពិតប្រាកដមែន។ ព្រះអង្គមិនត្រឹមតែរងទុក្ខការឈឺចាប់តែពីរបីថ្ងៃនៅកន្លែងមួយដែលគ្មាននរណាម្នាក់ដឹងប៉ុណ្ណោះទេ ប៉ុន្តែទ្រង់ក៏មិនបានចំណាយពេលវេលាភាគច្រើនរបស់ទ្រង់នៅក្នុងភាពលួងលោមសប្បាយនោះដែរ ពោលគឺមិនបែបនេះទេ។ កិច្ចការ និងទុក្ខវេទនារបស់ព្រះគ្រីស្ទ មិនត្រូវបានលាក់កំបាំងពីនរណាម្នាក់ឡើយ។ ព្រះអង្គមិនខា្លចថា អ្នកនឹងទន់ខ្សោយ ឬខ្លាចថា អ្នកនឹងមានសញ្ញាណ ឬឈប់ជឿលើទ្រង់ឡើយ។ តើមានអ្វីដែលបង្ហាញថា ការនេះមិនត្រូវបានលាក់កំបាំងពីនរណាម្នាក់? នោះគឺថា វាមានអត្ថន័យបំផុត! ការយកកំណើតជាមនុស្ស មិនមែនជារឿងឥតប្រយោជន៍ឡើយ។ អ្នកឃើញថា ពេលខ្លះ នៅពេលទ្រង់មិនមានបន្ទូល ឬមិនមានព្រះសូរសៀង ប៉ុន្តែទ្រង់នៅតែធ្វើការដដែល ទ្រង់នៅតែរងទុក្ខនៅក្នុងព្រះទ័យទ្រង់ដដែល! តើមនុស្សដឹងរឿងនេះដែរឬទេ? ទោះបីមនុស្សមើលឃើញចំណុចនេះក៏ដោយ ក៏ពួកគេមិនយល់ដែរ។ មនុស្សខ្លះដឹងថា សព្វថ្ងៃនេះ ព្រះជាម្ចាស់គឺជាសាច់ឈាមសាមញ្ញ និងធម្មតាប៉ុន្តែតើអ្នកដឹងថា សាច់ឈាមសាមញ្ញ និងធម្មតានេះធ្វើកិច្ចការអ្វីខ្លះនាពេលសព្វថ្ងៃដែរឬទេ? អ្នកមិនដឹងទេ។ ភ្នែករបស់អ្នកឃើញតែសម្បកក្រៅប៉ុណ្ណោះ អ្នកមិនអាចមើលឃើញពីសារជាតិខាងក្នុងនោះទេ។ ដូច្នេះហើយ មិនថាព្រះដែលយកកំណើតជាមនុស្សបានលេចមកធ្វើការជាផ្លូវការប៉ុន្មានឆ្នាំឡើយ ព្រះជាម្ចាស់មិនដែលមានពេលសម្រាកនោះទេ។ ទោះបីពេលខ្លះ ទ្រង់មិនបានមានបន្ទូល ឬថ្លែងព្រះសូរសៀង និងមិនធ្វើការក្នុងទ្រង់ទ្រាយធំក៏ដោយ ក៏កិច្ចការរបស់ទ្រង់មិនបានឈប់ដែរ ហើយទ្រង់នៅតែរងទុក្ខជំនួសមនុស្សដដែល។ នៅពេលព្យាយាមវាស់វែងថាតើព្រះជាម្ចាស់បានត្រលប់ជាសាច់ឈាម និងថាតើទ្រង់ជាព្រះគ្រីស្ទឬអត់ មនុស្សខ្លះពិនិត្យមើលថាតើព្រះជាម្ចាស់មានបន្ទូលឬអត់៖ ប្រសិនបើទ្រង់មិនមានបន្ទូលពីរបីឆ្នាំ នោះទ្រង់មិនមែនជាព្រះជាម្ចាស់ឡើយ ដូច្នេះ ពួកគេក៏ប្រញាប់ចាកចេញទៅ ហើយឈប់ជឿលើព្រះជាម្ចាស់។ មនុស្សបែបនេះមានអាកប្បកិរិយាបែប «ចាំមើលសិន» ចំពោះសេចក្តីជំនឿរបស់ពួកគេលើព្រះជាម្ចាស់ ហើយគ្មានចំណេះដឹងអំពីព្រះជាម្ចាស់ឡើយ។ សព្វថ្ងៃនេះ មនុស្សខ្លះប្រហែលកំពុង «រង់ចាំមើល» រួចមើលឃើញថា ព្រះជាម្ចាស់មិនបានមានបន្ទូលក្នុងពេលមួយរយៈ នៅក្នុងដួងចិត្តពួកគេគិតថា «តើព្រះវិញ្ញាណបានចាកចេញ យាងឡើងទៅស្ថានសួគ៌ហើយឬ?» តើគំនិតបែបនេះខុសឆ្គងដែរឬទេ? កុំវិនិច្ឆ័យបែបធ្វេសប្រហែសឡើយ។ ប្រសិនបើអ្នកមានសញ្ញាណ ឬមន្ទិល ចូរអធិស្ឋានទៅព្រះជាម្ចាស់ ចូរស្វែងរកសេចក្ដីពិត ចូរអានព្រះបន្ទូលព្រះជាម្ចាស់ថែមទៀត នោះគ្រប់បញ្ហានឹងត្រូវបានដោះស្រាយមិនខាន។ កុំកំណត់រឿងរ៉ាវដោយគិតថា «ប្រហែលបែបនេះ ឬប្រហែលបែបនោះ» ឡើយ។ ពាក្យ «ប្រហែល» របស់អ្នក គឺជាគំនិតខុសឆ្គង ហើយពាក្យទាំងនេះគឺជាយោបល់របស់អារក្សសាតាំង! កិច្ចការរបស់ព្រះជាម្ចាស់មិនបានឈប់សូម្បីតែបន្តិចឡើយ។ ទ្រង់មិនបានសម្រាកទេ ទ្រង់ធ្វើការជានិច្ច និងតែងតែបម្រើមនុស្សជាតិជានិច្ច!

មនុស្សត្រូវតែយល់ពីសារជាតិរបស់ព្រះគ្រីស្ទចេញពីគ្រប់ទិដ្ឋភាព។ តើអ្នកអាចដឹងពីសារជាតិរបស់ព្រះគ្រីស្ទបានដោយរបៀបណា? គន្លឹះគឺថា អ្នកត្រូវដឹងពីគ្រប់កិច្ចការដែលរូបកាយខាងសាច់ឈាមនេះបានធ្វើ។ ប្រសិនបើអ្នកគ្រាន់តែជឿថា ព្រះវិញ្ញាណប្រព្រឹត្តបែបនេះ ហើយជឿថា សាច់ឈាមមិនប្រព្រឹត្ត ជឿថាសាច់ឈាមគ្រាន់តែត្រូវព្រះវិញ្ញាណគ្រប់គ្រង នោះជាជំនឿខុសឆ្គងហើយ! ហេតុអ្វីក៏និយាយថា ការរងទុក្ខ ការជាប់ឆ្កាង ការយកឈ្នះមនុស្សជាតិទាំងអស់ និងការដកពិសោធន៍ទុក្ខវេទនារបស់មនុស្ស គឺជាកិច្ចការដែលត្រូវធ្វើដោយព្រះគ្រីស្ទ? នោះព្រោះតែព្រះជាម្ចាស់បានត្រលប់ជាមនុស្ស និងធ្វើការនៅក្នុងចំណោមមនុស្ស។ ព្រះវិញ្ញាណ និងសាច់ឈាម ធ្វើការក្នុងពេលដំណាលគ្នា។ វាមិនដូចអ្វីដែលមនុស្សស្រមើស្រមៃដែលថា សាច់ឈាមមិនមានបន្ទូល ហើយព្រះវិញ្ញាណបង្ខំទ្រង់ឱ្យមានបន្ទូលនោះទេ ពោលគឺវាមិនបែបនេះទេ។ ផ្ទុយទៅវិញ វាមានសេរីភាពដ៏ធំធេង៖ ព្រះវិញ្ញាណ និងសាច់ឈាមធ្វើកិច្ចការដូចគ្នា។ នៅពេលដែលសាច់ឈាមទតឃើញកិច្ចការមួយដែលជិតសម្រេចរួចរាល់ ព្រះវិញ្ញាណក៏ទតឃើញកិច្ចការនោះដូចគ្នាដែរ។ ពួកទ្រង់ធ្វើការក្នុងពេលតែមួយ។ ដូច្នេះ ការនិយាយថា រូបកាយគ្របសង្កត់លើ ក៏ខុសដែរ។ តើវាមានន័យថា «រូបកាយគ្របសង្កត់លើ» ឬ? ចំពោះចំណុចនេះ មានបរិបទរបស់វា៖ នៅពេលព្រះជាម្ចាស់ត្រលប់ជាមនុស្ស គ្រប់យ៉ាងដែលមនុស្សមើលឃើញ គឺជាសកម្មភាពខាងរូបកាយ និងឃើញទៀតថា រូបកាយគ្របសង្កត់លើ ក្នុងអំឡុងពេលនៃការយកកំណើតជាមនុស្ស។ ទោះជាយ៉ាងណាក៏ដោយ ព្រះវិញ្ញាណ និងសាច់ឈាមធ្វើការក្នុងពេលដំណាលគ្នា។ វាគ្មានករណីដែលថា ព្រះវិញ្ញាណបង្ខំសាច់ឈាមឱ្យមានបន្ទូល ប៉ុន្តែសាច់ឈាមមិនព្រមឡើយ ឬក៏សាច់ឈាមចង់មានបន្ទូល តែព្រះវិញ្ញាណមិនប្រទានព្រះបន្ទូលនោះឡើយ។ ការនេះនឹងមិនដែលកើតឡើងឡើយ។ ប្រសិនបើមនុស្សជឿបែបនេះ នោះពួកគេជឿខុស និងជាជំនឿគួរឱ្យអស់សំណើចណាស់។ ព្រះវិញ្ញាណ និងសាច់ឈាម គឺតែមួយ។ ព្រះវិញ្ញាណគង់នៅក្នុងសាច់ឈាម ដូច្នេះ តើវាអាចកើតឡើងយ៉ាងដូចម្ដេចដែលថា ព្រះវិញ្ញាណចង់មានបន្ទូល តែសាច់ឈាមមិនចង់មានបន្ទូលនោះ? ឬក៏សាច់ឈាមចង់មានបន្ទូល តែព្រះវិញ្ញាណមិនប្រទានព្រះបន្ទូលនោះ? វាមិនអាចមានរឿងបែបនេះទេ។ ការយកកំណើតជាមនុស្សរបស់ព្រះជាម្ចាស់ គឺជាតំណាងអំពីព្រះវិញ្ញាណគង់នៅក្នុងសាច់ឈាម។ នៅពេលសាច់ឈាមធ្វើការ ទ្រង់អាចមានបន្ទូលបានគ្រប់ពេល ឬ គ្រប់ទីកន្លែង ដែលខុសគ្នាស្រឡះពីពេលដែលព្រះវិញ្ញាណបរិសុទ្ធធ្វើការនៅក្នុងបុគ្គលណាម្នាក់។ មានតែព្រះវិញ្ញាណបរិសុទ្ធគង់តំណាងនៅក្នុងសាច់ឈាមប៉ុណ្ណោះ ទើបជាការយកកំណើតជាមនុស្ស ហើយមិនត្រូវឆ្ងល់អំពីការចាកចេញរបស់ព្រះវិញ្ញាណបរិសុទ្ធឡើយ។ នៅពេលព្រះវិញ្ញាណធ្វើការនៅក្នុងមនុស្ស វាពាក់ព័ន្ធនឹងជម្រើស និងបរិបទ។ ប្រសិនបើមនុស្សមិនដេញតាមសេចក្តីពិត បើពួកគេធ្វើតាមចិត្តរបស់ខ្លួន រួចព្រះវិញ្ញាណបរិសុទ្ធចាកចេញពីពួកគេ នោះពួកគេនឹងមានអារម្មណ៍ដឹង។ ការយល់ដឹងរបស់មនុស្សតែងតែមានសេចក្តីខុសឆ្គងជានិច្ច។ ពួកគេគិតថា ព្រោះតែកិច្ចការរបស់ព្រះជាម្ចាស់បានឈានដល់ដំណាក់កាលនេះ ដូច្នេះ ទ្រង់គ្មានព្រះបន្ទូលទៀតទេ និងគិតទៀតថា ទ្រង់មិនអាចមានបន្ទូលបានឡើយ ទោះបីជាទ្រង់ចង់មានបន្ទូលក៏ដោយ។ តើវាបែបនេះដែរឬទេ? ព្រះជាម្ចាស់អាចមានបន្ទូលបានគ្រប់ពេល វាមិនដែលមានការបាក់បែកណាមួយរវាងព្រះវិញ្ញាណ និងរូបកាយឡើយ។ មិនថាមានកិច្ចការ ឬទិដ្ឋភាពនៃសេចក្តីពិតអ្វី កំពុងត្រូវបានសម្ដែងចេញនោះទេ មិនថាអ្នកមើលឃើញវាចេញពីទិដ្ឋភាពណាឡើយ នេះគឺជាតំណាងនៃព្រះវិញ្ញាណនៅក្នុងសាច់ឈាម ព្រះជាម្ចាស់បានត្រលប់ជាសាច់ឈាម ដែលអាចនិយាយបានថា រាល់ការឈឺចាប់ដែលសាច់ឈាមបានរងទុក្ខ ព្រះវិញ្ញាណក៏កំពុងដកពិសោធន៍នូវការឈឺចាប់របស់មនុស្សដោយផ្ទាល់ព្រះអង្គដែរ។ រូបកាយ និងព្រះវិញ្ញាណ មិនអាចនិយាយដាច់ចេញពីគ្នាបានឡើយ។ សេចក្តីពិតអំពីការយកកំណើតជាមនុស្ស គឺជ្រាលជ្រៅខ្លាំងណាស់ ហើយតម្រូវឱ្យមនុស្សមានបទពិសោធដប់ម្ភៃឆ្នាំ ឬសូម្បីមួយជីវិតទៀតផង មុនពេលពួកគេអាចដឹងអំពីចំណុចនេះបានយ៉ាងពិតប្រាកដ។

និទាឃរដូវឆ្នាំ ១៩៩៧


ធម្មជាតិក្រអឺតក្រទមរបស់មនុស្ស គឺជាឫសគល់នៃការទាស់ទទឹងរបស់មនុស្សចំពោះព្រះជាម្ចាស់

ថ្ងៃនេះ ខ្ញុំនឹងមានបន្ទូលអំពីបញ្ហានៃធម្មជាតិ សារជាតិ និងនិស្ស័យរបស់មនុស្សដែលពុករលួយ។ តើធម្មជាតិគឺជាអ្វី? ធម្មជាតិគឺជាសារជាតិខាងក្នុងរបស់មនុស្ស ជាអ្វីដែលស្ថិតក្នុងពួកគេ ដែលបង្កើតបានជាឥទ្ធិពលគ្រប់គ្រង និងដឹកនាំ។ អ្វីដែលមនុស្សខ្ពើមរអើម ស្អប់ ឬចូលចិត្ត គឺតំណាងឱ្យអ្វីគ្រប់យ៉ាងអំពីនិស្ស័យរបស់ពួកគេ ដែលពាក់ព័ន្ធដោយផ្ទាល់ទៅនឹងធម្មជាតិ និងសារជាតិរបស់ពួកគេ។ មែនទែនទៅ ធម្មជាតិគឺជាសារជាតិ ហើយធម្មជាតិរបស់មនុស្សកំណត់ពីសារជាតិរបស់ពួកគេ។ និស្ស័យគឺជាអ្វីមួយដែលបង្ហាញចេញពីសារជាតិ និងធម្មជាតិរបស់មនុស្ស។ និស្ស័យដែលមនុស្សបើកសម្ដែងនៅក្នុងសម្ដី ទង្វើ និងការប្រព្រឹត្តរបស់ខ្លួន គឺតំណាងឱ្យធម្មជាតិរបស់ពួកគេ ដែលជាសារជាតិរបស់ពួកគេ។ នេះជាគោលគំនិតអំពីធម្មជាតិ។ គឺអាចនិយាយបានថា អ្វីដែលមនុស្សចូលចិត្ត ស្អប់ ឬខ្ពើមរអើម ព្រមទាំងអ្វីដែលមនុស្សដេញតាម សុទ្ធតែតំណាងឱ្យធម្មជាតិរបស់ពួកគេទាំងអស់។ ទាំងនេះគឺជាចំណុចគន្លឹះដែលត្រូវពិនិត្យមើលថាតើចុងក្រោយមនុស្សមានធម្មជាតិ និងសារជាតិល្អឬក៏អាក្រក់។ ឧទាហរណ៍ ប្រសិនបើបុគ្គលម្នាក់ចូលចិត្តធ្វើអាក្រក់ នោះធម្មជាតិ និងសារជាតិរបស់បុគ្គលនោះគឺអាក្រក់គួរសម។ បើគេចូលចិត្តធ្វើល្អ និងប្រព្រឹត្តដោយសុចរិត នោះធម្មជាតិ និងសារជាតិរបស់បុគ្គលនោះ គឺល្អ។ ដោយនិយាយបែបនេះ តើអ្នករាល់គ្នាយល់ពីគោលគំនិតអំពីធម្មជាតិដែរឬទេ? ធម្មជាតិគឺជាសារជាតិ។ កាលពីមុន គេបាននិយាយថា មនុស្សមានសារជាតិដូចទៅនឹងវិញ្ញាណរបស់ពួកគេ៖ មិនថានៅក្នុងពួកគេមានវិញ្ញាណបែបណា មិនថាជាវិញ្ញាណសប្បុរសឬយ៉ាងណា នោះជាធម្មជាតិដែលពួកគេមានហើយ។ ពិតណាស់ នេះមិនខុសទេ ប៉ុន្តែការគ្រាន់តែនិយាយថា វិញ្ញាណកំណត់ពីធម្មជាតិ ការនោះហាក់ស្រពេចស្រពិលបន្តិច និងមិនជាក់ស្ដែងឡើយ។ តើខ្ញុំត្រូវប្រើអ្វីទៅ ដើម្បីពន្យល់អំពីចំណុចនេះ? ខ្ញុំនឹងប្រើនិស្ស័យ ដើម្បីពន្យល់ពីធម្មជាតិ និងសារជាតិរបស់មនុស្ស ព្រោះថានិស្ស័យគឺជាអ្វីដែលបង្ហាញចេញ ជាអ្វីដែលមនុស្សអាចមើលឃើញ អាចពាល់បាន និងអាចទាក់ទងបាន ហេតុដូចនេះ វាមានលក្ខណៈជាក់ស្ដែង និងសត្យានុម័តជាង។ ចំពោះវិញ្ញាណ មនុស្សគិតថា វាមានគុណភាពមិនច្បាស់លាស់ គិតថាវាអាថ៌កំបាំង និងទទេ គ្រប់យ៉ាងគឺព្រោះតែពួកគេមិនអាចស្រមើស្រមៃ មិនអាចមើលឃើញ មិនអាចពាល់បាន ក៏មិនអាចវិធីបង្ហាញវាបាននោះដែរ។ ការតែងតែនិយាយពីវិញ្ញាណ និងព្រលឹង នឹងមិនត្រឹមត្រូវ ក៏មិនចាំបាច់នោះដែរ។ យើងមិនត្រូវការវា ដើម្បីពន្យល់ពីសំណួរអំពីធម្មជាតិនោះឡើយ ព្រោះថាអ្វីៗទាំងនោះមានលក្ខណៈអរូបិយ និងមិនជាក់ស្ដែងទេ។ អ្វីដែលយើងពិភាក្សាគ្នាឥឡូវនេះ គឺជារឿងជាក់ស្ដែង និងពិតប្រាកដបំផុត ហើយវាអាចដោះស្រាយបញ្ហានៃសេចក្តីពុករលួយរបស់មនុស្សបាន។ ដោយប្រើភាសាបែបនេះ ដើម្បីសម្ដែងចេញ និងពន្យល់ពីបញ្ហានេះ នោះយើងអាចសម្រេចបានលទ្ធផល។

យើងទើបតែនិយាយពីគោលគំនិតនៃធម្មជាតិប៉ុណ្ណោះ ចុះធម្មជាតិរបស់មនុស្សជាអ្វីឱ្យប្រាកដទៅ? តើអ្នករាល់គ្នាដឹងដែរឬទេ? ដោយសារតែមនុស្សត្រូវបានសាតាំងធ្វើឱ្យពុករលួយ ដូច្នេះ ធម្មជាតិរបស់ពួកគេ ដែលជាសារជាតិរបស់ពួកគេដែរនោះ ក៏បានផ្លាស់ប្ដូរផងដែរ។ បើអ៊ីចឹង តើសារជាតិរបស់មនុស្សគឺជាអ្វីដែរ? អ្វីដែលខ្ញុំមានបន្ទូលឥឡូវនេះ គឺទាក់ទងនឹងសារជាតិ និងធម្មជាតិរបស់មនុស្ស មិនសំដៅលើបុគ្គលណាម្នាក់ឡើយ។ ចាប់តាំងពីមានសេចក្ដីពុករលួយរបស់មនុស្សជាតិដោយសារសាតាំង ធម្មជាតិរបស់មនុស្សបានចាប់ផ្ដើមកាន់តែអាក្រក់ ហើយបន្ដិចម្ដងៗ ពួកគេបានបាត់បង់ហេតុផលដែលមនុស្សធម្មតាមាន។ សព្វថ្ងៃនេះ ពួកគេលែងប្រព្រឹត្តក្នុងនាមជាមនុស្សនៅក្នុងមុខតំណែងជាមនុស្សទៀតហើយ ប៉ុន្តែពេញដោយបំណងអាក្រក់។ ពួកគេបានហួសពីទីន្លែងមនុស្ស ប៉ុន្តែ នៅតែស្រេកឃ្លានចង់ទៅកាន់តែខ្ពស់។ តើ «ខ្ពស់ជាង» នេះសំដៅលើអ្វី? ពួកគេប្រាថ្នាចង់ឱ្យបានខ្ពស់ហួសព្រះជាម្ចាស់ ចង់ហួសផ្ទៃមេឃ និងហួសអ្វីៗទាំងអស់។ តើអ្វីទៅជាឫសគល់ដែលនាំឱ្យមនុស្សបង្ហាញឱ្យឃើញនិស្ស័យបែបនេះ? ពេលដែលពិចារណាអំពីរឿងនេះ ធម្មជាតិរបស់មនុស្សគឺក្រអឺតក្រទមជ្រុលពេក។ មនុស្សភាគច្រើនយល់ពីអត្ថន័យនៃពាក្យថា «ក្រអឺតក្រទម»។ ពាក្យនេះមានន័យអវិជ្ជមាន។ ប្រសិនបើមនុស្សម្នាក់បង្ហាញឱ្យឃើញនូវភាពក្រអឺតក្រទម អ្នកដទៃគិតថា ពួកគេមិនមែនជាមនុស្សល្អឡើយ។ គ្រប់ពេលដែលមនុស្សមានភាពក្រអឺតក្រទមខ្លាំង អ្នកដទៃតែងតែសន្មតថា ពួកគេគឺជាមនុស្សអាក្រក់។ គ្មាននរណាម្នាក់ចង់ឱ្យអ្នកដទៃប្រើពាក្យនេះចំពោះខ្លួនឡើយ។ ក៏ប៉ុន្តែ មែនទែនទៅ មនុស្សគ្រប់គ្នាសុទ្ធតែក្រអឺតក្រទម ហើយមនុស្សពុករលួយទាំងអស់សុទ្ធតែមានសារជាតិនេះ។ មនុស្សមួយចំនួននិយាយថា៖ «ខ្ញុំគ្មានភាពក្រអឺតក្រទមសូម្បីតែបន្តិចឡើយ។ ខ្ញុំមិនដែលចង់ក្លាយជាមហាទេវតា ក៏មិនចង់ខ្ពស់ជាងព្រះជាម្ចាស់ ឬប្រសើរលើសអ្វីផ្សេងទៀតដែរ។ ខ្ញុំតែងតែធ្វើជាមនុស្សម្នាក់ដែលមានឥរិយាបថល្អ និងបំពេញភារកិច្ចរបស់ខ្លួនឱ្យបានល្អប៉ុណ្ណោះ»។ មិនប្រាកដនោះទេ។ ពាក្យទាំងនេះមិនត្រឹមត្រូវឡើយ។ ពេលដែលមនុស្សមានភាពក្រអឺតក្រទមនៅក្នុងធម្មជាតិ និងសារជាតិ ពួកគេជារឿយៗអាចបះបោរទាស់ និងប្រឆាំងនឹងព្រះជាម្ចាស់។ មិនស្ដាប់បង្គាប់តាមព្រះបន្ទូលរបស់ទ្រង់ បង្កើតឱ្យមានសញ្ញាណអំពីទ្រង់ ធ្វើអ្វីៗដែលក្បត់នឹងទ្រង់ និងអ្វីៗដែលតម្កើងខ្លួន ព្រមទាំងធ្វើបន្ទាល់អំពីខ្លួនឯង។ អ្នកអាចនិយាយថា អ្នកមិនក្រអឺតក្រទមនោះទេ ប៉ុន្តែឧបមាថា អ្នកបានទទួលពួកជំនុំមួយ និងត្រូវបានអនុញ្ញាតឱ្យដឹកនាំពួកពួកជំនុំនោះ។ ឧបមាថា ខ្ញុំមិនបានលួសកាត់អ្នក ហើយគ្មាននរណាម្នាក់នៅក្នុងគ្រួសាររបស់ព្រះជាម្ចាស់បានរិះគន់ ឬជួយអ្នកទេ៖ ក្រោយពេលដឹកនាំពួកជំនុំបានមួយរយៈពេល អ្នកនឹងធ្វើឱ្យមនុស្សកោតសរសើរអ្នក និងឱ្យពួកគេស្ដាប់បង្គាប់អ្នក ថែមទាំងដល់ចំណុចនៃការកោតស្ញប់ស្ញែង និងគោរពអ្នកទៀតផង។ ចុះហេតុអ្វីបានជាអ្នកធ្វើបែបនេះ? ការនេះនឹងត្រូវបានកំណត់ដោយធម្មជាតិរបស់អ្នក។ វានឹងគ្មានអ្វីក្រៅពីការបើកសម្ដែងអំពីធម្មជាតិនោះទេ។ អ្នកមិនចាំបាច់ខំប្រឹងយ៉ាងខ្លាំង ដើម្បីចង់ដឹងអំពីការនេះទេ ហើយអ្នកក៏មិនចាំបាច់សុំឱ្យអ្នកដទៃមកបង្រៀនអ្នកជាពិសេសអំពីការនេះនោះដែរ។ អ្នកមិនចាំបាច់រៀនអំពីរឿងនេះពីអ្នកដទៃ ហើយក៏មិនត្រូវការឱ្យពួកគេបង្រៀនអ្នកដែរ។ អ្នកមិនត្រូវការអ្នកដទៃបង្ហាត់បង្ហាញអ្នក ឬបង្ខំអ្នកឱ្យធ្វើរឿងនេះឡើយ។ ស្ថានភាពប្រភេទនេះ បានមកដោយឯកឯង។ គ្រប់យ៉ាងដែលអ្នកធ្វើ គឺពាក់ព័ន្ធនឹងការធ្វើឱ្យមនុស្សលើកតម្កើងអ្នក សរសើរអ្នក ថ្វាយបង្គំអ្នក ស្ដាប់បង្គាប់អ្នក និងស្ដាប់តាមអ្នកនៅគ្រប់កិច្ចការទាំងអស់។ ការអនុញ្ញាតឱ្យអ្នកក្លាយជាអ្នកដឹកនាំដោយឯកឯង នាំមកនូវស្ថានភាពនេះ ហើយវាមិនអាចផ្លាស់ប្ដូរបានឡើយ។ ចុះស្ថានភាពនេះកើតឡើងដូចម្ដេច? វាត្រូវបានកំណត់ដោយធម្មជាតិក្រអឺតក្រទមរបស់មនុស្ស។ ការសម្ដែងចេញអំពីភាពក្រអឺតក្រទម គឺជាការបះបោរ និងការរឹងទទឹងទាស់នឹងព្រះជាម្ចាស់។ នៅពេលដែលមនុស្សក្រអឺតក្រទម អួតខ្លួនហួសហេតុ និងរាប់ខ្លួនឯងជាសុចរិត ពួកគេមានទំនោរចង់តាំងនគរឯករាជ្យរបស់ខ្លួនឡើង ហើយធ្វើអ្វីៗតាមតែអំពើចិត្តរបស់ពួកគេ។ ពួកគេក៏នាំអ្នកដទៃមកក្នុងដៃរបស់ពួកគេផ្ទាល់ ហើយក្ដាប់ពួកគេយ៉ាងជាប់ដែរ។ សម្រាប់មនុស្សដែលអាចធ្វើរឿងក្រអឺតក្រទមបែបនេះ វាគ្រាន់តែបញ្ជាក់ឱ្យឃើញថា សារជាតិនៃធម្មជាតិក្រអឺតក្រទមរបស់ពួកគេគឺមកពីសាតាំង ដែលជាមហាទេវតា។ នៅពេលដែលភាពក្រអឺតក្រទម និងការអួតខ្លួនហួសហេតុរបស់ពួកគេឈានដល់កម្រិតជាក់លាក់មួយ នោះពួកគេលែងមានព្រះជាម្ចាស់នៅក្នុងដួងចិត្តរបស់ពួកគេទៀតហើយ ហើយពួកគេមិនខ្វល់នឹងទ្រង់ឡើយ។ ពេលនោះ ពួកគេប្រាថ្នាចង់ក្លាយជាព្រះជាម្ចាស់ ធ្វើឱ្យមនុស្សស្ដាប់បង្គាប់ពួកគេ ហើយពួកគេក្លាយជាមហាទេវតា។ ប្រសិនបើអ្នកមានធម្មជាតិក្រអឺតក្រទមបែបសាតាំងនេះ ព្រះជាម្ចាស់នឹងមិនគង់នៅក្នុងដួងចិត្តរបស់អ្នកឡើយ។ ទោះបីជាអ្នកជឿលើព្រះជាម្ចាស់ក៏ដោយ ក៏ព្រះអង្គនឹងលែងស្គាល់អ្នកទៀតដែរ ហើយទ្រង់នឹងទតឃើញអ្នកជាមនុស្សអាក្រក់ រួចដកអ្នកចេញមិនខាន។

យើងបានប្រកាសដំណឹងល្អម្ដងហើយម្ដងទៀតទៅកាន់អ្នកដឹកនាំជាច្រើននាក់នៅក្នុងរង្វង់សាសនា ប៉ុន្តែមិនថាយើងប្រកបគ្នាលើសេចក្តីពិតជាមួយពួកគេបែបណាឡើយ ពួកគេមិនទទួលយកសេចក្តីពិតនោះឡើយ។ ហេតុអ្វីបានជាបែបនេះ? នោះគឺដោយសារតែភាពក្រអឺតក្រទមរបស់ពួកគេបានក្លាយជាធម្មជាតិទីពីរ ហើយព្រះជាម្ចាស់លែងមានកន្លែងនៅក្នុងដួងចិត្តរបស់ពួកគេតទៅទៀត។ មនុស្សខ្លះអាចនិយាយថា «មនុស្សក្រោមការដឹកនាំរបស់គ្រូគង្វាលមួយចំនួននៅក្នុងពិភពសាសនា មានការជំរុញចិត្តជាច្រើន ហើយវាហាក់ដូចជាពួកគេមានព្រះជាម្ចាស់នៅកណ្ដាលចំណោមពួកគេអ៊ីចឹង»។ តើអ្នកយកអារម្មណ៍រំជើបរំជួលជាការជំរុញចិត្តឬ? មិនថាទ្រឹស្ដីរបស់គ្រូគង្វាលទាំងនោះស្ដាប់ទៅដូចជាខ្ពង់ខ្ពស់បែបណា តើពួកគេស្គាល់ព្រះជាម្ចាស់ដែរឬទេ? បើពួកគេពិតជាបានគោរពព្រះជាម្ចាស់ពីក្នុងជម្រៅចិត្តមែន តើពួកគេនឹងធ្វើឲ្យមនុស្សមកដើរតាមពួកគេ និងលើកតម្កើងពួកគេដែរឬទេ? តើពួកគេអាចគ្រប់គ្រងអ្នកដទៃបានដែរឬទេ? តើពួកគេហ៊ានរារាំងអ្នកដទៃមិនឲ្យស្វែងរកសេចក្ដីពិត និងពិនិត្យពិច័យលើផ្លូវពិតដែរឬ? បើពួកគេជឿថាចៀមរបស់ព្រះជាម្ចាស់ពិតជាចៀមរបស់ពួកគេ និងជឿថា អ្នកទាំងអស់នោះគួរតែស្ដាប់តាមពួកគេ តើនេះមិនមែនជាករណីថា ពួកគេចាត់ទុកខ្លួនឯងជាព្រះជាម្ចាស់ទេឬអី? មនុស្សបែបនេះគឺអាក្រក់ជាងពួកផារីស៊ីទៅទៀត។ តើពួកគេមិនមែនជាពួកទទឹងនឹងព្រះគ្រីស្ទយ៉ាងពិតប្រាកដទេឬ? ហេតុដូចនេះ ភាពក្រអឺតក្រទមរបស់ពួកគេពិតជាធ្ងន់ធ្ងរណាស់ ហើយវាអាចនាំឱ្យពួកគេធ្វើរឿងបះបោរបាន។ តើរឿងបែបនេះមិនបានកើតឡើងក្នុងចំណោមអ្នករាល់គ្នាទេឬ? តើអ្នករាល់គ្នាអាចបោកបញ្ឆោតមនុស្សតាមរបៀបនេះដែរឬទេ? អ្នកអាចធ្វើបាន វាគ្រាន់តែថា អ្នកមិនទាន់ទទួលបានឱកាសប៉ុណ្ណោះ ហើយអ្នកកំពុងទទួលការលួសកាត់ និងការដោះស្រាយមិនចេះចប់ឡើយ ដូច្នេះ អ្នកនឹងមិនហ៊ាននោះទេ។ មនុស្សមួយចំនួនក៏លើកតម្កើងខ្លួនឯងតាមរបៀបកិច្ចកលដែរ ប៉ុន្តែពួកគេចេះនិយាយស្ដីប្រកបដោយភាពវៃឆ្លាត ដូច្នេះ មនុស្សធម្មតាមិនអាចកត់សម្គាល់បានទេ។ មនុស្សខ្លះក្រអឺតក្រទមហូតដល់ថ្នាក់និយាយថា៖ «ការឱ្យអ្នកផ្សេងមកដឹកនាំពួកជំនុំនេះ គឺជារឿងមិនអាចទទួលយកបានទេ! ព្រះជាម្ចាស់ត្រូវតែឆ្លងកាត់ខ្ញុំ ដើម្បីមកកាន់ទីនេះ ហើយព្រះអង្គអាចអធិប្បាយទៅកាន់អ្នករាល់គ្នាបាន បន្ទាប់ពីខ្ញុំបានពន្យល់ពីស្ថានភាពពួកជំនុំនេះដល់ទ្រង់សិនប៉ុណ្ណោះ។ ក្រៅពីខ្ញុំ គ្មានអ្នកណាផ្សេងអាចចូលមកស្រោចស្រពអ្នករាល់គ្នានៅទីនេះបានឡើយ»។ តើអ្វីទៅជាចេតនាបង្កប់ពីក្រោយសម្ដីបែបនេះ? តើវាបើកសម្ដែងពីនិស្ស័យអ្វីដែរ? វាគឺជាភាពក្រអឺតក្រទម។ កាលណាមនុស្សធ្វើបែបនេះ នោះពួកគេប្រព្រឹត្តទាស់ទទឹង និងបះបោរប្រឆាំងនឹងព្រះជាម្ចាស់។ ដូច្នេះ ធម្មជាតិក្រអឺតក្រទមរបស់មនុស្សកំណត់មកថា ពួកគេនឹងលើកតម្កើងខ្លួនឯង បះបោរ និងក្បត់ព្រះជាម្ចាស់ បោកបញ្ឆោតអ្នកដទៃ បំផ្លាញអ្នកដទៃ និងបំផ្លាញខ្លួនឯង។ ប្រសិនបើពួកគេស្លាប់ទៅដោយមិនបានប្រែចិត្ត នោះពួកគេនឹងត្រូវផាត់ចោលនៅទីបំផុតមិនខាន។ តើនេះមិនគ្រោះថ្នាក់សម្រាប់មនុស្សដែលមាននិស្ស័យក្រអឺតក្រទមទេឬ? ប្រសិនបើពួកគេមាននិស្ស័យក្រអឺតក្រទម ប៉ុន្តែពួកគេអាចទទួលយកសេចក្តីពិត នោះពួកគេនៅមានសង្ឃឹមនឹងសង្រ្គោះបាន។ ពួកគេត្រូវតែឆ្លងកាត់ការជំនុំជម្រះ និងការវាយផ្ចាល ហើយពួកគេត្រូវបោះបង់ចោលនិស្ស័យពុករលួយរបស់ខ្លួន ដើម្បីទទួលបានសេចក្តីសង្រ្គោះយ៉ាងពិតប្រាកដ។

មនុស្សមួយចំនួនតែងនិយាយថា៖ «ហេតុអ្វីបានជាព្រះជាម្ចាស់ប្រើការជំនុំជម្រះ និងការវាយផ្ចាល ដើម្បីសង្រ្គោះមនុស្សនៅគ្រាចុងក្រោយ? ហេតុអ្វីបានជាព្រះបន្ទូលនៃការជំនុំជម្រះធ្ងន់ធ្ងរខ្លាំងម្ល៉េះ?» មានពាក្យមួយឃ្លាដែលអ្នករាល់គ្នាអាចដឹងរួចហើយថា៖ «កិច្ចការរបស់ព្រះជាម្ចាស់ប្រែប្រួលទៅតាមបុគ្គលម្នាក់ៗ។ កិច្ចការរបស់ទ្រង់មានលក្ខណៈបត់បែន ហើយព្រះអង្គមិនប្រកាន់ខ្ជាប់តាមក្បួនច្បាប់នោះទេ»។ កិច្ចការនៃការជំនុំជម្រះ និងការវាយផ្ចាលនៅគ្រាចុងក្រោយ ជាចម្បង គឺសំដៅលើធម្មជាតិក្រអឺតក្រទមរបស់មនុស្ស។ ភាពក្រអឺតក្រទមគ្របដណ្ដប់លើរឿងជាច្រើន លើនិស្ស័យពុករលួយជាច្រើន ហើយការជំនុំជម្រះ និងការវាយផ្ចាល គឺសំដៅដោយផ្ទាល់ទៅនឹងពាក្យថា «ភាពក្រអឺតក្រទម» នេះ ដើម្បីកម្ចាត់ចោលទាំងស្រុងនូវនិស្ស័យក្រអឺតក្រទមរបស់មនុស្ស។ នៅទីបំផុត មនុស្សនឹងមិនបះបោរទាស់នឹងព្រះជាម្ចាស់ ឬក៏ទាស់ទទឹងនឹងទ្រង់ទៀតឡើយ ដូច្នេះ ពួកគេនឹងមិនខំប្រឹងតាំងឡើងនូវនគរឯករាជ្យរបស់ខ្លួន មិនប្រព្រឹត្តអំពើអាក្រក់ និងមានការទាមទារហួសហេតុពីព្រះជាម្ចាស់នោះទេ ពោលគឺ ដោយធ្វើបែបនេះ ពួកគេបានកម្ចាត់ចោលនិស្ស័យក្រអឺតក្រទមរបស់ខ្លួន។ ភាពក្រអឺតក្រទមមានការបង្ហាញចេញជាច្រើន​។ ឧទាហរណ៍ ឧបមាថា មានអ្នកជឿព្រះជាម្ចាស់ម្នាក់ទាមទារចង់បានព្រះគុណរបស់ទ្រង់ តើអ្នកអាចទាមទារព្រះគុណដោយឈរលើមូលដ្ឋានអ្វីដែរ? អ្នកគឺជាបុគ្គលម្នាក់ដែលត្រូវបានពុករលួយដោយសាតាំង ដែលជាភាវៈមួយដែលព្រះបង្កើតមក ហើយការពិតដែលអ្នកមានជីវិតរស់ និងមានដង្ហើមដកនេះ គឺជាព្រះគុណដ៏ធំធេងបំផុតរបស់ព្រះជាម្ចាស់រួចស្រេចទៅហើយ។ អ្នកអាចរីករាយនឹងអ្វីគ្រប់យ៉ាងដែលព្រះជាម្ចាស់បានបង្កើតមកនៅលើផែនដី។ ព្រះជាម្ចាស់បានប្រទានដល់អ្នកល្មមគ្រប់គ្រាន់ហើយ ចុះហេតុអ្វីក៏អ្នកនៅតែទាមទារពីទ្រង់ថែមទៀតដូច្នេះ? នោះព្រោះតែមនុស្សមិនចេះស្កប់ចិត្តជាមួយនឹងវាសនារបស់ខ្លួនឡើយ។ ពួកគេតែងតែគិតថា ពួកគេប្រសើរជាងអ្នកដទៃ គិតថា ពួកគេគួរតែមានច្រើនថែមទៀត ដូច្នេះហើយទើបពួកគេតែងតែទាមទារពីព្រះជាម្ចាស់នោះ។ ការនេះតំណាងឱ្យនិស្ស័យក្រអឺតក្រទមរបស់ពួកគេ។ ទោះបីមាត់ពួកគេមិននិយាយក៏ដោយ ក៏នៅពេលមនុស្សចាប់ផ្ដើមជឿព្រះជាម្ចាស់ពីដំបូង នៅក្នុងចិត្តរបស់ខ្លួន ពួកគេអាចគិតរួចស្រេចទៅហើយថា៖ «ខ្ញុំចង់ទៅស្ថានសួគ៌ មិនមែនស្ថាននរកឡើយ។ ខ្ញុំមិនចង់ទទួលបានព្រះពរសម្រាប់តែខ្លួនខ្ញុំប៉ុណ្ណោះទេ ប៉ុន្តែចង់បានសម្រាប់គ្រួសារខ្ញុំទាំងមូលដែរ។ ខ្ញុំចង់បរិភោគអាហារឆ្ងាញ់ៗ ចង់ស្លៀកពាក់ស្អាតៗ ចង់មានរបស់ល្អៗប្រើ។ ខ្ញុំចង់មានគ្រួសារល្អ ចង់មានប្ដីល្អ (ឬប្រពន្ធល្អ) និងចង់មានកូនល្អៗ។ ចុងក្រោយ ខ្ញុំចង់សោយរាជ្យជាស្ដេច»។ គ្រប់យ៉ាងគឺជាសេចក្តីតម្រូវ និងការទាមទាររបស់ពួកគេ។ និស្ស័យរបស់ពួកគេនេះ អ្វីៗទាំងអស់នេះដែលពួកគេគិតទុកនៅក្នុងចិត្តរបស់ខ្លួន បំណងប្រាថ្នាដ៏ហួសហេតុទាំងនេះ សុទ្ធតែតំណាងឱ្យធម្មជាតិក្រអឺតក្រទមរបស់មនុស្សទាំងអស់។ តើអ្វីទៅដែលឱ្យខ្ញុំមានបន្ទូលបែបនេះ? វាទាក់ទងនឹងឋានៈរបស់មនុស្ស។ មនុស្សគឺជាភាវៈដែលព្រះបង្កើតមកចេញពីធូលីដី។ ព្រះជាម្ចាស់បានបង្កើតមនុស្សចេញពីដីឥដ្ឋ ហើយផ្លុំខ្យល់ដង្ហើមនៃជីវិតចូលទៅក្នុងគាត់។ មនុស្សមានឋានៈទន់ទាប តែមនុស្សនៅតែចូលមកចំពោះព្រះជាម្ចាស់ចង់បាននេះចង់បាននោះទៀត។ មនុស្សមានឋានៈទាបថោក គេមិនគួរបើកមាត់ទាមទារអ្វីពីព្រះជាម្ចាស់ឡើយ។ ដូច្នេះ តើមនុស្សគួរតែធ្វើបែបណាទៅ? ពួកគេគួរតែខំប្រឹងធ្វើការ ដោយមិនគិតពីការរិះគន់ ប្រឹងប្រែង និងស្ដាប់បង្គាប់ដោយរីករាយ។ វាមិនមែនជាសំណួរអំពីការទទួលយកការបន្ទាបខ្លួនដោយរីករាយ ឬមិនទទួលយកការបន្ទាបខ្លួនដោយរីករាយនោះទេ។ នេះជាឋានៈមួយដែលមនុស្សកើតមកមានភ្ជាប់ជាមួយ។ ពួកគេគួរតែស្ដាប់បង្គាប់ និងបន្ទាបខ្លួនតាំងពីកំណើតមក ដ្បិតឋានៈរបស់ពួកគេគឺត្រូវបន្ទាបខ្លួន ដូច្នេះហើយពួកគេមិនគួរទាមទារពីព្រះជាម្ចាស់ និងមានបំណងប្រាថ្នាជ្រុលហួសហេតុចំពោះព្រះជាម្ចាស់នោះឡើយ។ រឿងបែបនេះមិនគួរកើតមាននៅក្នុងពួកគេទេ។ នេះជាឧទាហរណ៍សាមញ្ញមួយ។ គ្រួសារអ្នកមានស្ដុកស្ដម្ភមួយបានជួលអ្នកបម្រើម្នាក់។ មុខតំណែងរបស់អ្នកបម្រើរូបនេះនៅក្នុងគ្រួសារដ៏មានស្ដុកស្ដម្ភ គឺទន់ទាបខ្លាំងណាស់ ក៏ប៉ុន្តែអ្នកបម្រើរូបនោះបាននិយាយទៅកាន់ម្ចាស់ផ្ទះថា៖ «ខ្ញុំចង់ពាក់មួកកូនប្រុសរបស់លោក ខ្ញុំចង់ហូបបាយរបស់លោក ខ្ញុំចង់ពាក់ខោអាវរបស់លោក និងចង់គេងលើគ្រែរបស់លោក។ អ្វីដែលលោកម្ចាស់ប្រើ មិនថាជាមាសឬប្រាក់ទេ ខ្ញុំចង់បានទាំងអស់! ខ្ញុំរួមចំណែកច្រើនណាស់នៅក្នុងការងាររបស់ខ្ញុំ ហើយខ្ញុំរស់នៅក្នុងផ្ទះរបស់លោក ដូច្នេះ ខ្ញុំចង់បានរបស់ទាំងនេះ!» តើម្ចាស់ផ្ទះគួរប្រព្រឹត្តបែបណាដែរចំពោះអ្នកបម្រើរូបនេះ? ម្ចាស់ផ្ទះនឹងនិយាយថា៖ «ឯងគួរតែដឹងខ្លួនហើយថា ឯងជានរណា និងមានតួនាទីជាអ្វី៖ ឯងជាខ្ញុំបម្រើរបស់អញ។ អញឱ្យកូនអញនូវអ្វីដែលវាចង់បាន នោះព្រោះតែនេះជាឋានៈរបស់វា។ តើឯងមានឋានៈអ្វី និងមានអត្តសញ្ញាណអ្វីដែរ? ឯងគ្មានលក្ខណៈសម្បត្តិគ្រប់គ្រាន់នឹងស្នើសុំរបស់ទាំងនេះទេ។ ឯងគួរតែទៅធ្វើអ្វីដែលឯងគួរធ្វើ ទៅបំពេញកាតព្វកិច្ចរបស់ខ្លួនស្របតាមឋានៈ និងអត្តសញ្ញាណរបស់ឯងទៅ»។ តើមនុស្សបែបនេះមានវិចារណញ្ញាណដែរឬទេ? មនុស្សជាច្រើនដែលជឿលើព្រះជាម្ចាស់ គ្មានវិចារណញ្ញាណច្រើននោះឡើយ។ តាំងពីដើមដំបូងនៃការជឿលើព្រះជាម្ចាស់ ពួកគេមានបំណងលាក់កំបាំង ហើយពួកគេចេះតែទាមទារពីព្រះជាម្ចាស់មិនចេះចប់ឡើយថា៖ «ទូលបង្គំត្រូវតែមានកិច្ចការរបស់ព្រះវិញ្ញាណបរិសុទ្ធតាមពីក្រោយទូលបង្គំ នៅពេលទូលបង្គំផ្សាយដំណឹងល្អ! ទ្រង់ក៏ត្រូវអត់ទោស និងអត់ឱនដល់ទូលបង្គំផងដែរ នៅពេលទូលបង្គំធ្វើការអាក្រក់! ប្រសិនបើទូលបង្គំធ្វើកិច្ចការជាច្រើន ព្រះអង្គត្រូវតែប្រទានរង្វាន់ដល់ទូលបង្គំ!» ជារួមមក មនុស្សតែងតែចង់បានពីព្រះជាម្ចាស់ ពួកគេតែងតែលោភលន់ជានិច្ច។ មនុស្សមួយចំនួនធ្វើកិច្ចការបានបន្តិចបន្តួច និងដឹកនាំពួកជំនុំបានល្អគួរសម ពួកគេក៏គិតថា ខ្លួនប្រសើរជាងអ្នកដទៃ ហើយតែងនិយាយពាក្យដូចជា៖ «ហេតុអ្វីបានជាព្រះជាម្ចាស់ដាក់ខ្ញុំឱ្យកាន់មុខតំណែងដ៏សំខាន់នេះ? ហេតុអ្វីក៏ទ្រង់បន្តលើកឡើងពីឈ្មោះរបស់ខ្ញុំ? ហេតុអ្វីក៏ទ្រង់ចេះតែមានបន្ទូលមកកាន់ខ្ញុំ? ព្រះជាម្ចាស់ឱ្យតម្លៃខ្ញុំ ព្រោះតែខ្ញុំមានគុណសម្បត្តិ និងព្រោះតែខ្ញុំមានឋានៈខ្ពស់ជាងមនុស្សធម្មតា។ អ្នករាល់គ្នាថែមទាំងមានចិត្តច្រណែន ដែលព្រះជាម្ចាស់ប្រព្រឹត្តចំពោះខ្ញុំល្អប្រសើរជាងអ្នកទៀតផង។ តើអ្នកត្រូវច្រណែនពីអ្វីដែរ? តើអ្នករាល់គ្នាមើលមិនឃើញថា ខ្ញុំខំប្រឹងធ្វើការប៉ុនណា និងមិនឃើញថា ខ្ញុំបានលះបង់ខ្លាំងប៉ុនណាទេឬអី? អ្នករាល់គ្នាមិនគួរច្រណែននឹងអ្វីល្អៗដែលព្រះជាម្ចាស់ប្រទានដល់ខ្ញុំទេ ព្រោះថាខ្ញុំស័ក្ដិសមនឹងទទួលបានរបស់ទាំងនោះ។ ខ្ញុំបានធ្វើការអស់រយៈពេលជាច្រើនឆ្នាំ និងបានរងទុក្ខជាច្រើនផងដែរ។ ខ្ញុំសមនឹងទទួលបានកិត្តិយស ហើយខ្ញុំមានលក្ខណៈសម្បត្តិគ្រប់គ្រាន់»។ អ្នកផ្សេងទៀតនិយាយថា៖ «ព្រះជាម្ចាស់បានអនុញ្ញាតឱ្យខ្ញុំចូលរួមប្រជុំសហការី និងស្ដាប់ការប្រកបគ្នារបស់ទ្រង់។ ខ្ញុំមានលក្ខណៈសម្បត្តិបែបនេះ តើអ្នករាល់គ្នាមានលក្ខណៈសម្បត្តិនេះដែរឬទេ? ជាបឋម ខ្ញុំមានគុណសម្បត្តិខ្ពស់ ហើយខ្ញុំដេញតាមសេចក្តីពិតច្រើនជាងអ្នករាល់គ្នាទៅទៀត។ ជាងនេះទៅទៀត ខ្ញុំលះបង់ច្រើនជាងអ្នករាល់គ្នា ហើយខ្ញុំអាចសម្រេចកិច្ចការពួកជំនុំបាន តើអ្នករាល់គ្នាអាចធ្វើបែបនេះបានដែរឬទេ?» នេះជាភាពក្រអឺតក្រទម។ លទ្ធផលចេញពីការបំពេញភារកិច្ច និងកិច្ចការរបស់មនុស្ស មានលក្ខណៈខុសៗគ្នា។ អ្នកខ្លះទទួលបានលទ្ធផលល្អ រីឯអ្នកផ្សេងទៀតទទួលបានលទ្ធផលមិនល្អ។ អ្នកខ្លះកើតមកមានគុណសម្បត្តិល្អ ហើយក៏អាចស្វែងរកសេចក្តីពិតបានដែរ ដូច្នេះ លទ្ធផលនៃភារកិច្ចរបស់ពួកគេ ក៏ប្រសើរឡើងយ៉ាងឆាប់រហ័សដែរ។ នោះព្រោះតែពួកគេមានគុណសម្បត្តិល្អ ដែលការនេះត្រូវបានកំណត់ទុកជាមុនដោយព្រះជាម្ចាស់។ ប៉ុន្តែ តើត្រូវធ្វើដូចម្ដេច ដើម្បីដោះស្រាយបញ្ហានៃការបំពេញភារកិច្ច ហើយទទួលបានលទ្ធផលមិនល្អ? អ្នកត្រូវតែបន្តស្វែងរកសេចក្តីពិត និងខំប្រឹងធ្វើការ នោះបន្តិចម្ដងៗ អ្នកក៏អាចទទួលបានលទ្ធផលល្អផងដែរ។ ឱ្យតែអ្នកខំស្វែងរកសេចក្តីពិត និងសម្រេចបាននូវដែនកំណត់នៃសមត្ថភាពរបស់អ្នក នោះព្រះជាម្ចាស់នឹងសព្វព្រះទ័យមិនខាន។ ប៉ុន្តែមិនថាលទ្ធផលការងាររបស់អ្នកល្អឬមិនល្អនោះទេ អ្នកមិនគួរមានគំនិតខុសឆ្គងឡើយ។ កុំគិតថា៖ «ខ្ញុំមានលក្ខណៈសម្បត្តិគ្រប់គ្រាន់ ដើម្បីមានឋានៈស្មើនឹងព្រះជាម្ចាស់» «ខ្ញុំមានលក្ខណៈគ្រប់គ្រាន់ ដើម្បីទទួលបាននូវអ្វីដែលព្រះជាម្ចាស់បានប្រទានដល់ខ្ញុំ» «ខ្ញុំមានលក្ខណៈសម្បត្តិគ្រប់គ្រាន់ ដើម្បីធ្វើឱ្យព្រះជាម្ចាស់សរសើរខ្ញុំ» «ខ្ញុំមានលក្ខណៈសម្បតិ្តគ្រប់គ្រាន់ ដើម្បីដឹកនាំអ្នកដទៃ» ឬ «ខ្ញុំមានលក្ខណៈសម្បត្តិគ្រប់គ្រាន់ ដើម្បីបង្រៀនអ្នកដទៃ» នោះឡើយ។ មិនត្រូវនិយាយថា អ្នកមានលក្ខណៈសម្បត្តិគ្រប់គ្រាន់នោះទេ។ មនុស្សមិនគួរមានគំនិតទាំងនេះឡើយ។ ប្រសិនបើអ្នកមានគំនិតបែបនេះ វាសបញ្ជាក់ឱ្យឃើញថា អ្នកមិនស្ថិតនៅកន្លែងត្រឹមត្រូវឡើយ ហើយអ្នកថែមទាំងមិនមានវិចារណញ្ញាណជាមូលដ្ឋានដែលមនុស្សគួរមានទៀតផង។ ដូច្នេះ តើអ្នកអាចកម្ចាត់ចោលនិស្ស័យក្រអឺតក្រទមរបស់អ្នកបានដោយរបៀបណា? អ្នកមិនអាចទេ។

មនុស្សខ្លះនិយាយថា ពួកគេគ្មាននិស្ស័យពុករលួយទេ ថាពួកគេមិនក្រអឺតក្រទមទេ។ តើពួកគេទាំងនេះជាមនុស្សបែបណា? ពួកគេទាំងនេះជាមនុស្សគ្មានហេតុផល ហើយពួកគេក៏ជាមនុស្សល្ងង់ និងក្រអឺតក្រទមជាងគេបំផុតដែរ។ តាមពិត ពួកគេក្រអឺតក្រទម និងបះបោរជាងអ្នកណាៗទាំងអស់។ អ្នកដែលច្រើនតែនិយាយថា ខ្លួនគេគ្មាននិស្ស័យពុករលួយ អ្នកនោះគឺកាន់តែក្រអឺតក្រទម និងរាប់ខ្លួនឯងជាសុចរិតជាងគេទៅទៀត។ ហេតុអ្វីបានជាអ្នកដទៃគេអាចស្គាល់ខ្លួនឯង និងអាចទទួលយកការជំនុំជម្រះពីព្រះជាម្ចាស់បាន ប៉ុន្តែអ្នកបែរជាធ្វើមិនបានទៅវិញ? តើអ្នកជាករណីលើកលែងមែនទេ? តើអ្នកជាពួកបរិសុទ្ធមែនទេ? តើអ្នករស់នៅដូចកង្កែបក្នុងអណ្តូងឬ? អ្នកមិនទទួលស្គាល់ថា មនុស្សជាតិត្រូវសាតាំងធ្វើឱ្យពុករលួយដល់ឆ្អឹងនោះទេ មិនទទួលស្គាល់ថា មនុស្សគ្រប់រូបមាននិស្ស័យពុករលួយនោះទេ។ នេះមានន័យថា អ្នកមិនយល់ពីសេចក្តីពិតទាល់តែសោះ ហើយអ្នកគឺជាមនុស្សដែលបះបោរ ល្ងង់ខ្លៅ និងក្រអឺតក្រទមខ្លាំងជាងគេបំផុត។ យោងទៅតាមអ្នក នៅក្នុងលោកនេះ មានមនុស្សល្អជាច្រើន និងមានមនុស្សអាក្រក់តែពីរបីនាក់ប៉ុណ្ណោះ ចុះហេតុអ្វីបានជាពិភពលោកនេះពេញដោយភាពងងឹត ពេញដោយភាពស្មោកគ្រោក និងសេចក្តីពុករលួយ និងពេញដោយជម្លោះបែបនេះ? ហេតុអ្វីបានជានៅក្នុងពិភពរបស់មនុស្ស គ្រប់គ្នាលួចយកពីគ្នាទៅវិញទៅមក? សូម្បីតែពួកអ្នកជឿលើព្រះជាម្ចាស់ក៏មិនត្រូវបានលើកលែងដែរ។ មនុស្សកំពុងតែឈ្លោះប្រកែក និងវាយតប់គ្នាជានិច្ច។ តើជម្លោះនេះមានប្រភពចេញពីអ្វីដែរ? ជម្លោះនេះជាលទ្ធផលចេញពីធម្មជាតិពុករលួយរបស់ពួកគេ ពិតណាស់ ជាការបង្ហាញចេញនូវនិស្ស័យពុករលួយរបស់ពួកគេ។ មនុស្សដែលមានធម្មជាតិពុករលួយ មនុស្សនោះមានភាពក្រអឺតក្រទម និងការបះបោរបង្ហាញចេញពីពួកគេ។ អ្នកណាដែលរស់នៅក្នុងនិស្ស័យបែបសាតាំង អ្នកនោះមានចិត្តបង្ករឿង និងឈ្លោះទាស់ទែងគ្នា។ អ្នកណាដែលមានចិត្តបង្ករឿង និងឈ្លោះទាស់ទែងគ្នា អ្នកនោះគឺជាមនុស្សដែលក្រអឺតក្រទមបំផុត ពួកគេមិនចុះចូលចំពោះអ្នកណាឡើយ។ ហេតុអ្វីបានជាមនុស្សតែងសារភាពអំពើបាបរបស់ខ្លួន តែមិនប្រែចិត្ត? ហេតុអ្វីបានជាពួកគេជឿលើព្រះជាម្ចាស់ តែមិនអាចអនុវត្តសេចក្តីពិតបាន? ហេតុអ្វីបានជាពួកគេជឿលើព្រះជាម្ចាស់អស់រយៈពេលជាច្រើនឆ្នាំ តែមិនអាចដើរតាមទ្រង់បាន? គ្រប់យ៉ាងត្រូវបានបង្កឡើងដោយធម្មជាតិក្រអឺតក្រទមរបស់មនុស្ស។ មនុស្សជាតិតែងតែបះបោរ និងទាស់ទទឹងនឹងព្រះជាម្ចាស់ មិនព្រមទទួលយកសេចក្តីពិតទាល់តែសោះ ហើយថែមទាំងស្អប់ និងបដិសេធសេចក្តីពិតទៀតផង។ ការនេះមិនមែនព្រោះតែព្រះជាម្ចាស់មានសេចក្តីតម្រូវខ្ពស់ពេកចំពោះមនុស្សនោះទេ ប៉ុន្តែនោះព្រោះតែមនុស្សទាស់ទទឹងនឹងព្រះជាម្ចាស់យ៉ាងឃោរឃៅ និងឥតមេត្តាខ្លាំងពេក ខ្លាំងរហូតដល់ពួកគេចាត់ទុកព្រះជាម្ចាស់ ជាសត្រូវរបស់ខ្លួន ហើយឆ្កាងទ្រង់ទៀតផង។ តើមនុស្សជាតិពុករលួយបែបនេះមិនឃោរឃៅ ក្រអឺតក្រទម និងគ្មានហេតុផលទាល់តែសោះទេឬអី? ព្រះជាម្ចាស់សម្ដែងចេញសេចក្តីពិតជាច្រើន ព្រះអង្គមានសេចក្តីមេត្តាករុណា និងសង្រ្គោះមនុស្ស ព្រមទាំងអត់ទោសដល់អំពើបាបរបស់ពួកគេផងដែរ ប៉ុន្តែមនុស្សជាតិមិនទទួលយកសេចក្តីពិតសោះឡើយ ពួកគេតែងតែថ្កោលទោស និងទាស់ទទឹងនឹងព្រះជាម្ចាស់ ហើយតាំងខ្លួនមិនផ្សះផ្សាជាមួយព្រះជាម្ចាស់ឡើយ។ ដូច្នេះ តើទំនាក់ទំនងរបស់មនុស្សជាតិចំពោះព្រះជាម្ចាស់នៅកម្រិតណាដែរ? មនុស្សបានក្លាយជាសត្រូវរបស់ព្រះជាម្ចាស់ ជាអ្នកប្រឆាំងរបស់ទ្រង់។ ព្រះជាម្ចាស់សម្ដែងចេញសេចក្តីពិត ដើម្បីបើកសម្ដែង ជំនុំជម្រះ និងសង្រ្គោះមនុស្ស។ មនុស្សមិនទទួលយក ក៏មិនយកចិត្តទុកដាក់ចំពោះទ្រង់ដែរ។ មនុស្សមិនធ្វើតាមអ្វីដែលព្រះជាម្ចាស់តម្រូវពួកគេឱ្យធ្វើឡើយ។ ផ្ទុយទៅវិញ ពួកគេបែរជាធ្វើនូវអ្វីដែលទ្រង់ស្អប់ និងខ្ពើមរអើមទៅវិញ។ ព្រះជាម្ចាស់សម្ដែងចេញសេចក្តីពិត ប៉ុន្តែមនុស្សទាត់សេចក្តីពិតចោល។ ព្រះជាម្ចាស់ជំនុំជម្រះ និងវាយផ្ចាលនិស្ស័យពុករលួយរបស់មនុស្ស ហើយពួកគេមិនត្រឹមតែមិនទទួលយកសេចក្តីពិតប៉ុណ្ណោះទេ ប៉ុន្តែពួកគេក៏ប្រកែក និងប្រឆាំងទាស់នឹងទ្រង់ផងដែរ។ តើមនុស្សក្រអឺតក្រទមកម្រិតណាដែរ? មនុស្សជាតិពុករលួយបដិសេធ និងទាស់ទទឹងនឹងព្រះជាម្ចាស់ផ្កាប់មុខតែម្ដង។ ទោះបីជាពួកគេជឿលើព្រះជាម្ចាស់ក៏ដោយ ក៏ពួកគេតែងតែដេញតាមទ្រព្យសម្បត្តិ ដេញតាមរង្វាន់ និងច្រកចូលទៅក្នុងនគរស្ថានសួគ៌ដែរ។ ពួកគេក៏ចង់ក្លាយជាអ្នកគ្រប់គ្រង និងកាន់សិទ្ធិអំណាចផងដែរ។ នេះហើយជាគំរូតំណាងឱ្យភាពក្រអឺតក្រទម ដែលជានិស្ស័យពុករលួយបំផុតរបស់មនុស្សនោះ។

ព្រះជាម្ចាស់បានត្រលប់ជាសាច់ឈាម ដើម្បីសង្រ្គោះមនុស្ស ប៉ុន្តែជំនួសឱ្យការទទួលយកព្រះជាម្ចាស់ មនុស្សបែរជាទាមទារចង់បានការចំណាយនៃការរស់នៅ ទាមទារចង់បានរង្វាន់ ការប្រសិទ្ធពរ ហើយថែមទាំងអួតអាងថា ខ្លួនបានទទួលព្រះជាម្ចាស់ និងនិយាយទៀតថា ពួកគេជាសំណព្វចិត្តព្រះជាម្ចាស់ ដើម្បីឱ្យអ្នកដទៃគោរពខ្លួនទៅវិញ។ មនុស្សមួយចំនួនតូចដឹងយ៉ាងច្បាស់ថា អ្នកដែលពួកគេបានទទួល គឺជាព្រះជាម្ចាស់ ប៉ុន្តែពួកគេបានទារលុយពីពួកជំនុំជាថ្នូរមកវិញ។ មនុស្សក្រអឺតក្រទមនេះនិយាយថា ពួកគេគ្មាននិស្ស័យពុករលួយទេ ហើយនិយាយទៀតថា ពួកគេមានជំនឿខ្ពង់ជាងអ្នកដទៃ ថាពួកគេស្មោះស្ម័គ្រចំពោះព្រះជាម្ចាស់ខ្លាំងជាងអ្នកដទៃ និងប្រព្រឹត្តប្រសើរជាងអ្នកដទៃ។ មនុស្សខ្លះអួតក្អេងក្អាងអំពីខ្លួនឯងថា៖ «ខ្ញុំបានជឿព្រះជាម្ចាស់អស់រយៈពេលម្ភៃឆ្នាំហើយ។ កាលខ្ញុំជឿព្រះពីដំបូង ពេលនោះគ្មានពួកជំនុំទេ ពោលគឺ ខ្ញុំបានផ្សាយដំណឹងល្អនៅគ្រប់កន្លែងដែលខ្ញុំទៅ!» ហេតុអ្វីបានជាអ្នកអួតអំពីខ្លួនឯង? អ្នកគ្មានតម្លៃអ្វីនឹងអួតទេ។ ផ្អែកលើឥរិយាបថបច្ចុប្បន្នរបស់អ្នក អ្នកគួរតែទះកំផ្លៀងខ្លួនឯង ប្រទេចផ្ដាសាខ្លួនឯង ខ្ពើមរអើមខ្លួនឯង និងស្អប់ខ្ពើមខ្លួនឯង។ ចុះហេតុអ្វីក៏អ្នកអួតពីខ្លួនឯងបែបនេះ? និស្ស័យក្រអឺតក្រទមរបស់អ្នកពិតជាធ្ងន់ធ្ងរណាស់ ពោលគឺ ឈានដល់ចំណុចកំពូលហើយ! មិនថាមនុស្សនិយាយតិចឬច្រើននោះទេ សំនៀង ចេតនា និងសម្ដីរបស់ពួកគេ សុទ្ធតែបង្កប់នូវរសជាតិ និងសារជាតិនៃភាពក្រអឺតក្រទម។ ខ្ញុំសូមលើកឧទាហរណ៍ដ៏សាមញ្ញមួយចុះ។ ឧបមាថា ពួកជំនុំមានមនុស្សម្នាក់ដែលទើបតែជឿព្រះជាម្ចាស់ គាត់ជាម្នាក់ដែលអាចពឹងពាក់បានគួរសម និងដេញតាមយ៉ាងអស់ពីចិត្ត។ មនុស្សមួយចំនួនអាចមើលងាយអ្នកនោះ ដោយនិយាយបែបចំអកទៅកាន់គេថា៖ «តើអ្នកបានជឿព្រះជាម្ចាស់រយៈពេលប៉ុន្មានឆ្នាំហើយ? តើអ្នកមកពីខាងណា? តើអ្នកមានសញ្ញាណអ្វីខ្លះ? តើអ្នកនៅមានសេចក្តីពិតណាខ្លះដែលមិនទាន់យល់ច្បាស់? តើអ្នកទទួលបានការបំពាក់បំប៉នអំពីសេចក្តីពិតសំខាន់ៗទាំងនេះដែរឬទេ? បន្ទាប់ពីអ្នកទទួលបានការបំពាក់បំប៉នរួច អ្នកគួរតែចេញផ្សាយដំណឹងល្អ!» តើអ្នកមានលក្ខណៈសម្បត្តិអ្វីខ្លះដែលត្រូវមកបង្រៀនគេបែបនេះ? អ្នកក៏ជាមនុស្សដែរ គ្រាន់តែថា អ្នកបានជឿព្រះជាម្ចាស់មុនគេបន្តិចប៉ុណ្ណោះ។ យ៉ាងណាមិញ អ្នកមិនទាន់បានកម្ចាត់ចោលភាពក្រអឺតក្រទមនៅក្នុងសារជាតិនៃនិស្ស័យពុករលួយរបស់អ្នកនៅឡើយទេ។ តើអ្នកមានលក្ខណៈសម្បត្តិអ្វីមកបង្រៀនអ្នកដទៃនោះ? ពិតណាស់ អ្នកអាចប្រកបគ្នាជាមួយពួកគេបាន ប៉ុន្តែអ្នកមានទស្សនៈ និងចេតនាមិនត្រឹមត្រូវទេ អ្នកក៏មានអាកប្បកិរិយាខុសឆ្គង និងអត្តចរិតគួរឱ្យស្អប់ខ្ពើមដែរ។ មនុស្សខ្លះត្រូវបានថ្នាក់លើចូលទៅរកខ្លួន ដើម្បីឈ្វេងយល់ពីស្ថានភាពនៃកិច្ចការដំណឹងល្អ ដោយសួរនាំពួកគេថាតើមានការលំបាកអ្វីខ្លះនៅក្នុងការផ្សាយដំណឹងល្អ ឬមានបញ្ហាអ្វីខ្លះដែលត្រូវដោះស្រាយនៅក្នុងកិច្ចការដំណឹងល្អ។ ពួកគេនិយាយថា៖ «ការងារគឺធម្មតា វាគ្មានបញ្ហាទេ» ហើយពួកគេមានអាកប្បកិរិយាខ្វះការគោរពដោយចេតនា។ ពួកគេកម្ររាយការណ៍ថា នៅក្នុងកិច្ចការដំណឹងល្អមានបញ្ហាណាខ្លះកើតឡើង កម្ររាយការណ៍ថា ពួកគេបានដោះស្រាយបញ្ហាដោយរបៀបណា ឬមានការលំបាកអ្វីខ្លះដែលថ្នាក់លើត្រូវដោះស្រាយណាស់។ តើនៅត្រង់នេះ គឺជាបញ្ហាអ្វីដែរ? តើនេះបង្ហាញពីការបំពេញភារកិច្ចដោយមានការទទួលខុសត្រូវឬ? តើនេះបង្ហាញពីការមានភក្ដីភាពចំពោះព្រះជាម្ចាស់ឬ? ពួកគេនិយាយម្ដងហើយម្ដងទៀតថា ពួកគេចុះចូល និងដើរតាមព្រះជាម្ចាស់ ហើយពួកគេក៏និយាយដែរថា ពួកគេបានឃើញព្រះដ៏ពិត ពួកគេចុះចូលយ៉ាងពិតប្រាកដ ពួកគេព្រមលះបង់យ៉ាងពិតប្រាកដថ្វាយព្រះជាម្ចាស់ និងព្រមបង់ថ្លៃ ប៉ុន្តែនៅទីបំផុត ពួកគេបែរជាបង្ហាញនិស្ស័យ និងនិយាយសម្ដីបែបនេះទៅវិញ តើអ្នកគិតថា មនុស្សបែបនេះមានសារជាតិអ្វីដែរ? តើមនុស្សនេះមានលទ្ធផលបែបណាទៅ? តើពួកគេសមនឹងទទួលអ្វីដែរ? ប្រសិនបើខ្ញុំមិនមានបន្ទូលទាំងនេះ បើខ្ញុំមិនបង្ហាញចំណាប់អារម្មណ៍លើរឿងបែបនេះទេ ពេលនោះ តើអ្នកនឹងនិយាយថា មនុស្សបែបនេះអាចឈានដល់ចំណុចណាដែរ? ផលវិបាកគឺគួរឱ្យរន្ធត់នឹងពិចារណាខ្លាំងណាស់។ នៅពេលខ្ញុំមានបន្ទូល និងជជែកគ្នាក្នុងសំនៀងធម្មតាជាមួយមនុស្សខ្លះ ពួកគេប្រែជាក្រអឺតក្រទម ដោយគិតថា ខ្ញុំជាមនុស្សធម្មតា។ ពួកគេបាត់បង់ម្ចាស់ការ ចាប់ផ្ដើមអួតក្អេងក្អាង ចង់និយាយកាត់ និងវាយតម្លៃអ្វីគ្រប់យ៉ាង ហើយតែងតែចង់អួតសម្ញែងជានិច្ច។ នៅពេលខ្ញុំឃើញមនុស្សបែបនេះ ខ្ញុំមិនយកចិត្តទុកដាក់ចំពោះពួកគេឡើយ។ និយាយតាមត្រង់ជាមួយអ្នករាល់គ្នាចុះ ខ្ញុំឃើញមនុស្សភាគច្រើនគួរឱ្យស្អប់ខ្ពើមណាស់។ បន្ទាប់ពីជួបពួកគេរួច ខ្ញុំមានបន្ទូលមិនទាន់ចប់បានបីឃ្លាផង ពួកគេចាប់ផ្ដើមងក់ក្បាល និងសើច ហើយក្រោយពេលជួបពួកគេមិនដល់មួយសប្ដាហ៍ ពួកគេហ៊ានបង្រៀនព្រះជាម្ចាស់រួចទៅហើយ។ បន្ទាប់ពីស្គាល់មនុស្សបែបនេះបានមួយរយៈ ខ្ញុំមិនចូលចិត្តពួកគេទេ ខ្ញុំមិនយកចិត្តទុកដាក់ចំពោះពួកគេឡើយ ហើយក្រោយមក ខ្ញុំក៏ឮថា ពួកគេបានធ្វើការអាក្រក់ និងថាពួកគេជាមនុស្សអាក្រក់។ សាកចាត់ទុកខ្លួនអ្នកនៅក្នុងស្ថានភាពរបស់គេ រួចគិតមើល៍ថា៖ បើអ្នករាល់គ្នាជួបស្ថានភាពបែបនេះ ក្នុងពេលកំពុងចិញ្ចឹមបីបាច់កូន តើអ្នករាល់គ្នាមានអារម្មណ៍ដូចម្ដេចដែរ? មនុស្សចិញ្ចឹមបីបាច់កូន ដើម្បីឱ្យកូនមើលថែខ្លួននៅពេលចាស់ទៅ និងដើម្បីធ្វើពិធីបញ្ចុះសពឱ្យបានសមរម្យសម្រាប់ខ្លួន។ បើកូនមិនមើលថែពួកគេពេលចាស់ រួចតាំងខ្លួនខ្លាំងមកបង្រៀនពួកគេ ឬធ្វើបាបពួកគេ និងកេងប្រវ័ញ្ចពីពួកគេ ដោយមិនគិតគូរពីទំនាក់ទំនងរវាងឪពុកម្ដាយនិងកូន ពេលនោះ តើពួកគេនឹងមានអារម្មណ៍ដូចម្ដេចដែរ? តើពួកគេនឹងមិនមានអារម្មណ៍ខឹង និងពិបាកចិត្តទេឬ? ឥឡូវ អ្នករាល់គ្នានៅក្មេង មានបទពិសោធរាក់កំផែល ហើយអ្នកមិនទាន់ស្ញប់ស្ញែងការនេះនៅឡើយទេ។ ខ្ញុំបានទៅកាន់កន្លែងជាច្រើន និងជួបមនុស្សជាច្រើន។ ក្នុងចំណោមមនុស្សទាំងនោះដែលខ្ញុំអាចអង្គុយស្មើ និងនិយាយប្រកបគ្នាអំពីជីវិត គ្មាននរណាម្នាក់និយាយថា៖ «ព្រះជាម្ចាស់ល្អចំពោះខ្ញុំ។ ខ្ញុំត្រូវមានសតិសម្បជញ្ញៈ និងវិចារណញ្ញាណបន្តិច ខ្ញុំនឹងមិនធ្វើអ្វីដែលបំពានមនសិការខ្ញុំទេ»។ ដោយមានសតិសម្បជញ្ញៈ ឬភាពជាមនុស្ស មនុស្សមិនអាចធ្វើសូម្បីតែកិច្ចការដ៏តូចមួយបានឡើយ។ ពួកគេថែមទាំងមិនអាចនិយាយចេញពីមុខតំណែងផ្ទាល់ខ្លួន ឬរក្សាភារកិច្ចរបស់ខ្លួនបានទៀតផង ពួកគេមិនបាននិយាយអ្វីពីការអនុវត្តសេចក្តីពិត ដែលពួកគេមិនអាចធ្វើបានដោយខ្លួនឯងនោះឡើយ។ ប្រសិនបើមនុស្សប្រែជាក្រអឺតក្រទមខ្លាំងពេក ពួកគេនឹងមានសភាពធ្ងន់ធ្ងរជាងមហាទេវតាទៅទៀត។

មនុស្សខ្លះមានគុណសម្បត្តិប្រសើរខ្លះដែរ។ ពួកគេអាចធ្វើកិច្ចការបានច្រើនបន្តិច ហើយពួកគេត្រូវបានជ្រើសរើសធ្វើជាអ្នកដឹកនាំពួកជំនុំ។ បន្ទាប់ពីក្លាយជាអ្នកដឹកនាំ ពួកគេមិនបានធ្វើកិច្ចការជាក់ស្ដែងជាច្រើនទេ តែបែរជាក្រអឺតក្រទមទៅវិញ។ មនុស្សមិនហ៊ានដោះស្រាយ ឬលើកឡើងពីកំហុសរបស់ពួកគេទេ។ ប្រសិនបើអ្នកនិយាយខ្លាំង ឬធ្ងន់ធ្ងរបន្តិចដាក់ពួកគេ ពួកគេនឹងខឹង រួចនិយាយថា៖ «ខ្ញុំនឹងមិនធ្វើកិច្ចការនេះទៀតទេ។ អ្នកណាចង់ធ្វើ សូមអញ្ជើញធ្វើទៅចុះ។ ខ្ញុំនឹងចាំមើលថាអ្នកអាចធ្វើបានប្រសើរជាងខ្ញុំឬអត់។ សូមឱ្យព្រះវិញ្ញាណបរិសុទ្ធបើកសម្ដែងដល់ពួកគេទៅចុះ!» សម្ដីអីក៏ក្រអឺតក្រទមខ្លាំងយ៉ាងនេះ! ម្ដេចក៏មនុស្សបះបោរខ្លាំងម្ល៉េះ? ពួកគេគ្មានដឹងទាល់តែសោះអំពីសម្ដីដែលពួកគេនិយាយ ឬទង្វើដែលពួកគេប្រព្រឹត្ត ពោលគឺ ពួកគេគ្មានដឹងខ្យល់សោះឡើយ។ នៅពេលខ្ញុំពិនិត្យពិច័យមើលពាក្យក្រអឺតក្រទម ទង្វើក្រអឺតក្រទម ការជំរុញចិត្តដែលពួកគេមាននៅក្នុងចិត្ត និងភាពស្មោកគ្រោកដែលពួកគេបើកសម្ដែងបន្តិចម្ដងៗ ពេលនោះ មនុស្សក៏ចាប់ផ្ដើមស្គាល់ពីខ្លួនឯង។ មនុស្សស្ពឹកស្រពន់ពេកហើយ។ បើគ្មានការពិនិត្យពិច័យ និងការបញ្ជាក់នេះទេ តើមនុស្សនឹងអាចស្គាល់ខ្លួនឯងដែរឬទេ? តើពួកគេអាចធ្វើអ្វីដែលមានមនុស្សធម៌បានដែរឬទេ? ពួកគេនឹងមានឥរិយាបថល្អប្រសើរជាងមុនបន្តិច បើខ្ញុំបន្តវាយពួកគេនឹងដំបង ពោលគឺ មនុស្សគ្មានតម្លៃបែបនេះឯង! មនុស្សក្រអឺតក្រទមខ្លាំងដល់ថ្នាក់នេះ។ ការប្រៀនប្រដៅក៏គ្មានប្រយោជន៍ដែរ។ មនុស្សខ្លះនិយាយថា៖ «បន្ទាប់ពីអានព្រះបន្ទូលជាច្រើនរួច ខ្ញុំមានអារម្មណ៍ថា ព្រះបន្ទូលទាំងនោះជាសេចក្តីពិត និងយល់ទៀតថា ព្រះបន្ទូលដែលទ្រង់បានបើកសម្ដែងអំពីមនុស្សនោះគឺត្រឹមត្រូវ ប៉ុន្តែខ្ញុំជឿលើព្រះជាម្ចាស់អស់រយៈពេលជាច្រើនឆ្នាំហើយ ចុះហេតុអ្វីបានជាទ្រង់មិនប្រៀនប្រដៅខ្ញុំ?» តើអ្នករាល់គ្នាគិតបែបណាដែរ៖ នៅពេលមហាទេវតាបានក្បត់ព្រះជាម្ចាស់ បើព្រះជាម្ចាស់ប្រៀនប្រដៅ និងដាក់ទោសវាភ្លាមៗ តើវានឹងអាចក្បត់ទ្រង់បានដែរឬទេ? តើធម្មជាតិក្បត់របស់វាអាចត្រូវបានដោះស្រាយដែរឬទេ? តើនិស្ស័យក្រអឺតក្រទមរបស់វាអាចត្រូវបានដកចេញបានដែរឬទេ? គឺមិនអាចទេ! ដូច្នេះហើយបានមនុស្សនាពេលសព្វថ្ងៃក្រអឺតក្រទមរហូតដល់ដប់ឬម្ភៃដងខ្លាំងជាងមហាទេវតាទៅទៀត។ ការប្រៀនប្រដៅតែម្យ៉ាង មិនទាន់គ្រប់គ្រាន់ទេ ពួកគេត្រូវតែទទួលយកការជំនុំជម្រះ និងការវាយផ្ចាល ពោលគឺ មានតែបែបនេះទេ ទើបព្រះជាម្ចាស់អាចធ្វើការក្នុងពួកគេបាន គឺមានតែបែបនេះទេ ទើបទ្រង់អាចល្បងល និងបន្សុទ្ធពួកគេបាន។ ប្រសិនបើអ្នកមិនអាចទទួលយកសេចក្តីពិតបានទេ នោះមិនថាអ្នកជឿព្រះជាម្ចាស់អស់រយៈពេលប៉ុន្មានឆ្នាំឡើយ ក៏ព្រះជាម្ចាស់នឹងមិនធ្វើការនៅក្នុងអ្នកដែរ។ ប្រសិនបើអ្នកគ្មានសតិសម្បជញ្ញៈ និងគ្មានវិចារណញ្ញាណទេ នោះអ្នកជាសត្វតិរច្ឆាន។ ព្រះអង្គគ្មានអ្វីត្រូវមានបន្ទូលទៅកាន់អ្នកទេ អ្នកក៏មិនត្រូវបានប្រៀនប្រដៅដែរ មិនថាអ្នកធ្វើអ្វីឡើយ ហើយបើអ្នករំខានដល់ពួកជំនុំទៀត នោះអ្នកនឹងត្រូវបណ្ដេញចេញមិនខាន។ បន្ទាប់ពីមានបន្ទូលអំពីសេចក្តីពិតបានជាច្រើនរួច ចាំមើលថាតើមនុស្សនឹងដេញតាមសេចក្តីពិតឬក៏អត់។ បើអ្នកនិយាយថា៖ «ខ្ញុំមិនព្រមដេញតាមទេ ខ្ញុំចង់ត្រាំត្រែងនៅក្នុងអំពើអសីលធម៌ និងសុខចិត្តធ្វើជាមនុស្សថោកទាបវិញ។» ពេលនោះ អ្នកកំពុងរង់ចាំទទួលការដាក់ទោសហើយ។ ខ្ញុំមិនប្រៀនប្រដៅនរណាម្នាក់ឡើយឥឡូវ ខ្ញុំគ្រាន់តែមានបន្ទូលទៅពួកគេ ដោយបើកសម្ដែង និងជំនុំជម្រះសេចក្តីពុករលួយរបស់ពួកគេប៉ុណ្ណោះ។ ប្រសិនបើអ្នកយកចិត្តទុកដាក់នឹងរឿងនេះ អ្នកនឹងដេញតាមទិសដៅខាងលើមិនខាន។ ប៉ុន្តែបើអ្នកមិនយកចិត្តទុកដាក់ទេ នោះអ្នកនឹងរង់ចាំការដាក់ទោសនៅពេលក្រោយ។ ឥឡូវនេះ ក្រៅពីការផ្គត់ផ្គង់សេចក្តីពិត ក៏មានការបើកសម្ដែង ការជំនុំជម្រះ និងការវាយផ្ចាល រួចក្រោយមក ក៏មានការដាក់ទោស និងការផ្ដន្ទាទោសផងដែរ។ ពិតណាស់ មិនយូរមិនឆាប់ ការផ្ដន្ទាទោស និងការដាក់ទោសនឹងមកដល់ ហើយចាំមើលថា ថ្ងៃណាដែលអ្នកបំពានបញ្ញត្តិរដ្ឋបាល ថ្ងៃនោះ អ្នកនឹងត្រូវស្លាប់។ យ៉ាងណាមិញ ខ្ញុំសូមដាស់តឿនអ្នករាល់គ្នាម្នាក់ៗថា មិនត្រូវរង់ចាំឱ្យការដាក់ទោសមកដល់ ទើបភ្ញាក់រឭកទៅដេញតាមនោះឡើយ។ ពេលនោះ វានឹងយឺតពេលក្នុងការស្ដាយក្រោយ ហើយអ្នកនឹងត្រូវវិនាសមិនខាន។ វានឹងគ្មានឱកាសក្នុងការប្រែចិត្តទៀតឡើយ។ ពេលនោះ វានឹងយឺតពេលក្នុងការដេញតាម ហើយក៏គ្មានប្រយោជន៍នោះដែរ។ អ្នកក៏អាចទាញប្រយោជន៍ចេញពីពេលបច្ចុប្បន្ន ដើម្បីភ្ញាក់រឭកជាមុន ដូច្នេះ អ្នកអាចធ្វើរឿងដែលមានមនុស្សធម៌ ជារឿងដែលមានមនសិការខ្លះ។ កុំរឹងចចេសបន្តប្រកាន់ខ្ជាប់នឹងផ្លូវអាក្រក់នោះឡើយ។

មនុស្សខ្លះផ្សព្វផ្សាយថាខ្លួនមានភាពជាមនុស្សល្អ ប៉ុន្តែបើអ្នកមានភាពជាមនុស្សពិតប្រាកដមែន ចុះហេតុអ្វីបានជាអ្នកធ្វើរឿងក្រអឺតក្រទមបែបនេះ? ហេតុអ្វីបានជាអ្នកមិនអាចធ្វើរឿងដែលមានមនុស្សធម៌ខ្លះទៅ? ហេតុអ្វីក៏អ្នកគ្មានសតិសម្បជញ្ញៈ ឬវិចារណញ្ញាណសូម្បីតែបន្តិចដូច្នេះ? មនុស្សក្រអឺតក្រទមខ្លាំងណាស់រហូតដល់ចង់បានអ្វីគ្រប់យ៉ាង លើកលែងតែព្រះជាម្ចាស់ប៉ុណ្ណោះ។ ពួកគេគោរពថ្វាយបង្គំផ្កាយទាំងឡាយ គោរពអារក្ស និងសាតាំង ប៉ុន្តែពួកគេមិនថ្វាយបង្គំព្រះជាម្ចាស់ ឬចុះចូលចំពោះទ្រង់ឡើយ ហើយពួកគេក៏អាចធ្វើការអាក្រក់បានផងដែរ។ ខ្ញុំបានទៅកន្លែងជាច្រើន។ មនុស្សខ្លះដែលទទួលយកខ្ញុំ បានគិតថ្លៃយ៉ាងសម្បើមសម្រាប់អាហារ និងកន្លែងស្នាក់នៅ ហើយជាងនេះទៅទៀត អាហារ និងរបស់ប្រើប្រាស់ប្រចាំថ្ងៃ ត្រូវបានបង់ថ្លៃដោយពួកជំនុំ។ ខ្ញុំសូមសួរអ្នកមើលថា តើមនុស្សទាំងនេះមិនមានសតិសម្បជញ្ញៈម្ដេចកើតទៅ? តើខ្ញុំមិនមានលក្ខណៈសម្បត្តិគ្រប់គ្រាន់ក្នុងការទទួលទានអាហារដែលពួកគេរៀបចំទេឬអី? ពួកគេបាននិយាយកាលពីមុនថា ពួកគេព្រមទទួលយកខ្ញុំ ប៉ុន្តែនៅពេលខ្ញុំទៅដល់ ពួកគេបែរជាប្រព្រឹត្តបែបនេះយ៉ាងអាម៉ាស់ទៅវិញ។ តើពួកគេនៅជាមនុស្សទេ? តើពួកគេនៅមានភាពជាមនុស្សទេ? កុំប្រសព្វនិយាយតែរឿងឥតប្រយោជន៍ឡើយ ពោលគឺ អ្នកមិនអាចធ្វើបានទេ អ្នកគ្មានភាពជាមនុស្សទេ ហើយអ្នកក៏ជាសត្វតិរច្ឆានដែរ។ ធម្មជាតិ និងភាពក្រអឺតក្រទមរបស់អ្នកថ្កោលទោសអ្នក។ មនុស្សមានសេចក្តីជំនឿតិចពេកហើយ។ ពួកគេក្រអឺតក្រទម និងបះបោរខ្លាំងពេករហូតដល់គ្មានកន្លែងសេសសល់សម្រាប់ព្រះជាម្ចាស់ឡើយ! តើមនុស្សដែលត្រូវបានពុករលួយដល់ថ្នាក់នេះ មានតម្លៃនឹងហៅថាមនុស្សដែរឬទេ? នេះគឺជាគំរូរបស់អារក្ស ជាគំរូរបស់សាតាំង។ មនុស្សគិតថា៖ «ទោះបីទ្រង់មានសេចក្តីពិតក៏ដោយ ក៏ទ្រង់នៅតែជាមនុស្សដដែលហ្នឹង ដូច្នេះ តើទ្រង់អាចធ្វើអ្វីបានទៅ? តើទ្រង់អាចជួយអ្វីខ្ញុំបាន? តើទ្រង់អាចធ្វើអ្វីខ្លះចំពោះខ្ញុំ? តើទ្រង់អាចនាំខ្ញុំទៅកន្លែងណាបាន? ខ្ញុំមើលងាយទ្រង់។ ខ្ញុំមិនខ្វល់ថាតើទ្រង់ជាព្រះជាម្ចាស់ឬអត់នោះទេ»។ ពួកគេមិនខ្វល់អំពីរឿងនេះទេ។ ខ្ញុំហ៊ាននិយាយថា បើអ្នកដឹកនាំក្រុមហ៊ុនរបស់អ្នករាល់គ្នា ត្រូវទៅលេងផ្ទះរបស់អ្នក នោះអ្នកនឹងមិនឱ្យពួកគេចាកចេញឡើយ បើពួកគេអស់កម្លាំង។ អ្នកនឹងសុំឱ្យពួកគេស្នាក់នៅផ្ទះរបស់អ្នករយៈពេលពីរថ្ងៃសិន ហើយអ្នកនឹងប្រព្រឹត្តចំពោះពួកគេយ៉ាងល្អមិនខាន។ ដូច្នេះ មនុស្សមិនគួរនិយាយយ៉ាងក្រអឺតក្រទម មិនគួរនិយាយថា ពួកគេចង់បានព្រះជាម្ចាស់ជាងអ្នកឯទៀត ថាពួកគេអនុវត្តសេចក្តីពិតប្រសើរជាងអ្នកឯទៀត ថាពួកគេលះបង់ខ្លាំងជាងអ្នកឯទៀត ថាពួកគេបានបង់ថ្លៃច្រើនជាងអ្នកឯទៀត និងថា ពួកគេមានភក្ដីភាពជាងអ្នកឯទៀតនោះឡើយ។ កុំអួតខ្លួនឯងអី។ អ្នកគ្មានលក្ខណៈសម្បត្តិគ្រប់គ្រាន់នឹងធ្វើបែបនេះទេ ហើយអ្នកក៏មិនបានបង់ថ្លៃ ឬធ្វើកិច្ចការជាក់ស្ដែងនោះដែរ។ ទោះបីអ្នកធ្វើការបានខ្លះក៏ដោយ ក៏វាមិនស្មើនឹងការលះបង់ខ្លួនដោយស្មោះសរចំពោះព្រះជាម្ចាស់ មិនស្មើនឹងការមានភក្ដីភាពទាំងស្រុងចំពោះព្រះជាម្ចាស់ និងការចុះចូលរហូតដល់ស្លាប់នោះដែរ។ អ្នកអាចជម្នះបានបីទៅប្រាំឆ្នាំ ប៉ុន្តែយូរៗទៅ អ្នកនឹងមិនអាចជម្នះបានតទៅទៀតឡើយ ពេលនោះ អ្នកនឹងធ្វើការបែបបង្គ្រប់កិច្ច ហើយអ្នកនឹងរអ៊ូរទាំ។ កុំគិតថា អ្នកមានឋានៈខ្ពស់ជាងអ្នកដទៃឡើយ។ បើប្រៀបធៀបនឹងអ្នកដទៃ អ្នកមិនមានស្តង់ដារខ្ពស់ទេ អ្នកទាបជាងពួកគេឆ្ងាយណាស់ ហើយអ្នកក៏មិនអាចប្រៀបធៀបខ្លួនទៅនឹងពួកបរិសុទ្ធនាសម័យមុនដែរ។ តើអ្នកពិតជាមានលក្ខណៈសម្បត្តិគ្រប់គ្រាន់ក្នុងការអួតខ្លួនអំពីអ្វីមួយឬ? អ្នករាល់គ្នាអាចនិយាយថា៖ «លើកក្រោយ បើខ្ញុំទាក់ទងព្រះជាម្ចាស់ ខ្ញុំសូមធានាថា ខ្ញុំនឹងមិនបោកបញ្ឆោតទ្រង់ទៀតឡើយ»។ ការធានារបស់អ្នកត្រូវបានល្បងលម្ដងរួចហើយ។ ខ្ញុំនឹងមិនទាក់ទងមនុស្សជាច្រើនទៀតទេ។ ការទាក់ទងពួកគេ និងការមើលឃើញទង្វើរបស់ពួកគេ គឺគ្រប់គ្រាន់នឹងធ្វើឱ្យខ្ញុំខ្ញាល់រួចទៅហើយ! មនុស្សខ្លះក្នុងចំណោមអ្នករាល់គ្នា អាចដឹងថា ខ្ញុំខ្ញាល់ដល់កម្រិតណា ព្រោះតែបញ្ហានេះ។ ខ្ញុំខ្ញាល់ខ្លាំងណាស់ នៅពេលខ្ញុំឃើញមនុស្សដែលមិនដេញតាមសេចក្តីពិតទាល់តែសោះ នៅពេលឃើញមនុស្សដែលតែងតែប្រើសិទ្ធិអំណាចទៅគ្រប់គ្រងអ្នកដទៃ។ ខ្ញុំស្អប់ពួកគេ។ អ្នកណាដែលមិនដេញតាមសេចក្តីពិតទាល់តែសោះ អ្នកនោះជាមនុស្សអាក្រក់ ពួកគេគ្មានភាពជាមនុស្សឡើយ។ ខ្ញុំនឹងមិនទាក់ទងមនុស្សបែបនេះទេ។ នៅពេលមនុស្សបែបនេះឃើញថា ខ្ញុំមិនយកចិត្តទុកដាក់ចំពោះពួកគេ ពួកគេអាចរអ៊ូរទាំ។ មនុស្សទាំងនេះគ្មានហេតុផលសោះឡើយ! ឥឡូវនេះ មនុស្សភាគច្រើនមិនដឹងពីរបៀបដេញតាមសេចក្តីពិតឡើយ ពោលគឺ កម្ពស់របស់ពួកគេនៅទាបពេក ហើយពួកគេក៏មានភាពជាមនុស្សតិចតួច និងមិនសូវមានហេតុផលនោះដែរ ដូច្នេះ ខ្ញុំគ្មានផ្លូវទាក់ទងជាមួយពួកគេឡើយ។ ប្រសិនបើអ្នកទាក់ទងជាមួយមនុស្សបែបនេះបានពីរថ្ងៃ នោះពួកគេនឹងមើលងាយអ្នក ប្រែជាក្រអឺតក្រទម ពោលគឺ ក្រអឺតក្រទមខ្លាំង ហើយមិនថាអ្នកនិយាយអ្វីឡើយ ក៏ពួកគេមិនស្ដាប់អ្នកដែរ។

មានពេលមួយនោះ ខ្ញុំបានដើរកាត់ពួកជំនុំនានា ដោយឃើញគ្រួសារម្ចាស់ផ្ទះ និងពួកអ្នកជឿលើព្រះជាម្ចាស់គ្រប់បែបយ៉ាង។ ហេតុអ្វីបានជាខ្ញុំលែងចង់មានទំនាក់ទំនងជាមួយមនុស្សជាច្រើន? មនុស្សអាក្រក់ខ្លាំងពេករហូតដល់ពួកគេភាគច្រើនគ្មានសតិសម្បជញ្ញៈ ឬវិចារណញ្ញាណសោះឡើយ ពួកគេគ្មានកន្លែងសម្រាប់ព្រះជាម្ចាស់ ហើយតែងតែមានគម្រោងចំពោះព្រះជាម្ចាស់ជានិច្ច ដូច្នេះហើយបានជាខ្ញុំជ្រើសរើសនៅឱ្យឆ្ងាយពីមនុស្ស និងធ្វើតែកិច្ចការណាដែលខ្ញុំគួរធ្វើប៉ុណ្ណោះ។ មនុស្សខ្លះនិយាយថា៖ «តើព្រះជាម្ចាស់មិនរស់នៅក្នុងចំណោមមនុស្សទេឬអី?» ប្រាកដណាស់ ខ្ញុំរស់នៅក្នុងចំណោមមនុស្សមែន ប៉ុន្តែខ្ញុំមិនអាចគង់នៅក្នុងចំណោមមនុស្សទុច្ចរិតនោះទេ វាគ្រោះថ្នាក់ពេកហើយ។ វានឹងមិនអីទេ បើខ្ញុំមានរូបកាយខាងវិញ្ញាណ ខ្ញុំអាចធ្វើអ្វីគ្រប់យ៉ាងក្នុងចំណោមមនុស្សបាន ពោលគឺ រូបកាយខាងវិញ្ញាណដូចព្រះយេស៊ូវ នឹងមិនអីនោះទេ ព្រះអង្គអាចធ្វើអ្វីដែលទ្រង់ចង់ធ្វើ ហើយមនុស្សនឹងមិនហ៊ានបៀតបៀននោះឡើយ ប៉ុន្តែឥឡូវ ខ្ញុំមានរូបកាយខាងសាច់ឈាមធម្មតា ជារូបកាយខាងសាច់ឈាមធម្មតាបំផុត ដែលគ្មានអ្វីអធិធម្មជាតិនោះទេ ដូច្នេះ មនុស្សមិនអាចទទួលយករូបកាយនេះបានឡើយ។ ពួកគេតែងតែមានសញ្ញាណ និងចង់ពិនិត្យមើលព្រះជាម្ចាស់ជានិច្ច។ ប្រសិនបើមនុស្សដែលមាននិស្ស័យបែបនេះ ត្រូវទទួលការប្រៀនប្រដៅ និងការដាក់ទោសខ្លះ ដោយមានជំងឺឈឺក្បាលពេញមួយខែ តើអ្នករាល់គ្នាគិតថា វានឹងមានប្រយោជន៍ដែរឬទេ? វានឹងគ្មានប្រយោជន៍ឡើយ។ បន្ទាប់ពីឈឺក្បាលបានមួយខែ ពួកគេនឹងក្រោកឈរ រួចស្រែកដាក់អ្នកមិនខាន។ តើអ្នករាល់គ្នាគិតថា ការប្រៀនប្រដៅតែម្យ៉ាងអាចនាំឱ្យមានការផ្លាស់ប្ដូរបានដែរឬទេ? គឺមិនអាចឡើយ។ ដូច្នេះ ខ្ញុំបានទាក់ទងជាមួយមនុស្សជាច្រើនកាលពីអតីតកាល ប៉ុន្តែមានមនុស្សតិចណាស់ដែលស្រឡាញ់សេចក្តីពិត។ ខ្ញុំបានត្រឹមមានបន្ទូលទៅកាន់អ្នករាល់គ្នាថា មនុស្សមិនគួរជឿលើព្រះជាម្ចាស់ ដើម្បីទទួលបានអ្វីមួយពីទ្រង់នោះទេ។ អ្នកគួរតែគិតពីការបំពេញភារកិច្ចរបស់ខ្លួនឱ្យបានល្អ គិតពីការប្រើថាមពលរបស់អ្នកឱ្យអស់វិញ។ ប្រសិនបើអ្នកមានគុណសម្បត្តិអន់មិនស័ក្ដិសមនឹងប្រើប្រាស់បានទេ នោះអ្នកគួរតែប្រញាប់ចុះចេញទៅ។ អ្នកគួរតែស្ដាប់បង្គាប់ និងប្រព្រឹត្តឱ្យបានល្អ ធ្វើអ្វីដែលអ្នកគួរធ្វើ មិនត្រូវធ្វើអ្វីដែលអ្នកមិនគួរធ្វើទេ ហើយអ្នកក៏គួរមានហេតុផលផងដែរ។ អ្នកជាមនុស្សម្នាក់។ បើព្រះជាម្ចាស់មិនប្រទានខ្យល់ដង្ហើម ជីវិត និងថាមពលដល់អ្នកទេ នោះអ្នកនឹងមិនអាចធ្វើអ្វីបានឡើយ។ មនុស្សមិនគួរស្នើសុំអ្វីមួយនោះទេ ហើយក៏មិនត្រូវប្រៀបធៀបលក្ខណៈសម្បត្តិគ្នានោះដែរ។ ការមានលក្ខណៈសម្បត្តិ គឺគ្មានប្រយោជន៍សម្រាប់អ្នកឡើយ! ប្រសិនបើពួកជំនុំតែងតាំងអ្នកឱ្យធ្វើជាអ្នកដឹកនាំ នោះជាការទទួលខុសត្រូវរបស់អ្នកហើយ។ បើគេតែងតាំងអ្នកផ្សេងឱ្យធ្វើជាអ្នកដឹកនាំវិញ នោះជាការទទួលខុសត្រូវរបស់ពួកគេ។ ពិតណាស់ ទាក់ទងនឹងការងារវិញ អ្នកគួរតែប្រកបគ្នា ប៉ុន្តែអ្នកមិនគួរប្រៀបធៀបលក្ខណៈសម្បត្តិគ្នា ដោយគិតថា៖ «ខ្ញុំមានលក្ខណៈសម្បត្តិនៅពួកជំនុំនោះយូរមកហើយ ដូច្នេះ ពួកគេគួរតែគោរពខ្ញុំ។ ខ្ញុំជាអ្នកជឿដំបូងគេ ហើយអ្នកមកក្រោយទេ»។ កុំនិយាយបែបនេះឡើយ វាគ្មានហេតុផលសោះឡើយ។ មនុស្សខ្លះក៏និយាយដែរថា៖ «ខ្ញុំបានបោះបង់ការងារ ដើម្បីលះបង់ខ្លួនថ្វាយព្រះជាម្ចាស់ ខ្ញុំបានបោះបង់គ្រួសារ តើខ្ញុំបានទទួលអ្វីខ្លះហើយ? ខ្ញុំមិនបានទទួលអ្វីសោះឡើយ ហើយព្រះជាម្ចាស់នៅបង្រៀនមនុស្សដដែល»។ តើអ្នកយល់យ៉ាងម៉េចដែរអំពីពាក្យទាំងនេះ? មនុស្សគួរតែឈរនៅក្នុងជំហរដែលត្រឹមត្រូវ ហើយដំបូង គេត្រូវតែយល់ឱ្យបានច្បាស់សិនថា ពួកគេជាមនុស្ស ពួកគេនៅជាមនុស្សជាតិដែលពុករលួយនៅឡើយទេ។ បើគេតែងតាំងអ្នកឱ្យធ្វើជាអ្នកដឹកនាំ ចូរធ្វើជាអ្នកដឹកនាំចុះ។ បើគេមិនបានតែងតាំងអ្នកឱ្យធ្វើជាអ្នកដឹកនាំទេ ចូរធ្វើជាអ្នកដើរតាមធម្មតាចុះ។ បើគេប្រគល់ការងារឱ្យអ្នកធ្វើ នោះអ្នកមានឱកាសធ្វើអ្វីម្យ៉ាង។ បើគេមិនប្រគល់ការងារឱ្យអ្នកធ្វើទេ នោះអ្នកគ្មានអ្វីធ្វើឡើយ។ កុំអួតអាងឡើយ ដ្បិតការអួតអាងគឺជាសញ្ញាអាក្រក់ ដែលសបញ្ជាក់ឱ្យឃើញថា អ្នកកំពុងតែដើរទៅរកភាពជ្រុលនិយម ទៅរកសេចក្តីស្លាប់ហើយ។ កុំអួតថា៖ «ខ្ញុំបានទទួលមនុស្សមួយក្រុមនៅកន្លែងណាមួយ ពួកគេជាផលផ្លែរបស់ខ្ញុំ។ បើខ្ញុំមិនបានទៅទេ នោះក៏គ្មាននរណាម្នាក់អាចធ្វើបានដែរ។ នៅពេលខ្ញុំទៅ ព្រះវិញ្ញាណបរិសុទ្ធបានធ្វើកិច្ចការដ៏អស្ចារ្យ!» កុំអួតបែបនេះឡើយ។ ផ្ទុយទៅវិញ អ្នកគួរតែនិយាយថា៖ «ការទទួលបានមនុស្សទាំងនេះ គឺជាលទ្ធផលចេញពីការធ្វើការរបស់ព្រះវិញ្ញាណបរិសុទ្ធ មនុស្សអាចធ្វើកិច្ចការបានតិចតួចប៉ុណ្ណោះ។ បើយើងផ្សាយដំណឹងល្អរួច ហើយព្រះជាម្ចាស់ចាត់យើងឱ្យត្រលប់ទៅផ្ទះវិញ ពេលនោះ យើងត្រូវតែទៅផ្ទះវិញ»។ កុំនិយាយថា៖ «តើខ្ញុំបានធ្វើអ្វីខ្លះ ទើបទ្រង់ចាត់ខ្ញុំឱ្យទៅផ្ទះវិញ? បើទ្រង់មិនប្រាប់ពីមូលហេតុទេ នោះខ្ញុំនឹងមិនទៅផ្ទះវិញឡើយ!» កុំមានលក្ខខណ្ឌបែបនេះឡើយ។ បើអ្នកមានលក្ខខណ្ឌបែបនេះ នោះវាសបញ្ជាក់ឱ្យឃើញថា អ្នកមាននិស្ស័យក្រអឺតក្រទមពេកហើយ។ បើអ្នកមិនបានប្រព្រឹត្តកំហុសទេ តើគេមិនអាចបញ្ជូនអ្នកទៅផ្ទះវិញបានទេឬ? បើអ្នកត្រឹមត្រូវ តើគេមិនអាចបញ្ជូនអ្នកទៅផ្ទះវិញទេឬ? ទោះបីអ្នកប្រព្រឹត្តត្រឹមត្រូវ និងធ្វើការបានល្អក៏ដោយ បើគេបញ្ជូនអ្នកទៅផ្ទះវិញ អ្នកត្រូវតែត្រលប់ទៅផ្ទះវិញ។ បើគេដោះស្រាយជាមួយអ្នក អ្នកគួរតែទទួលយក និងចុះចូលតាម។ នេះជាកាតព្វកិច្ច ជាការទទួលខុសត្រូវ ហើយអ្នកមិនគួរការពារខ្លួនឡើយ។ ​យ៉ូប​បានជឿព្រះជាម្ចាស់ និងផ្តោតលើការកោតខ្លាចព្រះជាម្ចាស់ និងការគេចចេញពីសេចក្តីអាក្រក់តែប៉ុណ្ណោះ។ យ៉ូបមិនបានស្នើសូមអ្វីឡើយ ប៉ុន្តែព្រះយេហូវ៉ាបានប្រទានពរដល់គាត់។ មនុស្សខ្លះនិយាយថា៖ «នោះព្រោះតែយ៉ូបបានធ្វើល្អចំពោះព្រះជាម្ចាស់ ដូច្នេះហើយបានជាព្រះជាម្ចាស់ប្រទានពរដល់គាត់។ ព្រះពរនេះគឺជាការដោះដូរសម្រាប់សេចក្តីជំនឿ និងកិច្ចការសុចរិតរបស់យ៉ូបប៉ុណ្ណោះ»។ នេះជាគំនិតមិនត្រឹមត្រូវទេ វាមិនមែនជាការដោះដូរឡើយ វាគ្រាន់តែថាព្រះយេហូវ៉ាចង់ប្រទានពរដល់គាត់ប៉ុណ្ណោះ។ ហេតុអ្វីបានជាគាត់មិនរអ៊ូរទាំ នៅពេលព្រះយេហូវ៉ាបានដកហូតអ្វីគ្រប់យ៉ាងពីគាត់? ហេតុអ្វីក៏គាត់មិននិយាយថា៖ «ទូលបង្គំប្រព្រឹត្តយ៉ាងសុចរិត ទូលបង្គំមានលក្ខណៈសម្បត្តិគ្រប់គ្រាន់ ដូច្នេះ ទ្រង់មិនគួរប្រព្រឹត្តបែបនេះចំពោះទូលបង្គំឡើយ?» នេះមិនមែនជារឿងគួរ និងមិនគួរធ្វើនោះឡើយ! នៅពេលទាក់ទងនឹងការជឿព្រះជាម្ចាស់ បើមនុស្សតែងតែមានជម្រើសផ្ទាល់ខ្លួន ហើយតែងតែនិយាយពីសញ្ញាណរបស់មនុស្ស និងគោលលទ្ធិ នោះវាមិនមែនជាជំនឿត្រឹមត្រូវឡើយ។ នេះជាភាពក្រអឺតក្រទមរបស់មនុស្ស ជាការបះបោររបស់មនុស្ស។ ជម្រើសរបស់មនុស្ស គឺជាការផិតក្បត់របស់មនុស្ស។

នៅពេលអ្នកបើកសម្ដែងនិស្ស័យក្រអឺតក្រទមរបស់អ្នក តើអ្នករាល់គ្នាដឹងដែរឬទេ? អ្នកខ្លះមិនដឹងទេ ហើយពួកគេនិយាយថា៖ «ខ្ញុំមិនក្រអឺតក្រទមទេ។ ខ្ញុំមិនធ្លាប់និយាយបែបក្រអឺតក្រទមពីមុនមកឡើយ»។ តាមពិតទៅ ទោះបីអ្នកមិនដឹងក៏ដោយ ក៏អ្នកនៅតែមាននិស្ស័យក្រអឺតក្រទមដែរ គ្រាន់តែថា និស្ស័យនោះមិនទាន់បានបង្ហាញចេញប៉ុណ្ណោះ។ ការដែលអ្នកមិនទាន់បើកសម្ដែងនិស្ស័យនោះចេញមកក្រៅ មិនបញ្ជាក់ថា អ្នកគ្មាននិស្ស័យក្រអឺតក្រទមឡើយ។ ដួងចិត្តរបស់អ្នកអាចក្រអឺតក្រទមខ្លាំងជាងអ្នកផ្សេងទៀតផង គ្រាន់តែថា អ្នកពូកែធ្វើពុតប៉ុណ្ណោះ ដូច្នេះហើយទើបវាមិនបង្ហាញចេញមក ប៉ុន្តែសម្រាប់មនុស្សដែលចេះសម្គាល់ គេអាចមើលឃើញបាន។ ដូច្នេះ មនុស្សគ្រប់គ្នាមាននិស្ស័យពុករលួយ។ នេះជាធម្មជាតិទូទៅរបស់មនុស្សជាតិ។ មនុស្សដែលមានធម្មជាតិក្រអឺតក្រទម អាចមិនស្ដាប់បង្គាប់ព្រះជាម្ចាស់ ទាស់ទទឹងនឹងទ្រង់ ប្រព្រឹត្តទង្វើផ្សេងៗដែលធ្វើការវិនិច្ឆ័យលើទ្រង់ និងក្បត់ទ្រង់ ហើយធ្វើរឿងដែលលើកតម្កើងខ្លួនឯង ព្រមទាំងមានបំណងចង់បង្កើតឡើងនូវនគរឯករាជ្យរបស់ខ្លួនទៀតផង។ ឧបមាថា មានមនុស្សរាប់ម៉ឺននាក់នៅក្នុងប្រទេសមួយ ដែលបានទទួលយកកិច្ចការរបស់ព្រះជាម្ចាស់ ហើយដំណាក់របស់ព្រះជាម្ចាស់បានបញ្ជូនអ្នកទៅទីនោះដើម្បីដឹកនាំ និងឃ្វាលអ្នករើសតាំងរបស់ព្រះជាម្ចាស់។ ហើយឧបមាថា ដំណាក់របស់ព្រះជាម្ចាស់បានប្រគល់សិទ្ធិអំណាចដល់អ្នក និងអនុញ្ញាតឱ្យអ្នកធ្វើកិច្ចការដោយខ្លួនឯង ដោយគ្មានការឃ្លាំមើលពីសំណាក់ខ្ញុំ ឬនរណាម្នាក់ឡើយ។ បន្ទាប់ពីបីបួនខែមក អ្នកអាចនឹងក្លាយជាអ្នកត្រួតត្រាដ៏មានអធិបតេយ្យ រាល់អំណាចនឹងស្ថិតក្នុងដៃអ្នក អ្នកនឹងជាអ្នកសម្រេចចិត្ត រាស្ត្ររើសតាំងទាំងអស់របស់ព្រះជាម្ចាស់នឹងគោរព ថ្វាយបង្គំ ស្ដាប់បង្គាប់អ្នក ធ្វើដូចអ្នកជាព្រះជាម្ចាស់ ដោយច្រៀងសរសើរតម្កើងអ្នកគ្រប់ពាក្យគ្រប់ម៉ាត់ថា អ្នកអធិប្បាយប្រកបដោយការយល់ដឹងជ្រៅជ្រះ ហើយអះអាងជានិច្ចថា សំនៀងរបស់អ្នកគឺជាអ្វីដែលពួកគេត្រូវការ ថាអ្នកអាចផ្គត់ផ្គង់ និងដឹកនាំពួកគេ ហើយ «ដួងចិត្តរបស់ពួកគេនឹងគ្មានកន្លែងសម្រាប់ព្រះជាម្ចាស់» ឡើយ។ តើការងារបែបនេះនឹងមិនមានបញ្ហាទេឬអី? តើអ្នកនឹងធ្វើកិច្ចការនេះម្ដេចកើតទៅ? ដ្បិតការដែលមនុស្សទាំងនេះអាចមានប្រតិកម្មបែបនេះ សបញ្ជាក់ឱ្យឃើញថា កិច្ចការដែលអ្នកកំពុងតែធ្វើ មិនបានបញ្ចូលនូវការធ្វើបន្ទាល់អំពីព្រះជាម្ចាស់សោះឡើយ។ ផ្ទុយទៅវិញ វាគ្រាន់តែធ្វើបន្ទាល់អំពីខ្លួនឯង និងសម្ញែងពីខ្លួនឯងតែប៉ុណ្ណោះ។ តើអ្នកអាចសម្រេចបានលទ្ធផលបែបនេះយ៉ាងដូចម្ដេចទៅ? មនុស្សខ្លះនិយាយថា «អ្វីដែលខ្ញុំប្រកបគ្នា គឺជាសេចក្តីពិត។ ច្បាស់ណាស់ ខ្ញុំមិនដែលបានធ្វើបន្ទាល់អំពីខ្លួនឯងឡើយ!» អាកប្បកិរិយារបស់អ្នកបែបនោះ ពោលគឺឫកពាបែបនោះ គឺជាឫកពាមួយនៃការព្យាយាមប្រកបគ្នាទៅកាន់មនុស្ស ចេញពីមុខតំណែងរបស់ព្រះជាម្ចាស់ ហើយវាមិនចេញពីការឈរនៅក្នុងមុខតំណែងរបស់មនុស្សដែលពុករលួយម្នាក់ឡើយ។ គ្រប់យ៉ាងដែលអ្នកនិយាយ គឺជាសម្ដីបែបវោហារក្រអឺតក្រទម និងធ្វើការទាមទារពីអ្នកដទៃ។ វាគ្មានពាក់ព័ន្ធអ្វីទាល់តែសោះជាមួយខ្លួនឯង។ ដូច្នេះ លទ្ធផលដែលអ្នកចង់សម្រេច គឺចង់ឱ្យមនុស្សថ្វាយបង្គំ និងច្រណែនអ្នក រហូតដល់ទីបញ្ចប់ ពួកគេគ្រប់គ្នាចុះចូលចំពោះអ្នក ធ្វើបន្ទាល់អំពីអ្នក លើកតម្កើងអ្នក ហើយលើកជើងរបស់អ្នកដល់មេឃ។ ពេលដែលការនេះកើតឡើង អ្នកនឹងត្រូវចប់ហើយ។ អ្នកនឹងបានបរាជ័យ! តើនេះមិនមែនជាផ្លូវដែលអ្នករាល់គ្នាកំពុងតែស្ថិតនៅក្នុងពេលឥឡូវនេះទេឬ? បើអ្នកត្រូវបានស្នើសុំឱ្យដឹកនាំមនុស្សពីរបីពាន់នាក់ ឬក៏មនុស្សពីរបីម៉ឺននាក់ នោះអ្នកនឹងមានអារម្មណ៍តម្កើងខ្លួន។ ក្រោយមក អ្នកនឹងកើតមានចិត្តក្រអឺតក្រទម ហើយចាប់ផ្ដើមព្យាយាមកាន់កាប់មុខតំណែងរបស់ព្រះជាម្ចាស់ ដោយនិយាយទាំងឆ្កាដៃឆ្កាជើង ហើយអ្នកនឹងមិនដឹងអំពីអ្វីដែលត្រូវពាក់ អ្វីដែលត្រូវបរិភោគ ឬរបៀបដែលត្រូវដើរឡើយ។ អ្នកនឹងសប្បាយក្នុងភាពសុខស្រួលរបស់ជីវិត និងលើកខ្លួនឯង ដោយមិនចុះញ៉មជួបបងប្អូនប្រុសស្រីសាមញ្ញឡើយ។ អ្នកនឹងចុះអន់ថយទាំងស្រុង ហើយត្រូវគេលាតត្រដាង និងផាត់ចោល រួចត្រូវវាយផ្ដួលដូចមហាទេវតាអ៊ីចឹង។ អ្នករាល់គ្នាមានសមត្ថភាពក្លាយជាបែបនេះ តើមិនអ៊ីចឹងឬ? ដូច្នេះ តើអ្នករាល់គ្នាគួរតែធ្វើអ្វីទៅ? នៅថ្ងៃណាមួយ បើគេចាត់ចែងឱ្យអ្នករាល់គ្នាទទួលខុសត្រូវលើកិច្ចការដំណឹងល្អនៅគ្រប់ប្រទេស ហើយអ្នករាល់គ្នាអាចដើរលើផ្លូវនៃពួកទទឹងនឹងព្រះគ្រីស្ទ ពេលនោះ តើអាចពង្រីកកិច្ចការនេះម្ដេចកើតទៅ? តើនេះមិនមែនជាបញ្ហាទេឬ? ដូចនេះ តើនរណានឹងហ៊ានបណ្ដោយឱ្យអ្នករាល់គ្នាចេញទៅទីនោះទៅ? បន្ទាប់ពីត្រូវបានបញ្ជូនទៅទីនោះ អ្នកនឹងមិនត្រឡប់មកវិញទេ។ អ្នកនឹងមិនយកចិត្តទុកដាក់ចំពោះអ្វីដែលព្រះជាម្ចាស់បានមានបន្ទូលឡើយ ហើយអ្នកនឹងគ្រាន់តែបន្តសម្ញែង និងធ្វើបន្ទាល់អំពីខ្លួនឯង ធ្វើដូចជាអ្នកកំពុងតែនាំសេចក្តីសង្រ្គោះដល់មនុស្ស កំពុងតែធ្វើកិច្ចការរបស់ព្រះជាម្ចាស់ និងកំពុងធ្វើឱ្យមនុស្សមានអារម្មណ៍ដូចព្រះជាម្ចាស់បានលេចមក និងកំពុងធ្វើការនៅទីនេះអ៊ីចឹង ហើយពេលដែលមនុស្សបានថ្វាយបង្គំអ្នក អ្នកនឹងអរសប្បាយ ហើយអ្នកថែមទាំងចាក់បណ្ដោយទៀតផង បើពួកគេចាត់ទុកអ្នកដូចជាព្រះជាម្ចាស់នោះ។ ពេលដែលអ្នកបានឈានដល់ដំណាក់កាលនោះ អ្នកនឹងត្រូវចប់ហើយ ពោលគឺអ្នកនឹងត្រូវបានបោះបង់ចោលមិនខាន។ ដោយមិនដឹងខ្លួន ធម្មជាតិក្រអឺតក្រទមនេះ នៅទីបំផុតនឹងក្លាយជាសេចក្តីវិនាសរបស់អ្នក។ នេះគឺជាឧទាហរណ៍មួយអំពីបុគ្គលម្នាក់ដែលដើរតាមផ្លូវរបស់ពួកទទឹងនឹងព្រះគ្រីស្ទ។ អ្នកណាដែលឈានដល់កម្រិតនេះ បានបាត់បង់សម្បជញ្ញៈគ្រប់យ៉ាង មនសិការ និងញាណរបស់ពួកគេបានឈប់ដំណើរការ ហើយពួកគេថែមទាំងមិនអធិស្ឋាន ឬក៏ស្វែងរកទៀតផង។ កុំរង់ចាំដល់ពេលនោះទើបគិតថា៖ «ខ្ញុំត្រូវឃ្លាំមើលខ្លួនឯងឱ្យបានដិតដល់ ហើយខ្ញុំត្រូវតែអធិស្ឋានយ៉ាងអស់ពីចិត្ត! នោះឡើយ» ដល់ពេលនោះ វានឹងយឺតពេលហើយ។ អ្នកត្រូវតែដឹងពីបញ្ហានេះជាមុន។ អ្នកត្រូវតែស្វែងរក៖ «តើខ្ញុំគួរតែធ្វើដូចម្ដេច ដើម្បីធ្វើបន្ទាល់ពីព្រះជាម្ចាស់ និងបំពេញកិច្ចការរបស់ខ្ញុំឱ្យបានល្អ ដោយមិនធ្វើបន្ទាល់ពីខ្លួនឯង? តើខ្ញុំត្រូវប្រើវិធីសាស្ត្រអ្វីខ្លះ ដើម្បីប្រកបគ្នាជាមួយអ្នកដទៃ និងដឹកនាំអ្នកដទៃ?» នេះជារបៀបដែលអ្នកត្រូវរៀបចំខ្លួន។ ប្រសិនបើនៅថ្ងៃណាមួយ អ្នករាល់គ្នាត្រូវបានចាត់ចែងឱ្យចេញទៅធ្វើការពិតប្រាកដមែន ហើយអ្នករាល់គ្នានៅតែលើកតម្កើង និងធ្វើបន្ទាល់ពីខ្លួនឯងទៀត នោះវានឹងនាំសេចក្តីវិនាសទៅមនុស្សជាច្រើនដែលស្ថិតក្នុងដៃអ្នក ហើយអ្នកនឹងមានបញ្ហា រួចក្រោយមក អ្នកនឹងត្រូវទទួលទោសពីព្រះជាម្ចាស់មិនខាន! តើវាមិនអីទេឬដែលខ្ញុំមិនមានបន្ទូលពាក្យទាំងនេះទៅអ្នករាល់គ្នា? មុនពេលខ្ញុំនិយាយ អ្នករាល់គ្នាអាចធ្វើវារួចទៅហើយ។ បើអ្នករាល់គ្នានៅតែអាចធ្វើវាដដែល បន្ទាប់ពីខ្ញុំមានបន្ទូលរួច តើអ្នកមិនមានបញ្ហាទេឬ? អ្នករាល់គ្នាត្រូវតែគិតពីរបៀបបំពេញកិច្ចការរបស់អ្នក គិតពីរបៀបប្រព្រឹត្តខ្លួនឱ្យបានត្រឹមត្រូវបំផុត។ គ្រប់យ៉ាងដែលអ្នកនិយាយនិងធ្វើ គ្រប់ទង្វើនិងគ្រប់ចលនា គ្រប់ពាក្យសម្ដីនិងគ្រប់ឥរិយាបថ ព្រមទាំងគ្រប់ចេតនានៃដួងចិត្តរបស់អ្នក ត្រូវតែស្របតាមបទដ្ឋាន ដោយមិនត្រូវបោះបង់បទដ្ឋានណាមួយទេ ហើយអ្នកក៏មិនអាចប្រើកលល្បិចណាមួយបាននោះដែរ។ ទោះបីភាពក្រអឺតក្រទមគឺជាធម្មជាតិរបស់មនុស្ស ហើយវាមិនងាយនឹងផ្លាស់ប្ដូរក៏ដោយ ក៏មនុស្សនៅត្រូវដឹងពីនិស្ស័័យក្រអឺតក្រទមរបស់ខ្លួន និងត្រូវមានគោលការណ៍អនុវត្តន៍ដែរ។ អ្នកត្រូវយល់ថា៖ «បើគេប្រគល់ពួកជំនុំខ្លះឱ្យខ្ញុំគ្រប់គ្រង តើខ្ញុំត្រូវធ្វើដូចម្ដេច ដើម្បីមិនកាន់តំណែងរបស់ព្រះជាម្ចាស់? តើខ្ញុំត្រូវធ្វើដូចម្ដេច ដើម្បីមិនក្រអឺតក្រទម? តើខ្ញុំត្រូវប្រព្រឹត្តដូចម្ដេចឱ្យបានត្រឹមត្រូវ? តើខ្ញុំត្រូវប្រព្រឹត្តដូចម្ដេច ដើម្បីនាំមនុស្សទៅចំពោះព្រះជាម្ចាស់ និងធ្វើបន្ទាល់ពីទ្រង់?» អ្នកត្រូវតែសញ្ជឹងគិតពីបញ្ហាទាំងនេះ រហូតដល់អ្នកយល់ច្បាស់។ ឧបមា មានគេសួរអ្នកថា៖ «តើអ្នកអាចដឹកនាំពួកជំនុំបានល្អដែរឬទេ?» ហើយអ្នកឆ្លើយថា៖ «ខ្ញុំអាច» ប៉ុន្តែផ្ទុយទៅវិញ អ្នកបែរជាដឹកនាំមនុស្សឱ្យចូលក្នុងវត្តមានរបស់អ្នកទៅវិញ ពោលគឺ ពួកគេចុះចូលចំពោះអ្នក មិនបានចុះចូលចំពោះព្រះជាម្ចាស់ទេ តើនេះមិនមែនជាបញ្ហាទេឬអី? ក្នុងនាមជាអ្នកដឹកនាំ ឬអ្នកធ្វើការ បើអ្នកមិនដឹងពីអត្ថន័យនៃការនាំមនុស្សចូលមកចំពោះព្រះជាម្ចាស់ ឬនាំពួកគេមកចំពោះខ្លួនឯងទេ ពេលនោះ តើអ្នកអាចបម្រើព្រះជាម្ចាស់បានដែរឬទេ? តើអ្នកមានតម្លៃស័ក្ដិសមនឹងឱ្យព្រះជាម្ចាស់ប្រើដែរឬទេ? ប្រាកដជាមិនស័ក្ដិសមឡើយ។ តើអស់អ្នកដែលនាំអ្នកដទៃមកចំពោះខ្លួន មិនសុទ្ធតែជាពួកទទឹងនឹងព្រះគ្រីស្ទទេឬ? បើបុគ្គលម្នាក់ជឿលើព្រះជាម្ចាស់ ប៉ុន្តែគេគ្មានកន្លែងសម្រាប់ព្រះជាម្ចាស់នៅក្នុងដួងចិត្តរបស់គេ គេមិនកោតខ្លាចទ្រង់ គេគ្មានដួងចិត្តដែលចុះចូលចំពោះទ្រង់ ឬមានឆន្ទៈចង់ចុះចូលចំពោះទ្រង់ទេ ពេលនោះ បុគ្គលម្នាក់នោះមិនជឿលើព្រះជាម្ចាស់ឡើយ។ ដូច្នេះ តើគេជឿលើនរណាឱ្យប្រាកដទៅ? សាកវិភាគបន្តិចមើល៍។ ពេលក្រោយ សូមកុំនិយាយថា៖ «ខ្ញុំមិនក្រអឺតក្រទមឯណា។ ខ្ញុំជាមនុស្សល្អ ហើយខ្ញុំធ្វើតែអំពើល្អទេ» ពោលគឺ ពាក្យទាំងនេះប្រៀបដូចពាក្យរបស់ក្មេងបៀមដៃអ៊ីចឹង! អ្នកណាក៏ក្រអឺតក្រទមដែរ ចុះអ្នកមិនក្រអឺតក្រទមដែរទេឬអី? គេបានលាតត្រដាងអ្នក ប៉ុន្តែអ្នកនៅតែមិនស្គាល់ខ្លួនឯង រួចនិយាយថា អ្នកមិនក្រអឺតក្រទមទៀត អ្នកពិតជាឥតអៀនខ្មាសមែន! អ្នកស្ពឹកស្រពន់ខ្លាំង រហូតដល់មិនខ្វល់ថាគេបានលាតត្រដាងអ្នកឡើយ! តើអ្នករាល់គ្នាដឹងពីគោលបំណងដែលខ្ញុំមានបន្ទូលពាក្យទាំងនេះទេ? ហេតុអ្វីបានជាខ្ញុំលាតត្រដាងមនុស្ស? ប្រសិនបើខ្ញុំមិនលាតត្រដាងបែបនេះទេ តើពួកគេនឹងស្គាល់ខ្លួនឯងដែរឬទេ? បើខ្ញុំមិនលាតត្រដាងបែបនេះទេ នោះមនុស្សនឹងនៅតែគិតថា ពួកគេជាមនុស្សល្អ ពួកគេធ្វើការបានល្អ ពួកគេគ្មានកំហុសឆ្គងដែលត្រូវលើកឡើង និងគិតទៀតថា ពួកគេល្អសព្វគ្រប់មិនខាន។ ទោះបីពួកគេល្អសព្វគ្រប់ក៏ដោយ ក៏ពួកគេមិនគួរស្ថិតក្នុងសភាពក្រអឺតក្រទម ហើយពួកគេមិនគួរគិតថា ខ្លួនមានលក្ខណៈសម្បត្តិគ្រប់គ្រាន់ និងអួតអាងខ្លួននោះដែរ។ ខ្ញុំលាតត្រដាងសភាពមនុស្សបែបនេះ មិនមែនដើម្បីដាក់ទោសស្លាប់ដល់ពួកគេ ឬប្រាប់ពួកគេថា ពួកគេមិនអាចត្រូវបានសង្រ្គោះនោះឡើយ ប៉ុន្តែផ្ទុយទៅវិញ ដើម្បីឱ្យពួកគេស្គាល់ខ្លួនឯងយ៉ាងពិតប្រាកដ យល់ពីសារជាតិ និងធម្មជាតិពុករលួយរបស់ខ្លួន ដូច្នេះ ពួកគេអាចស្គាល់ខ្លួនឯងបានយ៉ាងពិតប្រាកដវិញទេ។ ការនេះមានប្រយោជន៍ នៅពេលពួកគេព្យាយាមកម្ចាត់ចោលនិស្ស័យពុករលួយរបស់ខ្លួន។ ប្រសិនបើអ្នករាល់គ្នាអាចចាត់ទុកព្រះបន្ទូលលាតត្រដាង និងការដោះស្រាយរបស់ខ្ញុំជាមួយមនុស្សនៅក្នុងរបៀបត្រឹមត្រូវ បើអ្នកអាចចៀសផុតពីភាពអកម្ម បើអ្នកអាចបំពេញភារកិច្ចរបស់អ្នកបានធម្មតា បើអ្នកអាចចាត់ទុកកិច្ចការនៃដំណាក់ព្រះជាម្ចាស់ជាកិច្ចការរបស់អ្នកផ្ទាល់ ហើយបើអ្នកអាចមានការទទួលខុសត្រូវ ដោយមិនបំពេញភារកិច្ចបែបបង្គ្រប់កិច្ច បើអ្នកអាចមានភក្ដីភាពចំពោះព្រះជាម្ចាស់ ពេលនោះ អ្នកមានអាកប្បកិរិយាត្រឹមត្រូវ ហើយអ្នកនឹងអាចបំពេញភារកិច្ចរបស់អ្នកបានល្អមិនខាន។

មនុស្សមួយចំនួនបំពានគោលការណ៍ជាញឹកញាប់ នៅពេលពួកគេប្រព្រឹត្ត។ ពួកគេមិនទទួលយកការលួសកាត់ ឬការដោះស្រាយទេ ពួកគេដឹងនៅក្នុងចិត្តរបស់ខ្លួនថា អ្វីដែលអ្នកដទៃនិយាយ គឺស្របតាមសេចក្តីពិត ប៉ុន្តែពួកគេមិនទទួលយកសម្ដីទាំងនោះទេ។ មនុស្សបែបនេះ គឺក្រអឺតក្រទម និងរាប់ខ្លួនឯងថាសុចរិតពេកហើយ! ហេតុអ្វីបានជានិយាយថា ពួកគេក្រអឺតក្រទម? ប្រសិនបើពួកគេមិនទទួលយកការលួសកាត់ ឬការដោះស្រាយទេ ពេលនោះ ពួកគេមិនស្ដាប់បង្គាប់ហើយ តើការមិនស្ដាប់បង្គាប់មិនមែនជាភាពក្រអឺតក្រទមទេឬ? ពួកគេគិតថា ពួកគេកំពុងធ្វើបានល្អ ពួកគេមិនបានគិតថា ពួកគេប្រព្រឹត្តកំហុសទេ ដែលមានន័យថា ពួកគេមិនស្គាល់ខ្លួនឯងទេ ហើយនេះជាភាពក្រអឺតក្រទមហើយ។ ដូច្នេះ អ្នកត្រូវវិភាគមើល ដោយជីកឫសជីកគល់បន្តិចម្ដងៗអំពីរឿងមួយចំនួន។ នៅពេលអ្នករាល់គ្នាធ្វើកិច្ចការនៃពួកជំនុំ បើអ្នកទទួលបានការកោតសរសើរពីអ្នកដទៃ ហើយពួកគេផ្ដល់សំណើខ្លះដល់អ្នក និងបើកចិត្តប្រាប់អ្នកនៅក្នុងការប្រកបគ្នា នោះសបញ្ជាក់ឱ្យឃើញថា អ្នកធ្វើការងាររបស់អ្នកបានល្អហើយ។ ប្រសិនបើមនុស្សតែងតែមានអារម្មណ៍ទើសទ័លចំពោះអ្នក ពេលនោះ បន្តិចម្ដងៗ ពួកគេនឹងចាប់ផ្ដើមឈ្វេងយល់ពីអ្នក ហើយពួកគេនឹងនៅឱ្យឆ្ងាយពីអ្នក ដែលសបញ្ជាក់ឱ្យឃើញថា អ្នកគ្មានតថភាពនៃសេចក្តីពិតទេ ដូច្នេះ គ្រប់យ៉ាងដែលអ្នកនិយាយ គឺគ្រាន់តែជាពាក្យនៃគោលលទ្ធិ ដែលចង់បង្ខំអ្នកដទៃប៉ុណ្ណោះ។ អ្នកដឹកនាំពួកជំនុំខ្លះត្រូវបានប្ដូរចេញ ចុះហេតុអ្វីបានជាប្ដូរពួកគេចេញ? នោះព្រោះតែពួកគេនិយាយតែពាក្យនៃគោលលទ្ធិ តែងតែសម្ញែង និងធ្វើបន្ទាល់ពីខ្លួនឯងប៉ុណ្ណោះ។ ពួកគេនិយាយថា ការប្រឆាំងនឹងពួកគេ គឺជាការប្រឆាំងនឹងព្រះជាម្ចាស់ ហើយនិយាយទៀតថា អ្នកណាដែលរាយការណ៍ស្ថានការណ៍ទៅថ្នាក់លើ អ្នកនោះកំពុងបង្កការរំខានដល់កិច្ចការនៃពួកជំនុំ។ តើបញ្ហានៅត្រង់នេះគឺជាអ្វីដែរ? មនុស្សទាំងនេះបានក្រអឺតក្រទមខ្លាំងរួចហើយ រហូតដល់ពួកគេគ្មានវិចារណញ្ញាណទៀតផង។ តើការនេះមិនបង្ហាញពីមុខមាត់ពិតរបស់ពួកគេជាពួកទទឹងនឹងព្រះគ្រីស្ទទេឬ? តើការនេះនឹងមិនវិវឌ្ឍទៅរកការចាប់ផ្ដើមបង្កើតនគរឯករាជ្យផ្ទាល់ខ្លួនទេឬអី? អ្នកជឿថ្មោងថ្មីមួយចំនួន នឹងថ្វាយបង្គំពួកគេ និងធ្វើបន្ទាលពីពួកគេ ហើយអ្នកដឹកនាំទាំងនោះនឹងមានអារម្មណ៍រីករាយ និងពេញចិត្តជាខ្លាំង។ អ្នកក្រអឺតក្រទមបែបនេះ ត្រូវវិនាសរួចហើយ។ អ្នកណាដែលនិយាយថា៖ «ការប្រឆាំងនឹងខ្ញុំ គឺជាការប្រឆាំងនឹងព្រះជាម្ចាស់» អ្នកនោះបានក្លាយជាប៉ុលនាសម័យទំនើប។ សម្ដីនេះគ្មានខុសអ្វីពីសម្ដីរបស់ប៉ុល ដែលនិយាយថា៖ «ដ្បិតចំពោះខ្ញុំ ដែលរស់ គឺសម្រាប់ព្រះគ្រីស្ទ» ឡើយ។ តើមនុស្សដែលនិយាយបែបនេះ មិនស្ថិតក្នុងគ្រោះថ្នាក់ខ្លាំងទេឬ? ទោះបីពួកគេមិនបានបង្កើតនគរឯករាជ្យក៏ដោយ ក៏ពួកគេនៅតែជាពួកទទឹងនឹងព្រះគ្រីស្ទយ៉ាងពិតប្រាកដែរ។ ប្រសិនបើមនុស្សបែបនេះត្រូវដឹកនាំពួកជំនុំ ពួកជំនុំនោះនឹងក្លាយជានគររបស់ពួកទទឹងនឹងព្រះគ្រីស្ទយ៉ាងឆាប់រហ័សមិនខាន។ បន្ទាប់ពីបានក្លាយជាអ្នកដឹកនាំពួកជំនុំ មនុស្សខ្លះផ្តោតជាសំខាន់លើការប្រកាសសេចក្តីអធិប្បាយបែបខ្ពង់ខ្ពស់ និងសម្ញែង ជាពិសេស បង្រៀនពីសេចក្តីអាថ៌កំបាំង ដើម្បីឱ្យមនុស្សគោរពដល់ខ្លួន ហើយជាលទ្ធផល ពួកគេឃ្លាតកាន់តែឆ្ងាយទៅៗពីតថភាពនៃសេចក្តីពិត។ ការនេះនាំឱ្យមនុស្សភាគច្រើនថ្វាយបង្គំទ្រឹស្ដីខាងវិញ្ញាណ។ អ្នកណាដែលនិយាយបែបខ្ពង់ខ្ពស់ អ្នកនោះមានមនុស្សស្ដាប់។ អ្នកណាដែលនិយាយពីច្រកចូលទៅក្នុងជីវិត អ្នកនោះមិនមានមនុស្សមិនយកចិត្តទុកដាក់ស្ដាប់ឡើយ។ តើការនេះមិននាំឱ្យមនុស្សវង្វេងទេឬ? បើនរណាម្នាក់ប្រកបគ្នាពីតថភាពនៃសេចក្តីពិត ហើយគ្មាននរណាម្នាក់ស្ដាប់ខ្លួន នោះជាបញ្ហាហើយ។ គ្មាននរណាអាចសង្រ្គោះបុគ្គលដែលដឹកនាំពួកជំនុំនេះបានឡើយ ព្រោះថាមនុស្សគ្រប់គ្នាថ្វាយបង្គំទ្រឹស្ដីខាងវិញ្ញាណ។ អ្នកណាដែលមិនអាចនិយាយពីទ្រឹស្ដីខាងវិញ្ញាណ អ្នកនោះមិនអាចឈរជើងបានឡើយ។ តើមនុស្សបែបនេះអាចនៅតែទទួលបានកិច្ចការពីព្រះវិញ្ញាណបរិសុទ្ធដែរឬទេ? តើមនុស្សអាចចូលទៅក្នុងតថភាពនៃសេចក្តីពិតបានដែរឬទេ? ហេតុអ្វីបានជាគេបដិសេធការប្រកបគ្នាពីសេចក្តីពិត និងការនិយាយពីបទពិសោធជាក់ស្ដែង រហូតដល់លែងចង់ស្ដាប់ខ្ញុំប្រកបគ្នាពីសេចក្តីពិត? នេះសបញ្ជាក់ឱ្យឃើញថា ពួកគេបានចាញ់បញ្ឆោត និងឱ្យអ្នកដឹកនាំខាងទ្រឹស្ដីទាំងនោះត្រួតត្រាលើខ្លួនរួចហើយ។ មនុស្សទាំងនេះស្ដាប់តាម និងចុះចូលតាមអ្នកដឹកនាំទាំងនោះ ជាជាងចុះចូលតាមព្រះជាម្ចាស់។ នេះស្ដែងឱ្យឃើញថា មនុស្សទាំងនេះគឺជាមនុស្សដែលចុះចូលតាមអ្នកដឹកនាំរបស់ខ្លួន ជាជាងចុះចូលតាមព្រះជាម្ចាស់។ ដោយសារតែអស់អ្នកដែលជឿព្រះជាម្ចាស់ និងដេញតាមសេចក្តីពិតដោយស្មោះ អ្នកនោះមិនមែនជាមនុស្សដែលថ្វាយបង្គំ ឬដើរតាមមនុស្សទេ។ ពួកគេមានកន្លែងមួយសម្រាប់ព្រះជាម្ចាស់នៅក្នុងដួងចិត្តរបស់ខ្លួន ហើយពួកគេកោតខ្លាចព្រះជាម្ចាស់ ដូច្នេះ តើមនុស្សអាចរឹតត្បិតពួកគេបានដោយរបៀបណា? តើពួកគេអាចចុះចូលស្ដាប់បង្គាប់តាមអ្នកដឹកនាំក្លែងក្លាយ ដែលគ្មានតថភាពនៃសេចក្តីពិតម្ដេចកើតទៅ? អ្វីដែលអ្នកដឹកនាំក្លែងក្លាយខ្លាចបំផុត គឺជាមនុស្សដែលមានតថភាពនៃសេចក្តីពិត ជាម្នាក់ដែលកោតខ្លាចព្រះជាម្ចាស់ និងគេចចេញពីសេចក្តីអាក្រក់។ ប្រសិនបើបុគ្គលម្នាក់គ្មានសេចក្តីពិត ហើយពួកគេចង់ឱ្យអ្នកដទៃស្ដាប់បង្គាប់តាមខ្លួន តើនោះមិនមែនជាអារក្ស ឬសាតាំងដ៏ក្រអឺតក្រទមបំផុតទេឬអី? ប្រសិនបើអ្នកគ្រប់គ្រងផ្ដាច់មុខពួកជំនុំ ឬត្រួតត្រារាស្ត្ររើសតាំងរបស់ព្រះជាម្ចាស់ ពេលនោះ អ្នកបានប្រមាថនិស្ស័យព្រះជាម្ចាស់ និងបំផ្លាញខ្លួនឯង ហើយអ្នកអាចថែមទាំងគ្មានឱកាសនឹងប្រែចិត្តទៀតផង។ អ្នករាល់គ្នាម្នាក់ៗត្រូវតែប្រយ័ត្នឱ្យមែនទែន។ នេះជារឿងគ្រោះថ្នាក់បំផុត ជាអ្វីមួយដែលមនុស្សគ្រប់គ្នាអាចងាយនឹងប្រព្រឹត្ត។ មនុស្សខ្លះអាចនិយាយថា៖ «ខ្ញុំនឹងមិនធ្វើរឿងបែបនេះទេ។ ខ្ញុំនឹងមិនធ្វើបន្ទាល់ពីខ្លួនឯងឡើយ!» នោះព្រោះតែអ្នកទើបតែធ្វើការក្នុងពេលខ្លីប៉ុណ្ណោះ។ ក្រោយមក អ្នកនឹងហ៊ានធ្វើមិនខាន។ អ្នកនឹងកាន់តែហ៊ានបន្តិចម្ដងៗ ពោលគឺ នៅពេលអ្នកធ្វើកាន់តែច្រើន នោះអ្នកនឹងកាន់តែហ៊ាន។ បើមនុស្សដែលអ្នកដឹកនាំ ចូលចិត្តអួតពីអ្នក និងស្ដាប់តាមអ្នក តាមធម្មតា អ្នកនឹងមានអារម្មណ៍ថា អ្នកកាន់តំណែងខ្ពស់ និងអស្ចារ្យ រួចអ្នកគិតថា៖ «មើល៍មកខ្ញុំចុះ! ខ្ញុំធ្វើបានល្អតើ។ ខ្ញុំអាចដឹកនាំមនុស្សទាំងនេះបាន ហើយពួកគេសុទ្ធតែស្ដាប់តាមខ្ញុំ។ អ្នកណាដែលមិនស្ដាប់ខ្ញុំ ខ្ញុំនឹងបង្ក្រាបអ្នកនោះ។ ការនេះសបញ្ជាក់ឱ្យឃើញថា ខ្ញុំមានសមត្ថភាពខ្លះក្នុងការងារ ហើយខ្ញុំអាចបំពេញការងារខ្ញុំបាន»។ មួយរយៈក្រោយមក សមាសភាពក្រអឺតក្រទមនៃធម្មជាតិរបស់អ្នក នឹងចាប់ផ្ដើមបង្ហាញចេញ ហើយអ្នកនឹងកាន់តែក្រអឺតក្រទមខ្លាំងរហូតដល់អ្នកបាត់បង់វិចារណញ្ញាណរបស់អ្នក ពេលនោះ អ្នកនឹងស្ថិតក្នុងគ្រោះថ្នាក់។ តើអ្នកអាចមើលឃើញច្បាស់ពីបញ្ហានេះដែរឬទេ? អ្នកស្ថិតក្នុងបញ្ហា នៅពេលអ្នកបើកសម្ដែងនិស្ស័យក្រអឺតក្រទមដែលមិនស្ដាប់បង្គាប់របស់អ្នក។ សូម្បីតែពេលដែលខ្ញុំនិយាយ ក៏អ្នកមិនស្ដាប់ដែរ ដូច្នេះ ដំណាក់ព្រះជាម្ចាស់ក៏ដកអ្នកចេញ ហើយអ្នកនៅតែហ៊ាននិយាយថា៖ «សូមឱ្យព្រះវិញ្ញាណបរិសុទ្ធបើកសម្ដែងចុះ»។ ការពិតដែលនាំឱ្យអ្នកនិយាយបែបនេះ សបញ្ជាក់ឱ្យឃើញថា អ្នកមិនទទួលយកសេចក្តីពិតទេ។ ការបះបោររបស់អ្នក គឺធំពេកហើយ។ វាបានលាតត្រដាងពីធម្មជាតិ និងសារជាតិរបស់អ្នក។ អ្នកមិនស្គាល់ព្រះជាម្ចាស់សោះឡើយ។ ដូច្នេះ ខ្ញុំមានបន្ទូលពីសេចក្ដីទាំងអស់នេះទៅអ្នករាល់គ្នានៅថ្ងៃនេះ ដើម្បីឱ្យអ្នករាល់គ្នាបន្តឃ្លាំមើលខ្លួនឯងឱ្យបានដិតដល់។ កុំតម្កើងខ្លួន ឬធ្វើបន្ទាល់ពីខ្លួនឯងឡើយ។ មនុស្សមុខជាព្យាយាមចង់តាំងឡើងនូវនគរឯករាជ្យផ្ទាល់ខ្លួន ព្រោះពួកគេគ្រប់គ្នាសុទ្ធតែចូលចិត្តមុខតំណែង ទ្រព្យសម្បត្តិនិងសិរីល្អ ចង់បានភាពអំនួត ចង់កាន់ឋានៈខ្ពង់ខ្ពស់ និងបង្ហាញអំណាចរបស់ខ្លួនថា៖ «ឃើញខ្ញុំនិយាយពាក្យទាំងនោះម៉ឺងម៉ាត់ប៉ុនណាទេ។ នៅពេលខ្ញុំគំរាមភ្លាម ពួកគេភិតភ័យ និងស្ងាត់មាត់ឈឹង»។ កុំបង្ហាញអំណាចបែបនេះឡើយ។ វាគ្មានប្រយោជន៍ទេ ក៏មិនបញ្ជាក់ពីអ្វីនោះដែរ។ វាគ្រាន់តែបញ្ជាក់ឱ្យឃើញថា អ្នកជាមនុស្សក្រអឺតក្រទមខ្លាំង និងថាអ្នកមាននិស្ស័យអន់ប៉ុណ្ណោះ។ វាមិនបញ្ជាក់ឱ្យឃើញថា អ្នកមានសមត្ថភាព ឬមានតថភាពនៃសេចក្តីពិតនោះឡើយ។ បន្ទាប់ពីស្ដាប់សេចក្តីអធិប្បាយបានពីរបីឆ្នាំរួច តើអ្នករាល់គ្នាស្គាល់ខ្លួនឯងដែរឬទេ? តើអ្នកមិនយល់ថា អ្នកស្ថិតក្នុងកាលៈទេសៈដ៏គ្រោះថ្នាក់ទេឬអី? ប្រសិនបើព្រះជាម្ចាស់មិនមានបន្ទូល និងធ្វើការ ដើម្បីសង្រ្គោះអ្នកទេ តើអ្នករាល់គ្នានឹងមិនតាំងឡើងនូវនគរឯករាជ្យទេឬអី? តើអ្នករាល់គ្នាមិនចង់គ្រប់គ្រងផ្ដាច់មុខនូវពួកជំនុំដែលអ្នករាល់គ្នាទទួលខុសត្រូវ និងនាំមនុស្សទាំងនោះឱ្យស្ថិតក្រោមឥទ្ធិពលរបស់អ្នក ដើម្បីកុំឱ្យនរណាម្នាក់អាចរួចពីការគ្រប់គ្រងរបស់អ្នក និងឱ្យពួកគេស្ដាប់តាមអ្នកទេឬ? បើអ្នកគ្រប់គ្រងមនុស្ស នៅពេលអ្នកធ្វើបែបនេះ នោះអ្នកជាអារក្ស ជាសាតាំងហើយ។ វាពិតជាគ្រោះថ្នាក់ខ្លាំងណាស់សម្រាប់អ្នកដែលមានគំនិតបែបនេះ។ អ្នកបានបោះជំហានលើផ្លូវនៃពួកទទឹងនឹងព្រះគ្រីស្ទរួចហើយ។ បើអ្នកមិនឆ្លុះបញ្ចាំងពីខ្លួនឯងទេ ហើយបើអ្នកមិនអាចលន់តួបាបរបស់អ្នកចំពោះព្រះជាម្ចាស់ និងប្រែចិត្តទេ នោះអ្នកនឹងប្រាកដជាត្រូវបានបោះចោលទៅម្ខាង ហើយព្រះជាម្ចាស់នឹងមិនយកព្រះទ័យទុកដាក់ចំពោះអ្នកទៀតឡើយ។ អ្នកគួរតែដឹងពីរបៀបប្រែចិត្ត ដឹងពីរបៀបបកក្រោយ ដើម្បីប្រព្រឹត្តស្របតាមបំណងព្រះហឫទ័យព្រះជាម្ចាស់ ដើម្បីធានាថា អ្នកមិនប្រមាថដល់និស្ស័យព្រះជាម្ចាស់។ កុំរង់ចាំរហូតដល់ដំណាក់ព្រះជាម្ចាស់កំណត់ថា អ្នកជាពួកទទឹងនឹងព្រះគ្រីស្ទ រួចបណ្ដេញអ្នកចេញនោះឡើយ។ ពេលនោះ វានឹងយឺតពេលហើយ។

រដូវស្លឹកឈើជ្រុះឆ្នាំ ១៩៩៧


សារៈសំខាន់នៃការអធិស្ឋាន និងការអនុវត្តការអធិស្ឋាន

	ខ្ញុំកត់សម្គាល់ឃើញថា មនុស្សជាច្រើនមានបញ្ហាមួយដូចគ្នា។ នៅពេលពួកគេមានបញ្ហា ពួកគេចូលមកអធិស្ឋាននៅចំពោះព្រះជាម្ចាស់ ប៉ុន្តែនៅពេលពួកគេគ្មានបញ្ហា ពួកគេព្រងើយកន្ដើយព្រះជាម្ចាស់។ ពួកគេប្រកាន់ខ្ជាប់តាមសេចក្តីសប្បាយខាងសាច់ឈាមតាមដែលពួកគេចង់បាន ប៉ុន្តែពួកគេមិនដែលភ្ញាក់រឭកទេ។ តើនេះជាការជឿលើព្រះជាម្ចាស់ឬ? តើនេះជាការមានសេចក្តីជំនឿពិតប្រាកដឬ? ការខ្វះសេចក្តីជំនឿពិតប្រាកដ គឺជាការខ្វះផ្លូវដើរ។ បើគ្មានសេចក្តីជំនឿពិតប្រាកដទេ គេមិនអាចដឹងថា សកម្មភាពនៃជំនឿលើព្រះជាម្ចាស់បែបណា ស្របតាមបំណងព្រះហឫទ័យព្រះជាម្ចាស់ ឬថាសកម្មភាពណាខ្លះដែលនាំឱ្យគេអាចទទួលបានសេចក្តីពិត ឬរីកចម្រើនក្នុងជីវិតឡើយ។ បើគ្មានសេចក្តីជំនឿទេ មនុស្សម្នាក់ងងឹតងងល់ មានបំណងចង់ដេញតាម ប៉ុន្តែខ្វះទិសដៅ និងគោលដៅ។ ដូច្នេះ តើសេចក្តីជំនឿត្រូវបានបង្កើតឡើងដោយរបៀបណា? សេចក្តីជំនឿត្រូវបានបង្កើតឡើង ដោយការអធិស្ឋាន និងការប្រកបគ្នាជាមួយព្រះជាម្ចាស់ ហើយកាន់តែសំខាន់ទៀតនោះ គឺដោយការអានព្រះបន្ទូលព្រះជាម្ចាស់ និងការទទួលបានការបំភ្លឺពីព្រះវិញ្ញាណបរិសុទ្ធ។ កាលណាអ្នកយល់ពីសេចក្តីពិតកាន់តែច្រើន នោះអ្នកនឹងមានសេចក្តីជំនឿកាន់តែច្រើន។ អ្នកណាដែលខ្វះការយល់ដឹងពីសេចក្តីពិត អ្នកនោះគ្មានសេចក្តីជំនឿសោះឡើយ ហើយទោះបើពួកគេចូលរួមពួកជំនុំក៏ដោយ ក៏ពួកគេជាអ្នកមិនជឿព្រះដែរ។ មនុស្សដែលជឿលើព្រះជាម្ចាស់ មិនអាចរស់នៅដោយគ្មានការអធិស្ឋាន និងការអានព្រះបន្ទូលព្រះជាម្ចាស់ឡើយ។ ប្រសិនបើពួកគេគ្រាន់តែបន្តចូលរួមការជួបជុំ ប៉ុន្តែកម្រអធិស្ឋានដោយចិត្តស្មោះ នោះពួកគេនឹងឃ្លាតចេញពីព្រះជាម្ចាស់កាន់តែឆ្ងាយទៅៗ។ អ្នករាល់គ្នាកម្រអធិស្ឋានដោយពិតប្រាកដណាស់ ហើយអ្នកខ្លះទៀតនៅមិនទាន់ចេះអធិស្ឋានទៀតផង។ ការពិតនោះគឺថា ការអធិស្ឋានគ្រាន់តែជាការនិយាយចេញពីចិត្តរបស់អ្នកប៉ុណ្ណោះ។ នេះគឺជាការបើកចំហចិត្តរបស់អ្នកទូលប្រាប់ព្រះជាម្ចាស់ និងជាការបើកចិត្តនៅចំពោះទ្រង់ប៉ុណ្ណោះ។ ប្រសិនបើបុគ្គលម្នាក់មានដួងចិត្តដែលត្រឹមត្រូវ នោះពួកគេអាចនិយាយចេញពីចិត្តបាន ហើយបែបនេះ ព្រះជាម្ចាស់ព្រះសណ្ដាប់ និងទទួលយកការអធិស្ឋានរបស់ពួកគេ។ អ្នកខ្លះចេះតែទូលសូមប៉ុណ្ណោះ នៅពេលពួកគេអធិស្ឋានទៅព្រះជាម្ចាស់។ ពួកគេបន្តទូលសូមព្រះគុណពីព្រះជាម្ចាស់ ដោយមិនចេះនិយាយអ្វីផ្សេងឡើយ ហេតុដូចនេះ កាលណាពួកគេអធិស្ឋានកាន់តែច្រើន ពួកគេកាន់តែមានអារម្មណ៍សោះកក្រោះ។ នៅពេលអ្នកអធិស្ឋាន មិនថាអ្នកស្រេកឃ្លានចង់បានអ្វីទេ មិនថាអ្នកស្វែងរកអ្វីមួយពីព្រះជាម្ចាស់ មិនថាអ្នកទូលសូមព្រះជាម្ចាស់ឱ្យប្រទានប្រាជ្ញា និងកម្លាំងដល់អ្នកនៅក្នុងរឿងរ៉ាវដែលអ្នកកំពុងតែដោះស្រាយ ដែលអ្នកមើលឃើញមិនច្បាស់ ឬក៏ទូលសូមព្រះជាម្ចាស់សម្រាប់ការស្រាយបំភ្លឺនោះទេ អ្នកត្រូវតែមានស្មារតីនៃភាពជាមនុស្សធម្មតា។ បើគ្មានស្មារតីបែបនេះទេ អ្នកនឹងលុតជង្គង់អធិស្ឋានថា៖ «ឱព្រះជាម្ចាស់ ទូលបង្គំសូមអង្វរទ្រង់ឱ្យប្រទានសេចក្តីជំនឿ និងកម្លាំងដល់ទូលបង្គំ ទូលបង្គំសូមអង្វរទ្រង់ជួយបំភ្លឺទូលបង្គំ និងជួយឱ្យទូលបង្គំមើលឃើញពីធម្មជាតិរបស់ទូលបង្គំ ទូលបង្គំសូមអង្វរទ្រង់ឱ្យធ្វើការ និងប្រទានព្រះគុណ និងព្រះពរដល់ទូលបង្គំផង»។ នៅក្នុង «ការអង្វរ» នេះមានបង្កប់នូវសារបែបបង្គាប់បញ្ជា។ នេះជារបៀបដាក់សម្ពាធលើព្រះជាម្ចាស់ ដោយទូលប្រាប់ទ្រង់ថា ព្រះអង្គត្រូវតែសម្រេចកិច្ចការនេះ ធ្វើដូចវាត្រូវបានកំណត់ទុកជាមុនអ៊ីចឹង។ នេះមិនមែនជាការអធិស្ឋានដោយចិត្តស្មោះនោះទេ។ ចំពោះព្រះវិញ្ញាណបរិសុទ្ធ កាលណាអ្នកបានកំណត់លក្ខខណ្ឌ និងបានសម្រេចរួចជាស្រេចអំពីអ្វីដែលអ្នកនឹងធ្វើ តើអ្នកមិនមែនកំពុងធ្វើបែបបង្គ្រប់កិច្ចទេឬអី? តើនេះមិនមែនជាការបោកប្រាស់ព្រះជាម្ចាស់ទេឬ? គេគួរតែអធិស្ឋាន ដោយដួងចិត្តដែលស្វែងរក និងចុះចូល។ ឧទាហរណ៍ នៅពេលដែលមានអ្វីមួយកើតឡើងចំពោះអ្នក ហើយអ្នកមិនដឹងពីរបៀបដោះស្រាយជាមួយវា អ្នកអាចនិយាយថា «ព្រះជាម្ចាស់អើយ ទូលបង្គំមិនដឹងអំពីអ្វីដែលត្រូវធ្វើចំពោះរឿងនេះឡើយ។ ទូលបង្គំចង់ធ្វើតាមបំណងព្រះហឫទ័យទ្រង់នៅក្នុងកិច្ចការនេះ ហើយទូលបង្គំចង់ស្វែងរកបំណងព្រះហឫទ័យទ្រង់។ ទូលបង្គំចង់ធ្វើតាមបំណងព្រះហឫទ័យទ្រង់ មិនមែនតាមចិត្តទូលបង្គំឡើយ។ ទ្រង់ជ្រាបថា ឆន្ទៈរបស់មនុស្សគឺផ្ទុយស្រឡះពីបំណងព្រះហឫទ័យទ្រង់ ប្រឆាំងទាំងស្រុងចំពោះទ្រង់ និងមិនស្របតាមសេចក្តីពិតនោះឡើយ។ សូមទ្រង់ជួយបំភ្លឺទូលបង្គំ ប្រទានការដឹកនាំដល់ទូលបង្គំនៅក្នុងរឿងនេះ និងជួយទូលបង្គំកុំឱ្យប្រមាថទ្រង់នោះឡើយ...»។ នេះជាសំឡេងដ៏សមរម្យសម្រាប់ការអធិស្ឋាន។ បើអ្នកនិយាយថា «ព្រះជាម្ចាស់អើយ សូមជួយទូលបង្គំ សូមដឹកនាំទូលបង្គំ សូមរៀបចំបរិយាកាសដែលត្រឹមត្រូវ និងមនុស្សដែលត្រឹមត្រូវ ព្រមទាំងជួយឱ្យទូលបង្គំធ្វើកិច្ចការបានលទ្ធផលល្អផង»។ បន្ទាប់ពីអធិស្ឋានរួច អ្នកនឹងនៅតែមិនយល់ពីព្រះហឫទ័យរបស់ព្រះជាម្ចាស់ដដែល ព្រោះតែអ្នកកំពុងទូលសូមព្រះជាម្ចាស់ស្របតាមឆន្ទៈរបស់អ្នក។ ឥឡូវ អ្នកត្រូវតែប្រាកដថាតើពាក្យពេចន៍ដែលអ្នកប្រើនៅក្នុងការអធិស្ឋាននោះ គឺជាពាក្យសមហេតុផលឬអត់ និងថាតើពាក្យទាំងនោះចេញពីចិត្តឬអត់។ ប្រសិនបើការអធិស្ឋានរបស់អ្នកមិនសមហេតុផលទេ នោះព្រះវិញ្ញាណបរិសុទ្ធនឹងមិនធ្វើការក្នុងអ្នកឡើយ។ ដូច្នេះ នៅពេលដែលអ្នកអធិស្ឋាន អ្នកត្រូវតែនិយាយដោយសមហេតុផល និងនៅក្នុងសំឡេងមួយសមរម្យ។ ចូរនិយាយថា៖ «ព្រះជាម្ចាស់អើយ! ទ្រង់ជ្រាបអំពីសេចក្តីកម្សោយ និងការបះបោររបស់ទូលបង្គំ។ ទូលបង្គំសុំឱ្យទ្រង់ប្រទានកម្លាំងដល់ទូលបង្គំ និងជួយទូលបង្គំឱ្យចេះស៊ូទ្រាំនឹងកាលៈទេសៈរបស់ទូលបង្គំ តែសូមធ្វើស្របតាមព្រះហឫទ័យរបស់ទ្រង់ប៉ុណ្ណោះ។ ទូលបង្គំមិនដឹងអំពីព្រះហឫទ័យរបស់ទ្រង់ជាអ្វីឡើយ ប៉ុន្តែគ្រប់យ៉ាងដែលទូលបង្គំអាចទូលសូមបានគឺ សូមឱ្យព្រះហឫទ័យរបស់ទ្រង់បានសម្រេចប៉ុណ្ណោះ។ ទោះបីទូលបង្គំត្រូវបានបង្កើតមក ដើម្បីបម្រើ ឬក្លាយជាមនុស្សបន្ទាប់បន្សំក៏ដោយ ក៏ទូលបង្គំនឹងធ្វើដោយចេញពីចិត្តដែរ។ ទូលបង្គំសូមឱ្យទ្រង់ប្រទានកម្លាំង និងប្រាជ្ញាដល់ទូលបង្គំ ហើយសូមឱ្យទូលបង្គំបំពេញតាមព្រះហឫទ័យទ្រង់នៅក្នុងកិច្ចការនេះចុះ។ ទូលបង្គំគ្រាន់តែចង់ចុះចូលចំពោះការរៀបចំរបស់ទ្រង់ប៉ុណ្ណោះ...»។ ក្រោយការអធិស្ឋានបែបនេះ ដួងចិត្តរបស់អ្នកនឹងបានធូរស្រាលខ្លាំង។ បើគ្រប់យ៉ាងដែលអ្នកធ្វើ តែងតែជាការអង្វរសុំ នោះមិនថាអ្នកនិយាយច្រើនកម្រិតណាទេ វានឹងគ្រាន់តែជាពាក្យប្រហោងក្នុងប៉ុណ្ណោះ ហើយព្រះជាម្ចាស់នឹងមិនធ្វើការឆ្លើយតបចំពោះពាក្យអង្វរកររបស់អ្នកឡើយ ដោយសារតែអ្នកកំណត់ទុកជាមុននូវអ្វីដែលអ្នកចង់បានរួចស្រេចទៅហើយ។ នៅពេលដែលអ្នកលុតជង្គង់នៅក្នុងការអធិស្ឋាន ចូរនិយាយថា៖ «ព្រះជាម្ចាស់អើយ ទ្រង់ជ្រាបអំពីសេចក្តីកម្សោយរបស់មនុស្ស ហើយទ្រង់ក៏ជ្រាបអំពីសភាពរបស់មនុស្សដែរ។ ទូលបង្គំសុំឱ្យទ្រង់បំភ្លឺទូលបង្គំនៅក្នុងរឿងនេះ។ សូមជួយឱ្យទូលបង្គំយល់អំពីព្រះហឫទ័យរបស់ទ្រង់ផង។ ទូលបង្គំចង់ចុះចូលតាមគ្រប់ការរៀបចំរបស់ទ្រង់ ហើយដួងចិត្តរបស់ទូលបង្គំក៏ព្រមស្ដាប់បង្គាប់តាមទ្រង់ដែរ...»។ ចូរអធិស្ឋានបែបនេះ នោះព្រះវិញ្ញាណបរិសុទ្ធនឹងប៉ះពាល់ចិត្តអ្នកមិនខាន។ ប្រសិនបើអ្នកមានចេតនាខុសឆ្គង នៅពេលអ្នកអធិស្ឋាន ហើយអ្នកតែងតែទាមទារពីព្រះជាម្ចាស់ទៅតាមឆន្ទៈរបស់អ្នក នោះការអធិស្ឋានរបស់អ្នកនឹងស្ងួត និងសោះកក្រោះ ហើយព្រះវិញ្ញាណបរិសុទ្ធនឹងមិនធ្វើចលនាក្នុងអ្នកឡើយ។ ប្រសិនបើអ្នកគ្រាន់តែបិទភ្នែក និយាយពាក្យឥតខ្លឹមសារទៅកាន់ព្រះជាម្ចាស់ តើព្រះវិញ្ញាណបរិសុទ្ធនឹងធ្វើចលនាក្នុងអ្នកដែរឬទេ? នៅពេលមនុស្សចូលមកចំពោះព្រះជាម្ចាស់ ពួកគេត្រូវប្រព្រឹត្តក្នុងឥរិយាបថស្ដាប់បង្គាប់ និងមានអាកប្បកិរិយាដែលគោរពប្រណិប័តន៍ព្រះ។ អ្នកកំពុងចូលមកចំពោះព្រះជាម្ចាស់ដ៏ពិតតែមួយអង្គ ហើយអ្នកកំពុងនិយាយជាមួយព្រះអាទិករ។ តើអ្នកមិនគួរគោរពប្រណិប័តន៍ព្រះទេឬអី? ការអធិស្ឋានមិនមែនជារឿងសាមញ្ញនោះទេ។ នៅពេលមនុស្សចូលមកចំពោះព្រះជាម្ចាស់ ពួកគេបើកមាត់បង្គាប់បញ្ជាព្រះ ដោយគ្មានការគោរពកោតខ្លាចចំពោះព្រះសោះឡើយ ហើយនៅពេលពួកគេអធិស្ឋាន ពួកគេដេកអធិស្ឋាននៅក្នុងផ្ទះ ដោយនិយាយពាក្យរាក់កំផែលសាមញ្ញៗពីរបីម៉ាត់ រួចគិតថា ពួកគេកំពុងតែអធិស្ឋាន ហើយពួកគេគិតថា ព្រះជាម្ចាស់អាចព្រះសណ្ដាប់ពួកគេ តើនេះមិនមែនជាការបោកបញ្ឆោតខ្លួនឯងទេឬអី? គោលបំណងរបស់ខ្ញុំក្នុងការមានបន្ទូលបែបនេះ គឺមិនមែនដើម្បីទាមទារឱ្យមនុស្សប្រកាន់ខ្ជាប់តាមច្បាប់វិន័យជាក់លាក់ណាមួយទេ។ ក៏ប៉ុន្តែ យ៉ាងហោចណាស់ អ្វីដែលគេអាចធ្វើបាន គឺមានដួងចិត្តដែលស្ដាប់បង្គាប់ព្រះជាម្ចាស់ ហើយចូលមកចំពោះព្រះជាម្ចាស់ដោយអាកប្បកិរិយាដែលគោរពប្រណិប័តន៍ព្រះ។ ការអធិស្ឋានរបស់អ្នករាល់គ្នាខ្វះនូវហេតុផលច្រើនពេកហើយ។ អ្នកតែងតែអធិស្ឋានដោយសំនៀងដូចខាងក្រោម៖ «ឱព្រះជាម្ចាស់អើយ! ដោយសារតែទ្រង់បានប្រទានឱ្យទូលបង្គំបំពេញភារកិច្ចនេះ សូមធ្វើឱ្យអ្វីគ្រប់យ៉ាងដែលទូលបង្គំធ្វើមានភាពត្រឹមត្រូវផង ដើម្បីកុំឱ្យមានការរំខានណាមួយដល់កិច្ចការរបស់ទ្រង់ និងខាតបង់ផលប្រយោជន៍នៃគ្រួសាររបស់ព្រះជាម្ចាស់ឡើយ។ ទ្រង់ត្រូវតែការពារទូលបង្គំ...»។ ការអធិស្ឋានបែបនេះ គឺគ្មានហេតុផលទាល់តែសោះ មិនអ៊ីចឹងឬ? តើព្រះជាម្ចាស់នឹងធ្វើការក្នុងអ្នកដែរឬទេ បើអ្នកចូលចំពោះទ្រង់ ហើយអធិស្ឋានបែបនេះ? តើខ្ញុំនឹងស្ដាប់អ្នកដែរឬទេ បើអ្នកចូលមកចំពោះខ្ញុំ រួចនិយាយគ្មានហេតុផលនោះ? ប្រសិនបើអ្នកធ្វើឱ្យខ្ញុំស្អប់ខ្ពើម នោះខ្ញុំនឹងទាត់អ្នកចេញដោយផ្ទាល់មិនខាន! តើអ្នកមិននៅចំពោះព្រះវិញ្ញាណដូចដែលអ្នកនៅចំពោះព្រះគ្រីស្ទទេឬអី? នៅពេលអ្នកចូលមកអធិស្ឋានចំពោះព្រះជាម្ចាស់ អ្នកត្រូវពិចារណាពីរបៀបដែលអ្នកអាចនិយាយដោយសមហេតុផល និងរបៀបដែលអ្នកអាចកែសម្រួលសភាពខាងក្នុងរបស់អ្នក ដើម្បីសម្រេចបានការគោរពប្រណិប័តន៍ព្រះជាម្ចាស់ និងអាចចុះចូលបាន។ នៅពេលអ្នកធ្វើបែបនេះ ការអធិស្ឋានម្ដងទៀតនឹងបានប្រសើរល្អ ហើយអ្នកនឹងមានអារម្មណ៍ពីព្រះវត្តមានព្រះជាម្ចាស់។ មានពេលជាច្រើនដង មនុស្សអធិស្ឋានដោយលុតជង្គង់។ ពួកគេបិទភ្នែក ហើយគ្រប់យ៉ាងដែលពួកគេអាចធ្វើបាន គឺស្រែកឡើងថា៖ «ឱព្រះជាម្ចាស់! ឱព្រះជាម្ចាស់អើយ!» ប៉ុណ្ណោះ។ ហេតុអ្វីបានជាពួកគេគ្មានពាក្យនិយាយយូរបែបនេះ? នោះព្រោះតែផ្នត់គំនិត និងសភាពខុសប្រក្រតីរបស់មនុស្ស។ នៅពេលមនុស្សម្នាក់មិនអាចចូលទៅកាន់ព្រះជាម្ចាស់នៅក្នុងដួងចិត្តរបស់ខ្លួនបាន នោះការអធិស្ឋានរបស់គេក៏គ្មានពាក្យនិយាយដែរ។ តើអ្នករាល់គ្នាធ្លាប់ធ្វើបែបនេះដែរឬទេ? ឥឡូវ អ្នករាល់គ្នាដឹងពីខ្នាតរបស់អ្នកហើយ ប៉ុន្តែនៅពេលអ្នកមានសភាពខុសប្រក្រតី អ្នកមិនបានឆ្លុះបញ្ចាំងពីខ្លួនឯង ឬក៏ស្វែងរកសេចក្តីពិតនោះទេ ហើយអ្នកក៏មិនព្រមចូលមកអធិស្ឋាននៅចំពោះព្រះជាម្ចាស់ ឬហូប និងផឹកព្រះបន្ទូលព្រះជាម្ចាស់នោះដែរ។ នេះជារឿងគ្រោះថ្នាក់មួយ។ មិនថាមនុស្សម្នាក់មានសភាពប្រក្រតីឬមិនប្រក្រតី ឬមានបញ្ហាណាខ្លះកើតឡើងនោះទេ គេមិនត្រូវឃ្លាតឆ្ងាយពីការអធិស្ឋានឡើយ។ ប្រសិនបើអ្នកមិនអធិស្ឋានទេ ទោះបីឥឡូវអ្នកមានសភាពប្រក្រតីក្នុងរយៈពេលយូរក៏ដោយ ក៏វានឹងខុសប្រក្រតីដែរ។ ការអធិស្ឋាន និងការអានព្រះបន្ទូលព្រះជាម្ចាស់ ត្រូវតែជារឿងធម្មតា។ ការអានព្រះបន្ទូលព្រះជាម្ចាស់ ដើម្បីស្វែងរកសេចក្តីពិត អាចនាំទៅរកការអធិស្ឋានពិតប្រាកដ ការអធិស្ឋានអាចទទួលបានការស្រាយបំភ្លឺពីព្រះជាម្ចាស់ ហើយការនេះអាចជួយឱ្យបុគ្គលម្នាក់យល់ដឹងពីព្រះបន្ទូលព្រះជាម្ចាស់។ នៅក្នុងការអធិស្ឋានទៅកាន់ព្រះជាម្ចាស់ រឿងដ៏សំខាន់បំផុត ទីមួយគឺត្រូវកែតម្រូវផ្នត់គំនិតរបស់អ្នកជាមុនសិន។ នេះជាគោលការណ៍នៃការអធិស្ឋាន។ ប្រសិនបើអ្នកមានផ្នត់គំនិតមិនត្រឹមត្រូវទេ នោះអ្នកនឹងមិនគោរពប្រណិប័តន៍ព្រះជាម្ចាស់ឡើយ អ្នកនឹងគ្រាន់តែអធិស្ឋានតែឱ្យរួចពីមាត់ ហើយអ្នកនឹងបោកប្រាស់ព្រះជាម្ចាស់មិនខាន។ ប្រសិនបើអ្នកមានការគោរពចំពោះព្រះជាម្ចាស់ និងមានការស្ដាប់បង្គាប់ព្រះជាម្ចាស់នៅក្នុងចិត្តរបស់អ្នក ហើយអ្នកអធិស្ឋានទៅព្រះជាម្ចាស់ ពេលនោះ ទើបដួងចិត្តអ្នកនឹងបានស្ងប់។ ហេតុដូចនេះ នៅពេលអ្នកអធិស្ឋាន អ្នកត្រូវតែមានផ្នត់គំនិតដែលត្រឹមត្រូវ ក្រោយមក នៅពេលអ្នកអធិស្ឋានម្ដងទៀត ការអធិស្ឋានរបស់អ្នកនឹងបង្កើតផលផ្លែ។ ប្រសិនបើអ្នកអនុវត្តបែបនេះបានជាញឹកញាប់ ដោយប្រាប់ព្រះជាម្ចាស់អំពីអ្វីដែលមាននៅក្នុងដួងចិត្តរបស់អ្នក នៅពេលអ្នកអធិស្ឋាន និងដោយនិយាយពីអ្វីដែលដួងចិត្តរបស់អ្នកចង់បានបំផុតទៅកាន់ព្រះជាម្ចាស់ នោះអ្នកនឹងអាចអធិស្ឋានទៅព្រះជាម្ចាស់ដោយមិនដឹងខ្លួន ហើយអ្នកនឹងអាចប្រកបគ្នាតាមធម្មតាជាមួយព្រះជាម្ចាស់មិនខាន។

ការអធិស្ឋានមិនតម្រូវឱ្យអ្នកមានការអប់រំ ឬកម្រិតវប្បធម៌ខ្ពស់ឡើយ ហើយក៏មិនតម្រូវឱ្យសរសេរតែងសេចក្តីនោះដែរ ពោលគឺ គ្រាន់តែនិយាយដោយចិត្តស្មោះ និងមានស្មារតីជាមនុស្សធម្មតាប៉ុណ្ណោះ។ សូមពិចារណាពីការអធិស្ឋានរបស់ព្រះយេស៊ូវចុះ។ នៅក្នុងសួនកេតសេម៉ានី ព្រះអង្គបានអធិស្ឋានថា «ប្រសិនបើអាច...»។ ពោលគឺ «ប្រសិនបើអាចធ្វើទៅបាន»។ ឃ្លានេះត្រូវបានលើកឡើងជាផ្នែកមួយនៃការពិភាក្សា។ ព្រះអង្គមិនបានមានបន្ទូលថា «ទូលបង្គំសូមអង្វរទ្រង់» នោះឡើយ។ ដោយមានដួងចិត្តដែលចុះចូល និងស្ថិតក្នុងសភាពចុះចូល ទ្រង់បានអធិស្ឋានថា៖ «ឱព្រះវរបិតាអើយ! ប្រសិនបើអាច សូមឱ្យពែងនេះរំលងពីទូលបង្គំទៅ សូមកុំតាមចិត្តទូលបង្គំឡើយ តែសូមតាមបំណងព្រះហឫទ័យរបស់ទ្រង់វិញ» ព្រះអង្គបានបន្តអធិស្ឋានបែបនេះជាលើកទីពីរ ហើយនៅលើកទីបី ទ្រង់បានអធិស្ឋានថា «សូមឱ្យព្រះហឫទ័យរបស់ទ្រង់បានសម្រេច»។ ដោយយល់អំពីបំណងព្រះហឫទ័យរបស់ព្រះវរបិតា ទ្រង់បានមានបន្ទូលថា «សូមឱ្យព្រះហឫទ័យរបស់ទ្រង់បានសម្រេច»។ ទ្រង់អាចចុះចូលបានទាំងស្រុង ដោយគ្មានការជ្រើសរើសផ្ទាល់ខ្លួនឡើយ។ នៅក្នុងការអធិស្ឋាន ព្រះយេស៊ូវបានមានបន្ទូលថា៖ «ប្រសិនបើអាច សូមឱ្យពែងនេះរំលងពីទូលបង្គំទៅ»។ តើនេះមានន័យដូចម្ដេច? ព្រះអង្គបានអធិស្ឋានបែបនេះ ដោយសារតែទ្រង់បាននឹកគិតអំពីទុក្ខវេទនាដ៏ធំនៃការបង្ហូរព្រះលោហិតនៅលើឈើឆ្កាងរហូតដល់ដង្ហើមចុងក្រោយ ដែលនាំឱ្យទ្រង់ឈានដល់ការសុគត ហើយនោះដោយសារតែព្រះអង្គមិនទាន់បានយល់ទាំងស្រុងអំពីបំណងព្រះហឫទ័យរបស់ព្រះវរបិតា។ ទោះបីគិតដល់ទុក្ខវេទនាបែបនេះក៏ដោយ ការអធិស្ឋានបែបនេះបាន បង្ហាញអំពីការចុះចូលយ៉ាងជ្រាលជ្រៅបំផុតរបស់ទ្រង់។ ឥរិយាបថនៃការអធិស្ឋានរបស់ទ្រង់ គឺជារឿងធម្មតា។ ព្រះអង្គមិនបានដាក់លក្ខខណ្ឌណាមួយនៅក្នុងការអធិស្ឋានរបស់ទ្រង់ទេ ហើយក៏មិនបានសុំឱ្យដកពែងចេញនោះដែរ។ ផ្ទុយទៅវិញ គោលបំណងរបស់ទ្រង់គឺដើម្បីស្វែងរកព្រះហឫទ័យរបស់ព្រះជាម្ចាស់នៅក្នុងស្ថានភាពមួយដែលទ្រង់មិនបានយល់ទៅវិញទេ។ នៅលើកដំបូងដែលទ្រង់បានអធិស្ឋាន ព្រះអង្គមិនបានយល់ឡើយ ហើយទ្រង់បានអធិស្ឋានថា «ប្រសិនបើអាច...តែសូមតាមបំណងព្រះហឫទ័យរបស់ទ្រង់វិញ»។ ព្រះអង្គបានអធិស្ឋានទៅកាន់ព្រះជាម្ចាស់នៅក្នុងសភាពនៃការចុះចូល។ នៅលើកទីពីរ ព្រះអង្គបានអធិស្ឋានតាមរបៀបដដែល។ ជារួមមក ទ្រង់បានអធិស្ឋានចំនួនបីដង ហើយនៅក្នុងការអធិស្ឋានចុងក្រោយរបស់ទ្រង់ ព្រះអង្គបានចាប់ផ្ដើមយល់ទាំងស្រុងពីបំណងព្រះហឫទ័យព្រះជាម្ចាស់ ទើបក្រោយមក ទ្រង់លែងទូលសូមអ្វីតទៅទៀត។ នៅក្នុងការអធិស្ឋានទាំងពីរដំបូងរបស់ទ្រង់ ព្រះអង្គគ្រាន់តែស្វែងរក ហើយទ្រង់បានស្វែងរកនៅក្នុងសភាពនៃការចុះចូល។ យ៉ាងណាមិញ មនុស្សមិនបានអធិស្ឋានបែបនេះទេ។ នៅក្នុងការអធិស្ឋានរបស់ពួកគេ មនុស្សតែងតែនិយាយថា៖ «ព្រះជាម្ចាស់អើយ ទូលបង្គំទូលសូមឱ្យទ្រង់ធ្វើបែបនេះ និងបែបនោះ ហើយទូលបង្គំទូលសូមឱ្យទ្រង់ដឹកនាំទូលបង្គំនៅក្នុងកិច្ចការនេះ និងកិច្ចការនោះ ហើយទូលបង្គំទូលសូមឱ្យទ្រង់រៀបចំលក្ខខណ្ឌរួចជាស្រេចសម្រាប់ទូលបង្គំ...»។ ព្រះជាម្ចាស់ប្រហែលនឹងមិនរៀបចំលក្ខខណ្ឌដ៏សមស្របសម្រាប់អ្នកឡើយ។ ព្រះជាម្ចាស់ប្រហែលនឹងធ្វើឱ្យអ្នករងទុក្ខលំបាក ធ្វើជាមធ្យោបាយមួយ ដើម្បីបង្រៀនមេរៀនមួយ។ ប្រសិនបើអ្នកតែងតែអធិស្ឋានបែបនេះថា៖ «ព្រះជាម្ចាស់អើយ ទូលបង្គំទូលសូមឱ្យទ្រង់រៀបចំសម្រាប់ទូលបង្គំ និងប្រទានកម្លាំងដល់ទូលបង្គំ» នោះជារឿងមិនសមហេតុផលសោះឡើយ! នៅពេលអ្នកអធិស្ឋានទៅព្រះជាម្ចាស់ អ្នកត្រូវតែមានហេតុផលសមស្រប ហើយអ្នកគួរតែអធិស្ឋានទៅទ្រង់ដោយដួងចិត្តដែលស្ដាប់បង្គាប់។ កុំព្យាយាមកំណត់ទុកនូវអ្វីដែលអ្នកនឹងធ្វើឡើយ។ ប្រសិនបើអ្នកព្យាយាមកំណត់ទុកនូវអ្វីដែលត្រូវធ្វើ មុនពេលអ្នកអធិស្ឋាន នេះគឺជាការមិនស្ដាប់បង្គាប់ព្រះជាម្ចាស់ឡើយ។ នៅក្នុងការអធិស្ឋាន ដួងចិត្តរបស់អ្នកត្រូវតែស្ដាប់បង្គាប់ ហើយអ្នកត្រូវតែស្វែងរកជាមួយព្រះជាម្ចាស់ជាមុនសិន។ ដោយធ្វើបែបនេះ ដួងចិត្តរបស់អ្នកនឹងត្រូវបានបំភ្លឺក្នុងអំឡុងពេលអធិស្ឋាន ហើយអ្នកនឹងដឹងពីអ្វីសមគួរដែលត្រូវធ្វើ។ ការចេញពីផែនការរបស់អ្នកមុនពេលអធិស្ឋាន ទៅរកការផ្លាស់ប្ដូរដែលកើតមាននៅក្នុងដួងចិត្តរបស់អ្នក ក្រោយពេលអធិស្ឋាន គឺជាលទ្ធផលចេញពីកិច្ចការរបស់ព្រះវិញ្ញាណបរិសុទ្ធ។ ប្រសិនបើអ្នកបានសម្រេចចិត្តរួចជាស្រេច និងបានកំណត់ទុកជាមុនអំពីអ្វីដែលត្រូវធ្វើ រួចក្រោយមក អ្នកអធិស្ឋានទូលសូមការអនុញ្ញាតពីព្រះជាម្ចាស់ ឬក៏ទូលសូមឱ្យព្រះជាម្ចាស់ធ្វើនូវអ្វីដែលអ្នកចង់បាន ការអធិស្ឋានបែបនេះ គឺមិនសមហេតុផលឡើយ។ មានពេលជាច្រើនដង ការអធិស្ឋានរបស់មនុស្សមិនត្រូវបានព្រះជាម្ចាស់ឆ្លើយតបយ៉ាងជាក់លាក់ឡើយ នោះព្រោះតែពួកគេបានសម្រេចរួចជាស្រេចអំពីអ្វីដែលត្រូវធ្វើ ហើយគ្រាន់តែទូលសូមការអនុញ្ញាតពីព្រះជាម្ចាស់ប៉ុណ្ណោះ។ ព្រះជាម្ចាស់មានបន្ទូលថា៖ «ដោយសារតែអ្នកបានសម្រេចចិត្តរួចជាស្រេចអំពីអ្វីដែលត្រូវធ្វើ ហេតុអ្វីបានជាអ្នកត្រូវទូលសូមពីខ្ញុំទៀត?» ការអធិស្ឋានបែបនេះ ប្រៀបដូចជាការបោកប្រាស់ព្រះជាម្ចាស់អ៊ីចឹង ដូច្នេះហើយបានជាការអធិស្ឋានរបស់ពួកគេសោះកក្រោះនោះ។

ទោះបីមនុស្សកំពុងនិយាយទៅព្រះជាម្ចាស់ នៅពេលពួកគេលុតជង្គង់អធិស្ឋានក៏ដោយ ក៏ពួកគេត្រូវយល់ឱ្យបានច្បាស់ដែរថា៖ ការអធិស្ឋាន គឺជាកន្លែងមួយឱ្យព្រះវិញ្ញាណបរិសុទ្ធធ្វើការនៅក្នុងមនុស្ស។ ព្រះវិញ្ញាណបរិសុទ្ធតែងតែបំភ្លឺ ស្រាយបំភ្លឺ និងដឹកនាំមនុស្ស ក្នុងពេលពួកគេអធិស្ឋាន។ ប្រសិនបើមនុស្សអធិស្ឋាន និងស្វែងរក ក្នុងពេលពួកគេមានសភាពត្រឹមត្រូវ នោះព្រះវិញ្ញាណបរិសុទ្ធនឹងធ្វើការក្នុងពេលទន្ទឹមគ្នានោះ។ នេះគឺជាកិច្ចព្រមព្រៀងមួយដែលមិនត្រូវបានចែងឡើយរវាងព្រះជាម្ចាស់ និងមនុស្ស។ អ្នកក៏អាចនិយាយបានដែរថា ព្រះជាម្ចាស់ គឺជាព្រះដែលជួយមនុស្សដោះស្រាយរឿងរ៉ាវផ្សេងៗ។ ការអធិស្ឋានគឺជារបៀបមួយសម្រាប់មនុស្ស ដើម្បីចូលមកចំពោះព្រះជាម្ចាស់ និងសហការជាមួយទ្រង់។ ការអធិស្ឋានក៏ជារបៀបមួយសម្រាប់ព្រះជាម្ចាស់ ដើម្បីសង្រ្គោះ និងបន្សុទ្ធមនុស្សផងដែរ។ ជាងនេះទៅទៀតនោះ ការអធិស្ឋានគឺជាផ្លូវមួយទៅរកច្រកចូលទៅក្នុងជីវិត ហើយការអធិស្ឋានមិនមែនជាពិធីមួយឡើយ។ ការអធិស្ឋានមិនមែនជារបៀបមួយ ដើម្បីជំរុញចិត្តមនុស្សទេ ហើយក៏មិនមែនជារូបមន្ត ដើម្បីផ្គាប់ព្រះហឫទ័យព្រះជាម្ចាស់នោះដែរ។ គំនិតបែបនេះគឺខុសហើយ។ ការអធិស្ឋានមានអត្ថន័យជ្រាលជ្រៅណាស់! ប្រសិនបើអ្នកជឿលើព្រះជាម្ចាស់ អ្នកមិនអាចដើរចេញពីការអធិស្ឋាន ឬការអានព្រះបន្ទូលព្រះជាម្ចាស់បានឡើយ។ តាមរយៈការអធិស្ឋាន ព្រះវិញ្ញាណបរិសុទ្ធធ្វើការនៅក្នុងមនុស្ស ជួយបំភ្លឺ និងដឹកនាំពួកគេ។ ប្រសិនបើមនុស្សមិនអធិស្ឋានទៅព្រះជាម្ចាស់ទេ នោះពួកគេនឹងមានការលំបាកក្នុងការទទួលបានកិច្ចការរបស់ព្រះវិញ្ញាណបរិសុទ្ធមិនខាន។ ប្រសិនបើអ្នកអធិស្ឋានញឹកញាប់ អនុវត្តការអធិស្ឋានជាញឹកញាប់ និងអធិស្ឋានដោយដួងចិត្តដែលចុះចូលចំពោះព្រះជាម្ចាស់បានញឹកញាប់ នោះអ្នកនឹងមានសភាពខាងក្នុងធម្មតា។ នៅពេលអ្នកអធិស្ឋាន បើអ្នកគ្រាន់តែនិយាយគោលលទ្ធិចំនួនពីរបីឃ្លា ហើយអ្នកមិនបើកចិត្តទូលប្រាប់ព្រះជាម្ចាស់ ឬស្វែងរកសេចក្តីពិត មិនសញ្ជឹងគិតពីបំណងព្រះហឫទ័យ និងការទាមទារពីព្រះជាម្ចាស់ទេ នោះអ្នកមិនបានអធិស្ឋានយ៉ាងពិតប្រាកដឡើយ។ មានតែមនុស្សដែលសញ្ជឺងគិតពីសេចក្តីពិតបានញឹកញាប់ មានដួងចិត្តនៅជាប់នឹងព្រះជាម្ចាស់ញឹកញាប់ និងរស់នៅតាមព្រះបន្ទូលព្រះជាម្ចាស់បានញឹកញាប់ប៉ុណ្ណោះ ទើបមានការអធិស្ឋានពិតប្រាកដ មានពាក្យនៅក្នុងចិត្ត ដើម្បីនិយាយទៅកាន់ព្រះជាម្ចាស់ និងអាចស្វែងរកសេចក្តីពិតពីព្រះជាម្ចាស់បាន។ ដើម្បីរៀនពីរបៀបអធិស្ឋាន អ្នកត្រូវតែសញ្ជឹងគិតពីព្រះបន្ទូលព្រះជាម្ចាស់ឱ្យបានញឹកញាប់។ ប្រសិនបើអ្នកអាចយល់ពីបំណងព្រះហឫទ័យព្រះជាម្ចាស់ នោះអ្នកនឹងមានពាក្យកាន់តែច្រើននៅក្នុងចិត្ត ដើម្បីនិយាយទៅកាន់ទ្រង់ ហើយអ្នកនឹងអាចយល់បានថា ពាក្យណាខ្លះជាពាក្យអធិស្ឋានដែលសមហេតុផល ហើយពាក្យណាខ្លះទៀតដែលមិនសមហេតុផល ព្រមទាំងដឹងទៀតថា ពាក្យអធិស្ឋានណាខ្លះជាការព្យាយាមយល់ពីបំណងព្រះហឫទ័យព្រះជាម្ចាស់ ហើយពាក្យអធិស្ឋានណាខ្លះដែលអ្នកបានសម្រេចចិត្តរួចជាស្រេច ហើយអ្នកគ្រាន់តែទូលសុំការអនុញ្ញាតពីព្រះជាម្ចាស់ប៉ុណ្ណោះ។ ប្រសិនបើអ្នកមិនធ្លាប់យកចិត្តទុកដាក់លើបញ្ហាទាំងនេះទេ នោះការអធិស្ឋានរបស់អ្នកនឹងមិនដែលទទួលបានជោគជ័យឡើយ ហើយអ្នកនឹងមានសភាពខាងក្នុងខុសប្រក្រតីគ្រប់ពេលមិនខាន។ ថាតើអ្វីទៅជាហេតុផលធម្មតា អ្វីជាការស្ដាប់បង្គាប់យ៉ាងពិតប្រាកដ អ្វីជាការថ្វាយបង្គំពិតប្រាកដ និងថាជំហរបែបណាដែលគេគួរមាន នៅពេលអធិស្ឋាន ពោលគឺ មេរៀនទាំងអស់នេះសុទ្ធតែពាក់ព័ន្ធនឹងសេចក្តីពិតនៃការអធិស្ឋានទាំងអស់។ ទាំងអស់នេះ សុទ្ធតែរឿងរ៉ាវលម្អិត។ ដោយសារតែមនុស្សភាគច្រើនមិនអាចមើលឃើញខ្ញុំ ដូច្នេះ ពួកគេត្រូវបានរឹតត្បិតឱ្យអធិស្ឋាននៅចំពោះព្រះវិញ្ញាណ។ នៅពេលអ្នកចាប់ផ្ដើមអធិស្ឋាន វាចោទជាសំណួរមួយថាតើពាក្យដែលអ្នកនិយាយនោះសមហេតុផលឬអត់ ថាតើពាក្យរបស់អ្នកនោះជាពាក្យថ្វាយបង្គំយ៉ាងពិតប្រាកដឬអត់ ថាតើអ្វីដែលអ្នកកំពុងតែទូលសូមនោះ ជាទីសព្វព្រះហឫទ័យចំពោះព្រះជាម្ចាស់ឬអត់ ថាតើការអធិស្ឋានរបស់អ្នកនោះមានសមាសភាពដោះដូរ ឬលាយឡំដោយភាពមិនបរិសុទ្ធរបស់មនុស្សឬអត់ ថាតើការអធិស្ឋាន និងពាក្យសម្ដីរបស់អ្នកស្របតាមបំណងព្រះហឫទ័យព្រះជាម្ចាស់ឬអត់ ថាតើអ្នកមានការកោតខ្លាច ការគោរព និងការស្ដាប់បង្គាប់ជាពិសេសចំពោះព្រះជាម្ចាស់ ហើយអ្នកពិតជាចាត់ទុកព្រះជាម្ចាស់ជាព្រះជាម្ចាស់ឬក៏អត់។ អ្នកត្រូវតែប្រាកដប្រជាចំពោះអ្វីដែលអ្នកនិយាយនៅក្នុងការអធិស្ឋាន អ្នកត្រូវយល់ពីបំណងព្រះហឫទ័យព្រះជាម្ចាស់ និងត្រូវធ្វើតាមសេចក្តីបង្គាប់របស់ទ្រង់។ មានតែការអធិស្ឋានបែបនេះទេ ទើបអ្នកនឹងស្គាល់សេចក្តីសុខសាន្ត និងអំណរនៅក្នុងដួងចិត្តរបស់អ្នក។ មានតែបែបនេះទេ ទើបអ្នកអាចមានហេតុផលធម្មតា នៅពេលអ្នកចូលមកចំពោះព្រះគ្រីស្ទ។ ប្រសិនបើអ្នកមិនអធិស្ឋាន ឬនិយាយអ្វីដែលមានក្នុងចិត្តរបស់អ្នកនៅចំពោះព្រះវិញ្ញាណទេ នោះនៅពេលអ្នកចូលមកចំពោះព្រះគ្រីស្ទ អ្នកមុខជាមានសញ្ញាណ បះបោរ និងទាស់ទទឹងនឹងទ្រង់មិនខាន ឬក៏អ្នកនឹងនិយាយគ្មានហេតុផល និយាយមិនចេញពីចិត្ត ឬចេះតែបង្កការរំខានដោយពាក្យសម្ដី និងទង្វើរបស់អ្នក ហើយក្រោយមក អ្នកនឹងត្រូវរងការស្ដីបន្ទោសមិនខាន។ ហេតុអ្វីបានជាអ្នកត្រូវរងការស្ដីបន្ទោស? ជាទូទៅ នោះព្រោះតែអ្នកគ្មានចំណេះដឹងសូម្បីតែបន្តិចអំពីសេចក្តីពិតទាក់ទងនឹងរបៀបថ្វាយបង្គំ ឬប្រព្រឹត្តចំពោះព្រះជាម្ចាស់ ដូច្នេះហើយ នៅពេលអ្នកជួបបញ្ហាណាមួយ អ្នកក៏ប្រែជាច្របូកច្របល់មិនដឹងថាត្រូវអនុវត្តបែបណា ហើយប្រព្រឹត្តកំហុសឆ្គងជាប់ជានិច្ច។ តើមនុស្សដែលជឿលើព្រះជាម្ចាស់ គួរតែចូលក្នុងព្រះវត្តមានទ្រង់យ៉ាងដូចម្ដេចទៅ? ពិតណាស់ វាគួរតែតាមរយៈការអធិស្ឋាន។ ប្រសិនបើអ្នកបានកែតម្រូវអាកប្បកិរិយារបស់អ្នក នៅពេលអ្នកអធិស្ឋាន ហើយអ្នកមានចិត្តស្ងប់ ពេលនោះ អ្នកបានចូលមកចំពោះព្រះជាម្ចាស់ហើយ។ បន្ទាប់ពីការអធិស្ឋានរួច អ្នកត្រូវតែឆ្លុះបញ្ចាំងមើលថាតើពាក្យសម្ដីដែលថ្លែងចេញនៅក្នុងការអធិស្ឋាននោះ មានហេតុផលឬអត់ ថាតើអ្នកបានស្ថិតនៅក្នុងទីតាំងសមរម្យឬអត់ ថាតើអ្នកមានការស្ដាប់បង្គាប់ចំពោះព្រះជាម្ចាស់ឬអត់ និងថាតើអ្នកមានភាពមិនបរិសុទ្ធ ឬភាពមិនទៀងត្រង់របស់មនុស្សឬអត់។ ប្រសិនបើអ្នករកឃើញបញ្ហាណាមួយ ពេលនោះ អ្នកត្រូវតែបន្តអធិស្ឋានទៅព្រះជាម្ចាស់ ហើយអ្នកត្រូវទទួលស្គាល់ភាពមិនបរិសុទ្ធ និងកំហុសឆ្គងរបស់អ្នកនៅចំពោះព្រះជាម្ចាស់។ តាមរយៈការនិយាយអ្វីដែលមាននៅក្នុងចិត្តរបស់អ្នកទៅព្រះជាម្ចាស់បែបនេះ នោះសភាពរបស់អ្នកនឹងកាន់តែប្រែជាធម្មតា អ្នកនឹងកាន់តែមានសតិ និងមានហេតុផល ហើយសភាពមិនត្រឹមត្រូវរបស់អ្នក នឹងមានកាន់តែតិចទៅៗ។ បន្ទាប់ពីអ្នកអនុវត្តបែបនេះបានមួយរយៈ នោះការអធិស្ឋានរបស់អ្នកនឹងបន្តប្រសើរឡើង ហើយភាគច្រើន ព្រះជាម្ចាស់នឹងព្រះសណ្ដាប់ និងទទួលយកពាក្យអធិស្ឋានរបស់អ្នកមិនខាន។ អ្នកណាដែលអាចអធិស្ឋានទៅព្រះជាម្ចាស់បែបនេះបានញឹកញាប់ អ្នកនោះបានចូលមករស់នៅចំពោះព្រះជាម្ចាស់។ ប្រសិនបើអ្នកមិនយកចិត្តទុកដាក់ចំពោះការអធិស្ឋាន ឬក៏មិនកែតម្រូវរបៀបមិនត្រឹមត្រូវនៃការអធិស្ឋានរបស់អ្នកទេ នោះអ្នកនឹងមិនដឹងពីរបៀបអធិស្ឋានឡើយ។ ជាផលវិបាកនៃការមិនដឹងពីរបៀបអធិស្ឋាន អ្នកនឹងជួបការលំបាកក្នុងការរស់នៅចំពោះព្រះជាម្ចាស់។ មនុស្សបែបនេះនឹងមិនមានច្រកចូលទៅក្នុងជីវិតណាមួយទេ ហើយពួកគេក៏នៅខាងក្រៅព្រះបន្ទូលព្រះជាម្ចាស់ដែរ។ ប្រសិនបើអ្នកមិនដឹងពីរបៀបអធិស្ឋាន ឬរបៀបនិយាយនៅចំពោះព្រះជាម្ចាស់ទេ បើអ្នកមិនប្រាកដប្រជា នៅពេលអ្នកនិយាយ ដោយចេះតែនិយាយតាមចិត្តចង់ ហើយអ្នកមិនដឹងពីបញ្ហាណាមួយ នៅពេលអ្នកនិយាយខុសទេ ហើយបើអ្នកបន្តធ្វេសប្រហែស និងច្របូកច្របល់ទៀត នោះជាលទ្ធផល នៅពេលអ្នកចូលក្នុងព្រះវត្តមានរបស់ព្រះគ្រីស្ទ អ្នកនឹងខ្លាចក្នុងការនិយាយ ឬធ្វើអ្វីមួយខុសមិនខាន។ កាលណាអ្នកខ្លាចធ្វើខុសកាន់តែខ្លាំង នោះអ្នកនឹងប្រព្រឹត្តកំហុសកាន់តែច្រើន ហើយអ្នកនឹងមិនអាចកែតម្រូវកំហុសទាំងនោះបានឡើយ។ ព្រោះតែមនុស្សមិនអាចទាក់ទងជាមួយព្រះគ្រីស្ទ ឬស្ដាប់ឮព្រះគ្រីស្ទមានបន្ទូលទៅកាន់ពួកគេបែបមុខទល់នឹងមុខជាញឹកញាប់បាន ព្រោះតែខ្ញុំមិនអាចនៅចំពោះអ្នករាល់គ្នាបានជាញឹកញាប់ នោះគ្រប់យ៉ាងដែលអ្នករាល់គ្នាអាចធ្វើបាន គឺត្រូវស្វែងរកសេចក្តីពិត និងនិយាយពីដួងចិត្តរបស់អ្នកនៅចំពោះព្រះវិញ្ញាណនៅក្នុងការអធិស្ឋានឱ្យបានញឹកញាប់ ហើយបើអ្នកមានដួងចិត្តដែលចុះចូល និងកោតខ្លាចព្រះជាម្ចាស់ នោះគឺគ្រប់គ្រាន់ហើយ។ ទោះបីខ្ញុំមានបន្ទូលទៅអ្នករាល់គ្នាមុខទល់នឹងមុខក៏ដោយ ក៏វាអាស្រ័យលើអ្នករាល់គ្នា ដែលទទួលយក និងដេញតាមសេចក្តីពិត ព្រមទាំងដើរតាមផ្លូវនៃការដើរតាមព្រះជាម្ចាស់ដែរ។ ចាប់ពីពេលនេះតទៅ អ្នករាល់គ្នាត្រូវតែយកចិត្តទុកដាក់កាន់តែខ្លាំងចំពោះអ្វីដែលអ្នកនិយាយ នៅពេលអ្នកអធិស្ឋាន។ ចូរចំណាយពេលអធិស្ឋាន ចំណាយពេលសញ្ជឹងគិត និងមានអារម្មណ៍ដឹង។ ពេលនោះ នៅពេលព្រះវិញ្ញាណបរិសុទ្ធស្រាយបំភ្លឺអ្នក អ្នករាល់គ្នានឹងរីកចម្រើនឡើង។ អារម្មណ៍ដែលអ្នកទទួលបាន នៅពេលព្រះវិញ្ញាណបរិសុទ្ធស្រាយបំភ្លឺអ្នក គឺពិបាកនឹងពណ៌នាណាស់។ ក្រោយពេលមានអារម្មណ៍ និងចំណេះដឹងពិសេសទាំងនេះរួច បើអ្នកធ្វើរឿងខ្លះ ឬបើអ្នកបានទាក់ទងជាមួយព្រះគ្រីស្ទ ដើម្បីដោះស្រាយរឿងរ៉ាវមួយចំនួន នោះអ្នកនឹងអាចដឹងថា ពាក្យណាខ្លះត្រូវបាននិយាយដោយមានហេតុផលសមស្រប ហើយពាក្យណាខ្លះដែលគ្មានហេតុផល អាចដឹងថាមានកិច្ចការណាខ្លះដែលត្រូវបានធ្វើដោយមានហេតុផលសមស្រប ហើយកិច្ចការណាខ្លះដែលមិនមានហេតុផល។ ហេតុដូចនេះ អ្នកនឹងសម្រេចបានគោលបំណងនៃការអធិស្ឋាន។

ព្រះគម្ពីរបានកត់ត្រានូវពាក្យអធិស្ឋានរបស់មនុស្សជាច្រើន ដែលនៅក្នុងការអធិស្ឋានទាំងនោះ មិនបានកំណត់លក្ខខណ្ឌទុកជាមុនឡើយ។ ផ្ទុយទៅវិញ ពួកគេបានប្រើការអធិស្ឋាន ដើម្បីស្វែងរក និងឈ្វេងយល់ពីបំណងព្រះហឫទ័យព្រះជាម្ចាស់ ព្រមទាំងអនុញ្ញាតឱ្យព្រះវិញ្ញាណបរិសុទ្ធជាអ្នកធ្វើការសម្រេចចិត្ត។ ឧទាហរណ៍ ពួកអ៊ីស្រាអែលបានវាយប្រហារក្រុងយេរីខូរ តាមរយៈការអធិស្ឋាន។ ប្រជាជនក្រុងនីនីវេក៏បានប្រែចិត្ត និងទទួលបានការអត់ទោសពីព្រះជាម្ចាស់ តាមរយៈការអធិស្ឋានផងដែរ។ ការអធិស្ឋានមិនមែនជាពិធីមួយប្រភេទទេ។ ការអធិស្ឋាន គឺជាការទាក់ទងដ៏ពិតប្រាកដរវាងមនុស្ស និងព្រះជាម្ចាស់ ហើយវាក៏មានសារៈសំខាន់ដ៏ជ្រាលជ្រៅផងដែរ។ តាមរយៈការអធិស្ឋានរបស់មនុស្ស គេអាចមើលឃើញថា ពួកគេកំពុងតែបម្រើព្រះជាម្ចាស់ដោយផ្ទាល់។ ប្រសិនបើអ្នកចាត់ទុកការអធិស្ឋានជាពិធីមួយ នោះការអធិស្ឋានរបស់អ្នកនឹងគ្មានប្រសិទ្ធភាពទេ ហើយវានឹងមិនមែនជាការអធិស្ឋានពិតប្រាកដឡើយ ព្រោះអ្នកមិនបាននិយាយពីអារម្មណ៍ខាងក្នុងចិត្តរបស់អ្នកទូលប្រាប់ព្រះជាម្ចាស់ ឬបើកចិត្តប្រាប់ទ្រង់ឡើយ។ ចំពោះព្រះជាម្ចាស់ ការអធិស្ឋានរបស់អ្នកគ្មានតម្លៃទេ។ ព្រះជាម្ចាស់មិនទុកអ្នកនៅក្នុងព្រះហឫទ័យទ្រង់ឡើយ។ ពេលនោះ តើព្រះវិញ្ញាណបរិសុទ្ធនឹងធ្វើការក្នុងអ្នកម្ដេចកើតទៅ? ជាលទ្ធផលចេញពីការនេះ បន្ទាប់ធ្វើការបានមួយរយៈពេល អ្នកនឹងខ្សោះល្វើយមិនខាន។ ចាប់ពីពេលនេះតទៅ បើគ្មានការអធិស្ឋានទេ អ្នកនឹងមិនអាចធ្វើការបានទេ។ គឺជាការអធិស្ឋានដែលនាំឱ្យមានការងារ ហើយការអធិស្ឋានក៏នាំឱ្យមានការបម្រើផងដែរ។ ប្រសិនបើអ្នកជាអ្នកដឹកនាំ ជាម្នាក់ដែលបម្រើព្រះជាម្ចាស់ ប៉ុន្តែអ្នកមិនបានប្ដូរផ្ដាច់ចំពោះការអធិស្ឋាន ឬយកចិត្តទុកដាក់លើការអធិស្ឋានទេ នោះអ្នកគ្មានគំនិត ដើម្បីទូលប្រាប់ព្រះជាម្ចាស់ឡើយ ហើយបែបនេះ អ្នកមុខជាធ្វើខុស នៅពេលអ្នកបំពេញភារកិច្ចរបស់អ្នក ហើយអ្នកក៏មុខជាជំពប់ដួល នៅពេលអ្នកធ្វើសកម្មភាពដោយចេះតែពឹងអាងលើចេតនារបស់អ្នកមិនខាន។ ការជឿលើព្រះជាម្ចាស់ ដោយមិនអធិស្ឋានឱ្យបានគ្រប់គ្រាន់ គឺជារឿងមិនអាចទទួលយកបានទេ។ អ្នកខ្លះកម្រអធិស្ឋាន ដោយគិតថា ដោយសារតែព្រះជាម្ចាស់បានយកកំណើតជាមនុស្ស ដូច្នេះ ការអានព្រះបន្ទូលព្រះជាម្ចាស់ គឺជារឿងគ្រប់គ្រាន់ហើយ។ បែបនេះ អ្នកគិតសាមញ្ញពេកហើយ។ តើព្រះវិញ្ញាណបរិសុទ្ធអាចបំភ្លឺ និងស្រាយបំភ្លឺអ្នកម្ដេចកើតទៅ ដោយគ្រាន់តែអានព្រះបន្ទូលព្រះជាម្ចាស់ និងគ្មានការអធិស្ឋានទៅទ្រង់នោះ? ប្រសិនបើមនុស្សម្នាក់មិនដែលអធិស្ឋានទៅព្រះជាម្ចាស់ទេ បែបនេះ ពួកគេមិននិយាយ ឬប្រកបគ្នាយ៉ាងពិតប្រាកដជាមួយព្រះជាម្ចាស់ឡើយ ពេលនោះ ពួកគេនឹងពិបាកខ្លាំងក្នុងការកម្ចាត់ចោលនិស្ស័យពុករលួយរបស់ខ្លួន និងពិបាកផ្គាប់ព្រះហឫទ័យព្រះជាម្ចាស់នៅក្នុងការបំពេញភារកិច្ចរបស់ខ្លួនមិនខាន។ សូម្បីតែព្រះជាម្ចាស់ដែលយកកំណើតជាមនុស្ស ក៏អធិស្ឋាននៅពេលខ្លះដែរ! នៅពេលព្រះយេស៊ូវបានយកកំណើតជាមនុស្ស ព្រះអង្គក៏បានអធិស្ឋាន នៅពេលទាក់ទងនឹងរឿងរ៉ាវសំខាន់ៗដែរ។ ព្រះអង្គបានអធិស្ឋាននៅលើភ្នំ នៅលើទូក និងនៅក្នុងសួនច្បារ។ ទ្រង់ក៏បានដឹកនាំពួកសិស្សរបស់ទ្រង់នៅក្នុងការអធិស្ឋានដែរ។ ប្រសិនបើអ្នកចូលមកចំពោះព្រះជាម្ចាស់ និងអធិស្ឋានទៅទ្រង់ឱ្យបានញឹកញាប់ ការនេះសបញ្ជាក់ឱ្យឃើញថា អ្នកចាត់ទុកព្រះជាម្ចាស់ជាព្រះជាម្ចាស់។ ប្រសិនបើអ្នកប្រព្រឹត្តតាមបំណងរបស់អ្នកជាញឹកញាប់ ហើយអ្នកព្រងើយកន្តើយចំពោះការអធិស្ឋាន រួចធ្វើកិច្ចការផ្សេងៗនៅពីក្រោយខ្នងទ្រង់ នោះអ្នកមិនកំពុងបម្រើព្រះជាម្ចាស់នោះទេ ពោលគឺ អ្នកគ្រាន់តែខំប្រឹងធ្វើការដោយកម្លាំងផ្ទាល់ខ្លួនប៉ុណ្ណោះ។ បែបនេះ តើអ្នកនឹងមិនត្រូវបានថ្កោលទោសទេឬ? ពីសម្បកក្រៅ មើលទៅអ្នកហាក់មិនបង្កការរំខានណាមួយ ឬប្រមាថព្រះជាម្ចាស់ទេ ប៉ុន្តែអ្នកគ្រាន់តែដោះស្រាយការងារដោយកម្លាំងផ្ទាល់ខ្លួនប៉ុណ្ណោះ។ អ្នកប្រឹងប្រែងធ្វើការដោយកម្លាំងផ្ទាល់ខ្លួន ខំដេញតាមកេរ្តិ៍ឈ្មោះ ដេញតាមលាបសក្ការៈ ឋានៈ និងប្រយោជន៍ផ្ទាល់ខ្លួន។ តើនេះមិនមែនកំពុងបង្អាក់ដល់កិច្ចការនៃពួកជំនុំទេឬអី? ពីសម្បកក្រៅ ទោះបីមើលទៅអ្នកហាក់មិនបង្កការរំខានក៏ដោយ ក៏សកម្មភាពរបស់អ្នកមានសារជាតិទាស់ទទឹងនឹងព្រះជាម្ចាស់រួចស្រេចទៅហើយ។ បើអ្នកមិនប្រែចិត្ត ឬផ្លាស់ប្ដូរទេ នោះអ្នកស្ថិតក្នុងគ្រោះថ្នាក់ហើយ។

គ្រប់គ្នាសុទ្ធតែធ្លាប់ស្ថិតក្នុងសភាពឈឺចាប់ និងរងទុក្ខ នៅពេលមានរឿងមិនពេញចិត្តកើតឡើង ហើយមិនចង់និយាយជាមួយនរណាម្នាក់ឡើយ។ បន្ទាប់ពីបានមួយរយៈ ពួកគេមានអារម្មណ៍ប្រសើរវិញ ប៉ុន្តែសភាពនេះមិនទាន់ត្រូវបានដោះស្រាយនៅឡើយទេ។ ពេលខ្លះ ពួកគេបើកសម្ដែងនិស្ស័យពុករលួយមួយក្នុងការបំពេញភារកិច្ចរបស់គេ ហើយពួកគេធ្វើឱ្យការងារមានភាពយឺតយ៉ាវ ឬពួកគេត្រូវបានលួសកាត់ និងដោះស្រាយជាមួយ ពួកគេឈឺចាប់ និងពិបាកចិត្ត ប៉ុន្តែប្រសិនបើគេមិនស្វែងរកសេចក្តីពិត ដើម្បីដោះស្រាយបញ្ហានេះទេ ពេលនោះ សភាពខុសប្រក្រតីនេះនឹងមិនត្រូវបានដោះស្រាយឡើយ។ តើអ្នកបានចូលមកអធិស្ឋានចំពោះព្រះជាម្ចាស់ចំនួនប៉ុន្មានដង នៅពេលអ្នករាល់គ្នាមានការឈឺចាប់ និងពិបាកចិត្ត? អ្នករាល់គ្នាប្រកាន់ខ្ជាប់នូវផ្នត់គំនិតឥតខ្វល់ និងគ្រាន់តែធ្វើការឱ្យតែរួចពីដៃប៉ុណ្ណោះ។ បែបនេះ មានមនុស្សជាច្រើនដែលអះអាងថា ខ្លួនជឿលើព្រះជាម្ចាស់ ប៉ុន្តែមិនមានព្រះជាម្ចាស់នៅក្នុងចិត្តរបស់ខ្លួនទេ។ មិនថាពួកគេបំពេញភារកិច្ចអ្វីឡើយ គ្រប់ពេលដែលពួកគេជួបការលំបាកណាមួយ ពួកគេមិនដែលអធិស្ឋាន ឬស្វែងរកសេចក្តីពិតនោះទេ។ ពួកគេពឹងអាងលើឆន្ទៈផ្ទាល់ខ្លួន ដើម្បីធ្វើការទាំងងងឹតងងល់ ហាក់ដូចជាពួកគេកំពុងស៊ូទ្រាំ និងលះបង់ថាមពលអ៊ីចឹង ហើយពួកគេគិតថា ពួកគេកំពុងបំពេញភារកិច្ចរបស់ខ្លួនបានល្អ ទោះបីពួកគេមិនសម្រេចបានផល ហើយការខំប្រឹងរបស់ពួកគេប្រែជាឥតប្រយោជន៍ក៏ដោយ។ ជារឿយៗ មនុស្សពឹងអាងលើឆន្ទៈរបស់ខ្លួន ហើយចាប់ផ្ដើមវង្វេងផ្លូវ នៅពេលពួកគេដើរ។ នៅពេលពួកគេធ្វើកិច្ចការបានបន្តិច ពួកគេចាប់ផ្ដើមក្រអឺតក្រទម មានអារម្មណ៍ថា ពួកគេមានដើមទុន ហើយក្រោយមក ពួកគេគ្មានព្រះជាម្ចាស់នៅក្នុងចិត្តរបស់ខ្លួនឡើយ។ តាមរយៈចំណុចនេះ គេអាចឃើញថា ធម្មជាតិរបស់មនុស្ស គឺជាការក្បត់។ មនុស្សថែមទាំងគិតថា៖ «បើខ្ញុំបានជឿលើព្រះជាម្ចាស់រួចហើយ តើខ្ញុំមិនអាចមានព្រះជាម្ចាស់នៅក្នុងចិត្តរបស់ខ្ញុំម្ដេចកើតទៅ? ឥឡូវនេះ តើខ្ញុំមិនមែនកំពុងធ្វើការសម្រាប់ពួកជំនុំទេឬអី? តើព្រះជាម្ចាស់អាចបោះបង់ខ្ញុំចោលម្ដេចកើតទៅ?» វាមិនមែនព្រោះតែព្រះជាម្ចាស់ចង់បោះបង់អ្នកនោះទេ នោះព្រោះតែអ្នកគ្មានកន្លែងសម្រាប់ព្រះជាម្ចាស់នៅក្នុងចិត្តរបស់អ្នកប៉ុណ្ណោះ។ មិនថាអ្នកធ្វើការបានច្រើនកម្រិតណាទេ អ្នកនឹងមិនអាចប្រោសលោះខ្លួនឯងពីបញ្ហានេះបានឡើយ អ្នកក៏នឹងគ្មានផ្លូវទទួលបានកិច្ចការពីព្រះវិញ្ញាណបរិសុទ្ធបានដែរ ហើយមិនថាអ្នកធ្វើកិច្ចការអ្វីទេ អ្នកនឹងបន្តឃ្លាតចេញឆ្ងាយពីព្រះជាម្ចាស់ និងក្បត់ទ្រង់មិនខាន។ មេរៀននៃការអធិស្ឋាន មានអត្ថន័យជ្រាលជ្រៅបំផុត។ ប្រសិនបើអ្នកបំពេញភារកិច្ចរបស់អ្នកដោយមិនបានអធិស្ឋាន ពេលនោះ ការងាររបស់អ្នកនឹងមិនល្អគ្រប់គ្រាន់ទេ ហើយការប្រឹងប្រែងរបស់អ្នកទៀតសោត ក៏នឹងប្រែជាឥតន័យដែរ។ កាលណាសភាពរបស់អ្នកកាន់តែខុសប្រក្រតី នោះអ្នកគួរតែអធិស្ឋានឱ្យកាន់តែច្រើន។ បើគ្មានការអធិស្ឋានទេ សភាពរបស់អ្នកនឹងមានតែអាក្រក់ទៅៗប៉ុណ្ណោះ ហើយភារកិច្ចរបស់អ្នកទៀតសោត ក៏នឹងគ្មានប្រសិទ្ធភាពនោះដែរ។ ការអធិស្ឋានមិនអាស្រ័យលើថាអ្នកពូកែនិយាយប៉ុនណានោះទេ ផ្ទុយទៅវិញ វាតម្រូវឱ្យអ្នកនិយាយចេញពីចិត្ត និយាយការពិតអំពីការលំបាករបស់អ្នក និយាយចេញពីជំហរជាភាវៈដែលព្រះបង្កើតមក និងចេញពីទិដ្ឋភាពនៃការស្ដាប់បង្គាប់ថា៖ «ឱព្រះជាម្ចាស់អើយ ព្រះអង្គជ្រាបថា មនុស្សលោករឹងរូសយ៉ាងណា។ សូមជួយណែនាំទូលបង្គំឱ្យយល់ពីបញ្ហានេះផង។ ព្រះអង្គជ្រាបថា ទូលបង្គំទន់ខ្សោយ ទូលបង្គំនៅខ្វះច្រើនណាស់ ទូលបង្គំមិនសមឱ្យទ្រង់ប្រើនោះទេ ទូលបង្គំបះបោរ ហើយគ្រប់ពេលដែលទូលបង្គំប្រព្រឹត្ត ទូលបង្គំតែងតែធ្វើឱ្យរាំងស្ទះដល់កិច្ចការរបស់ទ្រង់ និងធ្វើកិច្ចការដែលមិនស្របតាមបំណងព្រះហឫទ័យរបស់ទ្រង់ឡើយ។ ទូលបង្គំសូមស្នើឱ្យទ្រង់ធ្វើកិច្ចការរបស់ទ្រង់ ទូលបង្គំចង់ស្ដាប់បង្គាប់ និងសហការជាមួយទ្រង់ជានិច្ច...»។ ប្រសិនបើអ្នកមិនទាំងអាចនិយាយពាក្យទាំងនេះបានផង នោះអ្នកគ្មានសង្ឃឹមឡើយ។ អ្នកខ្លះគិតថា៖ «នៅពេលខ្ញុំអធិស្ឋាន ខ្ញុំត្រូវឈ្វេងយល់មើលថាតើខ្ញុំអធិស្ឋានដោយមានហេតុផលឬអត់។ ពេលនោះ តើខ្ញុំគួរអធិស្ឋានដូចម្ដេចទៅ?» តើវាត្រូវការពេលយូរដែរឬទេ ដើម្បីឈ្វេងយល់ថាតើអ្នកមានហេតុផលឬអត់? បន្ទាប់ពីការអធិស្ឋាននីមួយៗ ចូរឆ្លុះបញ្ចាំងដោយចិត្តស្មោះ ហើយអ្នកនឹងរកឃើញភាពច្បាស់លាស់មិនខាន។ នៅពេលអ្នកធ្វើបែបនេះ អ្នកនឹងកាន់តែមានហេតុផលជាងមុននៅក្នុងការអធិស្ឋានក្រោយៗ ព្រោះថានៅពេលអ្នកអធិស្ឋាន អ្នកនឹងដឹងថា ពាក្យខ្លះមិនសមរម្យនោះឡើយ។ នៅពេលមនុស្សអធិស្ឋាន ទំនាក់ទំនងរបស់គេជាមួយព្រះជាម្ចាស់ គឺជាទំនាក់ទំនងដោយផ្ទាល់បំផុត និងស្និទ្ធស្នាលបំផុត។ តាមធម្មតា តើអ្នកអាចលុតជង្គង់ និងអធិស្ឋានបានភ្លាមៗដែរឬទេ នៅពេលអ្នកធ្វើកិច្ចការផ្សេងៗ? គឺមិនបានគ្រប់ពេលទេ ព្រោះវាអាស្រ័យលើមជ្ឈដ្ឋាន។ នៅពេលអ្នកនៅផ្ទះម្នាក់ឯង ហើយអ្នកលុតជង្គង់អធិស្ឋានទៅព្រះជាម្ចាស់ ទំនាក់ទំនងរបស់អ្នកជាមួយព្រះជាម្ចាស់ គឺមានភាពស្និទ្ធស្នាលបំផុត។ អ្នកអាចនិយាយអ្វីគ្រប់យ៉ាងដែលមានក្នុងចិត្ត ហើយអ្នកមានអំណរខ្លាំងបំផុត។ នៅពេលអ្នកអានព្រះបន្ទូលព្រះជាម្ចាស់ បើអ្នកអធិស្ឋានជាមុន នោះការអានព្រះបន្ទូលរបស់ទ្រង់នឹងមានអារម្មណ៍មួយផ្សេង។ ប្រសិនបើអ្នកអានព្រះបន្ទូលព្រះជាម្ចាស់ ហើយរកឃើញពន្លឺ រួចអធិស្ឋានទៅព្រះជាម្ចាស់ នោះអ្នកនឹងទទួលបានអំណរកាន់តែខ្លាំង។ ប្រសិនបើអ្នកមិនអធិស្ឋាន នោះអ្នកនឹងគ្មានអារម្មណ៍ដឹងពីព្រះវត្តមានព្រះជាម្ចាស់ នៅពេលអ្នកអានព្រះបន្ទូលព្រះជាម្ចាស់ និងបំពេញភារកិច្ចរបស់អ្នកឡើយ។ ពេលខ្លះ ការអានព្រះបន្ទូលព្រះជាម្ចាស់នឹងមិនបំភ្លឺអ្នកទេ ហើយបន្ទាប់ពីអានព្រះបន្ទូលរបស់ទ្រង់រួច វាក៏នឹងគ្មានលទ្ធផលជាក់ស្ដែងអ្វីដែរ។ បើគ្មានការអធិស្ឋានទេ នោះអ្នកនឹងមិនអាចសម្រេចបានអ្វីមួយនៅក្នុងជំនឿរបស់អ្នកលើព្រះជាម្ចាស់ឡើយ។ ប្រសិនបើអ្នកអធិស្ឋានទៅព្រះជាម្ចាស់បានញឹកញាប់ ហើយទំនាក់ទំនងរបស់អ្នកជាមួយព្រះជាម្ចាស់ក្លាយជាធម្មតា នោះអ្នកនឹងមានច្រកចូលទៅក្នុងជីវិត ហើយសេចក្តីជំនឿរបស់អ្នកនឹងកាន់តែរឹងមាំឡើង។ ប្រសិនបើអ្នកខានអធិស្ឋានយូរ អ្នកនឹងបាត់បង់សេចក្តីជំនឿរបស់អ្នក ពេលនោះ តើអ្នកនឹងសម្រេចបានច្រកចូលទៅក្នុងជីវិតម្ដេចកើតទៅ? មនុស្សដែលមានសេចក្តីជំនឿពិតប្រាកដ គេទទួលបានសេចក្តីជំនឿនេះ ដោយរស់នៅចំពោះព្រះជាម្ចាស់តាមរយៈការអធិស្ឋាន និងដោយស្វែងរកសេចក្តីពិតតាមរយៈការអធិស្ឋាន។ មនុស្សជាច្រើនគ្រាន់តែអធិស្ឋានឱ្យតែរួចពីមាត់ប៉ុណ្ណោះ ហើយពួកគេមិនស្វែងរកសេចក្តីពិតទេ។ ពួកគេគ្រាន់តែចូលមកចំពោះព្រះជាម្ចាស់ ដើម្បីអធិស្ឋាន និងទូលអង្វរ នៅពេលមានរឿងកើតឡើង ហើយពួកគេមិនអាចធ្វើអ្វីបានប៉ុណ្ណោះ។ ពួកគេតែងបង្ខំឱ្យព្រះជាម្ចាស់ធ្វើតាមការចង់បានរបស់ពួកគេ និងបំពេញចិត្តពួកគេ។ តើនេះជាការអធិស្ឋានពិតប្រាកដឬ? តើព្រះជាម្ចាស់ព្រះសណ្ដាប់ពាក្យអធិស្ឋានបែបនេះដែរឬទេ? ការអធិស្ឋាន និងការស្វែងរកព្រះវត្តមានព្រះជាម្ចាស់ មិនមែនជាការបង្ខំឱ្យព្រះជាម្ចាស់ធ្វើតាមអ្វីដែលអ្នកចង់បាន ឬទូលសុំឱ្យទ្រង់ធ្វើនេះឬធ្វើនោះឡើយ។ ទាំងអស់នេះ គឺជាការបង្ហាញចេញនូវការគ្មានវិចារណញ្ញាណប៉ុណ្ណោះ។ តើអ្វីទៅជាការអធិស្ឋានដែលសមហេតុផល? តើអ្វីទៅជាការអធិស្ឋានមិនសមហេតុផល? អ្នកនឹងដឹងអំពីកិច្ចការទាំងនេះចេញពីបទពិសោធន៍ ក្រោយពេលធ្វើបានមួយរយៈ។ ឧទាហរណ៍ ក្រោយពេលអ្នកអធិស្ឋាន អ្នកអាចមានអារម្មណ៍ថា ព្រះវិញ្ញាណបរិសុទ្ធមិនធ្វើតាមអ្វីដែលអ្នកបានអធិស្ឋាន និងថាទ្រង់មិនបានដឹកនាំអ្នក នៅពេលដែលអ្នកបានអធិស្ឋាន។ នៅលើកក្រោយដែលអ្នកអធិស្ឋាន អ្នកនឹងអធិស្ឋានខុសពីមុន។ អ្នកនឹងគ្មានបំណងចង់បង្ខំព្រះជាម្ចាស់ ដូចដែលអ្នកបានធ្វើកាលពីលើកមុន ឬស្នើសុំឱ្យទ្រង់ធ្វើអ្វីមួយតាមការប៉ងប្រាថ្នារបស់អ្នកឡើយ។ អ្នកនឹងនិយាយថា៖ «ឱព្រះជាម្ចាស់អើយ! សូមឱ្យគ្រប់យ៉ាងសម្រេចទៅតាមបំណងព្រះហឫទ័យទ្រង់ចុះ»។ ដរាបណាអ្នកផ្ដោតទៅលើវិធីសាស្ត្រនេះ ពេលនោះ ក្រោយពេលស្ទាបស្ទង់បានមួយរយៈ អ្នកនឹងដឹងថា ការអធិស្ឋានដែលមានហេតុផលមានអត្ថន័យបែបណា ហើយការអធិស្ឋានដែលគ្មានហេតុផលមានអត្ថន័យបែបណាមិនខាន។ នៅពេលអ្នកអធិស្ឋានតាមការចង់បានរបស់អ្នក វាក៏មានសភាពមួយដែលធ្វើឱ្យអ្នកមានអារម្មណ៍នៅក្នុងវិញ្ញាណរបស់អ្នកថា ការអធិស្ឋានរបស់អ្នក គឺគួរឱ្យធុញទ្រាន់ ហើយភ្លាមនោះ អ្នកនឹងគ្មានអ្វីត្រូវនិយាយទៀតឡើយ។ បើអ្នកព្យាយាមចង់និយាយកាន់តែច្រើន នោះវាកាន់តែឆ្គាំឆ្គង។ ការនេះសបញ្ជាក់ឱ្យឃើញថា នៅពេលអ្នកអធិស្ឋានបែបនេះ អ្នកកំពុងតែដើរតាមសាច់ឈាមទាំងស្រុង ហើយព្រះវិញ្ញាណបរិសុទ្ធមិនធ្វើការ ឬដឹកនាំអ្នកតាមរបៀបនោះឡើយ។ នេះក៏ជាកិច្ចការស្វែងរក និងជាកិច្ចការនៃបទពិសោធដែរ។ នៅពេលអ្នកដកពិសោធន៍រឿងរ៉ាវកាន់តែច្រើន អ្នកនឹងយល់ពីបញ្ហាទាំងនោះដោយឯកឯងមិនខាន។

ឥឡូវ ខ្ញុំបានរកឃើញថា មនុស្សជាច្រើនមានសមត្ថភាពខ្សោយខ្លាំងណាស់ក្នុងការគ្រប់គ្រងខ្លួនឯង។ តើដើមហេតុគឺជាអ្វីទៅ? នោះព្រោះតែមនុស្សមិនយល់ពីសេចក្តីពិតតាំងពីដំបូង ហើយបើពួកគេមិនអធិស្ឋានទេ នោះភាគច្រើន ពួកគេនឹងប្រែជាអាក្រក់ទៅៗ។ ពួកគេយល់ដឹងត្រឹមតែសំបុត្រនៃគោលលទ្ធិ ដែលប្រើការមិនបានប៉ុណ្ណោះ ហើយពួកគេមិនអាចគ្រប់គ្រងខ្លួនឯងបានសោះឡើយ។ នៅក្នុងសភាពបែបនេះ មានតែការទទួលបានការបំភ្លឺ និងការស្រាយបំភ្លឺពីព្រះវិញ្ញាណបរិសុទ្ធតាមរយៈការអធិស្ឋាន និងមានតែការយល់ពីសេចក្តីពិតបានខ្លះប៉ុណ្ណោះ ទើបអ្នកអាចគ្រប់គ្រងខ្លួនឯង និងមានលក្ខណៈជាមនុស្សបានខ្លះ។ ពួកអ្នកជឿលើព្រះជាម្ចាស់ ត្រូវតែអានព្រះបន្ទូលរបស់ទ្រង់ឱ្យបានញឹកញាប់ ត្រូវផ្ដោតលើសេចក្តីពិត និងអធិស្ឋានឱ្យបានញឹកញាប់។ មានតែបែបនេះទេ ទើបមនុស្សអាចប្រសើរឡើង មានការផ្លាស់ប្ដូរ និងរស់នៅតាមលក្ខណៈជាមនុស្ស។ ប្រសិនបើអ្នកគ្រាន់តែនិយាយអំពីការស្គាល់ខ្លួនឯង និងការរស់នៅជាមនុស្សធម្មតា នោះមិនទាន់គ្រប់គ្រាន់ទេ។ បើគ្មានកិច្ចការនៃព្រះវិញ្ញាណបរិសុទ្ធទេ វានឹងគ្មានលទ្ធផលឡើយ។ ប្រសិនបើអ្នកមើលរំលងពីរបៀបដែលព្រះវិញ្ញាណបរិសុទ្ធធ្វើការ និងធ្វើចលនាក្នុងមនុស្ស ព្រមទាំងពីរបៀបដែលមនុស្សគួរតែស្វែងរក និងអនុវត្តសេចក្តីពិតនៅក្នុងជីវិតប្រចាំថ្ងៃរបស់ពួកគេទេ ពេលនោះ តើអ្នកអាចជឿលើព្រះជាម្ចាស់ម្ដេចកើតទៅ? តើអ្នកអាចបំពេញភារកិច្ចអ្វីបានទៅ? ប្រសិនបើនៅក្នុងដួងចិត្តរបស់ពួកគេ មនុស្សគ្រាន់តែជឿលើអត្ថិភាពព្រះជាម្ចាស់ បើអ្វីដែលនៅសេសសល់ពីជំនឿរបស់ពួកគេ គឺគ្រាន់តែជាការទទួលស្គាល់ព្រះជាម្ចាស់ ហើយបើពួកគេមើលរំលងព្រះបន្ទូលរបស់ទ្រង់ និងសេចក្តីពិត នោះពួកគេនឹងមិនមានច្រកចូលទៅក្នុងជីវិត ហើយពួកគេក៏គ្មានព្រះជាម្ចាស់ និងសេចក្តីពិតនៅក្នុងដួងចិត្តរបស់ពួកគេដែរ។ គំនិត និងសញ្ញាណរបស់មនុស្ស នឹងពោរពេញដោយពិភពខាងសម្ភារៈ។ ជំនឿលើព្រះជាម្ចាស់បែបនេះ បានក្លាយជាពិធីសាសនាមួយ។ អ្នកណាដែលមិនស្រឡាញ់សេចក្តីពិត អ្នកនោះបានត្រឹមទទួលយកលទ្ធិបដិសេធព្រះជាម្ចាស់ ឬលទ្ធិសម្ភារៈនិយមតែប៉ុណ្ណោះ ហើយបន្តិចម្ដងៗ ពួកគេនឹងចោទជាសំណួរថាតើពិតជាមានព្រះជាម្ចាស់ឬក៏អត់ ហើយបដិសេធពិភពខាងវិញ្ញាណ និងរឿងរ៉ាវនៃជីវិតខាងវិញ្ញាណ។ នេះគឺជាការប្រាសចាកទាំងស្រុងពីផ្លូវពិត ហើយពួកគេបានធ្លាក់ក្នុងរណ្ដៅឥតដែនកំណត់។ បើគ្មានការអធិស្ឋានទេ បំណងរបស់មនុស្សដែលចង់អនុវត្តតាមសេចក្តីពិត គឺគ្រាន់តែជាបំណងបែបស្រមើស្រមៃ ហើយពួកគេនឹងបានត្រឹមកាន់តាមក្បួនច្បាប់ប៉ុណ្ណោះ។ ទោះបីអ្នកប្រព្រឹត្តតាមការចាត់ចែងពីខាងលើ និងមិនប្រមាថព្រះជាម្ចាស់ក៏ដោយ ក៏អ្នកគ្រាន់តែកាន់តាមក្បួនច្បាប់ប៉ុណ្ណោះ ដូច្នេះហើយ អ្នកនឹងមិនដែលបំពេញភារកិច្ចរបស់អ្នកបានល្អឡើយ។ សព្វថ្ងៃនេះ វិញ្ញាណរបស់មនុស្សទាំងអស់ គឺស្ពឹកស្រពន់ និងទុយមុយ។ មានរឿងស្មុគស្មាញជាច្រើននៅក្នុងទំនាក់ទំនងរបស់មនុស្សជាមួយព្រះជាម្ចាស់ ដូចជាការដែលព្រះវិញ្ញាណធ្វើចលនា និងស្រាយបំភ្លឺ ប៉ុន្តែមនុស្សមិនអាចមានអារម្មណ៍ដឹងឡើយ ពោលគឺ ពួកគេស្ពឹកស្រពន់ពេកហើយ! ប្រសិនបើមនុស្សមិនអានព្រះបន្ទូលព្រះជាម្ចាស់ ឬអធិស្ឋានទេ ហើយបើពួកគេមិនដែលដកពិសោធន៍រឿងរ៉ាវនៃជីវិតខាងវិញ្ញាណ និងក្ដាប់មិនបានពីសភាពរបស់ខ្លួនទេ នោះពួកគេគ្មានផ្លូវ ដើម្បីធានាបានថា ពួកគេកំពុងរស់នៅចំពោះព្រះជាម្ចាស់ឡើយ។ ប្រសិនបើអ្នកចង់រស់នៅចំពោះព្រះជាម្ចាស់ ការមិនអធិស្ឋាន គឺជារឿងមិនអាចទទួលបានឡើយ ហើយកាន់តែមិនអាចខ្វះបាននូវការមិនអានព្រះបន្ទូលព្រះជាម្ចាស់ទៀតផង។ ការមិនរស់នៅជីវិតជាពួកជំនុំ ក៏ជារឿងមិនអាចទទួលយកបានផងដែរ។ ប្រសិនបើបុគ្គលម្នាក់ដើរចេញពីព្រះបន្ទូលព្រះជាម្ចាស់ ពួកគេលែងជឿលើទ្រង់ទៀតហើយ ហើយការដើរចេញពីការអធិស្ឋាន ក៏ជាការដើរចេញពីព្រះជាម្ចាស់ដែរ។ ដើម្បីជឿលើព្រះជាម្ចាស់ គេត្រូវតែអធិស្ឋាន។ បើគ្មានការអធិស្ឋានទេ នោះប្រៀបដូចជាគ្មានជំនឿលើព្រះជាម្ចាស់អ៊ីចឹង។ ខ្ញុំបានមានបន្ទូលថា អ្នកមិនចាំបាច់កាន់តាមក្បួនច្បាប់នោះទេ និងថា អ្នកអាចអធិស្ឋាននៅគ្រប់ទីកន្លែង និងគ្រប់ពេលវេលាបាន ក៏ប៉ុន្តែ អ្នកខ្លះនៅកម្រអធិស្ឋានទៀត។ នៅពេលពួកគេភ្ញាក់ពីដំណេក ពួកគេមិនអធិស្ឋាននៅពេលព្រឹកទេ តែបែរជាអានអត្ថបទពីរបីចេញពីព្រះបន្ទូលព្រះជាម្ចាស់ និងស្ដាប់បទទំនុកតម្កើងជំនួសវិញ។ ក្នុងអំឡុងពេលថ្ងៃ ពួកគេរវល់នឹងការងារខាងក្រៅ ហើយពួកគេមិនអធិស្ឋាន មុនពេលពួកគេចូលគេងនៅពេលយប់ឡើយ។ តើអ្នករាល់គ្នាមិនមានអារម្មណ៍ទេឬថា បើអ្នកគ្រាន់តែអានព្រះបន្ទូលព្រះជាម្ចាស់ ហើយមិនអធិស្ឋាន ពេលនោះ អ្នកប្រៀបដូចជាអ្នកមិនជឿព្រះដែលកំពុងអានព្រះបន្ទូលទ្រង់ ដែលព្រះបន្ទូលទាំងនោះមិនបានជ្រាបចូលក្នុងចិត្តអ្នក? ប្រសិនបើមនុស្សមិនអធិស្ឋាន នោះដួងចិត្តរបស់ពួកគេមិនអាចចូលទៅក្នុងព្រះបន្ទូលព្រះជាម្ចាស់ទេ ហើយពួកគេក៏នឹងមិនទទួលបានការបំភ្លឺចេញពីការអានព្រះបន្ទូលទាំងនោះដែរ។ ពួកគេនឹងគ្មានអារម្មណ៍ប៉ះពាល់ខាងវិញ្ញាណ ហើយវិញ្ញាណរបស់ពួកគេក៏មិនទទួលការប៉ះពាល់ដែរ។ ពួកគេស្ពឹកស្រពន់ និងទុយមុយ។ ពួកគេគ្រាន់តែប្រកបគ្នានៅកម្រិតរាក់កំផែលអំពីកិច្ចការពួកជំនុំ និងបំពេញភារកិច្ចរបស់ខ្លួនប៉ុណ្ណោះ។ នៅពេលមានរឿងកើតឡើង ពួកគេមិនអាចយល់ពីអារម្មណ៍ដ៏ជ្រាលជ្រៅខាងក្នុងចិត្តរបស់ខ្លួនឡើយ។ តើការនេះមិនជះឥទ្ធិពលលើទំនាក់ទំនងធម្មតារបស់ពួកគេជាមួយព្រះជាម្ចាស់ទេឬអី? នៅក្នុងដួងចិត្តរបស់ពួកគេគ្មានកន្លែងសម្រាប់ព្រះជាម្ចាស់រួចស្រេចទៅហើយ ហើយពួកគេអធិស្ឋានតាមចិត្តរបស់ខ្លួន ពួកគេគ្មានពាក្យអធិស្ឋាន ហើយពួកគេមិនមានអារម្មណ៍ពីព្រះជាម្ចាស់ទេ។ ការនេះពិតជាគ្រោះថ្នាក់ខ្លាំងណាស់។ វាមានន័យថា ពួកគេបានដើរចេញឆ្ងាយពេកហើយពីព្រះជាម្ចាស់។ តាមពិតទៅ ការនាំវិញ្ញាណរបស់អ្នកទៅអធិស្ឋានវិញ នឹងមិនរាំងស្ទះអ្នកមិនឱ្យធ្វើកិច្ចការពីខាងក្រៅឡើយ។ វានឹងមិនពន្យារពេលការងារនោះទេ។ បើមានបញ្ហាកើតឡើងមិនត្រូវបានដោះស្រាយ នោះកិច្ចការនឹងត្រូវពន្យារពេលមិនខាន។ ការអធិស្ឋានទៅព្រះជាម្ចាស់ គឺដើម្បីដោះស្រាយបញ្ហា នាំមនុស្សឱ្យរស់នៅក្នុងព្រះវត្តមានព្រះជាម្ចាស់ និងទទួលបានព្រះបន្ទូលរបស់ទ្រង់។ ការនេះមានប្រយោជន៍ច្រើនជាងចំពោះការបំពេញភារកិច្ចរបស់មនុស្ស និងចំពោះច្រកចូលទៅក្នុងជីវិតរបស់ពួកគេ។

១៩៩៨


របៀបដើរតាមមាគ៌ារបស់ពេត្រុស

ប្រសិនបើបុគ្គលម្នាក់អាចផ្គាប់ព្រះហឫទ័យព្រះជាម្ចាស់ ខណៈពេលកំពុងបំពេញភារកិច្ចរបស់ខ្លួនផ្អែកលើពាក្យសម្ដី និងសកម្មភាពរបស់ខ្លួន ហើយអាចចូលទៅកាន់តថភាពនៃគ្រប់ទិដ្ឋភាពនៃសេចក្ដីពិត នោះគេជាបុគ្គលម្នាក់ដែលត្រូវបានព្រះជាម្ចាស់ប្រោសឱ្យគ្រប់លក្ខណ៍។ គឺអាចនិយាយបានថា កិច្ចការ និងព្រះបន្ទូលព្រះជាម្ចាស់មានប្រសិទ្ធភាពចំពោះពួកគេ ហើយថាព្រះបន្ទូលព្រះជាម្ចាស់បានក្លាយជាជីវិតពួកគេ ពួកគេបានទទួលសេចក្ដីពិត ហើយពួកគេអាចរស់នៅស្របតាមព្រះបន្ទូលរបស់ព្រះជាម្ចាស់។ បន្ទាប់ពីនេះទៅ ធម្មជាតិនៃសាច់ឈាមរបស់ពួកគេ ដែលជាមូលដ្ឋានគ្រឹះនៃអត្ថិភាពដើមរបស់ពួកគេនឹងអង្រួនដាច់ចេញពីគ្នា និងដួលរលំ។ មានតែក្រោយពេលមនុស្សមានព្រះបន្ទូលព្រះជាម្ចាស់ជាជីវិតរបស់ខ្លួនប៉ុណ្ណោះ ទើបពួកគេនឹងក្លាយជាមនុស្សថ្មី។ ប្រសិនបើព្រះបន្ទូលរបស់ព្រះជាម្ចាស់ក្លាយជាជីវិតរបស់មនុស្ស ប្រសិនបើនិមិត្តនៃកិច្ចការរបស់ព្រះជាម្ចាស់ ការបើកសម្តែង និងសេចក្ដីតម្រូវការរបស់ទ្រង់ចំពោះមនុស្សជាតិ និងបទដ្ឋានសម្រាប់ជីវិតមនុស្ស ដែលព្រះជាម្ចាស់តម្រូវឱ្យមនុស្សបំពេញ បានក្លាយជាជីវិតរបស់ពួកគេ ប្រសិនបើមនុស្សរស់នៅស្របតាមព្រះបន្ទូល និងសេចក្ដីពិតទាំងនេះ នោះពួកគេច្បាស់ជាត្រូវបានប្រោសឱ្យគ្រប់លក្ខណ៍ដោយព្រះបន្ទូលរបស់ព្រះជាម្ចាស់។ មនុស្សប្រភេទនេះបានកើតជាថ្មី ហើយបានក្លាយជាមនុស្សថ្មីតាមរយៈព្រះបន្ទូលរបស់ព្រះជាម្ចាស់។ នេះគឺជាមាគ៌ាដែលពេត្រុសបានដេញតាមសេចក្ដីពិត។ នេះគឺជាមាគ៌ានៃការប្រោសឱ្យគ្រប់លក្ខណ៍។ ព្រះបន្ទូលព្រះជាម្ចាស់បានប្រោសពេត្រុសឱ្យបានគ្រប់លក្ខណ៍ គាត់ទទួលបានជីវិតចេញពីព្រះបន្ទូលព្រះជាម្ចាស់ សេចក្តីពិតដែលព្រះជាម្ចាស់បានសម្ដែងចេញ បានក្លាយជាជីវិតរបស់គាត់ ហើយគាត់បានក្លាយជាបុគ្គលម្នាក់ដែលបានទទួលសេចក្តីពិត។ យើងគ្រប់គ្នាសុទ្ធតែដឹងថា ក្នុងអំឡុងពេលនៃការយាងឡើងរបស់ព្រះយេស៊ូវ ពេត្រុសមានសញ្ញាណ ការមិនស្ដាប់បង្គាប់ និងចំណុចខ្សោយជាច្រើន។ ក្រោយមក ហេតុអ្វីបានជារឿងទាំងនេះផ្លាស់ប្ដូរទាំងស្រុង? ការនេះទាក់ទងដោយផ្ទាល់ទៅនឹងការដែលគាត់ដេញតាមសេចក្តីពិត។ នៅក្នុងការដេញតាមជីវិត គេត្រូវតែផ្តោតលើការអនុវត្តសេចក្តីពិត។ ការគ្រាន់តែយល់ដឹងអំពីគោលលទ្ធិ គឺគ្មានប្រយោជន៍ឡើយ ហើយចំនួននៃគោលលទ្ធិដែលគេអាចនិយាយចេញ ក៏គ្មានន័យដែរ។ រឿងទាំងនេះមិនអាចនាំឱ្យមានការផ្លាស់ប្ដូរនៅក្នុងនិស្ស័យជីវិតរបស់គេឡើយ។ ការគ្រាន់តែយល់ដឹងពីអត្ថន័យត្រង់នៃព្រះបន្ទូលព្រះជាម្ចាស់ មិនស្មើនឹងការយល់ដឹងពីសេចក្តីពិតឡើយ។ វាគឺជារឿងរ៉ាវនៃសារជាតិ និងគោលការណ៍ទាំងប៉ុន្មានដែលបានបង្ហាញនៅក្នុងព្រះបន្ទូលព្រះជាម្ចាស់ ទើបជាសេចក្តីពិត។ គ្រប់ឃ្លានៃព្រះសូរសៀងរបស់ទ្រង់ បង្កប់នូវសេចក្ដីពិត ទោះបីមនុស្សអាចមិនយល់ពីឃ្លានោះក៏ដោយ។ ឧទាហរណ៍ នៅពេលព្រះជាម្ចាស់មានបន្ទូលថា៖ «អ្នករាល់គ្នាត្រូវតែធ្វើជាមនុស្សស្មោះត្រង់» ឃ្លានេះមានបង្កប់នូវសេចក្តីពិត។ មានសេចក្តីពិតជាច្រើនទៀតនៅក្នុងព្រះបន្ទូលរបសទ្រង់ ដូចជា «អ្នករាល់គ្នាត្រូវតែធ្វើជាមនុស្សដែលចុះចូលចំពោះព្រះជាម្ចាស់ ជាមនុស្សដែលស្រឡាញ់ព្រះជាម្ចាស់ និងដែលថ្វាយបង្គំព្រះជាម្ចាស់។ អ្នករាល់គ្នាត្រូវតែបំពេញភារកិច្ចរបស់ខ្លួន ក្នុងនាមជាមនុស្ស»។ ឃ្លានីមួយៗនៃព្រះបន្ទូលព្រះជាម្ចាស់ បរិយាយអំពីទិដ្ឋភាពមួយនៃសេចក្តីពិត ហើយសេចក្តីពិតនីមួយៗទាំងនេះមានទំនាក់ទំនងយ៉ាងជិតស្និទ្ធជាមួយសេចក្តីពិតផ្សេងទៀត។ ហេតុដូចនេះ ព្រះជាម្ចាស់សម្ដែងចេញសេចក្តីពិតនៅក្នុងសេចក្ដីគ្រប់យ៉ាងដែលព្រះអង្គមានបន្ទូល ហើយព្រះជាម្ចាស់មានបន្ទូលយ៉ាងទូលំទូលាយអំពីសេចក្តីពិតនីមួយៗ។ គោលបំណងនៃចំណុចនេះ គឺដើម្បីជួយឱ្យមនុស្សយល់ពីសារជាតិនៃសេចក្តីពិត។ មានតែអស់អ្នកដែលយល់ពីព្រះបន្ទូលព្រះជាម្ចាស់ដល់កម្រិតនេះទេ ទើបអាចនិយាយបានថាយល់ពីព្រះបន្ទូលព្រះជាម្ចាស់។ ប្រសិនបើអ្នកគ្រាន់តែយល់ដឹង និងពន្យល់ពីព្រះបន្ទូលព្រះជាម្ចាស់ស្របតាមអត្ថន័យត្រង់ និងនិយាយពាក្យនៃគោលលទ្ធិឥតន័យ នោះអ្នកមិនមានការយល់ដឹងពីសេចក្តីពិតឡើយ។ អ្នកគ្រាន់តែចង់សម្ញែង បានតែសម្ដី តែគ្មានសកម្មភាព ដោយគ្រាន់តែលើកឡើងពីគោលលទ្ធិប៉ុណ្ណោះ។

មុនពេលមនុស្សឆ្លងកាត់កិច្ចការរបស់ព្រះជាម្ចាស់ និងយល់ពីសេចក្ដីពិត វាគឺជាធម្មជាតិរបស់សាតាំងដែលគ្រប់គ្រង និងត្រួតត្រាពួកគេពីខាងក្នុងខ្លួន។ តើធម្មជាតិនោះមានអ្វីឲ្យជាក់ស្ដែងនៅក្នុងនោះ? ឧទាហរណ៍ ហេតុអ្វីបានជាអ្នកអាត្មានិយម? ហេតុអ្វីបានជាអ្នកការពារឋានៈផ្ទាល់ខ្លួនរបស់អ្នក? ហេតុអ្វីបានជាអ្នកទទួលរងឥទ្ធិពលយ៉ាងខ្លាំងពីអារម្មណ៍របស់អ្នក? ហេតុអ្វីបានជាអ្នកចូលចិត្តរឿងមិនសុចរិត និងរឿងអាក្រក់ទាំងនោះ? តើអ្វីជាមូលដ្ឋានដែលធ្វើឱ្យអ្នកចូលចិត្តរឿងបែបនេះ? តើរឿងទាំងនេះមកពីណា? ហេតុអ្វីបានជាអ្នកចូលចិត្ត និងទទួលយករឿងទាំងនោះ? មកដល់ពេលនេះ អ្នករាល់គ្នាបានយល់ហើយថា៖ មូលហេតុចម្បងគឺដោយសារតែថ្នាំពុលរបស់សាតាំងស្ថិតនៅក្នុងខ្លួនមនុស្ស។ ដូច្នេះ តើពិសពុលរបស់សាតាំងជាអ្វី? តើវាអាចសម្ដែងចេញមកដោយរបៀបណា? ឧទាហរណ៍ ប្រសិនបើអ្នកសួរថា៖ «តើមនុស្សគួររស់នៅយ៉ាងដូចម្ដេច? តើមនុស្សគួររស់នៅដើម្បីអ្វី?» មនុស្សនឹងឆ្លើយថា៖ «មនុស្សគ្រប់រូបធ្វើអ្វីៗសម្រាប់ខ្លួនឯង ហើយទីបំផុតអារក្សយកទាំងអស់»។ ឃ្លាមួយនេះសម្ដែងចេញនូវឫសគល់នៃបញ្ហានេះ។ ទស្សនវិជ្ជា និងតក្កវិជ្ជារបស់សាតាំង បានក្លាយជាជីវិតរបស់មនុស្សទៅហើយ។ មិនថាមនុស្សដេញតាមអ្វីនោះទេ គឺពួកគេដេញតាមវាដើម្បីតែខ្លួនឯង ដូច្នេះហើយ មនុស្សរស់នៅដើម្បីតែខ្លួនឯងប៉ុណ្ណោះ។ «មនុស្សគ្រប់រូបធ្វើអ្វីៗសម្រាប់ខ្លួនឯង ហើយទីបំផុតអារក្សយកទាំងអស់» នេះគឺជាទស្សនវិជ្ជាជីវិតរបស់មនុស្ស ហើយវាក៏តំណាងឱ្យធម្មជាតិរបស់មនុស្សផងដែរ។ ពាក្យសម្ដីទាំងអស់នេះ បានក្លាយជាធម្មជាតិរបស់មនុស្សជាតិពុករលួយរួចស្រេចទៅហើយ ហើយពាក្យទាំងនេះគឺជារូបភាពពិតប្រាកដនៃធម្មជាតិបែបសាតាំងរបស់មនុស្សជាតិពុករលួយ។ ធម្មជាតិបែបសាតាំងនេះ បានក្លាយជាមូលដ្ឋានសម្រាប់ការរស់នៅរបស់មនុស្សជាតិពុករលួយទៅហើយ។ មនុស្សជាតិពុករលួយបានរស់នៅដោយមានពិសពុលរបស់សាតាំងអស់រយៈពេលជាច្រើនពាន់ឆ្នាំមកហើយ មកទល់នឹងពេលបច្ចុប្បន្ននេះ។ អ្វីគ្រប់យ៉ាងដែលសាតាំងធ្វើ គឺដើម្បីតែចំណង់ មហិច្ឆតា និងគោលបំណងរបស់វាផ្ទាល់ប៉ុណ្ណោះ។ វាប្រាថ្នាចង់ឱ្យបានពូកែលើសព្រះជាម្ចាស់ ឱ្យរួចផុតពីព្រះជាម្ចាស់ ឱ្យដណ្តើមយកបានការត្រួតត្រាលើរបស់សព្វសារពើដែលព្រះជាម្ចាស់បានបង្កើតមក។ សព្វថ្ងៃនេះ មនុស្សត្រូវបានសាតាំងធ្វើឱ្យពុករលួយដល់កម្រិតនេះហើយ៖ ពួកគេទាំងអស់គ្នាសុទ្ធតែមានធម្មជាតិបែបសាតាំង ពួកគេសុទ្ធតែព្យាយាមបដិសេធ និងប្រឆាំងទាស់នឹងព្រះជាម្ចាស់ ហើយពួកគេចង់គ្រប់គ្រងលើវាសនាខ្លួនឯង ហើយព្យាយាមប្រឆាំងទាស់នឹងការចាត់ចែង និងការរៀបចំរបស់ព្រះជាម្ចាស់។ មហិច្ឆតា និងចំណង់របស់ពួកគេ ដូចគ្នានឹងមហិច្ឆតា និងចំណង់របស់សាតាំងដែរ។ ដូច្នេះ ធម្មជាតិរបស់មនុស្ស គឺជាធម្មជាតិរបស់សាតាំង។ តាមពិត បាវចនា និងភាសិតល្អៗជាច្រើនរបស់មនុស្ស តំណាងឱ្យធម្មជាតិរបស់មនុស្ស និងឆ្លុះបញ្ចាំងពីសារជាតិនៃសេចក្តីពុករលួយរបស់ពួកគេ។ អ្វីដែលមនុស្សជ្រើសរើស គឺជាចំណង់ចំណូលចិត្តរបស់ពួកគេផ្ទាល់ ហើយទាំងអស់នោះសុទ្ធតែតំណាងឱ្យនិស្ស័យ និងការដេញតាមរបស់មនុស្សទាំងអស់។ សម្តីគ្រប់ម៉ាត់ដែលមនុស្សនិយាយ និងនៅក្នុងកិច្ចការគ្រប់យ៉ាងដែលពួកគេធ្វើ មិនថាក្លែងបន្លំបែបណានោះទេ ក៏មិនអាចបិទបាំងធម្មជាតិរបស់ពួកគេបានដែរ។ ឧទាហរណ៍ ជាទូទៅ ពួកផារិស៊ីតែងអធិប្បាយបានយ៉ាងល្អ ប៉ុន្តែនៅពេលដែលពួកគេបានឮសេចក្ដីអធិប្បាយ និងសេចក្ដីពិតដែលព្រះយេស៊ូវបានសម្តែងចេញមក ពួកគេមិនបានទទួលយកទេ តែបែរជាថ្កោលទោសសេចក្តីអធិប្បាយ និងសេចក្ដីពិតទាំងនោះទៅវិញ។ ចំណុចនេះបានលាតត្រដាងពីធម្មជាតិ និងសារជាតិរបស់ពួកផារិស៊ីដែលជិនឆ្អន់ និងស្អប់ខ្ពើមសេចក្ដីពិត។ មនុស្សខ្លះនិយាយបានល្អខ្លាំងណាស់ ហើយពូកែក្លែងបន្លំខ្លួនទៀតផង ប៉ុន្តែបន្ទាប់ពីអ្នកផ្សេងសេពគប់ជាមួយនឹងពួកគេបានមួយរយៈ អ្នកទាំងនោះក៏ដឹងថា ធម្មជាតិរបស់ពួកនេះមានល្បិចកលជ្រាលជ្រៅណាស់ ហើយក៏មិនស្មោះត្រង់ដែរ។ បន្ទាប់ពីសេពគប់ជាមួយពួកនេះបានមួយរយៈពេលធំ អ្នកទាំងនោះក៏បានស្គាល់ពីសារជាតិ និងធម្មជាតិរបស់ពួកគេ។ នៅទីបញ្ចប់ អ្នកទាំងនោះនឹងទាញសេចក្តីសន្និដ្ឋានដូចតទៅនេះថា៖ ពួកនេះមិនដែលនិយាយពាក្យពិតទេ ហើយជាមនុស្សបោកបញ្ឆោត។ ឃ្លានេះតំណាងឱ្យធម្មជាតិរបស់មនុស្សប្រភេទបែបនេះឯង ហើយវាគឺជាការបង្ហាញ និងជាភស្ដុតាងដ៏ល្អបំផុតអំពីធម្មជាតិ និងសារជាតិរបស់ពួកគេ។ ទស្សនវិជ្ជានៃការរស់នៅរបស់ពួកគេ គឺមិនត្រូវនិយាយការពិតប្រាប់នរណាម្នាក់ឡើយ ក៏មិនត្រូវទុកចិត្តនរណាម្នាក់ដែរ។ ធម្មជាតិបែបសាតាំងរបស់មនុស្ស មានពេញដោយទស្សនវិជ្ជា និងសារជាតិពិសពុលបែបសាតាំងជាច្រើន។ ពេលខ្លះ សូម្បីតែអ្នកខ្លួនឯងក៏មិនដឹង ក៏មិនយល់ពីទស្សនវិជ្ជាទាំងនោះដែរ។ ប៉ុន្តែទោះជាយ៉ាងណា ជីវិតរបស់អ្នកគ្រប់វិនាទី គឺផ្អែកលើទស្សនវិជ្ជាទាំងនេះ។ ជាងនេះទៅទៀត អ្នកគិតថា ទស្សនវិជ្ជាទាំងនេះ គឺត្រឹមត្រូវ និងសមហេតុផលណាស់ ហើយគ្មានកំហុសឆ្គងអ្វីទាល់តែសោះ។ ចំណុចនេះគ្រប់គ្រាន់នឹងបញ្ជាក់ថា ទស្សនវិជ្ជារបស់សាតាំង បានក្លាយជាធម្មជាតិរបស់មនុស្សរួចស្រេចទៅហើយ ហើយពួកគេកំពុងរស់នៅតាមទស្សនវិជ្ជានោះទាំងស្រុង ដោយគិតថា ការរស់នៅតាមរបៀបនេះ គឺជាការល្អ ហើយគ្មានសតិចង់ប្រែចិត្តបន្តិចណាសោះឡើយ។ ដូច្នេះហើយ ពួកគេបើកសម្ដែងនូវធម្មជាតិបែបសាតាំងរបស់ពួកគេឥតឈប់ ហើយពួកគេកំពុងតែបន្ដរស់នៅតាមទស្សនវិជ្ជាបែបសាតាំង។ ធម្មជាតិរបស់សាតាំង គឺជាជីវិតរបស់មនុស្សជាតិ ហើយវាជាធម្មជាតិ និងសារជាតិរបស់មនុស្សជាតិ។ ធម្មជាតិបែបណានោះ គឺអាចសម្ដែងចេញទាំងស្រុងតាមរយៈសេចក្តីសង្ខេបជាពាក្យសម្ដី។ នៅក្នុងធម្មជាតិរបស់មនុស្ស មានភាពក្រអឺតក្រទម ការអួតខ្លួនហួសហេតុ និងបំណងចង់លេចធ្លោ។ វាក៏មានសេចក្ដីល្មោភចង់បានទ្រព្យសម្បត្តិ ដែលដាក់ផលប្រយោជន៍មុនអ្វីៗទាំងអស់ និងមិនគិតពីអាយុជីវិតដែរ។ នៅក្នុងនោះ ក៏មានការបោកបញ្ឆោត ភាពវៀចវេរ និងទំនោរចង់បោកប្រាស់មនុស្សជាប់ជានិច្ច ព្រមទាំងភាពទុច្ចរិត និងសេចក្តីស្មោកគ្រោកដែលមិនអាចទ្រាំបានផងដែរ។ នេះគឺជាសេចក្តីសង្ខេបអំពីធម្មជាតិរបស់មនុស្ស។ ប្រសិនបើអ្នកអាចឈ្វេងយល់ពីទិដ្ឋភាពជាច្រើន ដែលត្រូវបានបើកសម្ដែងនៅក្នុងធម្មជាតិរបស់អ្នក ពេលនោះ អ្នកទទួលបានការយល់ដឹងពីវាហើយ។ ក៏ប៉ុន្តែ ប្រសិនបើអ្នកគ្មានការយល់ដឹងទាល់តែសោះអំពីអ្វីៗដែលបានបើកសម្ដែងនៅក្នុងធម្មជាតិរបស់អ្នកទេ ពេលនោះ អ្នកមិនមានការយល់ដឹងសោះឡើយអំពីធម្មជាតិរបស់អ្នកផ្ទាល់។ ពេត្រុសបានព្យាយាមស្គាល់ខ្លួនឯង និងបានឃើញនូវអ្វីៗដែលបានបើកសម្ដែងនៅក្នុងខ្លួនគាត់តាមរយៈការបន្សុទ្ធនៃព្រះបន្ទូលព្រះជាម្ចាស់ និងនៅក្នុងការល្បងលផ្សេងៗដែលព្រះជាម្ចាស់បានប្រទានដល់គាត់។ នៅពេលគាត់បានយល់ពីខ្លួនឯងពិតប្រាកដ ទើបពេត្រុសបានដឹងថា មនុស្សពុករលួយខ្លាំងយ៉ាងណា ពួកគេថោកទាប និងមិនស័ក្តិសមខ្លាំងយ៉ាងណាក្នុងការបម្រើព្រះជាម្ចាស់ ហើយពួកគេមិនសមនឹងរស់នៅចំពោះព្រះភក្ត្រព្រះជាម្ចាស់ឡើយ។ បន្ទាប់មក ពេត្រុសបានក្រាបនៅចំពោះព្រះភក្ត្រព្រះជាម្ចាស់។ ដោយមានបទពិសោធយ៉ាងច្រើន នៅទីបំផុតពេត្រុសក៏មានអារម្មណ៍ថា «ការស្គាល់ព្រះជាម្ចាស់ គឺជារឿងដ៏មានតម្លៃបំផុត! ប្រសិនបើខ្ញុំស្លាប់មុនពេលបានស្គាល់ទ្រង់ វាពិតជាគួរឱ្យអាណិតខ្លួនឯងណាស់។ ការស្គាល់ព្រះជាម្ចាស់ គឺជារឿងសំខាន់បំផុត និងមានអត្ថន័យបំផុត។ បើមនុស្សមិនស្គាល់ព្រះជាម្ចាស់ទេ នោះពួកគេមិនសមនឹងរស់នៅទេ គឺដូចទៅនឹងសត្វ ហើយក៏គ្មានជីវិតដែរ»។ នៅពេលពេត្រុសមានបទពិសោធន៍ឈានដល់ចំណុចនេះ គាត់បានស្គាល់ធម្មជាតិផ្ទាល់ខ្លួនរបស់គាត់ និងបានយល់ច្បាស់គួរសមអំពីវា។ ទោះបីជាថា គាត់ប្រហែលជាមិនអាចពន្យល់អំពីវាឱ្យបានច្បាស់លាស់ដូចមនុស្សសព្វថ្ងៃនេះក៏ដោយ តែពេត្រុសពិតជាបានឈានដល់សភាពនេះមែន។ ហេតុដូច្នេះហើយ ការដើរតាមផ្លូវនៃការដេញតាមសេចក្តីពិត និងការទទួលការប្រោសឱ្យបានគ្រប់លក្ខណ៍ពីព្រះជាម្ចាស់ តម្រូវឱ្យមនុស្សម្នាក់ស្គាល់ពីធម្មជាតិខ្លួនឯង តាមរយៈព្រះសូរសៀងរបស់ព្រះជាម្ចាស់ ក៏ដូចជាការយល់ច្បាស់អំពីទិដ្ឋភាពផ្សេងៗនៃធម្មជាតិរបស់ខ្លួន ព្រមទាំងការពិពណ៌នាជាពាក្យពេចន៍បានយ៉ាងត្រឹមត្រូវ ការនិយាយបានច្បាស់ និងងាយយល់ដែរ។ មានតែបែបនេះទេទើបស្គាល់ខ្លួនឯងពិតប្រាកដ ហើយមានតែបែបនេះ ទើបអ្នកនឹងទទួលបានលទ្ធផលដែលព្រះជាម្ចាស់ត្រូវការ។ ប្រសិនបើចំណេះដឹងរបស់អ្នកមិនទាន់ដល់ចំណុចនេះទេ ប៉ុន្តែអ្នកអះអាងថា បានស្គាល់ខ្លួនឯង និងនិយាយថា អ្នកទទួលបានជីវិត តើនោះមិនមែនអ្នកកំពុងតែអួតខ្លួនឯងទេឬ? អ្នកមិនស្គាល់ខ្លួនឯង ហើយអ្នកក៏មិនដឹងថា អ្នកជាអ្វីនៅចំពោះព្រះភក្ត្រព្រះជាម្ចាស់នោះដែរ មិនថាអ្នកពិតជាត្រូវតាមបទដ្ឋានជាមនុស្សឬអត់ ឬក៏អ្នកនៅមានធាតុសាតាំងនៅក្នុងខ្លួនអ្នកច្រើនយ៉ាងណាក៏ដោយ។ អ្នកនៅតែមិនទាន់ច្បាស់ថា តើអ្នកជាកម្មសិទ្ធិរបស់អ្នកណា ហើយអ្នកមិនស្គាល់ខ្លួនឯងសូម្បីតែបន្តិច ដូច្នេះតើអ្នកអាចមានហេតុផលនៅចំពោះព្រះភក្ត្រព្រះជាម្ចាស់បានយ៉ាងដូចម្ដេច? នៅពេលពេត្រុស កំពុងតាមរកជីវិត គាត់បានផ្ដោតលើការយល់ដឹងអំពីខ្លួនឯង និងបំផ្លាស់បំប្រែនិស្ស័យរបស់គាត់នៅលើដំណើរនៃទុក្ខលំបាករបស់គាត់ ហើយគាត់ព្យាយាមស្គាល់ព្រះជាម្ចាស់។ នៅចុងបញ្ចប់ គាត់បានគិតថា «មនុស្សត្រូវតែស្វះស្វែងយល់អំពីព្រះជាម្ចាស់នៅក្នុងជីវិត ការស្គាល់ទ្រង់ គឺជារឿងសំខាន់បំផុត។ ប្រសិនបើខ្ញុំមិនស្គាល់ព្រះជាម្ចាស់ទេ នោះពេលខ្ញុំស្លាប់ទៅ ខ្ញុំមិនអាចបិទភ្នែកជិតបានទេ។ នៅពេលខ្ញុំស្គាល់ទ្រង់ ប្រសិនបើព្រះជាម្ចាស់ឱ្យខ្ញុំស្លាប់ នោះខ្ញុំនឹងនៅតែមានអារម្មណ៍រីករាយបំផុតក្នុងការស្លាប់។ ខ្ញុំនឹងមិនត្អូញត្អែរបន្តិចសោះឡើយ ហើយពេញមួយជីវិតរបស់ខ្ញុំនឹងបានពេញលេញ»។ ពេត្រុសមិនអាចសម្រេចបានការយល់ដឹងបានកម្រិតនេះ ឬឈានដល់ចំនុចនេះភ្លាមៗនោះទេ បន្ទាប់ពីគាត់ចាប់ផ្ដើមជឿលើព្រះជាម្ចាស់។ តែផ្ទុយទៅវិញ គាត់បានឆ្លងកាត់ការល្បងលយ៉ាងច្រើន។ បទពិសោធន៍របស់គាត់ត្រូវតែឈានដល់ដំណាក់កាលសំខាន់ជាក់លាក់មួយ ហើយគាត់ត្រូវតែយល់ដឹងអំពីខ្លួនឯងឱ្យបានពេញលេញ មុនពេលគាត់អាចដឹងពីតម្លៃនៃការស្គាល់ព្រះជាម្ចាស់។ ដូច្នេះហើយ ផ្លូវដែលពេត្រុសបានដើរ គឺជាផ្លូវនៃការដេញតាមសេចក្ដីពិត ហើយជាផ្លូវនៃការទទួលបានជីវិត និងត្រូវប្រោសឱ្យគ្រប់លក្ខណ៍។ នេះជាទិដ្ឋភាពមួយដែលគាត់បានផ្ដោតលើជាចម្បងក្នុងការអនុវត្តជាក់លាក់របស់គាត់។

នៅក្នុងសេចក្ដីជំនឿរបស់អ្នកលើព្រះជាម្ចាស់ តើពេលនេះ អ្នកកំពុងដើរលើផ្លូវណា? ប្រសិនបើអ្នកមិនស្វែងរកជីវិត ស្វែងរកការស្គាល់ខ្លួនឯង និងស្វែងរកការស្គាល់ព្រះជាម្ចាស់ដូចជាពេត្រុសទេ នោះអ្នកកំពុងតែដើរលើផ្លូវខុសពីពេត្រុសហើយ។ សព្វថ្ងៃនេះ មនុស្សភាគច្រើនគឺស្ថិតក្នុងសភាពប្រភេទនេះ៖ ដើម្បីទទួលបានព្រះពរ ខ្ញុំត្រូវតែលះបង់ខ្លួនដើម្បីព្រះជាម្ចាស់ និងបង់ថ្លៃថ្វាយទ្រង់។ ដើម្បីទទួលបានព្រះពរ ខ្ញុំត្រូវតែបោះបង់អ្វីៗគ្រប់យ៉ាងថ្វាយព្រះជាម្ចាស់ ខ្ញុំត្រូវតែបំពេញនូវអ្វីៗដែលទ្រង់បានប្រគល់ឱ្យខ្ញុំ ហើយខ្ញុំត្រូវតែបំពេញភារកិច្ចរបស់ខ្ញុំឱ្យបានល្អ។ សភាពនេះត្រូវបានត្រួតត្រាដោយបំណងក្នុងការទទួលបានព្រះពរ នេះជាឧទាហរណ៍មួយអំពីការលះបង់ខ្លួនទាំងស្រុងសម្រាប់ព្រះជាម្ចាស់ ក្នុងគោលបំណងទទួលបានរង្វាន់ពីទ្រង់ និងទទួលបានមកុដ។ មនុស្សបែបនេះមិនមានសេចក្ដីពិតនៅក្នុងដួងចិត្តរបស់ពួកគេទេ ហើយប្រាកដណាស់ថា ការយល់ដឹងរបស់ពួកគេមានត្រឹមតែពីរបីពាក្យអំពីគោលលទ្ធិដែលពួកគេបង្ហាញនៅគ្រប់ទីកន្លែងដែលពួកគេទៅតែប៉ុណ្ណោះ។ ពួកគេដើរតាមផ្លូវរបស់ ប៉ុល។ សេចក្ដីជំនឿរបស់មនុស្សបែបនេះគឺជាការធ្វើការធ្ងន់ជាប្រចាំ ហើយពួកគេមានអារម្មណ៍ក្នុងជម្រៅចិត្តថា បើពួកគេកាន់តែធ្វើ វានឹងកាន់តែបង្ហាញពីភក្ដីភាពរបស់ពួកគេចំពោះព្រះជាម្ចាស់ បើពួកគេកាន់តែធ្វើ ទ្រង់នឹងកាន់តែសព្វព្រះហឫទ័យយ៉ាងពិតប្រាកដ ហើយបើពួកគេកាន់តែធ្វើ ពួកគេនឹងកាន់តែស័ក្តិសមក្នុងការទទួលបានមកុដនៅចំពោះព្រះភ័ក្ត្រព្រះជាម្ចាស់ ហើយពួកគេនឹងទទួលបានព្រះពរកាន់តែច្រើនផងដែរ។ ពួកគេគិតថា ប្រសិនបើពួកគេអាចស៊ូទ្រាំនឹងការរងទុក្ខ អាចបង្ហាត់បង្រៀន និងស្លាប់សម្រាប់ព្រះគ្រីស្ទបាន ប្រសិនបើពួកគេអាចលះបង់ជីវិតផ្ទាល់ខ្លួនរបស់ពួកគេបាន ហើយប្រសិនបើពួកគេអាចបំពេញភារកិច្ចទាំងអស់ដែលព្រះជាម្ចាស់បានផ្ញើទុកនឹងពួកគេ នោះពួកគេនឹងក្លាយជាអ្នកដែលទទួលបានព្រះពរដ៏អស្ចារ្យបំផុត ហើយពួកគេមុខជានឹងបានទទួលមកុដជាក់ជាមិនខាន។ នេះពិតជាអ្វីដែលប៉ុលស្រមៃចង់បាន និងជាអ្វីដែលគាត់បានស្វះស្វែងរក។ នេះគឺជាផ្លូវជាក់ស្ដែងដែលគាត់បានដើរ ហើយវាស្ថិតក្រោមការដឹកនាំនៃគំនិតបែបនេះថា គាត់បានធ្វើការបម្រើព្រះជាម្ចាស់។ តើគំនិត និងបំណងទាំងនោះមិនមែនចេញមកពីនិស្ស័យរបស់សាតាំងទេឬ? វាដូចតែមនុស្សក្នុងលោកិយដែរហ្នឹង ដែលជឿថា ពេលនៅលើផែនដី ពួកគេត្រូវតែចំណេះដឹង ហើយបន្ទាប់ពីទទួលបានចំណេះដឹង ពួកគេអាចលេចធ្លោចេញពីហ្វូងមនុស្ស ក្លាយជាមន្ត្រី និងមានឋានៈ។ ពួកគេគិតថា កាលណាពួកគេមានឋានៈ ពួកគេអាចសម្រេចមហិច្ឆតារបស់ខ្លួន និងអាចនាំអាជីវកម្ម និងការអនុវត្តក្នុងគ្រួសាររបស់ពួកគេឡើងដល់កម្រិតនៃភាពរីកចម្រើនណាមួយ។ តើអ្នកមិនជឿទាំងអស់ មិនសុទ្ធតែដើរតាមមាគ៌ានេះទេឬ? អស់អ្នកដែលត្រូវបានត្រួតត្រាដោយនិស្ស័យរបស់សាតាំងនេះ អាចត្រឹមតែដូចប៉ុលនៅក្នុងសេចក្ដីជំនឿរបស់ពួកគេប៉ុណ្ណោះ។ ពួកគេគិតថា៖ «ខ្ញុំត្រូវបោះចោលអ្វីៗទាំងអស់ដើម្បីលះបង់ខ្លួនសម្រាប់ព្រះជាម្ចាស់ ខ្ញុំត្រូវតែស្មោះត្រង់ចំពោះព្រះជាម្ចាស់ ហើយនៅទីបំផុត ខ្ញុំនឹងទទួលបានរង្វាន់ដ៏អស្ចារ្យ និងមកុដដ៏អស្ចារ្យ»។ នេះគឺជាឥរិយាបថដូចគ្នានឹងមនុស្សលោកិយដែលតាមរកសម្បត្តិលោកិយដែរ។ ពួកគេមិនខុសគ្នាទាល់តែសោះ ហើយពួកគេនៅក្រោមធម្មជាតិដូចគ្នា។ នៅពេលមនុស្សមាននិស្ស័យសាតាំងបែបនេះ ទាំងក្រៅទាំងក្នុងពិភពលោក ពួកគេនឹងស្វះស្វែងរកចំណេះដឹង ការរៀនសូត្រ ឋានៈ ហើយលេចធ្លោចេញពីហ្វូងមនុស្ស។ ប្រសិនបើពួកគេជឿលើព្រះជាម្ចាស់ ពួកគេនឹងស្វះស្វែងឱ្យទទួលបានមកុដដ៏អស្ចារ្យ និងព្រះពរដ៏អស្ចារ្យ។ នៅពេលដែលមនុស្សជឿលើព្រះជាម្ចាស់ ប្រសិនបើពួកគេមិនដេញតាមសេចក្តីពិតទេ នោះពួកគេប្រាកដជានឹងដើរតាមផ្លូវនេះ។ នេះគឺជាការពិតដែលមិនអាចកែប្រែបាន វាជាច្បាប់ធម្មជាតិ។ ផ្លូវដែលមនុស្សពុំបានដេញតាមសេចក្ដីពិត គឺផ្លូវដែលផ្ទុយទៅនឹងផ្លូវរបស់ពេត្រុសទាំងស្រុង។ តើបច្ចុប្បន្ននេះអ្នករាល់គ្នាកំពុងតែនៅលើមាគ៌ាមួយណា? ទោះបីជាអ្នកអាចនឹងមិនមានផែនការដើរតាមមាគ៌ារបស់ប៉ុលក៏ដោយ ក៏និស្ស័យរបស់អ្នកបានសម្រេចឱ្យឯងដើរតាមមាគ៌ានេះដែរ ហើយអ្នកនឹងទៅតាមទិសដៅនោះទោះអ្នកខំទប់យ៉ាងណាក៏ដោយ។ ទោះបីជាអ្នកចង់ដាក់ជើងដើរលើមាគ៌ារបស់ពេត្រុសក៏ដោយ ប្រសិនបើអ្នកមិនច្បាស់ពីរបៀបធ្វើដូច្នេះទេ នោះអ្នកនឹងដើរតាមផ្លូវរបស់ប៉ុលដោយអចេតនា៖ នេះគឺជាការពិតនៃស្ថានភាពនេះ។ តើសព្វថ្ងៃនេះ គេគួរតែដើរតាមមាគ៌ារបស់ពេត្រុសឱ្យបានជាក់លាក់យ៉ាងណា? ប្រសិនបើអ្នកមិនអាចបែងចែកភាពខុសគ្នារវាងមាគ៌ារបស់ពេត្រុស និងប៉ុលបានទេ ឬប្រសិនបើអ្នកមិនស្គាល់អ្វីសោះអំពីមគ៌ាទាំងនោះទេ មិនថាអ្នកអះអាងថា អ្នកដើរតាមមាគ៌ារបស់ពេត្រុសយ៉ាងណានោះទេ ពាក្យសម្ដីរបស់អ្នកទាំងនោះ គឺបានត្រឹមតែឥតខ្លឹមសារប៉ុណ្ណោះ។ ដំបូង អ្នកត្រូវមានគំនិតច្បាស់លាស់ថា អ្វីជាមាគ៌ារបស់ពេត្រុស និងអ្វីជាមាគ៌ារបស់ប៉ុល។ មានតែពេលដែលអ្នកពិតជាយល់ដឹងថា មាគ៌ារបស់ពេត្រុស គឺជាមាគ៌ានៃការស្វះស្វែងរកជីវិត និងជាមាគ៌ាតែមួយគត់ទៅរកភាពគ្រប់លក្ខណ៍ នោះទើបអ្នកនឹងអាចដើរលើមាគ៌ារបស់ពេត្រុស ដោយស្វះស្វែងដូចដែលគាត់បានស្វះស្វែងដែរ និងអនុវត្តគោលការណ៍នានាដែលគាត់ធ្លាប់បានអនុវត្ត។ ប្រសិនបើអ្នកមិនយល់ពីមាគ៌ារបស់ពេត្រុសទេ នោះមាគ៌ាដែលអ្នកដើរ ច្បាស់ជាមាគ៌ារបស់ប៉ុលមិនខាន ដ្បិតមិនមានមាគ៌ាផ្សេងទៀតសម្រាប់អ្នកឡើយ អ្នកនឹងគ្មានជម្រើសក្នុងរឿងនេះទេ។ មនុស្សដែលមិនយល់ពីសេចក្ដីពិត និងមិនអាចដេញតាមសេចក្តីពិតបាន នឹងពិបាកដើរលើផ្លូវរបស់ពេត្រុសណាស់ ទោះបីជាពួកគេមានការតាំងចិត្តបែបណាក៏ដោយ។ គឺអាចនិយាយបានថា ព្រោះតែព្រះគុណ និងការលើកតម្កើងរបស់ព្រះជាម្ចាស់ ទើបឥឡូវនេះ ព្រះអង្គបានបើកសម្ដែងដល់អ្នករាល់គ្នាអំពីមាគ៌ាទៅរកសេចក្ដីសង្គ្រោះ និងការប្រោសឱ្យគ្រប់លក្ខណ៍។ គឺជាទ្រង់ហើយដែលជួយណែនាំអ្នករាល់គ្នាឱ្យដើរលើមាគ៌ារបស់ពេត្រុស។ បើគ្មានការណែនាំ និងការបំភ្លឺរបស់ព្រះជាម្ចាស់ទេ នោះគ្មាននរណាម្នាក់អាចដើរតាមមាគ៌ារបស់ពេត្រុសបានឡើយ ហើយជម្រើសតែមួយគត់ នឹងត្រូវដើរតាមមាគ៌ារបស់ប៉ុល ដោយដើរតាមដានជើងរបស់ប៉ុលទៅរកសេចក្ដីហិនវិនាសមិនខាន។ កាលនោះ ប៉ុលមិនបានគិតថា ការដើរតាមមាគ៌ានោះ វាខុសនោះទេ គាត់ជឿជាក់ទាំងស្រុងថា វាត្រឹមត្រូវ។ គាត់មិនបានទទួលសេចក្តីពិតទេ ហើយជាពិសេស គាត់មិនបានឆ្លងកាត់ការផ្លាស់ប្ដូរនិស្ស័យនោះទេ។ គាត់ជឿជាក់លើខ្លួនឯងខ្លាំងពេក ហើយយល់ថា មិនមានបញ្ហាអ្វីសោះឡើយក្នុងការជឿជាក់លើមាគ៌ានោះ។ គាត់បានបន្តទៅមុខទៀត ប្រកបដោយទំនុកចិត្ត និងភាពប្រាកដប្រជាលើខ្លួនឯងបំផុត។ នៅចុងបញ្ចប់ គាត់មិនដែលភ្ញាក់ដឹងខ្លួនទេ។ គាត់នៅតែគិតថា ចំពោះគាត់ ដែលរស់គឺសម្រាប់ព្រះគ្រីស្ទ។ ដូចនេះ ប៉ុលបានបន្តដើរតាមមាគ៌ានោះរហូតដល់ទីចុងបំផុត ហើយនៅពេលដែលគាត់បានទទួលរងទណ្ឌកម្មនៅទីបំផុតនោះ គឺវាហួសពេលសម្រាប់គាត់ទៅហើយ។ មាគ៌ារបស់ប៉ុល មិនបានធ្វើឱ្យគាត់ស្គាល់ខ្លួនឯងទេ កុំថាឡើយដល់ទៅការស្វះស្វែងរកការផ្លាស់ប្ដូរនិស្ស័យនោះ។ គាត់មិនដែលវិភាគពីធម្មជាតិផ្ទាល់ខ្លួនរបស់គាត់ទេ ហើយក៏មិនបានដឹងថា គាត់ជាអ្វីនោះដែរ។ គាត់គ្រាន់តែដឹងថា គាត់ត្រឹមជាមេអ្នកទោសដែលបៀតបៀនព្រះយេស៊ូវប៉ុណ្ណោះ។ ប៉ុន្តែគាត់គ្មានការយល់ដឹងពីនិស្ស័យផ្ទាល់ខ្លួនរបស់គាត់សូម្បីបន្តិចណាឡើយ ហើយបន្ទាប់ពីបញ្ចប់កិច្ចការរបស់គាត់ ប៉ុលមានអារម្មណ៍ថា គាត់កំពុងរស់នៅជាព្រះគ្រីស្ទ ហើយគួរតែទទួលបានរង្វាន់។ កិច្ចការដែលប៉ុលបានធ្វើ គ្រាន់តែជាការបម្រើថ្វាយព្រះជាម្ចាស់ប៉ុណ្ណោះ។ សម្រាប់ប៉ុលខ្លួនឯង ទោះបីជាគាត់បានទទួលការបើកសម្ដែងខ្លះៗពីព្រះវិញ្ញាណបរិសុទ្ធក៏ដោយ ក៏គាត់មិនបានទទួលសេចក្ដីពិត ឬទទួលបានជីវិតនោះដែរ។ ដូច្នេះ ព្រះជាម្ចាស់មិនបានសង្គ្រោះគាត់នោះទេ។ ផ្ទុយទៅវិញ ព្រះជាម្ចាស់បានដាក់ទោសគាត់។ ហេតុអ្វីបានជាគេនិយាយថា មាគ៌ារបស់ពេត្រុស គឺជាមាគ៌ាទៅកាន់ភាពគ្រប់លក្ខណ៍? គឺដោយសារតែនៅក្នុងការអនុវត្តរបស់ពេត្រុស គាត់បានផ្ដោតការយកចិត្តទុកដាក់ជាពិសេសទៅលើជីវិត ការស្វះស្វែងស្គាល់ព្រះជាម្ចាស់ និងការស្គាល់ខ្លួនឯង។ តាមរយៈបទពិសោធន៍របស់គាត់ក្នុងកិច្ចការរបស់ព្រះជាម្ចាស់ គាត់បានស្គាល់ខ្លួនឯង បានយល់ដឹងអំពីសភាពពុករលួយរបស់មនុស្ស បានរៀនពីចំណុចខ្វះខាតរបស់ខ្លួន និងបានរកឃើញវត្ថុដែលមានតម្លៃបំផុតដែលមនុស្សគួរតែតាមរក។ គាត់អាចស្រឡាញ់ព្រះជាម្ចាស់យ៉ាងស្មោះត្រង់ គាត់បានរៀនពីរបៀបតបស្នងដល់ព្រះជាម្ចាស់ គាត់បានទទួលសេចក្ដីពិតខ្លះៗ ហើយគាត់មានការពិតដែលព្រះជាម្ចាស់ត្រូវការ។ តាមរយៈអ្វីៗគ្រប់យ៉ាងដែលពេត្រុសបាននិយាយក្នុងអំឡុងពេលគាត់រងទុក្ខលំបាក គេអាចឃើញថា គាត់ពិតជាមនុស្សដែលមានការយល់ដឹងច្បាស់បំផុតអំពីព្រះជាម្ចាស់។ ដោយសារតែគាត់បានយល់អំពីសេចក្ដីពិតជាច្រើនពីព្រះបន្ទូលរបស់ព្រះជាម្ចាស់ មាគ៌ារបស់គាត់កាន់តែត្រចេះត្រចង់ឡើង ហើយកាន់តែស្របតាមបំណងព្រះហឫទ័យរបស់ព្រះជាម្ចាស់ខ្លាំងឡើង។ ប្រសិនបើពេត្រុសមិនមានសេចក្ដីពិតនេះទេ នោះមាគ៌ាដែលគាត់ដើរ មិនអាចត្រឹមត្រូវដូច្នេះឡើយ។

ឥឡូវនេះ នៅមានសំណួរមួយទៀត៖ ប្រសិនបើអ្នកដឹងអំពីផ្លូវរបស់ពេត្រុស តើអ្នកអាចដើរតាមផ្លូវនោះដែរឬទេ? នេះជាសំណួរមួយបែបប្រាកដប្រជា។ អ្នកត្រូវតែចេះវែកញែកឱ្យបានច្បាស់ថា មនុស្សបែបណាអាចដើរតាមផ្លូវរបស់ពេត្រុស ហើយមនុស្សបែបណាមិនអាចដើរតាមបាន។ អ្នកដែលអាចដើរតាមផ្លូវរបស់ពេត្រុស អ្នកនោះត្រូវតែជាប្រភេទមនុស្សត្រឹមត្រូវ។ លុះត្រាតែអ្នកជាប្រភេទមនុស្សត្រឹមត្រូវ ទើបអ្នកអាចត្រូវបានប្រោសឱ្យគ្រប់លក្ខណ៍។ កាលណាគេមិនមែនជាប្រភេទមនុស្សត្រឹមត្រូវទេ នោះគេមិនអាចត្រូវបានប្រោសឱ្យគ្រប់លក្ខណ៍បាននោះឡើយ។ អ្នកដែលដូចជាប៉ុល មិនអាចដើរតាមផ្លូវរបស់ពេត្រុសបានទេ។ ប្រភេទមនុស្សមួយបែប នឹងដើរលើផ្លូវមួយបែប។ ការនេះត្រូវបានកំណត់ទាំងស្រុងដោយធម្មជាតិរបស់ពួកគេ។ មិនថាអ្នកពន្យល់ពីផ្លូវរបស់ពេត្រុសទៅសាតាំងបានច្បាស់បែបណាទេ វាមិនអាចដើរតាមបានឡើយ។ ទោះបីជាវាចង់ដើរតាមក៏ដោយ ក៏វានឹងមិនអាចដើរតាមបានដែរ។ ធម្មជាតិរបស់វាបានកំណត់មកថា វាមិនអាចដើរតាមផ្លូវរបស់ពេត្រុសបានឡើយ។ មានតែអ្នកដែលស្រឡាញ់សេចក្តីពិតប៉ុណ្ណោះ ទើបអាចដើរតាមផ្លូវរបស់ពេត្រុសបាន។ «សត្វខ្លារខិនមិនអាចផ្លាស់ប្ដូរស្នាមអុចរបស់វាបានឡើយ» នេះជាការពិត។ ប្រសិនបើគ្មានសមាសធាតុនៃការស្រឡាញ់សេចក្តីពិតនៅក្នុងធម្មជាតិរបស់អ្នកទេ នោះអ្នកមិនអាចដើរតាមផ្លូវរបស់ពេត្រុសបានឡើយ។ ប្រសិនបើអ្នកជាបុគ្គលម្នាក់ដែលស្រឡាញ់សេចក្តីពិត បើអ្នកអាចទទួលយកសេចក្តីពិត ទោះបីជាអ្នកមាននិស្ស័យពុករលួយបែបណាក៏ដោយ ហើយអ្នកអាចទទួលយកកិច្ចការនៃព្រះវិញ្ញាណបរិសុទ្ធ និងអាចយល់ពីបំណងព្រះហឫទ័យព្រះជាម្ចាស់ក៏ដោយ ពេលនោះ អ្នកនឹងអាចលះបង់សាច់ឈាម និងស្ដាប់បង្គាប់តាមផែនការរបស់ព្រះជាម្ចាស់បានមិនខាន។ នៅពេលអ្នកមានការផ្លាស់ប្ដូរនៅក្នុងនិស្ស័យរបស់អ្នក ក្រោយពេលឆ្លងកាត់ទុក្ខលំបាកមួយចំនួន នេះមានន័យថា អ្នកកំពុងតែបោះជំហានបន្តិចម្ដងៗនៅលើផ្លូវនៃការប្រោសឱ្យគ្រប់លក្ខណ៍របស់ពេត្រុសហើយ។

រដូវរងា ឆ្នាំ១៩៩៨


អ្វីដែលគួរត្រូវបានដឹងអំពីការបំផ្លាស់បំប្រែនិស្ស័យ

អស់រយៈពេលជាច្រើនឆ្នាំនៃការដកពិសោធន៍នូវកិច្ចការរបស់ព្រះជាម្ចាស់ និងការស្ដាប់សេចក្តីអធិប្បាយ មនុស្សមួយចំនួនមានការយល់ដឹងខ្លះអំពីខ្លួនឯង អាចនិយាយអំពីបទពិសោធជាក់ស្ដែងខ្លះ និងប្រកបគ្នាពីសភាពពិតជាក់ស្ដែងរបស់ខ្លួន និយាយពីច្រកចូលផ្ទាល់ខ្លួន ពីវឌ្ឍនភាពផ្ទាល់ខ្លួន ពីចំណុចខ្វះចន្លោះផ្ទាល់ខ្លួន និងរបៀបដែលពួកគេមានគម្រោងចង់ចូល។ ប៉ុន្តែ មនុស្សខ្លះទៀតគ្មានការយល់ដឹងអំពីខ្លួនឯង និងមិនអាចនិយាយអំពីបទពិសោធជាក់ស្ដែងណាមួយទេ។ ពួកគេអាចត្រឹមនិយាយពីរឿងរ៉ាវខាងក្រៅ ដូចជា ពាក្យនៃគោលលទ្ធិ កិច្ចការពីខាងក្រៅ ស្ថានភាពបច្ចុប្បន្ន និងវឌ្ឍនភាពនៃការផ្សាយដំណឹងល្អប៉ុណ្ណោះ ប៉ុន្តែគ្មាននិយាយអំពីច្រកចូលទៅក្នុងជីវិតជាក់ស្ដែង ឬបទពិសោធផ្ទាល់ខ្លួនឡើយ។ ការនេះបង្ហាញថា ពួកគេនៅមិនទាន់ដើរលើផ្លូវត្រឹមត្រូវ ដើម្បីចូលទៅក្នុងជីវិតឡើយ។ ការបំផ្លាស់បំប្រែនិស្ស័យរបស់មនុស្សម្នាក់មិនមែនជាការផ្លាស់ប្ដូរឥរិយាបថ ហើយក៏មិនមែនជាការផ្លាស់ប្ដូរក្លែងក្លាយខាងក្រៅ ឬការកែប្រែបណ្ដោះអាសន្នដែលធ្វើឡើងដោយការខំប្រឹងនោះដែរ។ មិនថាការផ្លាស់ប្តូរទាំងនេះល្អប៉ុនណានោះទេ វាមិនអាចជំនួសការផ្លាស់ប្តូរនៅក្នុងនិស្ស័យនៃជីវិតបានទេ ដោយសារការផ្លាស់ប្តូរសម្បកខាងក្រៅអាចសម្រេចបានតាមរយៈការខិតខំប្រឹងប្រែងរបស់មនុស្ស ប៉ុន្តែការផ្លាស់ប្តូរនៅក្នុងនិស្ស័យនៃជីវិត មិនអាចសម្រេចបាន តាមរយៈការប្រឹងប្រែងរបស់មនុស្សនោះឡើយ។ ការទទួលបានបទពិសោធន៍នៃការជំនុំជម្រះ ការវាយផ្ចាល ការល្បងល និងការបន្សុទ្ធរបស់ព្រះជាម្ចាស់គឺតម្រូវឱ្យមានដើម្បីសម្រេចបាននូវការនេះ ព្រមទាំងភាពល្អឥតខ្ចោះនៃព្រះវិញ្ញាណបរិសុទ្ធ។ ទោះបីជាមនុស្សដែលជឿលើព្រះជាម្ចាស់បង្ហាញឥរិយាបថល្អខ្លះៗក៏ដោយ ក៏គ្មានអ្នកណាម្នាក់ក្នុងចំណោមពួកគេពិតជាស្តាប់បង្គាប់ព្រះជាម្ចាស់ ស្រឡាញ់ព្រះជាម្ចាស់ពិតប្រាកដ ឬអាចធ្វើតាមបំណងព្រះហឫទ័យរបស់ព្រះជាម្ចាស់បានឡើយ។ ហេតុអ្វីបានជាដូច្នេះ? នោះព្រោះតែការនេះទាមទារឱ្យមានការផ្លាស់ប្តូរក្នុងនិស្ស័យជីវិត ហើយការផ្លាស់ប្តូរត្រឹមឥរិយាបថ គឺនៅមិនទាន់គ្រប់គ្រាន់ទេ។ ការផ្លាស់ប្តូរនិស្ស័យមានន័យថា អ្នករាល់គ្នាមានចំណេះដឹង និងបទពិសោធន៍នៃសេចក្តីពិត ហើយសេចក្តីពិតបានក្លាយជាជីវិតរបស់អ្នក ដែលវាអាចដឹកនាំអ្នក និងត្រួតត្រាជីវិតរបស់អ្នក និងអ្វីៗគ្រប់យ៉ាងអំពីអ្នក។ នេះគឺជាការផ្លាស់ប្តូរក្នុងនិស្ស័យនៃជីវិតរបស់អ្នក។ មានតែមនុស្សដែលមានសេចក្ដីពិតជាជីវិតប៉ុណ្ណោះ ទើបជាមនុស្សដែលបានបំផ្លាស់បំប្រែនិស្ស័យរបស់ខ្លួន។ កាលពីមុន ប្រហែលជាមានសេចក្តីពិតមួយចំនួនដែលអ្នកមិនអាចអនុវត្តបាន នៅពេលអ្នកយល់ពីវា ប៉ុន្តែឥឡូវនេះ អ្នកអាចអនុវត្តផ្នែកណាមួយក៏បាននៃសេចក្តីពិតដែលអ្នកយល់ដោយគ្មានឧបសគ្គ ឬការលំបាកឡើយ។ នៅពេលអ្នកអនុវត្តសេចក្តីពិត អ្នកមានអារម្មណ៍ពេញដោយសេចក្តីសុខសាន្ត និងភាពរីករាយ ប៉ុន្តែប្រសិនបើអ្នកមិនអាចអនុវត្តសេចក្តីពិតវិញ អ្នកមានអារម្មណ៍ឈឺចាប់ ហើយមានការរំខានដល់មនសិការ។ អ្នករាល់គ្នាដែលអាចអនុវត្តសេចក្ដីពិតក្នុងរឿងគ្រប់យ៉ាង រស់នៅតាមព្រះបន្ទូលរបស់ព្រះជាម្ចាស់ ហើយមានមូលដ្ឋានគ្រឹះសម្រាប់ការរស់នៅ។ នេះមានន័យថា និស្ស័យរបស់អ្នកបានផ្លាស់ប្តូរ។ ឥឡូវនេះ អ្នកអាចបោះបង់ចោលនូវសញ្ញាណ និងការស្រមើស្រមៃរបស់អ្នកបានយ៉ាងងាយស្រួល បោះបង់ចោលនូវចំណូលចិត្ត និងការដេញតាមខាងសាច់ឈាមរបស់អ្នក ព្រមទាំងអ្វីៗដែលអ្នកមិនអាចបោះបង់ចោលបានកាលពីមុន។ អ្នកមានអារម្មណ៍ថា ព្រះបន្ទូលព្រះជាម្ចាស់ គឺល្អយ៉ាងពិតប្រាកដ ហើយការអនុវត្តសេចក្ដីពិតគឺជារឿងល្អបំផុតដែលត្រូវធ្វើ។ នេះមានន័យថានិស្ស័យរបស់អ្នកបានផ្លាស់ប្តូរ។ ការផ្លាស់ប្ដូរនិស្ស័យរបស់ខ្លួនស្ដាប់ទៅហាក់ដូចជាងាយស្រួលណាស់ ប៉ុន្តែតាមពិតទៅ វាគឺជាដំណើរការមួយដែលត្រូវឆ្លងកាត់បទពិសោធជាច្រើន។ នៅក្នុងអំឡុងពេលនេះ មនុស្សត្រូវស៊ូទ្រាំនឹងទុក្ខលំបាកជាច្រើន ពួកគេត្រូវលត់ដំរូបកាយរបស់ខ្លួន និងបះបោរប្រឆាំងនឹងសាច់ឈាមរបស់ខ្លួន ពួកគេក៏ត្រូវស៊ូទ្រាំនឹងទុក្ខលំបាកនៃការជំនុំជម្រះ ការវាយផ្ចាល ការលួសកាត់ ការល្បងល និងការបន្សុទ្ធ ហើយពួកគេក៏ត្រូវឆ្លងកាត់ការបរាជ័យ និងការដួលរលំជាច្រើន ព្រមទាំងស៊ូទ្រាំនឹងទុក្ខលំបាកនៃការតស៊ូ និងទុក្ខវេទនានៅក្នុងខ្លួនផងដែរ។ មានតែបន្ទាប់ពីឆ្លងកាត់បទពិសោធទាំងនេះទេ ទើបមនុស្សអាចមានការយល់ដឹងខ្លះៗអំពីធម្មជាតិរបស់ខ្លួន ប៉ុន្តែការយល់ដឹងខ្លះៗមិនបង្កើតឱ្យមានការផ្លាស់ប្ដូរទាំងស្រុងភ្លាមៗនោះទេ ពួកគេត្រូវឆ្លងកាត់ដំណើរការដ៏វែងឆ្ងាយនៃការល្បងល ការបន្សុទ្ធ និងការលួសកាត់ ហើយពួកគេត្រូវបន្តស្វែងរកសេចក្ដីពិត និងអនុវត្តសេចក្ដីពិតជានិច្ចមិនឈប់ ទើបពួកគេអាចបោះបង់ចោលនិស្ស័យពុករលួយរបស់ខ្លួនបានបន្តិចម្ដងៗ។ នេះជាមូលហេតុដែលត្រូវចំណាយពេលមួយជីវិតដើម្បីផ្លាស់ប្តូរនិស្ស័យរបស់បុគ្គលម្នាក់។ ឧទាហរណ៍ ប្រសិនបើអ្នកបើកបង្ហាញសេចក្តីពុករលួយនៅក្នុងរឿងមួយ តើអ្នកអាចអនុវត្តសេចក្តីពិតភ្លាមៗបានទេ នៅពេលដែលអ្នកដឹងពីវានោះ? អ្នកមិនអាចធ្វើវាបានទេ។ នៅដំណាក់កាលនៃការយល់ដឹងនេះ អ្នកផ្សេងទៀតលួសកាត់ និងដោះស្រាយជាមួយអ្នក ហើយបន្ទាប់មកមជ្ឈដ្ឋានរបស់អ្នកបង្ខិតបង្ខំអ្នកឱ្យធ្វើសកម្មភាពតាមគោលការណ៍នានានៃសេចក្ដីពិត។ ជួនកាល អ្នកនៅតែមិនផ្សះផ្សាចំពោះការធ្វើបែបនេះ ហើយអ្នកគិតក្នុងចិត្តថា «តើខ្ញុំត្រូវធ្វើបែបនេះឬ? ហេតុអ្វីបានជាខ្ញុំមិនអាចធ្វើតាមរបៀបដែលខ្ញុំចង់បាន? ហេតុអ្វីបានជាខ្ញុំតែងតែត្រូវបានតម្រូវឱ្យអនុវត្តសេចក្ដីពិត? ខ្ញុំមិនចង់ធ្វើការនេះឡើយ ខ្ញុំនឿយណាយនឹងវាហើយ!» ការមានបទពិសោធពីកិច្ចការរបស់ព្រះជាម្ចាស់តម្រូវឱ្យឆ្លងកាត់នូវដំណើរការដូចខាងក្រោម៖ ចាប់តាំងពីការស្ទាក់ស្ទើរក្នុងការអនុវត្តសេចក្ដីពិត រហូតដល់អនុវត្តសេចក្ដីពិតដោយស្ម័គ្រពីចិត្ត ចាប់តាំងពីមានភាពអវិជ្ជមាននិងភាពកម្សោយ រហូតដល់មានកម្លាំង និងមានសមត្ថភាពបោះបង់សាច់ឈាមចោលបាន។ នៅពេលមនុស្សទៅដល់ចំណុចជាក់លាក់មួយនៃបទពិសោធន៍ ហើយបន្ទាប់មកឆ្លងកាត់ការល្បងល ការបន្សុទ្ធមួយចំនួន ហើយចុងក្រោយ ចាប់ផ្ដើមយល់ពីបំណងព្រះហឫទ័យព្រះជាម្ចាស់ និងសេចក្ដីពិតមួយចំនួន នោះពួកគេនឹងសប្បាយចិត្តបន្តិច ហើយចង់ប្រព្រឹត្តតាមគោលការណ៍នៃសេចក្ដីពិត។ ដើមដំបូង មនុស្សមានការស្ទាក់ស្ទើរក្នុងការអនុវត្តសេចក្ដីពិត។ ចូរយកការបំពេញភារកិច្ចរបស់មនុស្សដ៏ស្មោះស្ម័គ្រភក្តីជាឧទាហរណ៍ចុះ៖ អ្នកមានការយល់ដឹងខ្លះៗអំពីការបំពេញភារកិច្ចរបស់អ្នក និងស្មោះស្ម័គ្រភក្តីចំពោះព្រះជាម្ចាស់ ហើយអ្នកក៏មានការយល់ដឹងខ្លះអំពីសេចក្ដីពិតដែរ ប៉ុន្តែតើពេលណាទើបអ្នកអាចលះបង់ខ្លួនដល់ព្រះជាម្ចាស់បានពេញលេញ? តើនៅពេលណាទើបអ្នកអាចបំពេញភារកិច្ចរបស់អ្នកទាំងចិត្តទាំងកាយបាន? នេះនឹងតម្រូវឱ្យមានដំណើរការមួយ។ នៅក្នុងដំណើរការនេះ អ្នកអាចទទួលរងនូវទុក្ខលំបាកជាច្រើន។ អ្នកខ្លះអាចនឹងដោះស្រាយជាមួយអ្នក ហើយអ្នកខ្លះទៀតអាចនឹងរិះគន់អ្នក។ ភ្នែករបស់មនុស្សគ្រប់គ្នានឹងតាមមើលអ្នក តាមពិនិត្យពិច័យអ្នក ហើយមានតែពេលនោះទេ ទើបអ្នកនឹងចាប់ផ្ដើមដឹងថា អ្នកកំពុងធ្វើខុស និងដឹងថា អ្នកជាបុគ្គលម្នាក់ដែលធ្វើមិនបានល្អ និងដឹងទៀតថា កង្វះការលះបង់នៅក្នុងការបំពេញភារកិច្ចរបស់អ្នក គឺជារឿងដែលមិនអាចទទួលយកបាន ហើយអ្នកមិនត្រូវធ្វេសប្រហែស ឬគ្រាន់តែធ្វើបែបបង្គ្រប់កិច្ចឡើយ! ព្រះវិញ្ញាណបរិសុទ្ធនឹងបំភ្លឺអ្នកពីខាងក្នុង ហើយស្ដីបន្ទោសអ្នកនៅពេលអ្នកធ្វើខុស។ នៅក្នុងដំណើរការនេះ អ្នកនឹងចាប់ផ្ដើមយល់ដឹងរឿងមួយចំនួនអំពីខ្លួនឯង ហើយអ្នកនឹងដឹងថា អ្នកមានភាពមិនបរិសុទ្ធច្រើនពេក មានចេតនាផ្ទាល់ខ្លួនជាច្រើន និងមានសេចក្ដីប្រាថ្នាហួសប្រមាណ ច្រើនពេកក្រៃនៅពេលបំពេញភារកិច្ចរបស់អ្នក។ នៅពេលអ្នកបានយល់ពីសារជាតិនៃរឿងទាំងនេះ ប្រសិនបើអ្នកអាចអធិស្ឋាននៅចំពោះព្រះភក្ត្រព្រះជាម្ចាស់ និងមានការប្រែចិត្តពិតប្រាកដ នោះអ្នកអាចត្រូវបានបន្សុទ្ធចេញពីសេចក្តីពុករលួយទាំងនោះ។ តាមបែបនេះ ប្រសិនបើអ្នកស្វះស្វែងរកសេចក្ដីពិតជារឿយៗដើម្បីដោះស្រាយបញ្ហាជាក់ស្ដែងរបស់អ្នកផ្ទាល់ នោះអ្នកនឹងចាប់ផ្ដើមដាក់ជើងដើរលើមាគ៌ាដ៏ត្រឹមត្រូវនៃសេចក្ដីជំនឿ។ អ្នកនឹងចាប់ផ្ដើមមានបទពិសោធជីវិតពិត ហើយនិស្ស័យពុករលួយរបស់អ្នកនឹងត្រូវបានបន្សុទ្ធជាបន្តបន្ទាប់។ កាលណានិស្ស័យពុករលួយរបស់អ្នក ត្រូវបានបន្សុទ្ធកាន់តែច្រើន នោះនិស្ស័យជីវិតរបស់អ្នក ក៏នឹងផ្លាស់ប្រែកាន់តែច្រើនផងដែរ។

ឥឡូវនេះ ទោះបីមានមនុស្សជាច្រើនកំពុងបំពេញភារកិច្ចរបស់ខ្លួនក៏ដោយ ក៏ការពិតទៅ តើមានមនុស្សប៉ុន្មាននាក់ដែលបំពេញភារកិច្ចរបស់ពួកគេឱ្យតែរួចពីដៃនោះ? តើមានមនុស្សប៉ុន្មាននាក់ដែលអាចទទួលយកសេចក្ដីពិត ហើយបំពេញភារកិច្ចតាមគោលការណ៍នៃសេចក្ដីពិតបាន? តើមានមនុស្សប៉ុន្មាននាក់ដែលបំពេញភារកិច្ចរបស់ពួកគេតាមសេចក្តីតម្រូវរបស់ព្រះជាម្ចាស់បន្ទាប់ពីនិស្ស័យរបស់ពួកគេបានផ្លាស់ប្តូរ? តាមរយៈការពិនិត្យមើលរឿងទាំងនេះបន្ថែមទៀត អ្នកនឹងអាចដឹងថា តើអ្នកពិតជាឈានដល់បទដ្ឋានក្នុងការបំពេញភារកិច្ចរបស់អ្នក ហើយអ្នកក៏នឹងអាចមើលឃើញយ៉ាងច្បាស់ថាតើនិស្ស័យរបស់អ្នកបានផ្លាស់ប្តូរដែរឬទេ។ ការសម្រេចបាននូវការបំផ្លាស់បំប្រែខាងនិស្ស័យរបស់បុគ្គលម្នាក់ មិនមែនជារឿងធម្មតាទេ វាមិនមែនមានន័យថាគ្រាន់តែមានការផ្លាស់ប្ដូរឥរិយាបថខ្លះៗ ការទទួលបានចំណេះដឹងខ្លះអំពីសេចក្ដីពិត អាចនិយាយបានបន្ដិចបន្ដួចអំពីបទពិសោធន៍របស់អ្នកណាម្នាក់ចំពោះទិដ្ឋភាពគ្រប់យ៉ាងនៃសេចក្ដីពិត ឬបានផ្លាស់ប្ដូរខ្លះៗ ឬប្រែក្លាយជាស្ដាប់បង្គាប់បន្ដិចបន្ដួចក្រោយពីត្រូវបានដាក់វិន័យនោះទេ។ ការទាំងនេះមិនបង្កើតឱ្យមានការបំផ្លាស់បំប្រែខាងឯនិស្ស័យនៅក្នុងជិវិតរបស់បុគ្គលម្នាក់នោះទេ។ តើហេតុអ្វីបានជាខ្ញុំនិយាយបែបនេះ? ទោះបីជាអ្នកបានផ្លាស់ប្ដូរខ្លះក៏ដោយ ក៏អ្នកនៅតែមិនយកសេចក្ដីពិតទៅអនុវត្តយ៉ាងពិតប្រាកដដែរ។ ប្រហែលជាដោយសារអ្នកស្ថិតនៅក្នុងមជ្ឈដ្ឋានសមស្របមួយជាបណ្ដោះអាសន្ន និងស្ថានភាពមួយដែលអំណោយផល ឬក៏កាលៈទេសៈបច្ចុប្បន្នរបស់អ្នកបានបង្ខំអ្នក ទើបអ្នកបញ្ចេញអាកប្បកិរយាតាមរបៀបនេះ។ បន្ថែមលើនេះទៀត នៅពេលអ្នកមានអារម្មណ៍ល្អ នៅពេលសភាពរបស់អ្នកធម្មតា ហើយនៅពេលអ្នកមានកិច្ចការនៃព្រះវិញ្ញាណបរិសុទ្ធ នោះអ្នករាល់គ្នាអាចអនុវត្តសេចក្តីពិតបាន។ ប៉ុន្តែឧបមាថា អ្នកកំពុងស្ថិតនៅក្នុងការល្បងល នៅពេលអ្នករងទុក្ខដូចយ៉ូបក្នុងពេលនៃការល្បងលរបស់អ្នក ឬថាអ្នកប្រឈមមុខនឹងការល្បងលដល់សេចក្ដីស្លាប់។ នៅពេលមានរឿងកើតឡើង តើអ្នកនឹងនៅតែអាចអនុវត្តសេចក្ដីពិត និងប្រកាន់ខ្ជាប់នូវទីបន្ទាល់ដែរឬទេ? តើអ្នកអាចនិយាយអ្វីដូចពេត្រុសបាននិយាយថា «ទោះជាខ្ញុំត្រូវស្លាប់បន្ទាប់ពីស្គាល់ទ្រង់ក៏ដោយ តើខ្ញុំអាចមិនរីករាយ និងមិនសប្បាយម្តេចនឹងកើតទៅ?» តើពេត្រុសបានផ្ដល់តម្លៃលើអ្វី? អ្វីដែលពេត្រុសឱ្យតម្លៃនោះ គឺការស្តាប់បង្គាប់ ហើយគាត់ចាត់ទុកការស្គាល់ព្រះជាម្ចាស់ ជារឿងដ៏សំខាន់បំផុត ដូច្នេះ គាត់អាចស្តាប់បង្គាប់រហូតដល់ស្លាប់។ ការបំផ្លាស់បំប្រែមិនមែនកើតឡើងក្នុងពេលតែមួយយប់នោះទេ តែវាត្រូវការបទពិសោធន៍ពេលមួយជីវិត ដើម្បីសម្រេចបាន។ ការយល់ដឹងអំពីសេចក្តីពិតហាក់ដូចជាងាយស្រួលជាងមុនបន្តិច ប៉ុន្តែការយកសេចក្តីពិតទៅអនុវត្តនៅក្នុងបរិបទផ្សេងៗ គឺមានការលំបាក។ ហេតុអ្វីបានជាមនុស្សតែងតែមានការលំបាកក្នុងការអនុវត្តតាមសេចក្តីពិត? តាមពិតទៅ ការលំបាកទាំងនេះសុទ្ធតែទាក់ទងដោយផ្ទាល់ទៅនឹងនិស្ស័យពុករលួយរបស់មនុស្ស ហើយវាសុទ្ធតែជាឧបសគ្គដែលកើតចេញពីនិស្ស័យពុករលួយ។ ហេតុដូចនេះ អ្នកត្រូវរងទុក្ខជាច្រើន និងបង់ថ្លៃ ដើម្បីអាចអនុវត្តសេចក្តីពិត។ ប្រសិនបើអ្នកគ្មាននិស្ស័យពុករលួយទេ នោះអ្នកនឹងមិនចាំបាច់រងទុក្ខ និងបង់ថ្លៃដើម្បីអនុវត្តសេចក្តីពិតឡើយ។ តើនេះមិនមែនជាការពិតដ៏ច្បាស់ក្រឡែតទេឬអី? ពេលខ្លះ វាមើលទៅហាក់ដូចជាអ្នកកំពុងយកសេចក្ដីពិតទៅអនុវត្ត ប៉ុន្ដែតាមពិត ធម្មជាតិនៃសកម្មភាពរបស់អ្នកមិនបង្ហាញថាអ្នកកំពុងធ្វើដូច្នេះនោះទេ។ នៅក្នុងការដើរតាមព្រះជាម្ចាស់ មនុស្សជាច្រើនអាចបោះបង់គ្រួសារ និងអាជីពរបស់ខ្លួន ដើម្បីបំពេញភារកិច្ចរបស់ខ្លួនបាន ដូច្នេះហើយពួកគេជឿថា ពួកគេកំពុងអនុវត្តសេចក្ដីពិត។ ទោះជាយ៉ាងណាក៏ដោយ ពួកគេមិនអាចផ្ដល់ទីបន្ទាល់ពិតប្រាកដចេញពីបទពិសោធបានឡើយ។ តើត្រង់នេះមានន័យបែបណាឱ្យប្រាកដទៅ? បើវាស់វែងពួកគេតាមសញ្ញាណរបស់មនុស្ស មើលទៅពួកគេហាក់កំពុងអនុវត្តសេចក្តីពិតអ៊ីចឹង ប៉ុន្តែព្រះជាម្ចាស់មិនទទួលស្គាល់អ្វីដែលពួកគេកំពុងតែធ្វើ ថាជាការអនុវត្តសេចក្ដីពិតឡើយ។ ប្រសិនបើអ្វីៗគ្រប់យ៉ាងដែលអ្នកធ្វើ មានកត្តាជំរុញផ្ទាល់ខ្លួនមួយនៅបង្កប់ពីក្រោយវា ហើយវាជាទង្វើក្លែងក្លាយ នោះអ្នកទទួលខុសត្រូវចំពោះការងាកបែរចិត្តពីគោលការណ៍ ហើយមិនអាចត្រូវបាននិយាយថា កំពុងអនុវត្តសេចក្ដីពិតទេ នេះគឺគ្រាន់តែជាការប្រព្រឹត្តមួយប៉ុណ្ណោះ។ និយាយឱ្យចំទៅ ការប្រព្រឹត្តរបស់អ្នកបែបនេះ នឹងប្រហែលជាត្រូវព្រះជាម្ចាស់ថ្កោលទោស។ ព្រះអង្គនឹងមិនសរសើរ ឬនឹកចាំពីការប្រព្រឹត្តរបស់អ្នកទេ។ ដើម្បីបន្តពិនិត្យមើលរឿងនេះឱ្យដល់សារជាតិ និងឫសគល់របស់វា អ្នកគឺជាបុគ្គលម្នាក់ដែលធ្វើអាក្រក់ ហើយឥរិយាបថពីខាងក្រៅរបស់អ្នក គឺជាការទាស់ទទឹងនឹងព្រះជាម្ចាស់។ ពីខាងក្រៅ អ្នកមិនមែនកំពុងបង្អាក់ ឬរំខានអ្វីមួយទេ ហើយអ្នកមិនបានធ្វើឱ្យខូចខាតពិតប្រាកដឡើយ។ វាហាក់ដូចជាសមទំនង និងសមហេតុផល ប៉ុន្តែនៅខាងក្នុងចិត្តវិញ វាបង្កប់នូវសារជាតិពិសពុល និងចេតនារបស់មនុស្ស ហើយសារជាតិរបស់វានោះ គឺជាសារជាតិធ្វើអាក្រក់ និងទាស់ទទឹងនឹងព្រះជាម្ចាស់។ ដូច្នេះហើយ អ្នកគួរតែកំណត់ថា តើមានការផ្លាស់ប្ដូរខាងឯនិស្ស័យរបស់អ្នក ហើយថាអ្នកកំពុងយកសេចក្ដីពិតទៅអនុវត្តដោយប្រើប្រាស់ព្រះបន្ទូលរបស់ព្រះជាម្ចាស់ និងអនុវត្តដោយសំលឹងមើលគោលបំណងដែលនៅពីក្រោយសកម្មភាពផ្ទាល់ខ្លួនរបស់អ្នក។ វាមិនអាស្រ័យលើថាតើទង្វើរបស់អ្នកស្របតាមការស្រមើស្រមៃ និងគំនិតរបស់មនុស្ស ឬថាតើសកម្មភាពទាំងនោះសមនឹងរសជាតិរបស់អ្នកឬអត់នោះទេ រឿងទាំងនេះមិនសំខាន់ឡើយ។ ផ្ទុយទៅវិញ វាអាស្រ័យលើព្រះជាម្ចាស់មានបន្ទូលថា អ្វីដែលអ្នកកំពុងធ្វើស្របតាមព្រះហឫទ័យរបស់ទ្រង់ឬអត់ ឬតើសកម្មភាពរបស់អ្នកមានសេចក្ដីពិត ហើយថាសកម្មភាពទាំងនោះឆ្លើយតបនឹងសេចក្ដីតម្រូវ ព្រមទាំងបទដ្ឋានរបស់ទ្រង់ឬអត់។ មានតែការវាស់ស្ទង់ខ្លួនអ្នកជាមួយនឹងសេចក្ដីតម្រូវរបស់ព្រះជាម្ចាស់ប៉ុណ្ណោះទើបត្រឹមត្រូវ។ ការបំផ្លាស់បំប្រែខាងឯនិស្ស័យ និងការយកសេចក្ដីពិតទៅអនុវត្ត មិនមែនធម្មតា និងងាយស្រួលដូចមនុស្សស្រមើស្រមៃនោះទេ។ តើពេលនេះអ្នករាល់គ្នាយល់ពីការនេះឬទេ? តើអ្នកមានបទពិសោធន៍ជាមួយការនេះឬទេ? នៅពេលដែលនិយាយអំពីសារជាតិនៃបញ្ហា អ្នករាល់គ្នាប្រហែលជាមិនយល់នោះទេ ព្រោះច្រកចូលរបស់អ្នករាល់គ្នារាក់កំផែលពេក។ អ្នករាល់គ្នារត់ពេញមួយថ្ងៃ តាំងពីព្រលឹមរហូតដល់ព្រលប់ ក្រោកពីព្រលឹម ហើយចូលដេកយឺត ប៉ុន្ដែអ្នកមិនសម្រេចបាននូវការបំផ្លាស់បំប្រែនិស្ស័យនៅក្នុងជីវិតរបស់អ្នក ហើយអ្នករាល់គ្នាមិនអាចយល់ថា ការបំផ្លាស់បំប្រែនិស្ស័យជាអ្វីនោះឡើយ។ នេះមានន័យថាច្រកចូលរបស់អ្នករាក់កំផែលពេកហើយ មិនអ៊ីចឹងទេឬ? មិនថាអ្នកបានជឿលើព្រះជាម្ចាស់យូរប៉ុនណាទេ អ្នករាល់គ្នាមិនអាចយល់ពីសារជាតិ និងរឿងរ៉ាវស៊ីជម្រៅទាក់ទងនឹងការបំផ្លាស់បំប្រែនិស្ស័យឡើយ។ តើអាចនិយាយបានថា និស្ស័យរបស់អ្នកបានផ្លាស់ប្ដូរដែរឬទេ? តើធ្វើដូចម្ដេចទើបអ្នកដឹងថា ព្រះជាម្ចាស់លើកសរសើរអ្នកឬអត់? យ៉ាងហោចណាស់ អ្នកនឹងមានអារម្មណ៍ដឹងច្បាស់ទាក់ទងនឹងអ្វីគ្រប់យ៉ាងដែលអ្នកធ្វើ ហើយអ្នកនឹងមានអារម្មណ៍ដឹងថា ព្រះវិញ្ញាណបរិសុទ្ធកំពុងតែដឹកនាំ និងបំភ្លឺអ្នក ព្រមទាំងកំពុងធ្វើការនៅក្នុងអ្នក នៅពេលអ្នកកំពុងបំពេញភារកិច្ចរបស់អ្នក កំពុងធ្វើកិច្ចការណាមួយនៅក្នុងដំណាក់ព្រះជាម្ចាស់ ឬនៅក្នុងកិច្ចការទូទៅ។ ការប្រព្រឹត្តរបស់អ្នកនឹងស្របគ្នាជាមួយព្រះបន្ទូលរបស់ព្រះជាម្ចាស់ ហើយនៅពេលអ្នកបានទទួលបទពិសោធន៍ដល់កម្រិតជាក់លាក់មួយ អ្នកនឹងមានអារម្មណ៍ថា របៀបដែលអ្នកបានធ្វើកាលពីមុនគឺសមស្របពិតមែន។ ទោះយ៉ាងណា បន្ទាប់ពីទទួលបានបទពិសោធន៍មួយរយៈពេលមក ប្រសិនបើអ្នកមានអារម្មណ៍ថា រឿងមួយចំនួនដែលអ្នកបានធ្វើកាលពីមុនមិនសមស្រប ហើយអ្នកមិនពេញចិត្តនឹងរឿងទាំងនោះ និងមានអារម្មណ៍ថា វាមិនស្របតាមសេចក្តីពិតទេ នោះហើយដែលបញ្ជាក់ថាអ្វីៗដែលអ្នកបានធ្វើ គឺបានប្រឆាំងនឹងព្រះជាម្ចាស់។ វាជាភស្ដុតាងដែលបញ្ជាក់ថាការបម្រើរបស់អ្នកគឺពោរពេញទៅដោយការបះបោរ ការទទឹងទាស់ និងការប្រព្រឹត្តតាមបែបមនុស្ស ហើយបញ្ជាក់ថាអ្នកបានបរាជ័យក្នុងការសម្រេចបានការផ្លាស់ប្ដូរនិស្ស័យ។ ដោយមានការប្រកបគ្នានេះ ឥឡូវ តើអ្នកយល់ច្បាស់ពីរបៀបដែលអ្នករាល់គ្នាគួរយល់អំពីការបំផ្លាស់បំប្រែនិស្ស័យហើយឬនៅ? ជានិច្ចកាល អ្នករាល់គ្នាមិនបានពិភាក្សាពីការបំផ្លាស់បំប្រែនិស្ស័យរបស់អ្នក និងកម្រប្រកបគ្នាពីបទពិសោធផ្ទាល់ខ្លួនណាស់។ ច្រើនបំផុត អ្នកប្រកបគ្នាថា៖ «កាលមួយរយៈមុន ខ្ញុំបានអកម្ម។ ក្រោយមក ខ្ញុំបានអធិស្ឋានទៅព្រះជាម្ចាស់ ហើយទ្រង់បានបំភ្លឺខ្ញុំឱ្យដឹងអំពីការពិតដែលថា ពួកអ្នកជឿព្រះត្រូវទទួលការល្បងល។ ខ្ញុំបានគិតអំពីចំណុចនេះមួយសន្ទុះ រួចយល់ថា វាត្រូវតែបែបនេះហើយ។ ជាមួយគ្នាផងដែរ ក្នុងពេលបំពេញភារកិច្ច ខ្ញុំមិនបានស្មោះត្រង់នឹងចំណុចមួយចំនួន ដូច្នេះ ខ្ញុំគ្រាន់តែទទួលយកប៉ុណ្ណោះ។ មួយរយៈក្រោយមក ខ្ញុំមានជំរុញចិត្តម្ដងទៀត ហើយខ្ញុំមិនអកម្មទៀតឡើយ»។ បន្ទាប់ពីការប្រកបគ្នា អ្នកផ្សេងទៀតក៏និយាយដែរថា «សភាពរបស់យើងហាក់នៅដដែលដូចនិស្ស័យពុករលួយរបស់យើងដែរ»។ ប្រសិនបើអ្នកតែងតែប្រកបគ្នាពីរឿងទាំងនេះ នោះវានឹងក្លាយជាបញ្ហា ពោលគឺអ្នកនឹងមិនយល់ពីសារជាតិនៃរឿងរ៉ាវ ឬមើលឃើញរឿងរ៉ាវទាំងនោះមិនបានច្បាស់ឡើយ។ មិនថាអ្នកជឿលើព្រះជាម្ចាស់អស់រយៈពេលប៉ុន្មានឆ្នាំទេ និស្ស័យជីវិតរបស់អ្នកនឹងមិនអាចផ្លាស់ប្ដូរបានឡើយ។

តើអ្នកត្រូវចាប់ផ្ដើមបំផ្លាស់បំប្រែនិស្ស័យរបស់អ្នកនៅកន្លែងណា? វាចាប់ផ្ដើមចេញពីការយល់ដឹងអំពីធម្មជាតិរបស់អ្នកផ្ទាល់។ គន្លឹះគឺនៅត្រង់នេះ។ ដូច្នេះ តើអ្នកត្រូវធ្វើដូចម្ដេច ដើម្បីយល់ពីធម្មជាតិរបស់អ្នក? គឺតាមរយៈការឈ្វេងយល់ថា អ្នកមាននិស្ស័យពុករលួយអ្វីខ្លះ។ នៅពេលអ្នកឈ្វេងយល់ដឹងច្បាស់អំពីនិស្ស័យពុករលួយទាំងនេះ អ្នកនឹងយល់ពីធម្មជាតិ និងសារជាតិរបស់អ្នក។ អ្នកខ្លះសួរថា៖ «តើខ្ញុំត្រូវធ្វើដូចម្ដេច ដើម្បីយល់ពីនិស្ស័យពុករលួយរបស់ខ្ញុំ?» ពិតណាស់ អ្នកត្រូវតែយល់ពីវាស្របតាមព្រះបន្ទូលព្រះជាម្ចាស់ និងឈ្វេងយល់វាស្របតាមសេចក្តីពិត។ ដូច្នេះ តើអ្នកត្រូវអនុវត្តវាដោយរបៀបណា? គឺតាមរយៈការប្រៀបធៀបនិស្ស័យពុករលួយដែលអ្នកបង្ហាញ ជាមួយអ្វីដែលបានបើកសម្ដែងនៅក្នុងព្រះបន្ទូលព្រះជាម្ចាស់។ ថាតើអ្នកអាចស៊ីគ្នាបានច្រើនប៉ុនណា នោះគឺជាចំនួនដែលអ្នកគួរឈ្វេងយល់។ ប្រសិនបើអ្នកអាចផ្គូរផ្គងបានច្រើន និងឈ្វេងយល់បានច្រើន នោះអ្នកនឹងអាចយល់ពីនិស្ស័យពុករលួយរបស់អ្នក។ តើអ្នករាល់គ្នាដែលបានជឿព្រះជាម្ចាស់អស់រយៈពេលជាច្រើនឆ្នាំ និងបានអនុវត្តបែបនេះជាច្រើនឆ្នាំ ឥឡូវមានការយល់ដឹងពីធម្មជាតិរបស់ខ្លួនហើយឬនៅ? ប្រហែលមិនទាន់ទេ! ការប្រៀបធៀបរបស់អ្នក ត្រូវតែដើរតាមផ្លូវមួយ ជាផ្លូវមួយដែលមិនអាចនិយាយទៅដោយគ្មានមូលដ្ឋាននោះទេ។ អ្នកត្រូវតែអានព្រះបន្ទូលព្រះជាម្ចាស់ឱ្យបានច្រើនអំពីរបៀបដែលទ្រង់បើកសម្ដែងសារជាតិពុករលួយរបស់មនុស្ស។ អ្នកត្រូវតែស្វែងរកព្រះបន្ទូលទាំងអស់នេះ រួចអានព្រះបន្ទូលទាំងនេះឱ្យបានញឹកញាប់ និងឆ្លុះបញ្ចាំងពីខ្លួនឯងឱ្យបានច្រើនដង ដោយប្រៀបធៀបសភាពរបស់អ្នកជាមួយនឹងព្រះបន្ទូល។ នៅពេលនិស្ស័យពុករលួយរបស់អ្នកត្រូវគ្នាបានទាំងស្រុង ហើយអ្នកមានអារម្មណ៍ថា ព្រះបន្ទូលព្រះជាម្ចាស់បើកសម្ដែងចំៗពីសភាពរបស់អ្នក ហើយជាមួយនឹងភាពសុក្រឹតខ្ពស់ ដោយគ្មានចំណុចមិនខុសត្រង់ណាសោះ ពេលនោះ តើអ្នកនឹងមិនជឿជាក់ទេឬអី? មនុស្សខ្លះនិយាយថា «តាមរយៈការយល់ដឹងពីធម្មជាតិរបស់ខ្លួន អ្នកអាចផ្លាស់ប្ដូរបាន»។ នរណាក៏ចេះនិយាយបែបនេះដែរ។ ប៉ុន្តែ តើអ្នកយល់ដូចម្ដេចដែរ? វាត្រូវតែមានផ្លូវដើរមួយ។ ប្រសិនបើមានផ្លូវដើរមួយ នោះអ្នកនឹងដឹងពីរបៀបត្រូវដកពិសោធន៍។ បើគ្មានផ្លូវដើរទេ អ្នកបានត្រឹមតែស្រែកពាក្យស្លោកថា «យើងគ្រប់គ្នាត្រូវតែយល់ពីធម្មជាតិរបស់យើង។ ធម្មជាតិរបស់យើង គឺមិនល្អឡើយ ហើយវាមកពីសាតាំង។ នៅពេលយើងយល់ពីសារជាតិ និងធម្មជាតិរបស់យើង នោះយើងអាចផ្លាស់ប្ដូរនិស្ស័យរបស់យើងបាន»។ បន្ទាប់ពីយើងស្រែករួច គ្មានអ្វីដែលត្រូវធ្វើបន្តទៀត ហើយគ្មាននរណាម្នាក់មានការយល់ដឹងឡើយ។ នេះគឺជាការនិយាយពីគោលលទ្ធិដោយគ្មានផ្លូវដើរ។ តើការធ្វើការបែបនេះ មិនបង្កើតឱ្យមានបញ្ហាទេឬអី? តើលទ្ធផលនៃការធ្វើបែបនេះ គឺជាអ្វីទៅ? ជានិច្ចកាល អ្នករាល់គ្នាស្រែកពាក្យស្លោកថា៖ «យើងត្រូវតែយល់ពីធម្មជាតិរបស់យើង! យើងគ្រប់គ្នាត្រូវតែស្រឡាញ់ព្រះជាម្ចាស់ យើងគ្រប់គ្នាត្រូវតែចុះចូលនឹងព្រះជាម្ចាស់! យើងគ្រប់គ្នាត្រូវតែលូនក្រាបនៅចំពោះព្រះជាម្ចាស់! យើងគ្រប់គ្នាត្រូវតែថ្វាយបង្គំព្រះជាម្ចាស់! អ្នកណាដែលមិនស្រឡាញ់ព្រះជាម្ចាស់ គឺមិនអាចទទួលយកបានទេ!» ការនិយាយអំពីគោលលទ្ធិទាំងនេះ គឺគ្មានប្រយោជន៍ និងមិនដោះស្រាយបញ្ហាឡើយ។ តើអ្នកត្រូវធ្វើដូចម្ដេច ដើម្បីយល់ពីធម្មជាតិរបស់មនុស្ស? ការយល់ដឹងពីធម្មជាតិរបស់អ្នក តាមពិតមានន័យថាជាការពិនិត្យពិច័យមើលអ្វីៗដែលកប់ជ្រៅក្នុងព្រលឹងរបស់អ្នក ពោលគឺជាអ្វីៗនៅក្នុងជីវិតអ្នក ព្រមទាំងរាល់តក្កៈ និងទស្សនវិជ្ជារបស់សាតាំងដែលអ្នកបានរស់នៅតាម ជាជីវិតរបស់សាតាំងដែលអ្នកបានរស់នៅតាម។ មានតែតាមរយៈការរកឃើញរឿងរ៉ាវដ៏ជ្រៅនានានៃព្រលឹងរបស់អ្នកទេ ទើបអ្នកអាចយល់ពីធម្មជាតិរបស់អ្នកបាន។ តើការទាំងអស់នេះអាចត្រូវបានរកឃើញដោយរបៀបណា? ទាំងអស់នេះមិនអាចរកឃើញ ឬស្វែងយល់តាមរយៈរឿងរ៉ាវមួយពីរឡើយ។ មានពេលជាច្រើនដង ក្រោយពេលដែលអ្នកធ្វើរឿងអ្វីមួយចប់ អ្នកនៅតែមិនទាន់មានការយល់ដឹងនៅឡើយ។ វាអាចត្រូវការពេលបីឬប្រាំឆ្នាំ មុនពេលអ្នកអាចមានចំណេះដឹង ឬការយល់ដឹងបានបន្ដិច។ ដូច្នេះ នៅក្នុងស្ថានភាពជាច្រើន អ្នកត្រូវតែឆ្លុះបញ្ចាំងពីខ្លួនឯង និងស្គាល់ខ្លួនឯង។ អ្នកត្រូវតែជីកឱ្យជ្រៅ និងពិនិត្យមើលខ្លួនឯង ដោយផ្អែកលើព្រះបន្ទូលព្រះជាម្ចាស់ ដើម្បីសម្រេចបានលទ្ធផលណាមួយ។ នៅពេលដែលការយល់ដឹងរបស់អ្នកអំពីសេចក្ដីពិតកាន់តែរីកចម្រើនខ្លាំងឡើងៗ នោះអ្នកនឹងស្គាល់ពីសារជាតិនៃធម្មជាតិរបស់ខ្លួនឯងបន្ដិចម្ដងៗ តាមរយៈការឆ្លុះបញ្ចាំងអំពីខ្លួនឯង និងការស្គាល់ខ្លួនឯង។

ដើម្បីដឹងពីធម្មជាតិរបស់ខ្លួន អ្នកត្រូវតែទទួលបានការយល់ដឹងអំពីធម្មជាតិនោះ តាមរយៈកិច្ចការពីរបីយ៉ាង។ ទីមួយ អ្នកត្រូវតែមានការយល់ដឹងច្បាស់លាស់មួយអំពីអ្វីដែលអ្នកចូលចិត្ត។ នេះមិនសំដៅទៅលើអ្វីដែលអ្នកចូលចិត្តញ៉ាំ ឬស្លៀកពាក់នោះទេ ផ្ទុយទៅវិញវាមានន័យថាប្រភេទនៃអ្វីៗដែលអ្នករីករាយ អ្វីៗដែលអ្នកច្រណែនឈ្នានីស អ្វីៗដែលអ្នកថ្វាយបង្គំ អ្វីៗដែលអ្នកស្វែងរក និងអ្វីៗដែលអ្នកយកចិត្ដទុកដាក់នៅក្នុងដួងចិត្តរបស់អ្នក ប្រភេទនៃមនុស្សដែលអ្នកចូលចិត្តទាក់ទងជាមួយ ប្រភេទនៃកិច្ចការដែលអ្នកចូលចិត្តធ្វើ និងប្រភេទមនុស្សដែលអ្នកកោតសរសើរ និងស្រឡាញ់ងប់នៅក្នុងដួងចិត្តរបស់អ្នក។ ឧទាហរណ៍ មនុស្សជាច្រើនចូលចិត្តមនុស្សដែលមានឋានៈខ្ពង់ខ្ពស់ ជាមនុស្សដែលមានពាក្យសម្ដី និងឫកពាថ្លៃថ្នូរ ឬក៏ចូលចិត្តអស់អ្នកដែលពូកែនិយាយបញ្ជោរ ឬអស់អ្នកដែលធ្វើសកម្មភាព។ អ្វីដែលបានរៀបរាប់ខាងលើគឺនិយាយអំពីប្រភេទមនុស្សដែលពួកគេចូលចិត្តប្រាស្រ័យទាក់ទងជាមួយ។ ចំពោះអ្វីដែលមនុស្សរីករាយជាមួយ រួមបញ្ចូលទាំងការមានឆន្ទៈធ្វើកិច្ចការជាក់លាក់ដែលងាយស្រួលធ្វើ រីករាយក្នុងការធ្វើកិច្ចការដែលអ្នកដទៃគិតថាល្អ និងធ្វើឱ្យមនុស្សច្រៀងសរសើរ ព្រមទាំងផ្ដល់ការកោតសរសើរ។ នៅក្នុងធម្មជាតិរបស់មនុស្ស គឺមានលក្ខណៈទូទៅមួយអំពីអ្វីដែលពួកគេចូលចិត្ត។ មានន័យថាពួកគេចូលចិត្តមនុស្ស ព្រឹត្តិការណ៍ និងអ្វីៗដែលអ្នកដទៃច្រណែនឈ្នានីសដោយសារតែអាការខាងក្រៅ ហើយពួកគេចូលចិត្តមនុស្ស ព្រឹត្តិការណ៍ និងអ្វីៗដែលមើលទៅស្រស់ស្អាតខ្លាំង និងល្អប្រណីត ហើយពួកគេចូលចិត្តមនុស្ស ព្រឹត្តិការណ៍ និងអ្វីៗដែលធ្វើឱ្យអ្នកដទៃគោរពពួកគេ។ អ្វីៗទាំងអស់ដែលមនុស្សចូលចិត្ដ គឺអស្ចារ្យ ភ្លឺរលោង ឆើតឆាយ និងសម្បើម។ មនុស្សទាំងអស់សុទ្ធតែថ្វាយបង្គំរបស់ទាំងអស់នេះ។ គេអាចមើលឃើញថា មនុស្សមិនមានសេចក្ដីពិតណាមួយឡើយ ហើយពួកគេក៏មិនមានលលក្ខណៈដូចមនុស្សពិតប្រាកដដែរ។ មិនមានសារៈសំខាន់សូម្បីតែបន្ដិចនៅក្នុងការថ្វាយបង្គំរបស់ទាំងអស់នេះ ប៉ុន្ដែមនុស្សនៅតែចូលចិត្តវា។ រឿងដែលមនុស្សចូលចិត្តទាំងនេះ ហាក់ដូចជាល្អពិសេសចំពោះពួកអ្នកដែលមិនជឿលើព្រះជាម្ចាស់ ហើយជាពិសេសវាជាអ្វីទាំងអស់ដែលមនុស្សមានឆន្ទៈដេញតាម។ សូមផ្ដល់ជាឧទាហរណ៍ដ៏សាមញ្ញមួយទៅចុះ៖ នៅក្នុងចំណោមពួកអ្នកមិនជឿព្រះ មានមនុស្សជាច្រើនក្រុម។ ពួកគេដេញតាមតារាសម្ដែង ឬតារាចម្រៀង សុំឱ្យពួកគេចុះហត្ថលេខា និងសរសេរសារផ្សេងៗ ឬក៏ចាប់ដៃ និងឱបពួកគេ។ តើទង្វើទាំងនេះមាននៅក្នុងដួងចិត្តរបស់ពួកអ្នកជឿព្រះដែរឬទេ? យូរម្ដងៗ តើអ្នកច្រៀងបទចម្រៀងរបស់តារាចម្រៀងដែលអ្នកថ្វាយបង្គំដែរឬទេ? ឬក៏អ្នកត្រាប់តាមទង្វើរបស់ពួកគេ ហើយស្លៀកពាក់តាមស្ទីលពួកគេដែរឬទេ? អ្នកយកតារា និងបុគ្គលល្បីល្បាញទាំងនេះ ធ្វើជាកម្មវត្ថុនៃការថ្វាយបង្គំរបស់អ្នក និងជាគំរូសម្រាប់ការថ្វាយបង្គំរបស់អ្នក។ ទាំងនេះគឺជារឿងធម្មតាដែលមនុស្សចូលចិត្តធ្វើ។ តើពួកអ្នកជឿព្រះ មិនថ្វាយបង្គំអ្វីៗទាំងនេះដែលពួកអ្នកមិនជឿព្រះថ្វាយបង្គំដែរទេឬអី? នៅក្នុងជម្រៅចិត្ត មនុស្សភាគច្រើននៅតែមានដួងចិត្តថ្វាយបង្គំពួកគេដដែលហ្នឹង។ អ្នកជឿលើព្រះជាម្ចាស់ ហើយមើលទៅហាក់ដូចជាអ្នកលែងដេញតាមអ្វីៗទាំងនេះហើយ។ ទោះបីជាយ៉ាងណា នៅក្នុងដួងចិត្តរបស់អ្នក អ្នកនៅតែច្រណែននឹងអ្វីៗទាំងនេះ ហើយអ្នកនៅតែស្រឡាញ់ចូលចិត្តរឿងទាំងនេះដដែល។ យូរៗម្ដង អ្នកគិតថា៖ «ខ្ញុំនៅតែចង់ស្ដាប់តន្ត្រីរបស់ពួកគេ ហើយខ្ញុំនៅតែចង់មើលកម្មវិធីទូរទស្សន៍ដែលពួកគេសម្ដែងដដែល។ តើពួកគេរស់នៅដូចម្ដេចដែរ? ឥឡូវ តើពួកគេរស់នៅកន្លែងណា? បើខ្ញុំអាចជួបចាប់ដៃពួកគេ នោះវានឹងអស្ចារ្យមិនខាន ហើយទោះបីជាខ្ញុំត្រូវស្លាប់ ក៏វានៅតែមានតម្លៃដែរ»។ មិនថាពួកគេថ្វាយបង្គំអ្នកណាទេ មនុស្សទាំងអស់ចូលចិត្តអ្វីៗទាំងនេះ។ អ្នកប្រហែលជាគ្មានឱកាស ឬក៏អ្នកមិនស្ថិតក្នុងស្ថានភាពដែលនាំឱ្យអ្នកមានទំនាក់ទំនងជាមួយមនុស្សទាំងនេះ ជាមួយរឿងទាំងនេះ ឬជាមួយវត្ថុទាំងនេះឡើយ ប៉ុន្តែរឿងទាំងនេះស្ថិតនៅក្នុងដួងចិត្តរបស់អ្នក។ អ្វីដែលមនុស្សដេញតាម និងប្រាថ្នាចង់បានគឺជាកម្មសិទ្ធិរបស់លោកិយ វត្ថុទាំងនេះជារបស់សាតាំង និងអារក្ស ព្រះជាម្ចាស់ស្អប់ខ្ពើមអ្វីៗទាំងនោះ ហើយអ្វីទាំងនោះគ្មានសេចក្ដីពិតអ្វីឡើយ។ អ្វីដែលមនុស្សមានទំនោរចង់បាន ជួយបើកបង្ហាញពីធម្មជាតិ និងសារជាតិរបស់ពួកគេ។ ចំណង់ចំណូលចិត្តរបស់មនុស្ស គេអាចមើលឃើញតាមរបៀបដែលពួកគេស្លៀកពាក់៖ អ្នកខ្លះចង់ស្លៀកសម្លៀកបំពាក់ចម្រុះពណ៌ដែលទាក់ទាញចំណាប់អារម្មណ៍ ឬសម្លៀកបំពាក់ប្លែកៗ។ ពួកគេព្រមពាក់គ្រឿងលម្អដែលគ្មាននរណាម្នាក់ធ្លាប់ពាក់ពីមុនមក ហើយពួកគេចូលចិត្តអ្វីៗដែលអាចទាក់ទាញអ្នកដែលមានភេទផ្ទុយពីខ្លួន។ ការដែលពួកគេស្លៀកសម្លៀកបំពាក់ និងគ្រឿងលម្អទាំងនេះ វាបង្ហាញពីចំណង់ចំណូលចិត្តដែលពួកគេមានចំពោះអ្វីៗទាំងនេះនៅក្នុងជីវិតរបស់ពួកគេ ហើយនិងនៅក្នុងជម្រៅដួងចិត្តរបស់ពួកគេ។ អ្វីៗដែលពួកគេចូលចិត្ត គឺមិនថ្លៃថ្នូរ ឬសមរម្យនោះទេ។ ពួកវាមិនមែនជាអ្វីៗដែលមនុស្សធម្មតាគួរតែដេញតាមឡើយ។ នៅក្នុងការស្រឡាញ់របស់ពួកគេចំពោះរបស់ទាំងនោះ មានបង្កប់នូវសេចក្តីទុច្ចរិត។ ទស្សនៈរបស់ពួកគេ គឺដូចគ្នាបេះបិទនឹងមនុស្សលោកិយដែរ។ បុគ្គលម្នាក់មិនអាចមើលឃើញផ្នែកណាមួយនៃចំណុចនេះ ដែលត្រូវគ្នានឹងសេចក្ដីពិតឡើយ។ ដូច្នេះហើយ អ្វីដែលអ្នកចូលចិត្ត អ្វីដែលអ្នកផ្ដោតលើ អ្វីដែលអ្នកថ្វាយបង្គំ អ្វីដែលអ្នកច្រណែនឈ្នានីស និងអ្វីដែលអ្នកគិតនៅក្នុងដួងចិត្តរបស់អ្នករៀងរាល់ថ្ងៃ គឺសុទ្ធតែតំណាងឱ្យធម្មជាតិរបស់អ្នក។ ការប្រកាន់យករបស់អ្នកចំពោះរឿងរ៉ាវខាងលោកិយទាំងនេះ គឺគ្រប់គ្រាន់នឹងបញ្ជាក់បានថា ធម្មជាតិរបស់អ្នកគឺចូលចិត្តអំពើទុច្ចរិត ហើយក្នុងស្ថានភាពធ្ងន់ធ្ងរ ធម្មជាតិរបស់អ្នកគឺអាក្រក់ និងមិនអាចព្យាបាលបានទេ។ អ្នកគួរតែពិនិត្យមើលធម្មជាតិរបស់អ្នកតាមវិធីនេះ៖ ត្រួតពិនិត្យមើលអ្វីដែលអ្នកចូលចិត្ត និងអ្វីដែលអ្នកបោះបង់ចោលនៅក្នុងជីវិតរបស់អ្នក។ អ្នកប្រហែលជាធ្វើល្អសម្រាប់អ្នកណាម្នាក់ក្នុងពេលណាមួយ ប៉ុន្ដែនេះមិនមែនបញ្ជាក់ថាអ្នកចូលចិត្តពួកគេនោះទេ។ អ្វីដែលអ្នកពិតជាពេញចិត្តបំផុតនោះគឺអ្វីដែលនៅក្នុងធម្មជាតិរបស់អ្នក ហើយទោះបីជាឆ្អឹងរបស់អ្នកបាក់ក៏ដោយ ក៏អ្នកនៅតែរីករាយជាមួយវា និងមិនអាចបោះបង់វាចោលឡើយ។ ការនេះគឺមិនងាយផ្លាស់ប្ដូរឡើយ។ ចូរយកការស្វែងរកដៃគូទុកជាឧទាហរណ៍ចុះ មនុស្សស្វែងរកប្រភេទមនុស្សដែលដូចជាខ្លួនពួកគេ។ ប្រសិនបើស្ត្រីម្នាក់ពិតជាលង់ស្នេហ៍ជាមួយនរណាម្នាក់មែន នោះគ្មាននរណាម្នាក់អាចបញ្ឈប់នាងបានឡើយ។ ទោះបីជាជើងរបស់នាងត្រូវបាក់ក៏ដោយ ក៏នាងនឹងនៅតែចង់នៅជាមួយគាត់ដែរ នាងនឹងចង់រៀបការជាមួយគាត់ ទោះបីជាវាធ្វើឱ្យនាងត្រូវស្លាប់ក៏ដោយ។ តើការនេះអាចទៅរួចបានយ៉ាងដូចម្ដេច? វាដោយសារតែគ្មាននរណាម្នាក់អាចផ្លាស់ប្ដូរអ្វីៗដែលកប់យ៉ាងជ្រៅនៅក្នុងឆ្អឹងរបស់មនុស្ស និងកប់យ៉ាងជ្រៅនៅក្នុងដួងចិត្តរបស់ពួកគេបានឡើយ។ ទោះបីជាមនុស្សស្លាប់ក៏ដោយ ក៏ព្រលឹងរបស់គេនៅតែចូលចិត្តរបស់ដដែលដែរ ទាំងនេះគឺជាលក្ខណៈនៃនិស្ស័យរបស់មនុស្ស ហើយពួកវាតំណាងឱ្យសារជាតិរបស់មនុស្សម្នាក់។ អ្វីៗដែលមនុស្សចូលចិត្តមានផ្ទុកនូវភាពទុច្ចរិតមួយចំនួន។ អ្នកខ្លះបង្ហាញច្បាស់នៅក្នុងការចូលចិត្តរបស់ពួកគេចំពោះអ្វីៗទាំងនោះ ឯអ្នកខ្លះទៀតមិនបង្ហាញច្បាស់ទេ អ្នកខ្លះចូលចិត្តពួកវាយ៉ាងខ្លាំង ឯអ្នកខ្លះទៀតមិនចូលចិត្តខ្លាំងទេ អ្នកខ្លះអាចគ្រប់គ្រងខ្លួនឯងបាន ឯអ្នកខ្លះទៀតមិនអាចគ្រប់គ្រងខ្លួនឯងបានទេ។ អ្នកខ្លះប្រឈមនឹងការធ្លាក់ចូលទៅក្នុងអ្វីៗខ្មៅងងឹត និងអាក្រក់ ដែលនេះបញ្ជាក់ថា ពួកគេគ្មានជីវិតឡើយ។ មនុស្សខ្លះអាចយកឈ្នះលើសេចក្ដីល្បួងខាងសាច់ឈាមបាន ហើយមិនឱ្យអ្វីៗទាំងនោះមកកាន់កាប់ ឬរឹតត្បិតពួកគេបានឡើយ ដែលនេះបញ្ជាក់ថា ពួកគេមានកម្ពស់តិចតួច និងថានិស្ស័យរបស់ពួកគេបានផ្លាស់ប្រែបន្តិចដែរ។ អ្នកខ្លះយល់ពីសេចក្ដីពិតបានមួយចំនួន និងមានអារម្មណ៍ថា ពួកគេមានជីវិត ហើយពួកគេស្រឡាញ់ព្រះជាម្ចាស់។ ប៉ុន្តែ តាមពិតទៅ វានៅតែលឿនពេក ហើយការបំផ្លាស់បំប្រែនិស្ស័យរបស់មនុស្ស មិនមែនជារឿងសាមញ្ញនោះទេ។ តើធម្មជាតិ និងសារជាតិរបស់មនុស្សងាយយល់ដែរឬទេ? ទោះបីជាមាននរណាម្នាក់យល់បន្តិចបន្តួចក៏ដោយ ក៏ពួកគេត្រូវតែឆ្លងកាត់ការផ្លាស់ប្តូរជាច្រើន ដើម្បីសម្រេចបាននូវការយល់ដឹងនោះ ហើយទោះបីជាមានការយល់ដឹងបន្តិចបន្តួចក៏ដោយ ក៏ការផ្លាស់ប្តូរមិនងាយស្រួលនោះទេ។ ទាំងនេះគឺជាការលំបាកទាំងអស់ដែលមនុស្សជួបប្រទះ ហើយមនុស្សមិនអាចស្គាល់ខ្លួនឯងដោយគ្មានឆន្ទៈក្នុងការដេញតាមសេចក្តីពិតឡើយ។ ទោះបីជាមនុស្ស បញ្ហា ឬរឿងនៅជុំវិញអ្នកផ្លាស់ប្ដូរយ៉ាងណាក៏ដោយ ហើយទោះបីជាពិភពលោកក្រឡាប់ចាក់យ៉ាងណាក៏ដោយ ប្រសិនបើសេចក្ដីពិតកំពុងនាំផ្លូវអ្នកពីខាងក្នុង ប្រសិនបើវាចាក់ឫសនៅក្នុងខ្លួនរបស់អ្នក ហើយព្រះបន្ទូលព្រះជាម្ចាស់នាំផ្លូវជីវិត ចំណង់ចំណូលចិត្ត បទពិសោធ និងអត្ថិភាពរបស់អ្នក នៅចំណុចនោះ អ្នកនឹងមានការបំផ្លាស់បំប្រែពិតប្រាកដ។ សព្វថ្ងៃនេះ អ្វីដែលមនុស្សហៅថាជាការបំផ្លាស់បំប្រែនេះ គ្រាន់តែជាការសហការបន្តិចបន្តួច ជាការទទួលយកការលួសកាត់ និងការដោះស្រាយទាំងស្ទាក់ស្ទើរ និងការបំពេញភារកិច្ចរបស់ខ្លួនយ៉ាងសកម្ម ហើយមានភាពរីករាយ និងសេចក្ដីជំនឿបន្តិចបន្តួចប៉ុណ្ណោះ ប៉ុន្តែការនេះមិនអាចចាត់ទុកជាការបំផ្លាស់បំប្រែនិស្ស័យនោះទេ ហើយវាក៏មិនបញ្ជាក់ថា មនុស្សមានជីវិតដែរ។ ការនេះគ្រាន់តែជាចំណង់ចំណូលចិត្ត និងទំនោររបស់មនុស្សប៉ុណ្ណោះ ពោលគឺគ្មានអ្វីផ្សេងទៀតឡើយ។

ដើម្បីឈានទៅដល់ការយល់ដឹងអំពីធម្មជាតិ បន្ថែមលើការគាស់កកាយអ្វីៗដែលមនុស្សចូលចិត្តនៅក្នុងធម្មជាតិរបស់ពួកគេ នោះផ្នែកសំខាន់បំផុតមួយចំនួនដែលទាក់ទងនឹងធម្មជាតិរបស់ពួកគេក៏ចាំបាច់ត្រូវគាស់កកាយដែរ។ ឧទាហរណ៍ ទស្សនៈរបស់មនុស្សអំពីអ្វីៗ វិធីសាស្ត្រ និងគោលដៅរបស់មនុស្សក្នុងជីវិត គុណតម្លៃជីវិតនិងទស្សនៈរបស់មនុស្សអំពីជីវិត ក៏ដូចជាទស្សនៈ និងគំនិតអំពីអ្វីៗទាំងអស់ទាក់ទងនឹងសេចក្ដីពិតដែរ។ ទាំងនេះគឺជារបស់សព្វសារពើដែលកប់ជ្រៅនៅក្នុងព្រលឹងរបស់មនុស្ស ហើយពួកវាមានទំនាក់ទំនងផ្ទាល់ជាមួយនឹងការបំផ្លាស់បំប្រែនិស្ស័យ។ ដូច្នេះ តើមនុស្សជាតិដែលពុករលួយមានទស្សនៈបែបណាដែរអំពីជីវិត? គេអាចនិយាយបានដូច្នេះថា៖ «មនុស្សគ្រប់រូបធ្វើអ្វីៗសម្រាប់ខ្លួនឯង ហើយទីបំផុតអារក្សយកទាំងអស់»។ មនុស្សទាំងអស់រស់ដើម្បីតែខ្លួនឯង និយាយឱ្យច្បាស់ទៅគឺថា ពួកគេរស់នៅដើម្បីតែសាច់ឈាម។ ពួកគេរស់នៅគ្រាន់តែដើម្បីដាក់អាហារចូលមាត់របស់ពួកគេតែប៉ុណ្ណោះ។ តើអត្ថិភាពនេះខុសគ្នាពីសត្វបានយ៉ាងដូចម្ដេចទៅ? យ៉ាងម៉េចក៏ដោយ ការរស់នៅបែបនេះគ្មានគុណតម្លៃអ្វីសោះឡើយ កុំថាឡើយដល់ទៅមានន័យនោះ។ ទស្សនៈរបស់មនុស្សអំពីជីវិត គឺស្ដីពីអ្វីដែលអ្នកពឹងអាង ដើម្បីរស់នៅក្នុងពិភពលោក មូលហេតុដែលអ្នករស់នៅ និងរបៀបដែលអ្នករស់នៅ ហើយទាំងអស់នេះជារឿងដែលត្រូវធ្វើជាមួយសារជាតិនៃធម្មជាតិរបស់មនុស្ស។ តាមរយៈការវះកាត់ពិនិត្យធម្មជាតិរបស់មនុស្ស អ្នកនឹងឃើញថា មនុស្សគ្រប់រូបសុទ្ធតែទទឹងទាស់នឹងព្រះជាម្ចាស់។ ពួកគេសុទ្ធតែជាអារក្ស ហើយមិនមានមនុស្សល្អពិតប្រាកដទេ។ មានតែតាមរយៈការវះកាត់ពិនិត្យធម្មជាតិរបស់មនុស្សប៉ុណ្ណោះ ទើបអ្នកអាចដឹងច្បាស់ពីសេចក្ដីពុករលួយ និងសារជាតិរបស់មនុស្ស ហើយយល់ពីអ្វីៗដែលជាម្ចាស់កម្មសិទ្ធិរបស់មនុស្សពិតប្រាកដ អ្វីៗដែលមនុស្សពិតជាខ្វះខាត អ្វីៗដែលពួកគេគួរតែមាន និងរបៀបដែលពួកគេគួរតែរស់នៅក្នុងលក្ខណៈជាមនុស្ស។ ការវះកាត់ពិនិត្យធម្មជាតិរបស់មនុស្សពិតជាមិនងាយស្រួលនោះទេ ហើយមិនអាចធ្វើទៅបានដោយមិនដកពិសោធន៍ព្រះបន្ទូលរបស់ព្រះជាម្ចាស់ ឬមិនមានបទពិសោធន៍ពិតប្រាកដឡើយ។

និទាឃរដូវ ឆ្នាំ ១៩៩៩


របៀបស្គាល់ពីធម្មជាតិរបស់មនុស្ស

តើត្រូវស្គាល់ធម្មជាតិរបស់មនុស្សម្នាក់បានយ៉ាងដូចម្ដេច? តើអ្វីខ្លះបង្កើតបានជាធម្មជាតិរបស់មនុស្ស? អ្នកដឹងត្រឹមតែចំណុចខ្វះខាត គុណវិបត្តិ ចេតនា សញ្ញាណ ភាពអវិជ្ជមាន និងការបះបោររបស់មនុស្សប៉ុណ្ណោះ ប៉ុន្តែអ្នកមិនអាចរកឃើញអ្វីៗដែលនៅក្នុងធម្មជាតិរបស់មនុស្សនោះទេ។ អ្នកគ្រាន់តែដឹងអំពីស្រទាប់ខាងក្រៅ ដោយមិនអាចរកឃើញប្រភពដើមរបស់វា ហើយនេះមិនបង្កើតបានជាចំណេះដឹងអំពីធម្មជាតិរបស់មនុស្សទេ។ មនុស្សខ្លះទទួលស្គាល់ភាពខ្វះខាត និងភាពអវិជ្ជមានរបស់ខ្លួនថា «ខ្ញុំយល់ពីធម្មជាតិរបស់ខ្ញុំហើយ។ អ្នកឃើញទេ ខ្ញុំទទួលស្គាល់ភាពក្រអឺតក្រទមរបស់ខ្ញុំហើយ។ តើនេះមិនមែនជាការស្គាល់ធម្មជាតិរបស់ខ្ញុំទេឬអី?» ភាពក្រអឺតក្រទមគឺជាផ្នែកមួយនៃធម្មជាតិរបស់មនុស្ស នោះគឺជាការពិតខ្លាំងណាស់។ ទោះជាយ៉ាងណាក៏ដោយ វាមិនទាន់គ្រប់គ្រាន់ទេក្នុងការទទួលស្គាល់ចំណុចនេះនៅក្នុងការយល់ដឹងខាងគោលលទ្ធិនោះ។ តើអ្វីទៅគឺជាការស្គាល់ពីធម្មជាតិផ្ទាល់ខ្លួនរបស់មនុស្សម្នាក់? តើគេស្គាល់វាបានដោយរបៀបណា? តើគេស្គាល់វាតាមរយៈចំណុចអ្វីខ្លះ? តើមនុស្សម្នាក់គួរតែដឹងពីធម្មជាតិរបស់មនុស្សឱ្យបានជាក់លាក់តាមរយៈអ្វីៗដែលគេបើកសម្ដែងយ៉ាងដូចម្ដេចទៅ? ជាបឋម អ្នកអាចមើលឃើញធម្មជាតិរបស់មនុស្សតាមរយៈចំណាប់អារម្មណ៍របស់ពួកគេ។ ឧទាហរណ៍ អ្នកខ្លះស្រឡាញ់ជាពិសេសចំពោះបុគ្គលល្បីល្បាញ និងបុគ្គលដែលមានមុខមាត់ខ្ពង់ខ្ពស់ អ្នកខ្លះចូលចិត្តអ្នកចម្រៀង ឬតារាភាពយន្តយ៉ាងខ្លាំង ហើយអ្នកខ្លះទៀតចូលចិត្តលេងហ្គេម។ តាមរយៈចំណង់ចំណូលចិត្តទាំងនេះ យើងអាចមើលឃើញនូវអ្វីៗដែលជាធម្មជាតិរបស់មនុស្សទាំងនេះ។ នេះជាឧទាហរណ៍ដ៏សាមញ្ញមួយ៖ អ្នកខ្លះចាត់ទុកអ្នកចម្រៀងណាម្នាក់ជាអាយដលរបស់ខ្លួន។ តើពួកគេចាត់អ្នកចម្រៀងនោះជាអាយដលរបស់ខ្លួនដល់កម្រិតណា? គឺរហូតដល់ថ្នាក់ពួកគេឈ្លក់វង្វេងនឹងគ្រប់សកម្មភាព គ្រប់ស្នាមញញឹម និងគ្រប់ពាក្យពេចន៍របស់អ្នកចម្រៀងរូបនោះ។ ពួកគេផ្ចង់ចិត្តលើអ្នកចម្រៀងរូបនោះ ហើយថែមទាំងថតគ្រប់សម្លៀកបំពាក់ដែលពួកគេស្លៀកពាក់ ដើម្បីយកតម្រាប់តាមទៀតផង។ តើកម្រិតនៃការគោរពកោតសរសើរចំពោះមនុស្សម្នាក់បង្ហាញពីបញ្ហាអ្វីខ្លះ? វាបង្ហាញថា មនុស្សបែបនេះមានតែអ្វីដែលអ្នកមិនជឿសាសនាមាននៅក្នុងដួងចិត្តរបស់គេប៉ុណ្ណោះ ហើយពួកគេគ្មានសេចក្តីពិតទេ ពួកគេគ្មានអ្វីដែលវិជ្ជមានឡើយ ហើយក៏ពួកគេក៏គ្មានព្រះជាម្ចាស់នៅក្នុងចិត្តរបស់ពួកគេដែរ។ គ្រប់យ៉ាងដែលបុគ្គលនេះគិត ស្រឡាញ់ និងស្វែងរក គឺមកពីសាតាំង។ អ្វីៗទាំងនេះគ្រប់គ្រងដួងចិត្តរបស់បុគ្គលរូបនេះ រហូតដល់ថ្នាក់ងប់ងល់តែម្ដង។ តើអ្នករាល់គ្នាអាចនិយាយបានទេថា អ្វីទៅជាសារជាតិធម្មជាតិរបស់ពួកគេទៅ? តើអ្វីទៅជាបញ្ហានៅទីនេះ? ប្រសិនបើវត្ថុមួយទទួលបានការស្រឡាញ់យ៉ាងខ្លាំងពេកក្រៃ វត្ថុនោះអាចក្លាយជាជីវិតរបស់គេ ហើយកាន់កាប់ដួងចិត្តរបស់គេ ដែលបញ្ជាក់យ៉ាងច្បាស់ថា មនុស្សនេះគឺជាអ្នកថ្វាយបង្គំរូបសំណាក ដោយមិនចង់បានព្រះជាម្ចាស់ ហើយបែរជាស្រឡាញ់អារក្សទៅវិញ។ ហេតុដូចនេះ គេអាចសន្និដ្ឋានបានថា ធម្មជាតិរបស់មនុស្សបែបនេះ គឺជាធម្មជាតិដែលស្រឡាញ់ និងថ្វាយបង្គំអារក្ស មិនស្រឡាញ់សេចក្ដីពិត និងមិនចង់បានព្រះជាម្ចាស់ឡើយ។ តើនេះមិនមែនជាវិធីត្រឹមត្រូវក្នុងការមើលពីធម្មជាតិរបស់មនុស្សទេឬ? វាត្រឹមត្រូវទាំងស្រុង។ នេះជារបៀបគួរធ្វើ ដើម្បីពិនិត្យមើលធម្មជាតិរបស់មនុស្ស។ ឧទាហរណ៍ មនុស្សខ្លះគោរពបូជាប៉ុលជាពិសេស។ ពួកគេចូលចិត្តចេញទៅក្រៅ និងថ្លែងសុន្ទរកថា ព្រមទាំងធ្វើកិច្ចការ ពួកគេចូលចិត្តធ្វើការជួបជុំ និងការអធិប្បាយ ហើយពួកគេចូលចិត្តឱ្យមនុស្សស្ដាប់ពួកគេ គោរពបូជាពួកគេ និងយកពួកគេជាចំណុចកណ្ដាល។ ពួកគេចូលចិត្តមានកន្លែងនៅក្នុងចិត្តរបស់អ្នកដទៃ ហើយពួកគេចូលចិត្តឱ្យអ្នកដទៃយកចិត្តទុកដាក់ចំពោះរូបភាពដែលពួកគេបង្ហាញ។ ចូរយើងវែកញែកធម្មជាតិរបស់ពួកគេតាមរយៈការសម្តែងចេញទាំងនេះ។ តើធម្មជាតិរបស់ពួកគេគឺជាអ្វី? ប្រសិនបើពួកគេពិតជាបង្ហាញការសម្តែងចេញទាំងនេះមែន នោះវាគ្រប់គ្រាន់ហើយក្នុងការបញ្ជាក់ថា ពួកគេក្រអឺតក្រទម និងអួតខ្លួនហួសហេតុ ថាពួកគេមិនថ្វាយបង្គំព្រះជាម្ចាស់ទាល់តែសោះ ហើយថាពួកគេដេញតាមឋានៈខ្ពស់ និងចង់មានសិទ្ធិអំណាចលើអ្នកដទៃ ចង់កាន់កាប់ពួកគេ និងចង់មានកន្លែងនៅក្នុងចិត្តរបស់ពួកគេ។ នេះគឺជារូបភាពតំណាងរបស់សាតាំង។ ទិដ្ឋភាពនៃធម្មជាតិរបស់ពួកគេដែលលេចធ្លោជាពិសេសនោះគឺថា ពួកគេក្រអឺតក្រទម និងអួតខ្លួនហួសហេតុ ពួកគេមិនថ្វាយបង្គំព្រះជាម្ចាស់ ហើយពួកគេប៉ុនប៉ងឱ្យអ្នកដទៃថ្វាយបង្គំពួកគេ។ ការសម្តែងចេញបែបនេះ អាចឱ្យអ្នកមើលឃើញយ៉ាងច្បាស់អំពីធម្មជាតិរបស់ពួកគេ។ ឧទាហរណ៍ មនុស្សខ្លះចូលចិត្តកេងចំណេញដោយអយុត្តិធម៌ចេញពីការលះបង់របស់អ្នកដទៃ ហើយមនុស្សទាំងនេះចង់បំពេញប្រយោជន៍ផ្ទាល់ខ្លួននៅក្នុងគ្រប់កិច្ចការ។ អ្វីគ្រប់យ៉ាងដែលពួកគេធ្វើ ត្រូវតែមានប្រយោជន៍ដល់ពួកគេ បើមិនដូច្នោះទេ ពួកគេនឹងមិនធ្វើវាឡើយ។ ពួកគេមិនខ្វល់ពីអ្វីឡើយ លើកលែងតែវាផ្ដល់ផលចំណេញខ្លះៗដល់ពួកគេ ហើយរាល់ទង្វើរបស់ពួកគេតែងបង្កប់នូវចេតនាលាក់កំបាំងជានិច្ច។ ពួកគេនិយាយល្អអំពីបុគ្គលណាដែលមានប្រយោជន៍ដល់ពួកគេ ហើយពួកគេលើកតម្កើងអ្នកណាដែលបញ្ជោរពួកគេ។ សូម្បីតែពេលមនុស្សសំណព្វចិត្តរបស់ពួកគេមានបញ្ហាក៏ដោយ ក៏ពួកគេនឹងនិយាយថា មនុស្សទាំងនោះត្រឹមត្រូវ ហើយព្យាយាមការពារ និងគ្របបាំងពួកគេយ៉ាងខ្លាំងដែរ។ តើមនុស្សបែបនេះមានធម្មជាតិដូចម្ដេច? អ្នកអាចមើលឃើញទាំងស្រុងនូវធម្មជាតិរបស់ពួកគេបានយ៉ាងច្បាស់លាស់ដោយផ្អែកលើឥរិយាបថទាំងនេះ។ ពួកគេព្យាយាមកេងចំណេញដោយអយុត្តិធម៌តាមរយៈទង្វើរបស់ខ្លួន ដោយចូលរួមឥតឈប់ឈរក្នុងការផ្លាស់ប្តូរឥរិយាបថនៅគ្រប់កាលៈទេសៈ ហើយអ្នកអាចដឹងច្បាស់ថា ធម្មជាតិរបស់ពួកគេគឺជាអ្នកចង់បានតែការចំណេញយ៉ាងពេញទំហឹង។ ពួកគេធ្វើអ្វីៗដើម្បីតែខ្លួនឯងក្នុងគ្រប់កិច្ចការដែលពួកគេធ្វើ។ ពួកគេនឹងមិនឆាប់ក្រោកទេ លើកលែងតែវាមានប្រយោជន៍ដល់ពួកគេក្នុងការធ្វើដូច្នោះ។ ពួកគេជាមនុស្សអាត្មានិយមបំផុត ហើយពួកគេមិនចេះស្កប់ស្កល់សោះឡើយ។ ដូច្នេះ ធម្មជាតិរបស់ពួកគេត្រូវបានបង្ហាញតាមរយៈការដែលពួកគេស្រឡាញ់ផលចំណេញ និងការខ្វះសេចក្តីស្រឡាញ់ចំពោះសេចក្ដីពិត។ បុរសខ្លះត្រូវបានមនុស្សស្រីទាក់ទាញអារម្មណ៍ ដោយគិតតែពីពួកនាងជានិច្ចក្នុងអ្វីគ្រប់យ៉ាងដែលពួកគេធ្វើ ហើយចែចង់ពួកនាងគ្រប់ទីកន្លែងដែលពួកនាងទៅ។ ស្រីស្អាតៗគឺជាកម្មវត្ថុដែលមនុស្សបែបនេះស្រឡាញ់ និងឱ្យតម្លៃខ្ពស់បំផុតនៅក្នុងដួងចិត្តរបស់ពួកគេ។ ពួកគេសុខចិត្តលះបង់ជីវិតរបស់ពួកគេ និងបូជាអ្វីៗគ្រប់យ៉ាងដើម្បីស្រីស្អាត។ ស្រីៗគឺជាអ្វីដែលបំពេញដួងចិត្តរបស់ពួកគេ។ តើអ្វីគឺជាធម្មជាតិរបស់បុរសទាំងនេះ? ធម្មជាតិរបស់ពួកគេគឺ ស្រឡាញ់ស្រីស្អាត ថ្វាយបង្គំពួកនាង និងស្រឡាញ់អ្វីដែលទុច្ចរិត។ ពួកគេជាជនល្មោភកាម ដែលមានធម្មជាតិទុច្ចរិត និងលោភលន់។ ហេតុអ្វីបានជាខ្ញុំនិយាយថាពួកគេមានធម្មជាតិបែបនេះ? សកម្មភាពរបស់ពួកគេបើកបង្ហាញពីធម្មជាតិលោភលន់។ ឥរិយាបថទាំងនេះ មិនគ្រាន់តែជាអំពើរំលងម្ដងម្កាលប៉ុណ្ណោះទេ ហើយមនុស្សបែបនេះក៏មិនមែនអន់ជាងមនុស្សសាមញ្ញត្រឹមតែបន្តិចនោះដែរ ហើយពួកគេធំធាត់ឡើងមកដើម្បីនៅក្រោមការកាន់កាប់ទាំងស្រុងដោយរបស់ទាំងនេះដែលបានក្លាយជាធម្មជាតិ និងសារជាតិរបស់ពួកគេពិតប្រាកដ។ ដូច្នេះ របស់ទាំងនេះបានក្លាយជាការបញ្ចេញឱ្យឃើញពីធម្មជាតិរបស់ពួកគេ។ សមាសភាពនៃធម្មជាតិរបស់មនុស្សម្នាក់ ជានិច្ចកាល បើកសម្ដែងពីខ្លួនឯង។ អ្វីក៏ដោយដែលមនុស្សម្នាក់ធ្វើ ទោះបីជាវាជាអ្វីក៏ដោយ សុទ្ធតែអាចបើកឱ្យដឹងពីធម្មជាតិរបស់មនុស្សនោះ។ មនុស្សមានកត្តាជំរុញ និងគោលបំណងផ្ទាល់ខ្លួនពួកគេចំពោះអ្វីគ្រប់យ៉ាងដែលពួកគេធ្វើ ហើយមិនថាវាជាការធ្វើបដិសណ្ឋារកិច្ច ការផ្សាយដំណឹងល្អ ឬកិច្ចការផ្សេងៗទៀតនោះទេ ពួកគេអាចបើកឱ្យដឹងពីផ្នែកនានានៃធម្មជាតិរបស់ពួកគេដោយមិនដឹងខ្លួន ព្រោះធម្មជាតិរបស់មនុស្សម្នាក់គឺជាជីវិតរបស់គេ ហើយមនុស្សត្រូវបានអូសទាញដោយធម្មជាតិរបស់ពួកគេពេញមួយជីវិតពួកគេ។ ធម្មជាតិរបស់មនុស្សម្នាក់ មិនត្រូវបានបើកសម្ដែងម្ដងម្កាល ឬដោយចៃដន្យនោះទេ។ ផ្ទុយទៅវិញ វាអាចតំណាងឱ្យសារជាតិរបស់មនុស្សយ៉ាងពេញលេញ។ អ្វីគ្រប់យ៉ាងដែលហូរចេញពីក្នុងឆ្អឹង និងឈាមរបស់មនុស្ស គឺតំណាងឱ្យធម្មជាតិ និងជីវិតរបស់ពួកគេ។ មនុស្សខ្លះស្រឡាញ់ស្រីស្អាត។ ខ្លះទៀតស្រឡាញ់ប្រាក់។ អ្នកខ្លះស្រឡាញ់ឋានៈខ្លាំងណាស់។ អ្នកខ្លះឱ្យតម្លៃយ៉ាងពិសេសដល់កេរ្តិ៍ឈ្មោះ និងមុខមាត់ផ្ទាល់ខ្លួនរបស់ពួកគេ។ អ្នកខ្លះស្រឡាញ់ ឬថ្វាយបង្គំរូបសំណាកយ៉ាងក្រៃលែង។ ហើយមនុស្សខ្លះក្រអឺតក្រទម និងមានអំនួតជាខ្លាំង ដោយមិនបន្ទន់តាមនរណាម្នាក់នៅក្នុងដួងចិត្តរបស់ពួកគេ ហើយខិតខំដើម្បីតែឋានៈ ពួកគេចូលចិត្តលេចធ្លោជាងអ្នកដទៃ និងមានសិទ្ធិអំណាចលើអ្នកដទៃ។ មានធម្មជាតិខុសៗគ្នាជាច្រើន។ ធម្មជាតិទាំងនោះអាចផ្សេងៗគ្នានៅក្នុងចំណោមមនុស្ស ប៉ុន្តែធាតុរួមរបស់ពួកវាគឺ ការទាស់ទទឹង និងការក្បត់ព្រះជាម្ចាស់។ ដោយហេតុនោះ ធម្មជាតិទាំងនោះគឺដូចគ្នាទាំងអស់។

ចំពោះរបៀបដឹងពីធម្មជាតិរបស់មនុស្សម្នាក់ ចូរយើងពិនិត្យមើលឧទាហរណ៍មួយចំនួន។ សូមយកភាពអាត្មានិយមជាឧទាហរណ៍ទៅចុះ។ គេអាចនិយាយថា ភាពអាត្មានិយម គឺជាសមាសភាពមួយនៃធម្មជាតិរបស់មនុស្ស។ គ្រប់គ្នាសុទ្ធតែមានសមាសភាពនេះនៅក្នុងខ្លួន។ មនុស្សខ្លះអាត្មានិយមខ្លាំង អាត្មានិយមដល់កម្រិតកំពូល ហើយនៅក្នុងគ្រប់កិច្ចការ ពួកគេគិតតែពីខ្លួនឯងប៉ុណ្ណោះ គ្មានខ្វល់អ្វីក្រៅពីលាភសក្ការៈផ្ទាល់ខ្លួនឡើយ ហើយពួកគេក៏មិនខ្វល់ពីអ្នកដទៃសូម្បីតែបន្តិចដែរ។ ភាពអាត្មានិយមនោះតំណាងឱ្យធម្មជាតិរបស់គេ។ គ្រប់គ្នាសុទ្ធតែអាត្មានិយមនៅកម្រិតណាមួយ ប៉ុន្តែមានកម្រិតខុសគ្នា។ នៅពេលទាក់ទងជាមួយអ្នកដទៃ មនុស្សខ្លះអាចមើលថែ និងយកចិត្តទុកដាក់ចំពោះអ្នកដទៃ ពួកគេអាចខ្វល់ខ្វាយអំពីអ្នកដទៃ និងគិតគូរដល់អ្នកដទៃនៅក្នុងគ្រប់កិច្ចការដែលពួកគេធ្វើ។ ទោះបីជាយ៉ាងណាក៏ដោយ អ្នកខ្លះទៀតមិនអ៊ីចឹងទេ។ មនុស្សទាំងនេះអាត្មានិយមខ្លាំងណាស់ ហើយតែងតែមានចិត្តកំណាញ់ ជាពិសេសពេលទទួលបងប្អូនប្រុសស្រីឱ្យស្នាក់នៅ។ ពួកគេផ្ដល់ម្ហូបអាហារដែលល្អបំផុត និងមានចំនួនច្រើនបំផុតដល់ក្រុមគ្រួសាររបស់ខ្លួន រីឯបងប្អូនប្រុសស្រីវិញ ពួកគេផ្តល់ឱ្យពួកគេតែអាហារណាដែលគ្មានជីវជាតិ និងក្នុងចំនួនតិចតួចប៉ុណ្ណោះ។ នៅពេលសាច់ញាតិរបស់ពួកគេមកលេង ពួកគេរៀបចំឱ្យអ្នកទាំងនោះនូវកន្លែងស្នាក់នៅដ៏សុខស្រួល។ ក៏ប៉ុន្តែ នៅពេលបងប្អូនប្រុសស្រីមកលេង បងប្អូនទាំងនោះបែរជាដេកនៅលើកម្រាលឥដ្ឋទៅវិញ។ ពួកគេយល់ថា ការដែលឱ្យបងប្អូនប្រុសស្រីដេកសម្រាកនៅផ្ទះខ្លួនបែបនេះ គឺល្អគ្រប់គ្រាន់ហើយ។ នៅពេលបងប្អូនប្រុសស្រីធ្លាក់ខ្លួនឈឺ ឬជួបការលំបាកណាមួយ មនុស្សបែបនេះមិនទាំងយកគំនិតគិត ធ្វើដូចពួកគេមិនដឹងរឿងអ៊ីចឹង។ មនុស្សបែបនេះមិនខ្វល់ ឬយកចិត្តទុកដាក់ចំពោះអ្នកដទៃសូម្បីតែបន្តិចឡើយ។ ពួកគេខ្វល់តែពីខ្លួនឯង និងសាច់ញាតិបងប្អូនរបស់ខ្លួនប៉ុណ្ណោះ។ ធម្មជាតិអាត្មានិយមរបស់ពួកគេនេះ គឺជាការកំណត់អំពីភាពគ្មានឆន្ទៈរបស់ពួកគេក្នុងការខ្វល់ខ្វាយពីអ្នកដទៃ។ ពួកគេមានអារម្មណ៍ថា ការខ្វល់ខ្វាយចំពោះអ្នកដទៃ តម្រូវឱ្យមានការខាតបង់ និងមានបញ្ហាជាច្រើន។ មនុស្សខ្លះអាចនិយាយថា៖ «មនុស្សអាត្មានិយមមិនដឹងពីរបៀបគិតគូរដល់អ្នកដទៃឡើយ»។ ការនិយាយបែបនេះមិនត្រឹមត្រូវឡើយ។ ប្រសិនបើពួកគេមិនដឹងពីរបៀបគិតគូរ ចុះហេតុអ្វីបានជាមនុស្សអាត្មានិយមចេះធ្វើអំពើល្អដល់សាច់ញាតិរបស់ខ្លួន និងបង្ហាញការគិតគូរយ៉ាងពេញលេញចំពោះតម្រូវការរបស់ពួកគេ? ហេតុអ្វីបានជាពួកគេដឹងអំពីអ្វីដែលខ្លួនពួកគេផ្ទាល់ខ្វះខាត និងសម្លៀកបំពាក់សមរម្យដែលខ្លួនត្រូវស្លៀកពាក់ ឬម្ហូបអាហារដែលត្រូវបរិភោគនៅពេលណាមួយ? ហេតុអ្វីក៏ពួកគេមិនអាចធ្វើបែបនេះសម្រាប់អ្នកដទៃផងដែរទៅ? តាមពិត ពួកគេយល់ដឹងគ្រប់យ៉ាង ប៉ុន្តែពួកគេអាត្មានិយម និងគួរឱ្យស្អប់ខ្ពើម។ ការនេះត្រូវបានកំណត់ដោយធម្មជាតិរបស់ពួកគេ។ អស់អ្នកដែលអាត្មានិយមនៅក្នុងគ្រប់កិច្ចការ អ្នកនោះគ្មានសមត្ថភាពប្រព្រឹត្តចំពោះអ្នកដទៃដោយយុត្តិធម៌ឡើយ។ នេះក៏មានទិដ្ឋភាពនៃសេចក្ដីអាក្រក់ផងដែរ។ ដំណាក់ព្រះជាម្ចាស់បានចែងថា អ្នកណាដែលតែងតែប្រព្រឹត្តអំពើសហាយស្មន់ ត្រូវបណ្ដេញអ្នកនោះចេញ។ ប៉ុន្តែ សម្រាប់អ្នកខ្លះ វាគ្រាន់តែជាអំពើរំលងមួយគ្រាប៉ុណ្ណោះ។ តើគួរចាត់ការពួកគេ ដូចមនុស្សដែលតែងប្រព្រឹត្តអំពើសហាយស្មន់ជាប់ជានិច្ចដែរឬទេ? នេះជាបញ្ហានៃគោលការណ៍។ អ្នកណាដែលបានប្រព្រឹត្តអំពើសហាយស្មន់ម្ដងម្កាល មិនអាចចាត់ទុកជាមនុស្សដែលមានធម្មជាតិអាក្រក់នោះទេ។ ប្រសិនបើបុគ្គលម្នាក់ចេះតែមានទំនាក់ទំនងផ្លូវភេទជាមួយដៃគូផ្ទុយភេទនៅគ្រប់កន្លែងដែលពួកគេទៅ ហើយពួកគេគ្មានភាពអាម៉ាស់ និងគ្មានសីលធម៌ទាក់ទងនឹងទំនាក់ទំនងជាមួយមនុស្ស បុគ្គលបែបនេះគឺជាមនុស្សអាក្រក់ ហើយពួកគេមានធម្មជាតិអាក្រក់។ មនុស្សបែបនេះ នឹងបើកបង្ហាញនូវធម្មជាតិរបស់ខ្លួន មិនថាពួកគេប្រព្រឹត្តបែបណា ឬពួកគេធ្វើកិច្ចការអ្វីនោះឡើយ។ ពួកគេមិនអាចគ្រប់គ្រងធម្មជាតិរបស់ខ្លួនបានទេ ហើយដួងចិត្តរបស់ពួកគេក៏ពេញដោយសេចក្តីស្មោកគ្រោកទាំងនេះផងដែរ។ ពួកគេមានទំនាក់ទំនងផ្លូវភេទជាមួយដៃគូផ្ទុយភេទនៅគ្រប់កន្លែងដែលពួកគេទៅ ហើយទោះបីពួកគេឈប់ក្នុងពេលមួយក៏ដោយ ក៏ពួកគេឈប់នោះ ព្រោះតែបរិយាកាសមិនអំណោយផល ឬព្រោះតែគ្មានដៃគូដែលសមស្របប៉ុណ្ណោះ។ អ្វីៗចេញពីធម្មជាតិរបស់មនុស្ស អាចលេចឡើងបានគ្រប់ពេល និងគ្រប់ទីកន្លែង ពោលគឺគ្មានអ្វីមួយអាចដាក់កម្រិតពួកគេបានទេ។ មនុស្សខ្លះត្រូវបានទាក់ទាញជាពិសេសដោយសម្លៀកបំពាក់ សម្រស់ និងអំនួតហួសហេតុ ដែលការទាំងអស់នេះសុទ្ធតែជារឿងឥតប្រយោជន៍។ ពួកគេផ្លាស់ប្ដូរសម្លៀកបំពាក់ជាច្រើនដងក្នុងមួយថ្ងៃ។ ពួកគេឃ្លាំមើលនរណាដែលមានសម្លៀកបំពាក់ស្អាតៗ និងស្លៀកពាក់ស្រស់ស្អាត ហើយប្រសិនបើពួកគេមិនអាចបានរបស់ទាំងនេះទេ ពួកគេនឹងដេកមិនលក់ឡើយ ហើយពួកគេនឹងខ្ចីលុយគេ ឬលះបង់គ្រប់យ៉ាង ដើម្បីបានរបស់ទាំងនោះ។ ប្រសិនបើពួកគេមិនអាចទទួលបានរបស់ទាំងនោះទេ ពួកគេនឹងលែងមានចំណាប់អារម្មណ៍ចង់ជឿលើព្រះជាម្ចាស់ លែងចង់ចូលរួមការជួបជុំ និងលែងមានចិត្តចង់អានព្រះបន្ទូលព្រះជាម្ចាស់តទៅទៀត។ របស់ទាំងអស់នេះ គ្រប់គ្រងគំនិតរបស់ពួកគេ។ ពួកគេគិតមិនឃើញអ្វីផ្សេងទៀតឡើយ។ មនុស្សបែបនេះពិតជាឥតប្រយោជន៍ គ្មានបានការអន់ជាងមនុស្សធម្មតាទៅទៀត។ នេះគឺជាអ្វីមួយនៅក្នុងធម្មជាតិ និងនៅក្នុងឆ្អឹងរបស់ពួកគេ។ ពួកគេមានធម្មជាតិដែលឥតប្រយោជន៍។ អ្វីៗនៅក្នុងធម្មជាតិរបស់មនុស្ស មិនត្រូវបានបើកសម្ដែងដោយភាពទន់ខ្សោយមួយភ្លែតនោះទេ ផ្ទុយទៅវិញ វាជាការបើកបង្ហាញជាបន្តបន្ទាប់។ មិនថាពួកគេធ្វើអ្វីទេ ពួកគេយកសមាសភាពនៃធម្មជាតិរបស់ពួកគេទៅតាមខ្លួនជានិច្ច។ ទោះបីពួកគេមិនបង្ហាញចេញជាក់ស្ដែងពីខាងក្រៅក៏ដោយ ក៏នៅក្នុងពួកគេមានភាពមិនបរិសុទ្ធដែរ។ ប្រសិនបើមនុស្សបោកបញ្ឆោតម្នាក់និយាយដោយស្មោះត្រង់ តាមពិតទៅ ពាក្យសម្ដីរបស់ពួកគេនៅតែបង្កប់អត្ថន័យលាក់កំបាំងដដែល។ ពាក្យសម្ដីរបស់ពួកគេនៅតែបង្កប់នូវការបោកបញ្ឆោតដដែល។ មនុស្សបោកបញ្ឆោតតែងតែបោកបញ្ឆោតមនុស្សគ្រប់គ្នា ទោះបីជាមួយសាច់ញាតិ និងកូនៗរបស់ខ្លួនក៏ដោយ។ មិនថាអ្នកស្មោះត្រង់ជាមួយពួកគេបែបណាទេ ពួកគេនឹងនៅតែបោកបញ្ឆោតអ្នកដែរ។ នេះជាមុខមាត់ពិតរបស់ពួកគេ នេះជាធម្មជាតិរបស់ពួកគេតែម្ដង វាមិនងាយផ្លាស់ប្ដូរ ហើយវានឹងតែងតែបែបនេះជានិច្ច។ ពេលខ្លះ មនុស្សស្មោះត្រង់និយាយបំភ្លៃការពិត និងនិយាយពាក្យបោកបញ្ឆោត ប៉ុន្តែ ជានិច្ចកាល ពួកគេស្មោះត្រង់ ប្រព្រឹត្តទៀងត្រង់ មិនកេងប្រវ័ញ្ចពីអ្នកដទៃ នៅពេលមានទំនាក់ទំនងជាមួយអ្នកទាំងនោះ និងមិនមានចេតនាចង់ល្បួងអ្នកដទៃឡើយ នៅពេលនិយាយជាមួយអ្នកទាំងនោះ។ ពួកគេអាចបើកចំហ និងប្រកបគ្នាជាមួយអ្នកទាំងនោះដោយចេញពីចិត្ត ហើយអ្នកផ្សេងទៀតនិយាយថា ពួកគេគ្មានល្បិចកលឡើយ។ ពេលខ្លះ នៅពេលពួកគេនិយាយពាក្យបោកបញ្ឆោត នេះគ្រាន់តែជានិស្ស័យពុករលួយរបស់ពួកគេ ដែលបើកសម្ដែងចេញមកដោយឯកឯងប៉ុណ្ណោះ។ វាមិនតំណាងឱ្យធម្មជាតិរបស់ពួកគេទេ ដោយសារតែពួកគេមិនមែនជាមនុស្សបោកបញ្ឆោតឡើយ។ ហេតុដូចនេះ នៅពេលនិយាយដល់ធម្មជាតិរបស់មនុស្សម្នាក់ អ្នកត្រូវតែយល់ថា ធម្មជាតិនោះមានសមាសភាពអ្វីខ្លះ និងយល់ថា នោះជានិស្ស័យពុករលួយអ្វី។ អ្នកត្រូវតែចេះបែងចែកឱ្យបានច្បាស់រវាងចំណុចទាំងពីរនេះ។ នៅពេលគេសុំឱ្យវិភាគមើលធម្មជាតិរបស់ខ្លួន អ្នកខ្លះនឹងនិយាយថា៖ «ជួនកាល ខ្ញុំនិយាយគំរោះគំរើយ» ឬ «ខ្ញុំគ្មានកម្រិតវប្បធម៌ខ្ពស់ និងមិនដឹងពីរបៀបប្រព្រឹត្តឡើយ» ឬ «ពេលខ្លះ នៅពេលខ្ញុំបំពេញភារកិច្ច វាមាននូវភាពមិនបរិសុទ្ធ» ប៉ុន្តែពួកគេមិនបាននិយាយថា ពួកគេមានធម្មជាតិបែបណា ឬថាតើពួកគេមានភាពជាមនុស្សល្អឬអត់នោះទេ។ ពួកគេតែងតែគេចវេះពីចំណុចនេះ ហើយពួកគេមិនអាចស្គាល់ខ្លួនឯងយ៉ាងពិតប្រាកដឡើយ។ ការតែងតែគ្របបាំង និងខ្លាចបាក់មុខ គឺជារឿងមួយដែលមិនអាចទទួលយកបានឡើយ។ អ្វីដែលមាននៅក្នុងធម្មជាតិរបស់អ្នក ត្រូវតែគាស់កកាយចេញ។ ប្រសិនបើមិនអាចគាស់កកាយចេញទេ នោះក៏មិនអាចយល់បានដែរ ហើយបើមិនអាចយល់បាន នោះក៏មិនអាចផ្លាស់ប្ដូរបានដែរ។ នៅពេលនិយាយដល់ការស្គាល់ខ្លួនឯង អ្នកត្រូវតែតឹងរ៉ឹងឱ្យបានខ្លាំងបំផុត។ អ្នកមិនត្រូវបោកបញ្ឆោតខ្លួនឯងនោះទេ ហើយអ្នកក៏មិនអាចធ្វើការឱ្យតែរួចពីដៃនៅកន្លែងដែលជាក្ដីកង្វល់នេះដែរ។

ការយល់ពីធម្មជាតិផ្ទាល់ខ្លួនរបស់អ្នក ទាក់ទងជាចម្បងទៅនឹងការយល់អំពីថាតើអ្នកជាមនុស្សប្រភេទណាឱ្យប្រាកដ។ អ្នកជាមនុស្សប្រភេទណា ចង្អុលបង្ហាញថា អ្នកមានធម្មជាតិប្រភេទណា។ ឧទាហរណ៍ ការនិយាយថា បុគ្គលម្នាក់គឺជាមនុស្សបែបនេះ នោះវាប្រាប់ច្រើនបំផុតអំពីធម្មជាតិរបស់គេ។ ប្រភេទនៃធម្មជាតិដែលបុគ្គលម្នាក់មាន កំណត់នូវប្រភេទរបស់បុគ្គលម្នាក់នោះ។ ធម្មជាតិរបស់មនុស្សម្នាក់ គឺជាជីវិតរបស់គេ។ តើអ្នកអាចមើលឃើញធម្មជាតិរបស់មនុស្សម្នាក់បានដោយរបៀបណា? អ្នកត្រូវតែមានទំនាក់ទំនងជាមួយគេឱ្យបានញឹកញាប់ និងចំណាយពេលសង្កេតមើលថា គេជាមនុស្សប្រភេទណា។ អ្វីដែលបុគ្គលនោះបង្ហាញចេញច្រើនបំផុត និងជាតំណាងនៃសារជាតិ និងចរិតលក្ខណៈរបស់គេ គឺអាចនិយាយបានថានោះជាធម្មជាតិ និងសារជាតិរបស់គេ។ សមាសភាពទាំងប៉ុន្មាននៃសារជាតិរបស់គេនោះ បង្កើតបានជាធម្មជាតិរបស់គេ។ នៅពេលនិយាយដល់ការមើលឃើញថា បុគ្គលម្នាក់ជាមនុស្សបែបណាឱ្យពិតប្រាកដ របៀបនេះមានលក្ខណៈសុក្រឹតជាង។ មិនថាមនុស្សម្នាក់មានសារជាតិបែបណា នោះជាធម្មជាតិរបស់គេហើយ។ ធម្មជាតិរបស់មនុស្សម្នាក់កំណត់ថា ពួកគេជាមនុស្សបែបណា។ ឧទាហរណ៍ បើមនុស្សម្នាក់ស្រឡាញ់លុយ នោះអាចសង្ខេបធម្មជាតិរបស់គេត្រឹមពីរបីពាក្យថា៖ គេជាមនុស្សស្រឡាញ់លុយ។ ប្រសិនបើលក្ខណៈលេចធ្លោខ្លាំងបំផុតរបស់បុគ្គលម្នាក់ គឺជាការស្រឡាញ់ស្រី ហើយគាត់តែងតែមានទំនាក់ទំនងផ្លូវភេទជាមួយស្រីៗជាច្រើននាក់ នោះមនុស្សនេះស្រឡាញ់អំពើអាក្រក់ និងមានធម្មជាតិអាក្រក់ហើយ។ មនុស្សមួយចំនួនចូលចិត្តផឹកស៊ីបំផុត។ ប្រសិនបើអ្នកឱ្យគ្រឿងស្រវឹង និងសាច់ក្លែមដល់មនុស្សបែបនេះ នោះគេនឹងធ្វើតាមសំណើរបស់អ្នក។ ដូច្នេះ ការនេះបង្ហាញថា បុគ្គលនេះមានធម្មជាតិល្មោភស៊ី ដូចជាសត្វជ្រូកអ៊ីចឹង។ មនុស្សម្នាក់ៗមាននូវនិស្ស័យពុករលួយ និងចំណុចខ្សោយស្លាប់រស់ ហើយនិស្ស័យពុករលួយនោះគ្រប់គ្រងពួកគេនៅក្នុងជីវិតរបស់ពួកគេជាក់ស្ដែង។ ពួកគេរស់នៅតាមនិស្ស័យពុករលួយនេះ ហើយវាតំណាងឱ្យធម្មជាតិរបស់ពួកគេ។ ធម្មជាតិរបស់គេអាចនិយាយមួយបែបថាជាផ្នែកមួយនៃពួកគេ ដែលជាចំណុចខ្សោយស្លាប់រស់របស់គេ ពោលគឺចំណុចខ្សោយស្លាប់រស់នេះហើយ ជាធម្មជាតិរបស់គេនោះ។ មនុស្សខ្លះហាក់មាននូវភាពជាមនុស្សដែលអាចទទួលយកបាន ហើយមិនបង្ហាញចេញមកក្រៅនូវកំហុសឆ្គងធ្ងន់ធ្ងរឡើយ ប៉ុន្តែចំណុចខ្សោយដ៏ខ្លាំងបំផុតរបស់ពួកគេ គឺជាភាពផុយស្រួយរបស់គេ។ ពួកគេគ្មានគោលដៅជីវិត ឬគ្មានការជំរុញចិត្តឡើយ ពួកគេរស់នៅឱ្យតែបានៗ ដោយគ្រាន់តែឧបសគ្គដ៏តូចបំផុតមួយ ក៏ជំពប់ដួលដែរ ហើយពួកគេប្រែជាអវិជ្ជមាន នៅពេលជួបរឿងពិបាក។ ប្រសិនបើចុងក្រោយ ពួកគេមានសញ្ញាណ រហូតដល់ថ្នាក់ពួកគេលែងចង់មានសេចក្តីជំនឿតទៅទៀត នោះចំណុចខ្សោយស្លាប់រស់របស់ពួកគេ គឺជាភាពផុយស្រួយរបស់ពួកគេហើយ។ ធម្មជាតិរបស់ពួកគេគួរឱ្យផុយស្រួយ ពួកគេគ្មានតម្លៃ និងជួយឱ្យឡើងទ្រើងមិនបានឡើយ។ មនុស្សខ្លះមានមនោសញ្ចេតនាខ្លាំងណាស់។ ជារៀងរាល់ថ្ងៃ នៅក្នុងគ្រប់កិច្ចការដែលពួកគេនិយាយ និងក្នុងគ្រប់របៀបរបបដែលពួកគេប្រព្រឹត្តចំពោះអ្នកដទៃ ពួកគេរស់នៅតាមអារម្មណ៍របស់ខ្លួន។ ពួកគេមានអារម្មណ៍ស្រឡាញ់បុគ្គលនេះ និងបុគ្គលនោះ ហើយពួកគេចំណាយពេលវេលាជាច្រើនប្រព្រឹត្តទៅតាមសុជីវធម៌នៃការស្រឡាញ់នោះ។ នៅក្នុងរឿងគ្រប់យ៉ាងដែលពួកគេជួបប្រទះ ពួកគេរស់នៅក្នុងពិភពនៃអារម្មណ៍។ កាលណាមានសាច់ញាតិបងប្អូនដែលមិនជឿព្រះរបស់គេទទួលមរណភាព ពួកគេនឹងយំរយៈពេលបីថ្ងៃ។ អ្នកផ្សេងចង់បញ្ចុះសព ក៏ពួកគេមិនអនុញ្ញាតដែរ។ ពួកគេនៅតែមានមនោសញ្ចេតនាចំពោះសាច់ញាតិរូបនោះ ហើយពួកគេមានអារម្មណ៍យ៉ាងជ្រាលជ្រៅខ្លាំងបំផុត។ អ្នកអាចនិយាយបានថា អារម្មណ៍នោះ គឺជាចំណុចស្លាប់រស់របស់បុគ្គលនេះ។ អារម្មណ៍បានគ្រប់គ្រងលើពួកគេនៅក្នុងគ្រប់កិច្ចការ ពួកគេគ្មានសមត្ថភាពអនុវត្តសេចក្តីពិត ឬប្រព្រឹត្តតាមគោលការណ៍ឡើយ ហើយជារឿយៗ ពួកគេនឹងបះបោរទាស់នឹងព្រះជាម្ចាស់។ អារម្មណ៍គឺជាចំណុចខ្សោយដ៏ធំបំផុតរបស់ពួកគេ ជាចំណុចស្លាប់រស់របស់ពួកគេ ហើយអារម្មណ៍របស់ពួកគេអាចនាំពួកគេទៅរកសេចក្តីវិនាសហិនហោច និងបំផ្លាញពួកគេទាំងស្រុងបាន។ មនុស្សដែលរំជួលចិត្តខ្លាំងជ្រុល មិនអាចអនុវត្តសេចក្តីពិត ឬស្ដាប់បង្គាប់ព្រះជាម្ចាស់បានឡើយ។ ពួកគេជាប់ចិត្តនឹងសាច់ឈាម ហើយពួកគេល្ងង់ និងវង្វេងស្មារតី។ មនុស្សមានធម្មជាតិរំជួលអារម្មណ៍ខ្លាំង ហើយពួកគេរស់នៅតាមអារម្មណ៍របស់ខ្លួន។ ហេតុដូចនេះ ប្រសិនបើអ្នកចង់បានការផ្លាស់ប្ដូរនៅក្នុងនិស្ស័យរបស់អ្នក អ្នកត្រូវតែដឹងពីធម្មជាតិរបស់អ្នក។ «ខ្លារខិនមិនអាចផ្លាស់ប្ដូរស្នាមអុចៗរបស់វាបានទេ»។ កុំស្មានថាអាចផ្លាស់ប្ដូរធម្មជាតិបានឱ្យសោះ។ ប្រសិនបើបុគ្គលម្នាក់មានធម្មជាតិអាក្រក់ខ្លាំង នោះពួកគេនឹងមិនផ្លាស់ប្ដូរបានឡើយ ហើយព្រះជាម្ចាស់ក៏នឹងមិនសង្រ្គោះពួកគេដែរ។ តើការបំផ្លាស់បំប្រែនៅក្នុងនិស្ស័យមានន័យដូចម្ដេចទៅ? សម្រាប់មនុស្សដែលស្រឡាញ់សេចក្តីពិត ការបំផ្លាស់បំប្រែកើតឡើង នៅពេលដែលបុគ្គលនោះទទួលយកការជំនុំជម្រះ និងការវាយផ្ចាលពីព្រះបន្ទូលរបស់ទ្រង់ ក្នុងពេលកំពុងដកពិសោធន៍កិច្ចការព្រះជាម្ចាស់ ហើយឆ្លងកាត់ទុក្ខវេទនា និងការបន្សុទ្ធគ្រប់បែបយ៉ាង។ មនុស្សបែបនេះត្រូវទទួលការសម្អាតពីសារជាតិពិសពុលបែបសាតាំងនៅក្នុងពួកគេ និងកម្ចាត់ចោលទាំងស្រុងនូវនិស្ស័យពុករលួយរបស់ខ្លួន ដើម្បីឱ្យពួកគេអាចចុះចូលចំពោះព្រះបន្ទូលព្រះជាម្ចាស់ និងគ្រប់ទាំងការរៀបចំ និងការចាត់ចែងរបស់ទ្រង់ មិនបះបោរប្រឆាំងនឹងទ្រង់ ឬទាស់ទទឹងនឹងទ្រង់ម្ដងទៀតឡើយ។ នេះហើយជាការបំផ្លាស់បំប្រែនៅក្នុងនិស្ស័យនោះ។ ប្រសិនបើបុគ្គលម្នាក់មានធម្មជាតិអាក្រក់ខ្លាំង ហើយបើពួកគេជាមនុស្សអាក្រក់ នោះព្រះជាម្ចាស់នឹងមិនសង្រ្គោះពួកគេឡើយ ហើយព្រះវិញ្ញាណបរិសុទ្ធក៏នឹងមិនធ្វើការក្នុងពួកគេដែរ។ និយាយមួយបែបទៀត វាប្រៀបដូចជាវេជ្ជបណ្ឌិតដែលកំពុងព្យាបាលអ្នកជំងឺអ៊ីចឹង៖ បុគ្គលដែលមានជំងឺរលាក អ្នកនោះអាចព្យាបាលបាន ប៉ុន្តែបុគ្គលដែលវិវឌ្ឍទៅរកជំងឺមហារីក បុគ្គលនោះមិនអាចសង្គ្រោះបានឡើយ។ ការបំផ្លាស់បំប្រែក្នុងនិស្ស័យ មានន័យថា ព្រោះតែបុគ្គលនោះស្រឡាញ់ និងអាចទទួលយកសេចក្តីពិត នៅទីបំផុត បុគ្គលនោះចាប់ផ្ដើមស្គាល់ពីធម្មជាតិរបស់ខ្លួន ដែលមិនស្ដាប់បង្គាប់ព្រះជាម្ចាស់ និងប្រឆាំងព្រះជាម្ចាស់។ ពួកគេយល់ថា មនុស្សលោកត្រូវបានពុករលួយយ៉ាងខ្លាំង ពួកគេយល់ពីភាពគ្មានហេតុផល និងការបោកបញ្ឆោតរបស់មនុស្សជាតិ យល់ពីសភាពអន់ថយ និងគួរឱ្យអាណិតរបស់មនុស្សជាតិ ហើយចុងក្រោយ ពួកគេចាប់ផ្ដើមយល់ពីធម្មជាតិ និងសារជាតិរបស់មនុស្សជាតិ។ ដោយដឹងអំពីការទាំងអស់នេះ ពួកគេអាចបដិសេធ និងបោះបង់ខ្លួនឯងបានទាំងស្រុង រស់នៅតាមព្រះបន្ទូលព្រះជាម្ចាស់ និងអនុវត្តសេចក្តីពិតនៅក្នុងគ្រប់កិច្ចការ។ នេះហើយជាបុគ្គលម្នាក់ដែលស្គាល់ព្រះជាម្ចាស់ និងមានការបំផ្លាស់បំប្រែនិស្ស័យរបស់ខ្លួននោះ។

មនុស្សជាតិទាំងអស់ត្រូវបានសាតាំងធ្វើឱ្យពុករលួយ ហើយធម្មជាតិរបស់មនុស្សគឺក្បត់ព្រះជាម្ចាស់។ ទោះយ៉ាងណាក៏ដោយ ក្នុងចំណោមមនុស្សទាំងអស់ដែលសាតាំងបានធ្វើឱ្យពុករលួយ មានអ្នកខ្លះអាចចុះចូលចំពោះកិច្ចការរបស់ព្រះជាម្ចាស់ និងទទួលយកសេចក្ដីពិត។ នេះគឺជាមនុស្សដែលអាចទទួលសេចក្ដីពិត និងសម្រេចបាននូវការបំផ្លាស់បំប្រែនិស្ស័យ។ មនុស្សខ្លះមិនដេញតាមសេចក្តីពិតទេ ហើយផ្ទុយទៅវិញពួកគេបត់បែនតាមកាលៈទេសៈ។ ពួកគេនឹងស្តាប់បង្គាប់ និងធ្វើអ្វីដែលអ្នកប្រាប់ពួកគេឱ្យធ្វើ ពួកគេអាចបោះបង់អ្វីៗ និងលះបង់ខ្លួនឯង ហើយពួកគេអាចស៊ូទ្រាំនឹងការរងទុក្ខណាមួយ។ មនុស្សបែបនេះមានមនសិការ និងវិចារណញ្ញាណតិចតួច ហើយពួកគេមានសង្ឃឹមទទួលបានការសង្រ្គោះ និងការរស់រាន ប៉ុន្តែនិស្ស័យរបស់ពួកគេមិនអាចផ្លាស់ប្តូរបានទេ ដោយសារពួកគេមិនដេញតាមសេចក្តីពិត ហើយពួកគេគ្រាន់តែពេញចិត្តនឹងការយល់ដឹងអំពីគោលលទ្ធិប៉ុណ្ណោះ។ ពួកគេមិននិយាយ ឬមិនធ្វើអ្វីៗដែលបំពានមនសិការឡើយ ពួកគេអាចបំពេញភារកិច្ចរបស់ខ្លួនបានដោយស្មោះត្រង់ ហើយពួកគេអាចទទួលយកការប្រកបគ្នាអំពីសេចក្តីពិតទាក់ទងនឹងបញ្ហាណាមួយ។ ទោះបីជាយ៉ាងណាក៏ដោយ ក៏ពួកគេមិនខិតខំស្វែងរកសេចក្តីពិតដែរ ចិត្តរបស់ពួកគេច្របូកច្របល់ ហើយពួកគេមិនអាចយល់សារជាតិនៃសេចក្តីពិតបានឡើយ។ គ្មានថ្ងៃដែលពួកគេផ្លាស់ប្ដូរនិស្ស័យរបស់ខ្លួនឡើយ។ ប្រសិនបើអ្នកចង់ទទួលបានការបន្សុទ្ធពីសេចក្ដីពុករលួយ ហើយឆ្លងកាត់ការផ្លាស់ប្តូររនៅក្នុងនិស្ស័យជីវិតរបស់អ្នក នោះអ្នកត្រូវតែមានសេចក្តីស្រលាញ់ចំពោះសេក្តីពិត និងសមត្ថភាពក្នុងការទទួលយកនូវសេចក្ដីពិត។ តើការទទួលយកសេចក្តីពិតមានអត្ថន័យដូចម្ដេចដែរ? ការទទួលយកសេចក្តីពិតមានន័យថា មិនថាអ្នកមាននិស្ស័យពុករលួយបែបណា ឬមិនថាធម្មជាតិរបស់អ្នកមានសារជាតិពិសពុលរបស់នាគដ៏ធំមានសម្បុរក្រហម ជាសារជាតិពិសពុលរបស់សាតាំង បែបណានោះទេ នៅពេលព្រះបន្ទូលព្រះជាម្ចាស់បើកសម្តែងពីចំណុចទាំងនេះ អ្នកគួរតែទទួលស្គាល់ និងចុះចូល អ្នកមិនអាចធ្វើការជ្រើសរើសផ្សេងទៀតបានទេ ហើយអ្នកគួរតែស្គាល់ខ្លួនឯងយោងតាមព្រះបន្ទូលរបស់ព្រះជាម្ចាស់។ នេះមានន័យថា ជាការអាចទទួលយកព្រះបន្ទូលព្រះជាម្ចាស់ និងទទួលយកសេចក្តីពិត។ មិនថាព្រះជាម្ចាស់មានបន្ទូលបែបណា មិនថាព្រះសូរសៀងទ្រង់ធ្ងន់ធ្ងរយ៉ាងណា ហើយមិនថាទ្រង់ប្រើព្រះបន្ទូលអ្វីនោះទេ អ្នកអាចទទួលយកបាន ឱ្យតែព្រះបន្ទូលដែលទ្រង់មានបន្ទូលនោះ ជាសេចក្តីពិត ហើយអ្នកអាចទទួលស្គាល់បន្ទូល ឱ្យតែព្រះបន្ទូលទាំងនោះស្របនឹងភាពពិតជាក់ស្ដែង។ អ្នកអាចចុះចូលជាមួយនឹងព្រះបន្ទូលរបស់ព្រះជាម្ចាស់ មិនថាអ្នកយល់ពីវាបានជ្រាលជ្រៅប៉ុនណា ហើយទទួលយក និងចុះចូលទៅនឹងពន្លឺដែលត្រូវបានបើកសម្ដែងដោយព្រះវិញ្ញាណបរិសុទ្ធ ហើយនិងរួមប្រកបជាមួយបងប្អូនប្រុសស្រីរបស់អ្នក។ នៅពេលដែលមនុស្សដេញតាមសេចក្តីពិតទៅដល់ចំណុចណាមួយនោះ ពួកគេអាចទទួលបានសេចក្តីពិត ហើយសម្រេចបានការផ្លាស់ប្រែនៃនិស្ស័យរបស់ពួកគេ។ សូម្បីតែមនុស្សដែលមិនស្រលាញ់សេចក្តីពិត មានភាពជាមនុស្សបន្តិចបន្តួច ក៏អាចធ្វើនូវទង្វើល្អមួយចំនួន ហើយអាចលះបង់ និងលះបង់ខ្លួនឯងសម្រាប់ព្រះជាម្ចាស់ ពួកគេភ័ន្តច្រឡំអំពីសេចក្តីពិត និងមិនសូវយកចិត្តទុកដាក់នឹងសេចក្តីពិតឡើយ ដូច្នេះនិស្ស័យនៃជីវិតរបស់ពួកគេមិនផ្លាស់ប្តូរឡើយ។ អ្នកអាចឃើញថា ពេត្រុសមានភាពជាមនុស្សដែលស្រដៀងទៅនឹងពួកសិស្សផ្សេងទៀតដែរ ប៉ុន្តែគាត់លេចធ្លោក្នុងការប្រឹងប្រែងតាមរកសេចក្ដីពិត។ មិនថាព្រះយេស៊ូវមានព្រះបន្ទូលបែបណានោះទេ ក៏គាត់ពិចារណាយ៉ាងយកចិត្តទុកដាក់ដែរ។ ព្រះយេស៊ូវបានសួរថា «ស៊ីម៉ូន កូនយ៉ូណាសអើយ តើអ្នកស្រឡាញ់ខ្ញុំទេ?» ពេត្រុសបានឆ្លើយដោយស្មោះត្រង់ថា «ទូលបង្គំស្រឡាញ់ព្រះវរបិតាដែលគង់នៅស្ថានសួគ៌តែប៉ុណ្ណោះ តែទូលបង្គំមិនស្រឡាញ់ព្រះអម្ចាស់នៅលើផែនដីនេះទេ»។ ក្រោយមកគាត់បានយល់ រួចគិតថា «ខ្ញុំយល់ខុសហើយ។ ព្រះជាម្ចាស់នៅលើផែនដី គឺជាព្រះជាម្ចាស់នៅឯស្ថានសួគ៌។ តើព្រះជាម្ចាស់នៅឯស្ថានសួគ៌ និងនៅលើផែនដីមិនមែនជាព្រះតែមួយអង្គទេឬ? ប្រសិនបើខ្ញុំស្រឡាញ់តែព្រះជាម្ចាស់នៅឯស្ថានសួគ៌ នោះសេចក្ដីស្រឡាញ់របស់ខ្ញុំមិនពិតប្រាកដទេ។ ខ្ញុំត្រូវតែស្រឡាញ់ព្រះជាម្ចាស់នៅលើផែនដីដែរ ដ្បិតមានតែដូច្នេះទេ ទើបសេចក្ដីស្រឡាញ់របស់ខ្ញុំបានពិតប្រាកដ»។ ដូច្នេះ ពេត្រុសបានយល់អត្ថន័យពិតប្រាកដនៃព្រះបន្ទូលមកពីអ្វីដែលព្រះយេស៊ូវបានចោទសួរ។ ដើម្បីស្រឡាញ់ព្រះជាម្ចាស់ និងដើម្បីឱ្យសេចក្ដីស្រឡាញ់នេះក្លាយជាការពិត គេត្រូវតែស្រឡាញ់ព្រះជាម្ចាស់ដែលយកកំណើតជាមនុស្សនៅលើផែនដីដែរ។ ការស្រឡាញ់ព្រះដ៏ស្រពេចស្រពិលដែលគេមើលមិនឃើញ គឺគ្មានភាពប្រាកដនិយម ឬជាក់ស្ដែងទេ ចំណែកឯការស្រឡាញ់ព្រះដ៏ជាក់ស្ដែងដែលគេមើលឃើញ គឺជាសេចក្ដីពិត។ តាមរយៈព្រះបន្ទូលរបស់ព្រះយេស៊ូវ ពេត្រុសបានទទួលសេចក្ដីពិត និងការយល់ដឹងអំពីបំណងព្រះហឫទ័យរបស់ព្រះជាម្ចាស់។ ច្បាស់ណាស់ ជំនឿរបស់ពេត្រុសលើព្រះជាម្ចាស់ បានផ្ដោតតែលើការតាមរកសេចក្ដីពិតប៉ុណ្ណោះ។ នៅទីបំផុត គាត់សម្រេចបាននូវសេចក្ដីស្រឡាញ់ចំពោះព្រះដ៏ជាក់ស្ដែង ពោលគឺព្រះជាម្ចាស់នៅលើផែនដី។ ពេត្រុសបានស្មោះស្ម័គ្រយ៉ាងខ្លាំងក្នុងការតាមរកសេចក្ដីពិត។ រាល់ពេលដែលព្រះយេស៊ូវណែនាំគាត់ គាត់បានពិចារណាព្រះបន្ទូលរបស់ព្រះយេស៊ូវដោយស្មោះអស់ពីចិត្ត។ ប្រហែលជា គាត់បានពិចារណាច្រើនខែ ឬមួយឆ្នាំ ឬច្រើនឆ្នាំ មុនពេលដែលព្រះវិញ្ញាណបរិសុទ្ធបានបំភ្លឺគាត់ ហើយគាត់បានយល់ពីសារជាតិនៃព្រះបន្ទូលរបស់ព្រះជាម្ចាស់។ បែបនេះ ពេត្រុសបានចូលក្នុងសេចក្ដីពិត ហើយនៅពេលគាត់បានចូលក្នុងសេចក្តីពិតរួច និស្ស័យជីវិតរបស់គាត់ក៏ត្រូវបានបំផ្លាស់បំប្រែ និងកែជាថ្មីដែរ។ ប្រសិនបើមនុស្សមិនតាមរកសេចក្ដីពិតទេ នោះពួកគេនឹងមិនយល់រហូត។ អ្នកអាចនិយាយអំពីសំបុត្រ និងគោលលទ្ធិរាប់ពាន់ដង ប៉ុន្តែពួកវានៅត្រឹមតែជាអក្សរ និងគោលលទ្ធិប៉ុណ្ណោះ។ អ្នកខ្លះគ្រាន់តែនិយាយថា «ព្រះគ្រីស្ទ គឺជាសេចក្ដីពិត ជាផ្លូវ និងជាជីវិត»។ ទោះបីជាអ្នកនិយាយពាក្យទាំងនេះរាប់ពាន់ដងក៏ដោយ ក៏វានឹងគ្មានប្រយោជន៍អ្វីដែរ អ្នកមិនយល់ពីអត្ថន័យនៃពាក្យទាំងនោះទេ។ ហេតុអ្វីបានជាគេនិយាយថា ព្រះគ្រីស្ទគឺជាសេចក្តីពិត ជាផ្លូវ និងជាជីវិត? តើអ្នកអាចបញ្ចេញឱ្យច្បាស់នូវចំណេះដឹងអំពីពាក្យនេះដែលអ្នកបានទទួលតាមរយៈបទពិសោធបានឬទេ? តើអ្នកបានចូលក្នុងភាពជាក់ស្ដែងនៃសេចក្ដីពិត ផ្លូវ និងជីវិតឬទេ? ព្រះជាម្ចាស់បានបញ្ចេញព្រះសូរសៀងនៃព្រះបន្ទូលរបស់ទ្រង់ដើម្បីឱ្យអ្នករាល់គ្នាអាចមានបទពិសោធពីព្រះបន្ទូលទាំងនោះ ហើយទទួលបានចំណេះដឹង។ ការគ្រាន់តែនិយាយតាមសំបុត្រ និងគោលលទ្ធិ គឺគ្មានប្រយោជន៍អ្វីទេ។ អ្នកអាចស្គាល់ខ្លួនឯងបាន លុះត្រាតែអ្នកបានយល់ និងចូលទៅក្នុងព្រះបន្ទូលព្រះជាម្ចាស់។ ប្រសិនបើអ្នកមិនយល់ពីព្រះបន្ទូលរបស់ព្រះជាម្ចាស់ទេ នោះអ្នកមិនអាចស្គាល់ខ្លួនឯងបានឡើយ។ អ្នកអាចទទួលបានការឈ្វេងយល់ នៅពេលអ្នកយល់ពីសេចក្ដីពិតតែប៉ុណ្ណោះ។ បើគ្មានការយល់ដឹងពីសេចក្ដីពិតទេ អ្នកគ្មានសមត្ថភាពឈ្វេងយល់នោះឡើយ។ អ្នកអាចឃើញបញ្ហាបានច្បាស់តែនៅពេលណាអ្នកយល់សេចក្ដីពិតប៉ុណ្ណោះ។ បើគ្មានការយល់ដឹងពីសេចក្ដីពិតទេ នោះអ្នកមិនអាចឃើញបញ្ហាបានច្បាស់ឡើយ។ អ្នកអាចស្គាល់ខ្លួនឯងបានតែនៅពេលណាអ្នកយល់សេចក្ដីពិតប៉ុណ្ណោះ។ បើគ្មានការយល់ដឹងពីសេចក្ដីពិតទេ អ្នកមិនអាចស្គាល់ខ្លួនឯងបានឡើយ។ និស្ស័យរបស់អ្នកអាចផ្លាស់ប្ដូរបានតែនៅពេលណាអ្នកទទួលបានសេចក្ដីពិតប៉ុណ្ណោះ។ បើគ្មានសេចក្ដីពិតទេ និស្ស័យរបស់អ្នកក៏មិនអាចផ្លាស់ប្ដូរបានដែរ។ មានតែបន្ទាប់ពីអ្នកបានទទួលសេចក្ដីពិតប៉ុណ្ណោះ ទើបអ្នកអាចធ្វើការបម្រើស្របតាមបំណងព្រះហឫទ័យរបស់ព្រះជាម្ចាស់បាន។ បើគ្មានការទទួលបានសេចក្ដីពិតទេ អ្នកមិនអាចបម្រើស្របតាមបំណងព្រះហឫទ័យព្រះជាម្ចាស់ឡើយ។ មានតែបន្ទាប់ពីអ្នកបានទទួលសេចក្ដីពិតប៉ុណ្ណោះ ទើបអ្នកអាចថ្វាយបង្គំព្រះជាម្ចាស់បាន។ បើគ្មានការយល់ដឹងអំពីសេចក្ដីពិតទេ ទោះបីជាអ្នកថ្វាយបង្គំទ្រង់បែបណា ក៏ការថ្វាយបង្គំរបស់អ្នកនឹងគ្មានអ្វីលើសពីការធ្វើតាមពិធីសាសនានោះដែរ។ បើគ្មានសេចក្ដីពិតទេ ការអ្វីដែលអ្នកធ្វើ គឺគ្មានការពិតឡើយ។ តាមរយៈការទទួលបានសេចក្ដីពិត គ្រប់យ៉ាងដែលអ្នកធ្វើ គឺពិតប្រាកដ។ អ្វីៗទាំងអស់នេះអាស្រ័យលើការទទួលសេចក្ដីពិតពីព្រះបន្ទូលរបស់ព្រះជាម្ចាស់។ មនុស្សខ្លះនឹងនិយាយថា «តើការទទួលបានសេចក្តីពិតពីព្រះបន្ទូលព្រះជាម្ចាស់ មានអត្ថន័យដូចម្ដេចឱ្យប្រាកដទៅ?» តើវាចាំបាច់ដែលត្រូវសួរដែរឬទេ? រាល់សេចក្តីពិត ត្រូវបានព្រះជាម្ចាស់សម្ដែងចេញ ហើយរាល់សេចក្តីពិតស្ថិតនៅក្នុងព្រះបន្ទូលព្រះជាម្ចាស់។ នៅក្រៅព្រះបន្ទូលព្រះជាម្ចាស់ គ្មានសេចក្តីពិតឡើយ។ មនុស្សជាច្រើនជឿថា ការអាចនិយាយតាមសំបុត្រ និងគោលលទ្ធិ គឺជាការស្គាល់សេចក្តីពិត ហើយជំនឿនេះ គឺជារឿងមិនសមហេតុផលឡើយ។ អ្នកមិនអាចទទួលបានសេចក្តីពិត ដោយគ្រាន់តែនិយាយតាមគោលលទ្ធិនោះទេ។ តើការគ្រាន់តែប្រកបគ្នាពីអត្ថន័យចំៗនៃព្រះបន្ទូលព្រះជាម្ចាស់ មានប្រយោជន៍អ្វីទៅ? អ្នកត្រូវតែយល់ពីអត្ថន័យនៅក្នុងព្រះបន្ទូលព្រះជាម្ចាស់ យល់ពីប្រភពនៃព្រះបន្ទូលព្រះជាម្ចាស់ និងលទ្ធផលដែលព្រះបន្ទូលទ្រង់ចង់សម្រេច។ ព្រះបន្ទូលព្រះជាម្ចាស់ផ្ទុកនូវសេចក្តីពិត ជីវិត ពន្លឺ គោលការណ៍ និងផ្លូវ។ គ្រប់ព្រះបន្ទូលព្រះជាម្ចាស់ផ្ទុកនូវរឿងជាច្រើន។ ការគ្រាន់តែនិយាយពីន័យចំៗនៃពាក្យទាំងនោះ រួចក៏លែងនិយាយតទៅទៀត គឺមិនទាន់គ្រប់គ្រាន់ឡើយ។ ខ្ញុំនឹងផ្ដល់ឧទាហរណ៍មួយដល់អ្នក។ ព្រះជាម្ចាស់មានបន្ទូលថា «ត្រូវធ្វើជាមនុស្សស្មោះត្រង់ កុំធ្វើជាមនុស្សបោកបញ្ឆោតឡើយ»។ តើឃ្លានេះមានអត្ថន័យដូចម្ដេច? អ្នកខ្លះនិយាយថា៖ «ឃ្លានេះចង់ប្រាប់មនុស្សឱ្យធ្វើជាមនុស្សស្មោះត្រង់ និងមិនត្រូវបោកបញ្ឆោតគេ តើត្រូវទេ?» ប្រសិនបើអ្នកសួរពួកគេថា វាមានអត្ថន័យផ្សេងទៀតទេ នោះពួកគេនឹងនិយាយថា៖ «វាមានន័យថា អ្នកគួរតែធ្វើជាមនុស្សស្មោះត្រង់ និងមិនត្រូវធ្វើជាមនុស្សបោកបញ្ឆោតឡើយ។ ឃ្លានេះចង់សំដៅលើអត្ថន័យទាំងពីរនេះប៉ុណ្ណោះ»។ ក្រោយមក អ្នកអាចសួរថា៖ «តើការធ្វើជាមនុស្សស្មោះត្រង់ មានន័យបែបណាឱ្យប្រាកដទៅ? តើមនុស្សបែបណាដែលរាប់ថាជាមនុស្សស្មោះត្រង់? តើមនុស្សស្មោះត្រង់មានឥរិយាបថដូចម្ដេចដែរ? តើមនុស្សបោកបញ្ឆោតមានឥរិយាបថដូចម្ដេចដែរ?» ពួកគេនឹងឆ្លើយថា «មនុស្សស្មោះត្រង់ គឺជាមនុស្សដែលនិយាយស្មោះត្រង់ មិននិយាយលាយឡំពាក្យមិនពិត និងមិនកុហកឡើយ។ មនុស្សបោកបញ្ឆោត គឺជាមនុស្សដែលនិយាយត្រឡប់ត្រឡិន មិនប្រាប់ការពិត តែងបង្កប់ភាពមិនបរិសុទ្ធនៅក្នុងសម្ដីរបស់ខ្លួន និងចូលចិត្តនិយាយកុហក»។ ពួកគេអាចនិយាយបានត្រឹមប៉ុណ្ណឹង។ គំនិតរបស់មនុស្ស គឺសាមញ្ញពេកហើយ។ ដោយពន្យល់អំពីមនុស្សស្មោះត្រង់នៅក្នុងរបៀបសាមញ្ញបែបនេះ តើអ្នកអាចចូលទៅក្នុងតថភាពនៃសេចក្តីពិតដែរឬទេ? តើព្រះបន្ទូលព្រះជាម្ចាស់ចែងអ្វីខ្លះអំពីមនុស្សស្មោះត្រង់? ជាដំបូង ព្រះបន្ទូលព្រះជាម្ចាស់ចែងថា មនុស្សស្មោះត្រង់គ្មានការសង្ស័យអំពីអ្នកដទៃ ហើយទីពីរ ព្រះបន្ទូលចែងថា មនុស្សស្មោះត្រង់អាចទទួលយកសេចក្តីពិត។ នេះជាចំណុចសំខាន់ទាំងពីរ។ ត្រង់នេះ តើព្រះជាម្ចាស់ចង់មានន័យដូចម្ដេចដែរ? ហេតុអ្វីបានជាព្រះជាម្ចាស់មានបន្ទូលបែបនេះ? តាមរយៈព្រះបន្ទូលព្រះជាម្ចាស់ អ្នកអាចយល់ពីភាពសំខាន់កាន់តែស៊ីជម្រៅអំពីអត្ថន័យនៃការធ្វើជាមនុស្សស្មោះត្រង់ ថាវាសំដៅលើអ្វី និងយល់ពីនិយមន័យចំៗអំពីមនុស្សស្មោះត្រង់។ កាលណាអ្នកយល់បានច្បាស់អំពីនិយមន័យនៃពាក្យនេះ ពេលនោះ នៅក្នុងព្រះបន្ទូលព្រះជាម្ចាស់ អ្នកអាចមើលឃើញថា មនុស្សស្មោះត្រង់មានការបើកបង្ហាញអ្វីខ្លះ យល់ពីអត្ថន័យនៃមនុស្សបោកបញ្ឆោត និងការបើកបង្ហាញរបស់មនុស្សបោកបញ្ឆោត។ ក្រោយមក ប្រសិនបើអ្នកវាយតម្លៃលើការបើកបង្ហាញទាំងនេះ អ្នកនឹងយល់យ៉ាងច្បាស់អំពីអត្ថន័យជាមនុស្សស្មោះត្រង់ និងមនុស្សបោកបញ្ឆោត ក៏ដូចជារបៀបដែលមនុស្សបោកបញ្ឆោតប្រព្រឹត្តចំពោះព្រះបន្ទូលព្រះជាម្ចាស់ យល់ពីរបៀបដែលពួកគេប្រព្រឹត្តចំពោះព្រះជាម្ចាស់ និងរបៀបដែលពួកគេប្រព្រឹត្តចំពោះមនុស្សផ្សេងទៀត។ បែបនេះ អ្នកនឹងចាប់ផ្ដើមយល់យ៉ាងពិតប្រាកដពីព្រះបន្ទូលព្រះជាម្ចាស់ ហើយអ្នកនឹងដឹងពីរបៀបដែលមនុស្សផ្សេងៗគ្នាគិតអំពីមនុស្សស្មោះត្រង់ និងមនុស្សបោកបញ្ឆោត ចេញពីព្រះបន្ទូលព្រះជាម្ចាស់។ នៅពេលព្រះបន្ទូលព្រះជាម្ចាស់ប្រាប់អ្នកថា «ចូរធ្វើជាមនុស្សស្មោះត្រង់ កុំធ្វើជាមនុស្សបោកបញ្ឆោត» នៅត្រង់នេះ បង្កប់នូវសេចក្តីលម្អិតជាច្រើន។ នៅពេលអ្នកយល់យ៉ាងពិតប្រាកដអំពីអត្ថន័យនៃព្រះបន្ទូលនេះ នោះអ្នកនឹងដឹងពីអត្ថន័យនៃពាក្យថាមនុស្សស្មោះត្រង់ និងមនុស្សបោកបញ្ឆោត។ នៅពេលអ្នកអនុវត្ត អ្នកនឹងដឹងពីរបៀបអនុវត្តនៅក្នុងរបៀបមួយដែលបង្ហាញយ៉ាងប្រាកដអំពីការបើកបង្ហាញនៃមនុស្សស្មោះត្រង់ ហើយអ្នកនឹងមើលឃើញយ៉ាងច្បាស់អំពីផ្លូវអនុវត្តន៍ និងគោលការណ៍អនុវត្តន៍ ដើម្បីធ្វើជាមនុស្សស្មោះត្រង់ ដែលធានាថា ព្រះជាម្ចាស់នឹងទទួលយកអ្នក។ ប្រសិនបើអ្នកយល់យ៉ាងពិតប្រាកដអំពីព្រះបន្ទូលទាំងនេះ ហើយយកទៅអនុវត្ត នោះអ្នកនឹងអាចទទួលបានការសព្វព្រះទ័យពីព្រះជាម្ចាស់។ ទោះបីជាយ៉ាងណាក៏ដោយ ប្រសិនបើអ្នកមិនយល់ពីព្រះបន្ទូលទាំងនេះទេ នោះអ្នកនឹងមិនក្លាយជាមនុស្សស្មោះត្រង់ទេ ហើយអ្នកក៏នឹងមិនទទួលបានការសព្វព្រះទ័យពីព្រះជាម្ចាស់ដែរ។ ការយល់ដឹងដ៏ពិតប្រាកដអំពីព្រះបន្ទូលរបស់ព្រះជាម្ចាស់ មិនមែនជារឿងសាមញ្ញនោះទេ។ សូមកុំគិតបែបនេះឡើយ៖ «ខ្ញុំអាចបកស្រាយអត្ថន័យដើមនៃព្រះបន្ទូលរបស់ព្រះជាម្ចាស់បាន ហើយមនុស្សគ្រប់គ្នានិយាយថា ការបកស្រាយរបស់ខ្ញុំគឺល្អ ហើយសរសើរខ្ញុំ ដូចនេះវាមានន័យថាខ្ញុំយល់ព្រះបន្ទូលរបស់ព្រះជាម្ចាស់»។ វាមិនដូចគ្នានឹងការយល់ព្រះបន្ទូលរបស់ព្រះជាម្ចាស់នោះទេ។ ប្រសិនបើអ្នកបានទទួលពន្លឺខ្លះៗពីព្រះសូរសៀងរបស់ព្រះជាម្ចាស់ ហើយអ្នកបានយល់ពីអត្ថន័យដ៏ពិតនៃព្រះបន្ទូលរបស់ទ្រង់ ហើយប្រសិនបើអ្នកអាចបង្ហាញពីចេតនានៅពីក្រោយព្រះបន្ទូលរបស់ទ្រង់ និងផលដែលវានឹងទទួលបាននៅទីបំផុត ពោលគឺ ប្រសិនបើនៅពេលដែលអ្នកមានការយល់ដឹងច្បាស់អំពីរឿងទាំងអស់នេះ អ្នកអាចត្រូវបានគេចាត់ទុកថាមានកម្រិតនៃការយល់ខ្លះៗអំពីព្រះបន្ទូលរបស់ព្រះជាម្ចាស់។ ដូច្នេះ ការយល់ដឹងអំពីព្រះបន្ទូលរបស់ព្រះជាម្ចាស់មិនងាយស្រួលទេ។ គ្រាន់តែអ្នកអាចពន្យល់បាននូវអត្ថន័យត្រង់នៃព្រះបន្ទូលរបស់ព្រះជាម្ចាស់ មិនមានន័យថាអ្នកយល់ពីព្រះបន្ទូលនោះទេ។ មិនថាអ្នកអាចពន្យល់អត្ថន័យត្រង់បានច្រើនប៉ុនណាទេ ការពន្យល់របស់អ្នកនៅតែមានមូលដ្ឋានលើការស្រមើស្រមៃរបស់មនុស្ស និងរបៀបគិតបែបមនុស្សដដែលហ្នឹង។ វាគ្មានប្រយោជន៍ទេ! តើអ្នកអាចយល់ពីព្រះបន្ទូលព្រះជាម្ចាស់យ៉ាងដូចម្តេច? គន្លឹះគឺត្រូវស្វែងរកសេចក្ដីពិតចេញពីព្រះបន្ទូលទាំងនោះ។ មានតែវិធីនេះទេ ទើបអ្នកអាចយល់យ៉ាងពិតប្រាកដអំពីព្រះបន្ទូលព្រះជាម្ចាស់។ ព្រះជាម្ចាស់មិនដែលមានបន្ទូលចេញនូវពាក្យឥតខ្លឹមសារឡើយ។ ប្រយោគនីមួយៗដែលទ្រង់ថ្លែង សុទ្ធតែមានព័ត៌មានលម្អិត ដែលនឹងត្រូវបើកសម្ដែងបន្ថែមទៀតនៅក្នុងព្រះបន្ទូលរបស់ទ្រង់ ហើយឃ្លាទាំងនោះអាចនឹងត្រូវបានបង្ហាញខុសៗពីគ្នា។ មនុស្សមិនអាចយល់ពីរបៀបដែលព្រះជាម្ចាស់បង្ហាញពីសេចក្ដីពិតនោះទេ។ ព្រះសូរសៀងរបស់ព្រះជាម្ចាស់មានអត្ថន័យជា្រលជ្រៅណាស់ ហើយគំនិតរបស់មនុស្សមិនងាយនឹងយល់នោះឡើយ។ មនុស្សអាចរកឃើញអត្ថន័យទាំងស្រុងបែបត្រួសៗអំពីគ្រប់ទិដ្ឋភាពនៃសេចក្ដីពិតបាន លុះត្រាតែគេខំប្រឹងរក។ ព័ត៌មានលម្អិតដែលនៅសេសសល់ គឺត្រូវបំពេញសម្រាប់ពួកគេ ក្នុងអំឡុងពេលបទពិសោធជាបន្តបន្ទាប់របស់ពួកគេ តាមរយៈការបំភ្លឺរបស់ព្រះវិញ្ញាណបរិសុទ្ធ។ មួយផែ្នកគឺជាការពិចារណា និងការឈ្វេងយល់ពីព្រះបន្ទូលព្រះជាម្ចាស់ និងស្វែងរកមាតិកាជាក់លាក់ តាមរយៈការអានព្រះបន្ទូលទាំងនោះ។ មួយផ្នែកទៀត គឺត្រូវយល់ដឹងពីអត្ថន័យនៃព្រះបន្ទូលព្រះជាម្ចាស់ តាមរយៈការដកពិសោធន៍ព្រះបន្ទូល និងការបំភ្លឺពីព្រះវិញ្ញាណបរិសុទ្ធ។ តាមរយៈការរីកចម្រើនឥតឈប់ឈរនៅក្នុងផ្នែកទាំងពីរនេះ អ្នកអាចយល់ពីព្រះបន្ទូលរបស់ព្រះជាម្ចាស់។ ប្រសិនបើអ្នកបកស្រាយព្រះបន្ទូលនោះតាមន័យត្រង់ ជាអត្ថបទ ឬពីការគិត និងការស្រមើស្រមៃរបស់អ្នកផ្ទាល់ នោះទោះបីជាអ្នកពន្យល់វាយ៉ាងក្បោះក្បាយ និងច្បាស់លាស់ក៏ដោយ អ្នកនៅតែមិនយល់សេចក្តីពិតដដែល ហើយវានៅតែផ្អែកលើការគិត និងការស្រមើស្រមៃរបស់មនុស្សទាំងស្រុង។ វាមិនបានទទួលពីការបំភ្លឺមកពីព្រះវិញ្ញាណបរិសុទ្ធទេ។ មនុស្សមានការទទួលខុសត្រូវចំពោះការបកស្រាយព្រះបន្ទូលរបស់ព្រះជាម្ចាស់ដោយផ្អែកលើសញ្ញាណ និងការស្រមើស្រមៃរបស់ពួកគេ ហើយពួកគេថែមទាំងអាចបកស្រាយព្រះបន្ទូលព្រះជាម្ចាស់ខុសបរិបទទៀតផង ដោយធ្វើឱ្យពួកគេងាយនឹងយល់ច្រឡំ និងវិនិច្ឆ័យព្រះជាម្ចាស់ ហើយនេះគឺជាបញ្ហា។ ហេតុដូចនេះ ការទទួលបានសេចក្តីពិត ជាចម្បងកើតឡើងតាមរយៈការយល់ដឹងពីព្រះបន្ទូលព្រះជាម្ចាស់ និងត្រូវបានបំភ្លឺដោយព្រះវិញ្ញាណបរិសុទ្ធ។ ការដែលអាចយល់ និងពន្យល់អត្ថន័យត្រង់នៃព្រះបន្ទូលព្រះជាម្ចាស់ មិនមែនមានន័យថា អ្នកបានទទួលសេចក្តីពិតនោះទេ។ ប្រសិនបើការយល់ដឹងអំពីអត្ថន័យត្រង់នៃព្រះបន្ទូលព្រះជាម្ចាស់មានន័យថា អ្នកបានយល់ពីសេចក្តីពិត នោះអ្នកគ្រាន់តែមានការអប់រំ និងចំណេះដឹងតិចតួចប៉ុណ្ណោះ ដូច្នេះ ហេតុអ្វីបានជាអ្នកត្រូវការការបំភ្លឺនៃព្រះវិញ្ញាណបរិសុទ្ធ? តើកិច្ចការរបស់ព្រះជាម្ចាស់ជាអ្វីដែលចិត្តមនុស្សអាចយល់បានមែនទេ? ដូច្នេះ ការយល់ដឹងពីសេចក្តីពិតគឺមិនផ្អែកលើសញ្ញាណ ឬការស្រមើស្រមៃរបស់មនុស្សឡើយ។ អ្នកត្រូវការការបំភ្លឺ ការស្រាយបំភ្លឺ និងការណែនាំពីព្រះវិញ្ញាណបរិសុទ្ធ ដើម្បីមានបទពិសោធន៍ និងចំណេះដឹងពិតប្រាកដ។ នេះគឺជាដំណើរការនៃការយល់ដឹង និងការទទួលបានសេចក្តីពិត ហើយវាក៏ជាលក្ខខណ្ឌចាំបាច់ផងដែរ។

តើអ្នកយល់ដឹងពីធម្មជាតិរបស់មនុស្សដោយរបៀបណា? អ្វីដែលសំខាន់ជាងគេបំផុតគឺ ត្រូវមានការយល់ដឹងចេញពីទស្សនៈគតិលោករបស់មនុស្ស ទស្សនៈពីជីវិត និងគុណតម្លៃផ្សេងៗ។ អស់អ្នកដែលប្រព្រឹត្តអាក្រក់ ពេញមួយជីវិតរបស់ពួកគេ សុទ្ធតែធ្វើអ្វីៗសម្រាប់តែខ្លួនគេ។ ទស្សនៈ និងពាក្យសម្តីរបស់ពួកគេចេញមកពីសាតាំង ដូចជាគេនិយាយថា «មនុស្សគ្រប់រូបធ្វើអ្វីៗសម្រាប់ខ្លួនឯង ហើយទីបំផុតអារក្សយកទាំងអស់» «មនុស្សនឹងធ្វើគ្រប់យ៉ាង ដើម្បីភាពមានបាន» និងសេចក្តីខុសឆ្គងបែបនេះផ្សេងទៀត។ ពាក្យសម្តីទាងអស់នេះដែលបានថ្លែងឡើងដោយមេអារក្ស បុគ្គលអស្ចារ្យ និងទស្សនវិទូ បានក្លាយជារបៀបរស់នៅរបស់មនុស្ស។ ជាពិសេសនោះ ពាក្យសម្ដីភាគច្រើនរបស់ខុងជឺ ដែលត្រូវបានជនជាតិចិនចាត់ទុកជា «អ្នកប្រាជ្ញ» បានក្លាយជាជីវិតរបស់មនុស្ស។ ក៏មានសុភាសិតល្បីល្បាញពីអ្នកជឿខាងពុទ្ធសាសនា និងសាសនាតាវ និងពាក្យភាសិតបុរាណនិយាយពីបុគ្គលមួយចំនួនដែរ។ សេចក្តីទាំងអស់នេះ គឺជាសេចក្តីសង្ខេបនៃទស្សនៈវិជ្ជា និងធម្មជាតិរបស់សាតាំង។ ទាំងនេះក៏ជាការបង្ហាញ និងសេចក្ដីពន្យល់ដ៏ល្អបំផុតអំពីធម្មជាតិរបស់សាតាំងដែរ។ សារជាតិពិសពុលដែលត្រូវបានចាក់បញ្ចូលទៅក្នុងដួងចិត្តរបស់មនុស្សទាំងនេះ គឺសុទ្ធតែមកពីសាតាំង និងមិនមកពីព្រះជាម្ចាស់សូម្បីតែបន្តិចឡើយ។ ពាក្យសម្តីអស់ទាំងនោះ ក៏ជាអ្វីមួយដែលប្រឆាំងទាស់នឹងព្រះបន្ទូលរបស់ព្រះជាម្ចាស់ដោយផ្ទាល់ដែរ។ វាជាការពិតជាក់ច្បាស់ខ្លាំងណាស់ ដែលភាពពិតនៃគ្រប់អ្វីៗដែលវិជ្ជមានទាំងអស់ សុទ្ធតែចេញមកពីព្រះជាម្ចាស់ ហើយរាល់សេចក្ដីអវិជ្ជមានដែលបំពុលមនុស្ស គឺមកពីសាតាំង។ ហេតុដូចនេះ អ្នកអាចស្ទង់មើលពីធម្មជាតិរបស់បុគ្គលណាម្នាក់ និងមើលថាតើពួកគេស្ថិតនៅក្រោមឥទ្ធិពលរបស់នរណា តាមរយៈការពិនិត្យមើលទស្សនៈជីវិត និងគុណតម្លៃរបស់ពួកគេ។ សាតាំងធ្វើឱ្យមនុស្សពុករលួយ តាមរយៈការអប់រំ និងការបណ្ដុះបណ្ដាលរបស់រដ្ឋាភិបាលជាតិ និងរបស់បុគ្គលល្បីៗ និងបុគ្គលអស្ចារ្យ។ ពាក្យរបស់អារក្សរបស់ពួកគេ បានក្លាយជាជីវិត និងធម្មជាតិរបស់មនុស្ស។ «មនុស្សគ្រប់គ្នារត់យករួចខ្លួន ហើយអារក្សចាប់យកអ្នកដែលនៅក្រោយគេបង្អស់» គឺជាពាក្យស្លោករបស់សាតាំងដ៏ល្បីល្បាញមួយ ដែលបានជ្រាបចូលទៅក្នុងមនុស្សគ្រប់គ្នា និងបានក្លាយជាជីវិតរបស់ពួកគេ។ មានពាក្យសម្ដីនៃទស្សនវិជ្ជាសម្រាប់ការប្រព្រឹត្តខ្លួននៅក្នុងលោកិយ ដែលមានលក្ខណៈបែបនេះដែរ។ សាតាំងប្រើប្រាស់វប្បធម៌ប្រពៃណីរបស់ជាតិសាសន៍នីមួយៗ ដើម្បីអប់រំ បំភាន់ និងធ្វើឱ្យមនុស្សពុករលួយ ដោយបណ្ដាលឱ្យមនុស្សជាតិធ្លាក់ចូលទៅក្នុងជង្ហុកនៃសេចក្ដីវិនាសដ៏គ្មានដែនកំណត់ ហើយនៅទីបំផុត ត្រូវព្រះជាម្ចាស់បំផ្លាញចោល ដោយសារតែពួកគេបម្រើសាតាំង និងប្រឆាំងនឹងព្រះជាម្ចាស់។ អ្នកខ្លះបានបម្រើការជាមន្ត្រីសាធារណៈនៅក្នុងសង្គមអស់រយៈពេលរាប់ទសវត្សរ៍។ សាកស្រមៃមើល តាមរយៈការសាកសួរពួកគេនូវសំណួរនេះ៖ «អ្នកធ្វើបានល្អណាស់ក្នុងសមត្ថភាពនេះ តើពាក្យភាសិតសំខាន់ណាខ្លះដែលអ្នករស់នៅតាម?» ពួកគេអាចនិយាយថា «រឿងមួយដែលខ្ញុំយល់គឺថា 'មន្រ្តីមិនបង្កការលំបាកដល់អ្នកដែលឱ្យអំណោយទេ ហើយអ្នកដែលមិនចេះនិយាយបញ្ជោ ក៏មិនសម្រេចបានអ្វីដែរ'»។ នេះគឺជាទស្សនវិជ្ជាបែបសាតាំង ដែលពួកគេយកជាគោល ដើម្បីអាជីពរបស់ពួកគេ។ តើពាក្យទាំងនេះមិនមែនជាការតំណាងឱ្យធម្មជាតិរបស់បុគ្គលបែបនេះទេឬអី? ការប្រើមធ្យោបាយណាមួយ ដើម្បីទទួលបានតំណែង បានក្លាយជាធម្មជាតិរបស់ពួកគេទៅហើយ ការិយាធិបតេយ្យ និងជោគជ័យក្នុងអាជីពជាគោលដៅរបស់ពួកគេ។ នៅមានជាតិពុលរបស់សាតាំងជាច្រើនទៀតនៅក្នុងជីវិត ការប្រព្រឹត្តខ្លួន និងអាកប្បកិរិយារបស់មនុស្ស។ ជាឧទាហរណ៍ ទស្សនវិជ្ជាសម្រាប់ការរស់នៅក្នុងលោកីយ៍របស់ពួកគេ របៀបដែលពួកគេធ្វើកិច្ចការ និង ពាក្យស្លោក របស់ពួកគេ សុទ្ធតែពោរពេញដោយជាតិពុលរបស់នាគដ៏ធំមានសម្បុរក្រហម ហើយសេចក្តីទាំងនេះសុទ្ធតែមកពីសាតាំង។ ហេតុដូចនេះ អ្វីៗដែលហូរកាត់ឆ្អឹង និងឈាមរបស់មនុស្ស គឺជារបស់សាតាំងទាំងអស់។ ពួកមន្រ្តី ពួកអ្នកកាន់អំណាច និង ពួកអ្នកជោគជ័យ សុទ្ធតែមានផ្លូវ និងអាថ៌កំបាំងនៃភាពជោគជ័យរៀងៗខ្លួន។ តើអាថ៌កំបាំងទាំងនោះមិនមែនជាតំណាងដ៏ល្អឥតខ្ចោះនៃធម្មជាតិ របស់ពួកគេទេឬ? ពួកគេបានធ្វើការធំៗនៅលើលោកនេះ ហើយគ្មាននរណាម្នាក់មើលធ្លុះឧបាយកល និងល្បិចកលដែលនៅពីក្រោយពួកគេឡើយ។ នេះបញ្ជាក់ថា ធម្មជាតិ របស់ពួកគេមានលក្ខណៈលាក់ពុត និងពិសពុលកម្រិតណា។ មនុស្សជាតិត្រូវបានធ្វើឱ្យពុករលួយយ៉ាងជ្រាលជ្រៅដោយសាតាំង។ ពិសរបស់សាតាំង ហូរកាត់ឈាមរបស់មនុស្សគ្រប់រូប ហើយអាចនិយាយបានថា ធម្មជាតិរបស់មនុស្សគឺពុករលួយ ទុច្ចរិត ប្រទូសរ៉ាយ និងប្រឆាំងនឹងព្រះជាម្ចាស់ ព្រមទាំងពោរពេញ និងជ្រួតជ្រាបដោយទស្សនវិជ្ជា និងជាតិពុលរបស់សាតាំង។ វាបានក្លាយជា សារជាតិធម្មជាតិ របស់សាតាំងទាំងស្រុង។ នេះហើយជាមូលហេតុដែលមនុស្សទាស់ទទឹងនឹងព្រះជាម្ចាស់ និងឈរនៅខាងប្រឆាំងនឹងព្រះជាម្ចាស់។ ប្រសិនបើធម្មជាតិ របស់ពួកគេត្រូវបានវែកញែកតាមរបៀបនេះ នោះមនុស្សនឹងងាយស្គាល់ខ្លួនឯងហើយ។

នៅពេលមនុស្សមានការយល់ដឹងត្រឹមត្រូវអំពីនិស្ស័យរបស់ព្រះជាម្ចាស់ នៅពេលពួកគេអាចមើលឃើញថា ព្រះជាម្ចាស់មាននិស្ស័យពិតប្រាកដ មាននិស្ស័យបរិសុទ្ធ និងសុចរិត ហើយនៅពេលពួកគេអាចសរសើរពីភាពបរិសុទ្ធ និងសេចក្តីសុចរិតរបស់ព្រះជាម្ចាស់ចេញពីជម្រៅចិត្តរបស់គេ ពេលនោះ ពួកគេនឹងស្គាល់ព្រះជាម្ចាស់យ៉ាងពិតប្រាកដ ហើយពួកគេនឹងទទួលបានសេចក្តីពិត។ មានតែពេលដែលមនុស្សស្គាល់ព្រះជាម្ចាស់ទេ ទើបពួកគេអាចរស់នៅក្នុងពន្លឺបាន។ លទ្ធផលដោយផ្ទាល់ចេញពីការស្គាល់ព្រះជាម្ចាស់យ៉ាងពិតប្រាកដ គឺជាការស្រឡាញ់ និងស្ដាប់បង្គាប់ព្រះជាម្ចាស់បានយ៉ាងពិតប្រាកដ។ នៅពេលមនុស្សស្គាល់ព្រះជាម្ចាស់យ៉ាងពិតប្រាកដ យល់សេចក្ដីពិត និងទទួលបានសេចក្ដីពិត ទស្សនៈពិភពលោក និងទស្សនៈជីវិតរបស់ពួកគេ ឆ្លងកាត់ការផ្លាស់ប្ដូរយ៉ាងពិតប្រាកដ បន្ទាប់មកគឺ ការផ្លាស់ប្ដូរយ៉ាងពិតប្រាកដក៏កើតឡើងនៅក្នុងនិស្ស័យនៃជីវិតរបស់ពួកគេផងដែរ។ នៅពេលមនុស្សមានគោលដៅជីវិតត្រឹមត្រូវ អាចដេញតាមសេចក្ដីពិត និងប្រព្រឹត្តខ្លួនស្របតាមសេចក្ដីពិត នៅពេលពួកគេចុះចូលចំពោះព្រះជាម្ចាស់ទាំងស្រុង និងរស់នៅតាមព្រះបន្ទូលរបស់ទ្រង់ នៅពេលពួកគេមានអារម្មណ៍ថានឹងនរ និងភ្លឺស្វាងនៅក្នុងជម្រៅចិត្តរបស់ខ្លួន ហើយដួងចិត្តរបស់ពួកគេគ្មានសេចក្ដីងងឹត ហើយនៅពេលពួកគេអាចរស់នៅដោយសេរី និងមានការរំដោះទាំងស្រុងនៅចំពោះព្រះភ័ក្ត្ររបស់ព្រះជាម្ចាស់ មានតែពេលនោះទេ ទើបពួកគេទទួលបានជីវិតជាមនុស្សពិតប្រាកដ ហើយមានតែមនុស្សបែបនេះទេ ទើបជាអស់អ្នកដែលមានសេចក្ដីពិត និងមានភាពជាមនុស្ស។ បន្ថែមពីនេះ សេចក្ដីពិតទាំងអស់ដែលអ្នកបានយល់ និងទទួលបាន គឺមកពីព្រះបន្ទូលរបស់ព្រះជាម្ចាស់ និងមកពីព្រះជាម្ចាស់ដោយផ្ទាល់ព្រះអង្គ។ មានតែពេលដែលអ្នកទទួលបានការសព្វព្រះហឫទ័យពីព្រះជាម្ចាស់ដ៏ខ្ពង់ខ្ពស់បំផុត ដែលជាព្រះអាទិករ ហើយទ្រង់មានព្រះបន្ទូលថា អ្នកគឺជាភាវៈដែលព្រះបានបង្កើតដែលត្រូវតាមស្ដង់ដា ហើយថាអ្នកកំពុងសម្ដែងចេញនូវលក្ខណៈជាមនុស្សទេ ទើបជីវិតរបស់អ្នកនឹងមានន័យបំផុត។ ការទទួលបានការសព្វព្រះទ័យពីព្រះជាម្ចាស់មានន័យថា អ្នកទទួលបានសេចក្ដីពិត ហើយអ្នកគឺជាមនុស្សម្នាក់ដែលមានសេចក្ដីពិត និងភាពជាមនុស្ស។ នៅក្នុងពិភពលោកដែលត្រូវបានត្រួតត្រាដោយសាតាំងនាពេលសព្វថ្ងៃនេះ ហើយក្នុងប្រវត្តិសាស្ត្ររយៈពេលយ៉ាងហោចរាប់ពាន់ឆ្នាំមកនេះ ក្នុងចំណោមមនុស្សជាតិទាំងអស់ តើមានអ្នកណាទទួលបានជីវិតឬទេ? គឺគ្មានម្នាក់ទេ។ ដោយសារតែមនុស្សត្រូវបានសាតាំងធ្វើឱ្យពុករលួយយ៉ាងខ្លាំង ហើយរស់នៅតាមទស្សនវិជ្ជារបស់សាតាំង និងគ្រប់យ៉ាងដែលពួកគេធ្វើ គឺប្រឆាំងនឹងព្រះជាម្ចាស់ ហើយគ្រប់សម្ដីសំដៅ និងគ្រប់ទ្រឹស្ដីរបស់ពួកគេ គឺកើតចេញពីសេចក្តីពុករលួយរបស់សាតាំង និងប្រឆាំងដោយផ្ទាល់ទៅនឹងព្រះបន្ទូលព្រះជាម្ចាស់ ហេតុដូចនេះ ពួកគេជាប្រភេទមនុស្សដែលប្រឆាំងនឹងព្រះជាម្ចាស់យ៉ាងពិតប្រាកដ។ ប្រសិនបើពួកគេមិនទទួលយកសេចក្តីសង្រ្គោះរបស់ព្រះជាម្ចាស់ទេ ពួកគេនឹងត្រូវធ្លាក់ក្នុងសេចក្តីហិនហោច និងអន្តរាយ ដោយគ្មានសល់ជីវិត ដើម្បីនិយាយនោះឡើយ។ ពួកគេដេញតាមកិត្យានុភាព និងផលចំណេញ ព្យាយាមក្លាយជាមនុស្សអស្ចារ្យ ឬបុគ្គលល្បីល្បាញ ហើយសង្ឃឹមចង់ «មានកេរ្តិ៍ឈ្មោះរាប់ជំនាន់» និងចង់ «ល្បីល្បាញនៅទូទាំងប្រវត្តិសាស្ត្រ»។ នេះជារឿងគ្មានហេតុផល និងមិនអាចសម្រេចបាននោះឡើយ។ តាមពិតទៅ រាល់បុគ្គលអស្ចារ្យ ឬបុគ្គលល្បីល្បាញ គឺជាប្រភេទមួយនៃសាតាំង ហើយបានធ្លាក់នរកជាន់ទីដប់ប្រាំបីតាំងពីយូរ ដើម្បីទទួលការកាត់ទោស ហើយមិនដែលចាប់កំណើតឡើងវិញឡើយ។ នៅពេលមនុស្សជាតិដែលពុករលួយគោរពមនុស្សទាំងនេះ ហើយទទួលយកពាក្យសម្ដី និងសេចក្តីខុសឆ្គងបែបអារក្សរបស់ពួកគេ មនុស្សជាតិពុករលួយក្លាយជាជនរងគ្រោះរបស់អារក្សសាតាំង។ ភាវៈដែលព្រះបានបង្កើតមក គួរតែថ្វាយបង្គំព្រះអាទិករ។ ការនេះត្រូវបានកំណត់ទុកដោយស្ថានសួគ៌ និងទទួលស្គាល់ដោយផែនដី ដ្បិតមានតែព្រះជាម្ចាស់ប៉ុណ្ណោះ ទើបជាសេចក្តីពិត។ ព្រះជាម្ចាស់ត្រួតត្រាស្ថានសួគ៌ ផែនដី និងអ្វីៗគ្រប់យ៉ាង ព្រមទាំងគ្រប់គ្រងលើអ្វីៗសព្វសារពើ។ ការមិនជឿលើព្រះជាម្ចាស់ និងមិនចុះចូលចំពោះព្រះជាម្ចាស់ គឺមិនអាចទទួលបានសេចក្ដីពិតឡើយ។ ប្រសិនបើអ្នករស់នៅតាមព្រះបន្ទូលព្រះជាម្ចាស់ នោះនៅក្នុងជម្រៅចិត្តរបស់អ្នក អ្នកនឹងមានអារម្មណ៍ស្រស់ថ្លា និងស្រួលចិត្ត ហើយអ្នកនឹងរីករាយជាមួយភាពផ្អែមល្ហែមដែលគ្មានអ្វីប្រៀបផ្ទឹមបានផងដែរ។ នៅពេលការនេះកើតឡើង អ្នកនឹងទទួលបានជីវិតដ៏ពិតប្រាកដ។ មិនថាអ្នកវិទ្យាសាស្ត្រក្នុងពិភពលោកសម្រេចបានសមិទ្ធផលអស្ចារ្យបែបណាទេ កាលណាពួកគេជិតស្លាប់ ពួកគេនឹងមានអារម្មណ៍ថាឥតន័យ ហើយពួកគេមិនបានអ្វីសោះឡើយ។ សូម្បីតែអែងស្តែង និងញូតុន ដែលជាបញ្ញវន្តដ៏ខ្ពង់ខ្ពស់ ក៏មានអារម្មណ៍ឥតន័យដែរ។ នោះព្រោះតែពួកគេគ្មានសេចក្ដីពិត និងគ្មានការយល់ដឹងពិតប្រាកដអំពីព្រះជាម្ចាស់។ ទោះបីពួកគេជឿលើព្រះជាម្ចាស់ក៏ដោយ ក៏ពួកគេជឿត្រឹមតែអត្ថិភាពរបស់ទ្រង់ប៉ុណ្ណោះ ប៉ុន្តែពួកគេមិនបានដេញតាមសេចក្ដីពិតឡើយ។ ពួកគេគ្រាន់តែចង់ពឹងអាងលើវិទ្យាសាស្ត្រ និងការស្រាវជ្រាវ ដើម្បីស្វែងរក និងបញ្ជាក់ថាមានព្រះជាម្ចាស់ប៉ុណ្ណោះ។ ជាលទ្ធផល ពួកគេម្នាក់ៗបានធ្វើការស្រាវជ្រាវពេញមួយជីវិត ដោយមិនទទួលបានអ្វីសោះឡើយ ហើយទោះបីពួកគេជឿលើព្រះជាម្ចាស់ពេញមួយជីវិតក៏ដោយ ក៏ពួកគេមិនដែលទទួលបានសេចក្តីពិតដែរ។ ពួកគេស្វែងរកតែចំណេះដឹងខាងវិទ្យាសាស្ត្រប៉ុណ្ណោះ ប៉ុន្តែពួកគេមិនបានស្វែងរកការស្គាល់ព្រះជាម្ចាស់ទេ។ ពួកគេមិនបានទទួលសេចក្ដីពិតទេ ហើយពួកគេក៏មិនបានទទួលជីវិតពិតដែរ។ ផ្លូវដែលអ្នករាល់គ្នាកំពុងដើរនៅថ្ងៃនេះ មិនមែនជាផ្លូវដែលពួកគេបានដើរនោះទេ។ អ្វីដែលអ្នករាល់គ្នាស្វះស្វែងរកគឺ ការស្គាល់ព្រះជាម្ចាស់ របៀបចុះចូលទ្រង់ របៀបថ្វាយបង្គំទ្រង់ និងរបៀបរស់នៅក្នុងជីវិតដ៏មានន័យ។ ការនេះខុសគ្នាស្រឡះពីអ្វីដែលពួកគេបានស្វែងរក។ ទោះបីពួកគេជាអ្នកជឿលើព្រះជាម្ចាស់ក៏ដោយ ក៏ពួកគេមិនទទួលបានសេចក្តីពិតដែរ។ ឥឡូវនេះ ព្រះជាម្ចាស់ដែលយកកំណើតជាមនុស្សបានប្រាប់អ្នករាល់គ្នាអំពីគ្រប់ទិដ្ឋភាពនៃសេចក្ដីពិត និងបានប្រទានដល់អ្នករាល់គ្នានូវផ្លូវនៃសេចក្ដីពិត និងជីវិត។ ការដែលអ្នករាល់គ្នាមិនដេញតាមសេចក្តីពិត នោះនឹងក្លាយជារឿងដ៏ឆោតល្ងង់បំផុត។

ឥឡូវ អ្នករាល់គ្នាមិនទាន់យល់គ្រប់គ្រាន់អំពីសេចក្តីពិតឡើយ។ អ្នកអាចត្រឹមតែនិយាយអំពីទ្រឹស្ដីដែលគ្មានន័យប៉ុណ្ណោះ។ អ្នកនៅតែមានអារម្មណ៍ខ្វះ និងមិនប្រាកដអំពីកិច្ចការណាដែលអ្នកត្រូវធ្វើដដែល។ ការនេះបង្ហាញថា ច្រកចូលទៅក្នុងជីវិតរបស់អ្នកនៅរាក់កំផែលពេកហើយ និងបង្ហាញទៀតថា អ្នកមិនទាន់បានទទួលសេចក្តីពិតនៅឡើយទេ។ នៅពេលអ្នកយល់ដឹងយ៉ាងពិតប្រាកដអំពីសេចក្តីពិត និងចូលទៅក្នុងតថភាពនៃព្រះបន្ទូលព្រះជាម្ចាស់ នោះអ្នកនឹងមានថាមពល ជាថាមពលប្រើមិនចេះអស់ដែលចាក់បំពេញរូបកាយរបស់អ្នក។ ទន្ទឹមគ្នានោះ អ្នកនឹងមានអារម្មណ៍កាន់តែភ្លឺស្វាងនៅក្នុងចិត្ត ហើយផ្លូវនឹងកាន់តែភ្លឺឡើង នៅពេលអ្នកដើរលើផ្លូវនោះកាន់តែឆ្ងាយ។ សព្វថ្ងៃនេះ មនុស្សភាគច្រើនដែលជឿលើព្រះជាម្ចាស់ មិនទាន់បានដើរលើផ្លូវត្រឹមត្រូវ និងមិនទាន់បានយល់ពីសេចក្តីពិតនៅឡើយទេ ដូច្នេះហើយបានជាពួកគេនៅមានអារម្មណ៍ទទេនៅក្នុងចិត្ត មានអារម្មណ៍ថាជីវិតកំពុងរងទុក្ខលំបាក និងមានអារម្មណ៍ទៀតថា ពួកគេគ្មានថាមពល ដើម្បីបំពេញភារកិច្ចរបស់ខ្លួនឡើយ។ ពួកអ្នកជឿព្រះជាម្ចាស់មានអារម្មណ៍បែបនេះឯង មុនពេលពួកគេមាននិមិត្តមួយនៅក្នុងចិត្តរបស់ខ្លួន។ មនុស្សមិនទទួលបានសេចក្តីពិត និងមិនទាន់ស្គាល់ព្រះជាម្ចាស់ ដូច្នេះ ពួកគេមិនទាន់មានអារម្មណ៍សប្បាយចិត្តច្រើននោះឡើយ។ ជាពិសេស អ្នករាល់គ្នាសុទ្ធតែបានជួបការបៀតបៀន និងបានដកពិសោធន៍ទុក្ខលំបាកក្នុងការត្រលប់ទៅផ្ទះវិញ។ នៅពេលអ្នករងទុក្ខ អ្នកក៏បានគំនិតចង់ស្លាប់ និងគ្មានឆន្ទៈចង់រស់់នៅទៀតឡើយ។ ទាំងនេះគឺជាចំណុចខ្សោយខាងសាច់ឈាម។ មនុស្សខ្លះថែមទាំងគិតថា «ការជឿលើព្រះជាម្ចាស់ គួរតែជារឿងរីករាយ។ នៅយុគសម័យនៃព្រះគុណ ព្រះវិញ្ញាណបរិសុទ្ធបានប្រទានសេចក្តីសុខសាន្ត និងអំណរដល់មនុស្ស។ ឥឡូវនេះមានសេចក្តីសុខសាន្ត និងអំណរតិចតួចបំផុត ហើយការសប្បាយចិត្តដូចមាននៅក្នុងអំឡុងយុគសម័យនៃព្រះគុណ គឺគ្មានឡើយ។ ការជឿលើព្រះជាម្ចាស់នាពេលសព្វថ្ងៃ គឺពិបាកខ្លាំងណាស់»។ អ្នកដឹងត្រឹមតែថា ការសប្បាយខាងសាច់ឈាម គឺប្រសើរជាងអ្វីផ្សេងទៀតប៉ុណ្ណោះ។ អ្នកមិនដឹងថា សព្វថ្ងៃ ព្រះជាម្ចាស់កំពុងធ្វើកិច្ចការអ្វីឡើយ។ ព្រះជាម្ចាស់បានអនុញ្ញាតឱ្យសាច់ឈាមអ្នករាល់គ្នារងទុក្ខ ដើម្បីបំផ្លាស់បំប្រែនិស្ស័យរបស់អ្នក។ ទោះបីសាច់ឈាមរបស់អ្នករងទុក្ខក៏ដោយ ក៏អ្នកមានព្រះបន្ទូលព្រះជាម្ចាស់ និងមានព្រះពររបស់ព្រះជាម្ចាស់ដែរ។ អ្នកមិនអាចស្លាប់ឡើយ បើទោះអ្នកចង់ស្លាប់ក៏ដោយ។ តើអ្នកអាចព្រមទទួលយកការមិនស្គាល់ព្រះជាម្ចាស់ និងការមិនទទួលបានសេចក្តីពិតដែរឬ? ឥឡូវ ភាគច្រើន មនុស្សគ្រាន់តែមិនទាន់ទទួលបានសេចក្តីពិត ហើយពួកគេមិនមានជីវិតប៉ុណ្ណោះ។ ពួកគេកំពុងស្ថិតនៅក្នុងការស្វែងរកសេចក្តីសង្រ្គោះ ដូច្នេះ ពួកគេត្រូវតែរងទុក្ខបន្តិចបន្តួចហើយនៅក្នុងដំណើរការនេះ។ សព្វថ្ងៃនេះ គ្រប់គ្នានៅក្នុងពិភពលោក កំពុងតែឆ្លងកាត់ការល្បងល សូម្បីតែព្រះជាម្ចាស់ក៏កំពុងតែរងទុក្ខដែរ ដូច្នេះ តើវាសមរម្យដែរឬទេដែលអ្នករាល់គ្នាមិនរងទុក្ខនោះ? បើគ្មានការបន្សុទ្ធតាមរយៈគ្រោះមហន្តរាយដ៏ធំទេ នោះមិនអាចមានសេចក្តីជំនឿពិតប្រាកដឡើយ ហើយសេចក្តីពិត និងជីវិត ក៏មិនអាចទទួលយកបាននោះដែរ។ បើគ្មានការល្បងលទេ ក៏គ្មានការបន្សុទ្ធដែរ។ សូមពិនិត្យមើលពេត្រុសចុះ នៅទីបំផុត គាត់បានឆ្លងកាត់ការល្បងលអស់រយៈពេលប្រាំពីរឆ្នាំ (បន្ទាប់ពីគាត់មានអាយុហាសិបបីឆ្នាំ)។ គាត់បានដកពិសោធន៍ការល្បងលរាប់រយនៅក្នុងរយៈពេលប្រាំពីរឆ្នាំនោះ។ គាត់ត្រូវឆ្លងកាត់ការល្បងលមួយក្នុងចំណោមការល្បងលទាំងនេះជារៀងរាល់ពីរបីថ្ងៃម្ដង ហើយក្រោយពេលឆ្លងកាត់ការល្បងលគ្រប់បែបយ៉ាងនេះហើយ ទើបគាត់ទទួលបានជីវិត និងដកពិសោធន៍នូវការបំផ្លាស់បំប្រែនៅក្នុងនិស្ស័យរបស់គាត់។ នៅពេលអ្នកទទួលបានសេចក្តីពិតយ៉ាងពិតប្រាកដ និងចាប់ផ្ដើមស្គាល់ព្រះជាម្ចាស់ អ្នកនឹងមានអារម្មណ៍ថា អ្នកគួរតែរស់នៅសម្រាប់ព្រះជាម្ចាស់។ ប្រសិនបើអ្នកមិនរស់នៅសម្រាប់ព្រះជាម្ចាស់ទេ នោះអ្នកនឹងសោកស្ដាយ។ អ្នកនឹងរស់នៅជីវិតសេសសល់របស់អ្នកនៅក្នុងវិប្បដិសារីដ៏ជូរចត់ និងស្ដាយក្រោយខ្លាំងមិនខាន។ អ្នកមិនទាន់ស្លាប់នៅឡើយទេ។ អ្នកត្រូវក្ដាប់ដៃសង្កត់ចិត្តបន្តរស់នៅតទៅទៀត។ អ្នកត្រូវរស់នៅសម្រាប់ព្រះជាម្ចាស់។ នៅពេលមនុស្សមានសេចក្តីពិតនៅក្នុងខ្លួន ពួកគេមានការតាំងចិត្តនេះ ហើយគ្មានបំណងចង់ស្លាប់ទៀតឡើយ។ នៅពេលសេចក្តីស្លាប់គំរាមកំហែងអ្នក អ្នកនឹងនិយាយថា៖ «ឱ ព្រះជាម្ចាស់អើយ ទូលបង្គំមិនចង់ស្លាប់ទេ។ ទូលបង្គំនៅមិនទាន់ស្គាល់ទ្រង់នៅឡើយទេ។ ទូលបង្គំនៅមិនទាន់តបស្នងចំពោះសេចក្តីស្រឡាញ់របស់ទ្រង់នៅឡើយ។ ទូលបង្គំមិនអាចស្លាប់បានឡើយ លុះត្រាតែទូលបង្គំចាប់ផ្ដើមស្គាល់ទ្រង់ច្បាស់សិន»។ ឥឡូវ តើអ្នករាល់គ្នាស្ថិតនៅចំណុចនេះឬ? មិនទាន់ទេ មែនទេ? មនុស្សខ្លះជួបការឈឺចាប់នៃគ្រួសារ អ្នកខ្លះជួបការឈឺចាប់នៃអាពាហ៍ពិពាហ៍ ហើយអ្នកខ្លះទៀតរងទុក្ខពីការបៀតបៀន ដោយសូម្បីតែកន្លែងរស់នៅក៏គ្មានផង។ មិនថាពួកគេទៅកន្លែងណាទេ ពួកគេតែងស្នាក់នៅផ្ទះរបស់អ្នកផ្សេងជានិច្ច ហើយពួកគេឈឺចាប់នៅក្នុងចិត្ត។ តើការឈឺចាប់ដែលអ្នករាល់គ្នាកំពុងតែជួបឥឡូវនេះ មិនមែនជាការឈឺចាប់ដែលព្រះជាម្ចាស់មានទេឬអី? អ្នករាល់គ្នាកំពុងតែរងទុក្ខជាមួយព្រះជាម្ចាស់ ហើយព្រះជាម្ចាស់អមដំណើរមនុស្សនៅក្នុងទុក្ខលំបាក។ អ្នករាល់គ្នាសុទ្ធតែមានផ្នែកមួយនៅក្នុងទុក្ខវេទនា នគរ និងការស៊ូទ្រាំរបស់ព្រះគ្រីស្ទនាពេលសព្វថ្ងៃ ហើយអ្នកនឹងទទួលបានសិរីល្អនៅទីបំផុត! ទុក្ខវេទនានេះ គឺមានអត្ថន័យណាស់។ តើវាមិនបែបនេះទេឬ? អ្នកមិនអាចគ្មានឆន្ទៈនេះឡើយ។ អ្នកត្រូវតែយល់ពីអត្ថន័យនៃទុក្ខវេទនានាពេលសព្វថ្ងៃ និងមូលហេតុដែលអ្នករងទុក្ខលំបាកយ៉ាងខ្លាំង។ អ្នកត្រូវតែស្វែងរកសេចក្តីពិត និងមានការយល់ដឹងពីបំណងព្រះហឫទ័យព្រះជាម្ចាស់ ពេលនោះ អ្នកនឹងមានឆន្ទៈក្នុងការរងទុក្ខមិនខាន។ ប្រសិនបើអ្នកមិនយល់ពីបំណងព្រះហឫទ័យព្រះជាម្ចាស់ ហើយអ្នកគ្រាន់តែគិតអំពីទុក្ខវេទនា ពេលនោះ បើអ្នកគិតអំពីវាកាន់តែច្រើន បើវាកាន់តែមិនសុខស្រួល នោះអ្នកនឹងមានអារម្មណ៍កាន់តែធ្លាក់ទឹកចិត្ត ដូចជាផ្លូវជីវិតរបស់អ្នកដើរមកដល់ទីបញ្ចប់អ៊ីចឹង។ អ្នកនឹងចាប់ផ្ដើមរងទារុណកម្មនៃសេចក្ដីស្លាប់។ ប្រសិនបើអ្នកដាក់កម្លាំងកាយចិត្តទៅក្នុងសេចក្តីពិត ហើយអ្នកអាចយល់ពីសេចក្តីពិត នោះដួងចិត្តរបស់អ្នកនឹងកាន់តែភ្លឺស្វាង ហើយអ្នកនឹងមានសេចក្តីអំណរមិនខាន។ អ្នកនឹងរកឃើញសេចក្តីសុខសាន្ត និងអំណរក្នុងជីវិតរបស់អ្នក ហើយនៅពេលជំងឺដង្កាត់ ឬសេចក្តីស្លាប់លេចមក អ្នកនឹងនិយាយថា «ខ្ញុំមិនទាន់ទទួលបានសេចក្តីពិតនៅឡើយទេ ដូច្នេះ ខ្ញុំមិនអាចស្លាប់បានឡើយ។ ខ្ញុំត្រូវតែលះបង់ឱ្យបានល្អថ្វាយព្រះជាម្ចាស់ ធ្វើបន្ទាល់ឱ្យបានល្អអំពីព្រះជាម្ចាស់ និងតបស្នងចំពោះសេចក្តីស្រឡាញ់របស់ព្រះជាម្ចាស់។ ថាតើចុងក្រោយខ្ញុំនឹងស្លាប់ដោយរបៀបណានោះ គឺមិនសំខាន់ឡើយ ព្រោះថាខ្ញុំនឹងបានរស់នៅជីវិតមួយជាទីគាប់ចិត្តហើយ។ ទោះជាយ៉ាងណាក៏ដោយ ខ្ញុំមិនអាចស្លាប់បានឡើយ។ ខ្ញុំត្រូវតែតស៊ូពុះពារ និងបន្តរស់នៅតទៅទៀត»។ ឥឡូវ អ្នកត្រូវតែមានភាពច្បាស់លាស់អំពីចំណុចនេះ ហើយអ្នកត្រូវតែយល់ពីសេចក្តីពិតចេញពីសេចក្តីទាំងនេះ។ នៅពេលមនុស្សមានសេចក្តីពិត ពួកគេមានកម្លាំង។ នៅពេលពួកគេមានសេចក្តីពិត ពួកគេមានថាមពលប្រើមិនចេះអស់ ដែលចាក់បំពេញរូបកាយរបស់ពួកគេ។ នៅពេលពួកគេមានសេចក្តីពិត ពួកគេមានការតាំងចិត្ត។ បើគ្មានសេចក្តីពិតទេ មនុស្សទន់ជ្រាយដូចបន្លែរលួយអ៊ីចឹង។ នៅពេលពួកគេមានសេចក្តីពិត ពួកគេរឹងដូចដែកថែប។ មិនថាស្ថានភាពល្វីងជូរចត់បែបណាទេ ពួកគេនឹងគ្មានអារម្មណ៍ល្វីងជូរចត់សោះឡើយ។ តើអ្នកគិតថា ទុក្ខលំបាកបន្តិចបន្តួចរបស់អ្នករាល់គ្នាមានតម្លៃកម្រិតណាទៅ? ព្រះជាម្ចាស់ដែលយកកំណើតជាមនុស្ស កំពុងតែរងទុក្ខនៅឡើយ! អ្នករាល់គ្នាជាមនុស្សដែលត្រូវបានសាតាំងធ្វើឱ្យពុករលួយ ហើយមានធម្មជាតិបះបោរទាស់នឹងព្រះជាម្ចាស់។ អ្នកបានធ្វើកិច្ចការជាច្រើនដែលបះបោរ និងទាស់ទទឹងនឹងព្រះជាម្ចាស់ទាំងមិនដឹងខ្លួន ហើយអ្នកសមនឹងទទួលការជំនុំជម្រះ និងការវាយផ្ចាល។ ដូចអ្នកជំងឺដែលត្រូវព្យាបាលដែរ តើវាសមរម្យសម្រាប់ពួកគេដែរឬទេដែលត្រូវខ្លាចទុក្ខវេទនា? អ្នករាល់គ្នាមាននិស្ស័យពុករលួយ ដូច្នេះ តើអ្នកគិតថា អ្នកអាចផ្លាស់ប្ដូរនិស្ស័យរបស់អ្នក ហើយទទួលបានជីវិត ដោយគ្មានការឈឺចាប់ទាល់តែសោះឬ? ទុក្ខវេទនារបស់អ្នករាល់គ្នា ត្រូវបានបង្កឡើងដោយនិស្ស័យពុករលួយរបស់អ្នក។ អ្នកសមនឹងទទួល ហើយត្រូវស៊ូទ្រាំ។ វាមិនមែនគ្មានកំហុស ឬត្រូវបានព្រះជាម្ចាស់ដាក់មកនោះទេ។ ទុក្ខវេទនាដែលអ្នករាល់គ្នាត្រូវស៊ូទ្រាំសព្វថ្ងៃ គឺតិចជាងការរត់ចុះឡើង និងការខំប្រឹងធ្វើការនៅក្នុងភារកិច្ចរបស់អ្នកទេ។ ពេលខ្លះ អ្នករកឃើញថា និស្ស័យពុករលួយរបស់អ្នកមិនបានផ្លាស់ប្ដូរសោះឡើយ ដូច្នេះ អ្នកត្រូវឆ្លងកាត់ការបន្សុទ្ធខ្លះ។ ពេលខ្លះ អ្នកមិនយល់ពីព្រះបន្ទូលព្រះជាម្ចាស់ ឬក៏ព្រះបន្ទូលមានភាពឈឺចាប់ក្នុងការអាន ដូច្នេះ អ្នកត្រូវរងទុក្ខបន្តិចពីការបន្សុទ្ធនៅក្នុងព្រះបន្ទូលព្រះជាម្ចាស់។ ឬមួយ អ្នកប្រហែលជាបំពេញការងារជាក់ស្ដែងរបស់អ្នកមិនបានល្អ ហើយចេះតែបន្តធ្វើខុសនៅក្នុងភារកិច្ចរបស់អ្នក អ្នកមានអារម្មណ៍ថា អ្នកបានធ្វើខុស និងស្អប់ខ្លួនឯងដែលមិនអាចធ្វើការងាររបស់អ្នកបានល្អ ហើយការនេះធ្វើឱ្យអ្នករងទុក្ខខ្លះដែរ។ អ្នកអាចមើលឃើញអ្នកដទៃមានការរីកចម្រើន ហើយមានអារម្មណ៍ថា អ្នកមានការរីកចម្រើនយឺតណាស់ យល់ថា អ្នកត្រូវការពេលយូរពេក ដើម្បីរីកចម្រើននៅក្នុងការយល់ដឹងពីព្រះបន្ទូលព្រះជាម្ចាស់ យល់ថា មានពន្លឺតិចពេក និងយល់ថា រឿងរ៉ាវទាំងនេះធ្វើឱ្យអ្នករងទុក្ខខ្លះដែរ។ ពេលខ្លះ អ្នករងការគំរាមកំហែងពីមជ្ឈដ្ឋានប្រឆាំងរបស់អ្នក ព្រោះតែការចាប់ខ្លួន និងការធ្វើទុក្ខបុកម្នេញពីសំណាក់នាគដ៏ធំមានសម្បុរក្រហម ដូច្នេះ អ្នកតែងតែមានអារម្មណ៍ខ្លាច មិនស្រណុកចិត្ត និងរស់នៅក្នុងភាពភ័យខ្លាច ហើយការនេះធ្វើឱ្យអ្នករងទុក្ខខ្លះដែរ។ ក្រៅពីទុក្ខវេទនានេះ តើអ្នកបានជួបទុក្ខវេទនាផ្សេងទៀតដែរឬទេ? ព្រះអង្គបានបង្កើតអ្នករាល់គ្នាមក មិនមែនដើម្បីធ្វើការងារធ្ងន់ខាងរាងកាយឡើយ ហើយក៏មិនឱ្យអ្នកមានថ្នាក់លើ ឬចៅហ្វាយដែលវាយដំ និងស្ដីបន្ទោសអ្នករាល់គ្នានោះដែរ ហើយគ្មាននរណាម្នាក់ចាត់ទុកអ្នករាល់គ្នាជាទាសករនោះឡើយ។ អ្នកមិនត្រូវរងការលំបាកបែបនេះនោះទេ។ ការលំបាកទាំងនេះដែលអ្នករាល់គ្នាស៊ូទ្រាំ តាមពិតទៅ មិនមែនជាការលំបាកឡើយ។ សូមគិតបន្តិចមើល៍។ តើវាមិនបែបនេះទេឬ? អ្នករាល់គ្នាត្រូវយល់អត្ថន័យអំពីភាពសំខាន់នៃការបោះបង់គ្រួសាររបស់អ្នក ដើម្បីលះបង់ថ្វាយព្រះជាម្ចាស់ និងមូលហេតុដែលអ្នកធ្វើកិច្ចការនេះ។ ប្រសិនបើអ្នកធ្វើកិច្ចការនេះ ដើម្បីដេញតាមសេចក្តីពិត និងជីវិត ហើយទន្ទឹមគ្នានោះ ដើម្បីបំពេញភារកិច្ចរបស់អ្នក និងតបស្នងចំពោះសេចក្តីស្រឡាញ់ព្រះជាម្ចាស់ នោះវាជាកិច្ចការត្រឹមត្រូវទាំងស្រុង។ វាជារឿងវិជ្ជមាន វាត្រូវបានកំណត់ទុកដោយស្ថានសួគ៌ និងទទួលស្គាល់ដោយផែនដី ហើយអ្នកនឹងមិនសោកស្ដាយឡើយ។ មិនថាមានរឿងអ្វីកើតឡើងជាមួយគ្រួសារអ្នកទេ អ្នកអាចលះបង់វាចោលបាន។ ប្រសិនបើអ្នកយល់ច្បាស់អំពីភាពសំខាន់នេះ អ្នកនឹងគ្មានការស្ដាយក្រោយទេ ហើយអ្នកក៏នឹងមិនប្រែជាអវិជ្ជមាននោះដែរ។ ប្រសិនបើអ្នកមិនកំពុងលះបង់ថ្វាយព្រះជាម្ចាស់ដោយពិតប្រាកដទេ ហើយអ្នកគ្រាន់តែខំប្រឹង ដើម្បីទទួលព្រះពរ នោះវាជារឿងគ្មានន័យឡើយ។ នៅពេលអ្នកពិនិត្យមើលរឿងនេះ បញ្ហាត្រូវបានដោះស្រាយ ហើយអ្នកនឹងមិនបាច់បារម្ភអំពីគ្រួសាររបស់អ្នកឡើយ។ អ្វីៗគ្រប់យ៉ាងគឺស្ថិតនៅក្នុងព្រះហស្តព្រះជាម្ចាស់។ ឥឡូវនេះ អ្នករាល់គ្នាបានជួបការល្បងលមួយចំនួន។ អ្នកខ្លះបានទទួលសេចក្តីពិតខ្លះ ប៉ុន្តែអ្នកខ្លះទៀតគ្រាន់តែយល់ពីគោលលទ្ធិខ្លះប៉ុណ្ណោះ តែមិនទទួលបានសេចក្តីពិតឡើយ។ អ្នកខ្លះមានគុណសម្បត្តិល្អ ដូច្នេះ ពួកគេមានការយល់ដឹងជ្រៅជ្រះគួរសម ហើយអ្នកដែលមានគុណសម្បត្តិអន់ ក៏មានការយល់ដឹងរាក់កំផែលទៅតាមនោះដែរ។ មិនថាអ្នកមានការយល់ដឹងជ្រៅជ្រះ ឬរាក់កំផែលឡើយ ដរាបណាអ្នកយល់ពីសេចក្តីពិតបានខ្លះ និងអាចប្រកាន់ខ្ជាប់តាមទីបន្ទាល់របស់អ្នក នៅពេលអ្នកកំពុងរងទុក្ខឆ្លងកាត់ទុក្ខវេទនា នោះទុក្ខវេទនារបស់អ្នក មានអត្ថន័យ និងមានគុណតម្លៃហើយ។ ប្រសិនបើអ្នកមិនអាចទទួលយកអ្វីៗថាមកពីព្រះជាម្ចាស់ទេ ហើយអ្នកតែងតែមើលឃើញអ្វីៗដោយប្រើសញ្ញាណ និងការស្រមើស្រមៃរបស់មនុស្ស ពេលនោះ មិនថាអ្នករងទុក្ខច្រើនកម្រិតណាទេ អ្នកនឹងមិនមានទីបន្ទាល់បទពិសោធពិតប្រាកដឡើយ។ ទុក្ខវេទនារបស់អ្នក នឹងគ្មានតម្លៃឡើយ ព្រោះតែអ្នកមិនទទួលបានសេចក្តីពិត។

អ្នកគួរតែស្វះស្វែងរកបំណងព្រះហឫទ័យព្រះជាម្ចាស់នៅក្នុងអ្វីៗគ្រប់យ៉ាង ហើយអ្នកត្រូវតែស្វះស្វែងរកសេចក្ដីពិតនៅក្នុងអ្វីៗគ្រប់យ៉ាង។ ឧទាហរណ៍៖ តើអ្នកស្វែងរកសេចក្ដីពិតយ៉ាងដូចម្ដេចនៅក្នុងបញ្ហាផ្សេងៗ ដូចជា អាហារ សម្លៀកបំពាក់ និងបញ្ហាផ្ទាល់ខ្លួនក្នុងជីវិត? តើមានសេចក្ដីពិតដែលត្រូវស្វែងរកនៅក្នុងបញ្ហាទាំងនេះដែរឬទេ? អ្នកខ្លះនិយាយថា «មិនថាអ្នកជឿលើព្រះជាម្ចាស់ឬអត់នោះទេ សេចក្តីសុខគឺជាការមានអាហារបរិភោគ និងមានសម្លៀកបំពាក់ស្លៀកពាក់។ បើគ្មានរបស់ទាំងនេះទេ នោះជីវិតនឹងវេទនាមិនខាន»។ តើសម្ដីនេះស្របតាមសេចក្តីពិតដែរឬទេ? មនុស្សជាច្រើនកំពុងរស់នៅយ៉ាងសម្បូរបែប មានម្ហូបអាហារឆ្ងាញ់ៗ និងសម្លៀកបំពាក់ល្អៗ តែល្មោភនឹងការសប្បាយខាងសាច់ឈាម។ ពួកគេនឹងមិនងាយទទួលយកសេចក្តីពិត ឬអនុវត្តតាមសេចក្តីពិតឡើយ ហើយក៏មិនបោះបង់អ្វីគ្រប់យ៉ាង ដើម្បីលះបង់ខ្លួនថ្វាយព្រះជាម្ចាស់នោះដែរ។ មនុស្សបែបនេះនឹងមិនទទួលបានការសព្វព្រះទ័យពីព្រះជាម្ចាស់ឡើយ ហើយចុងក្រោយ ពួកគេនឹងធ្លាក់ក្នុងមហន្តរាយ ដោយទួញយំ និងសង្កៀតធ្មេញមិនខាន។ តើមនុស្សបែបនេះអាចមានសេចក្តីសុខគួរឱ្យកត់សម្គាល់ដែរឬទេ? មនុស្សជាច្រើនកើតមកនៅក្នុងគ្រួសារជាកម្មករ ឬកសិករ ហើយបានរងទុក្ខច្រើនគួរសម តាំងពីកុមារភាព។ ប្រសិនបើពួកគេអាចយល់ពីសេចក្តីពិត ពួកគេទំនងជាអាចទទួលយកសេចក្តីពិត និងអនុវត្តតាមសេចក្តីពិតបាន ហើយពួកគេអាចធ្វើការពលី និងលះបង់ខ្លួនថ្វាយព្រះជាម្ចាស់ ដោយមិនខ្លាចទុក្ខវេទនានោះទេ។ ពួកគេអាចឧទ្ទិសខ្លួនទាំងស្រុងចំពោះបញ្ជាបេសកកម្មរបស់ព្រះជាម្ចាស់ ហើយអ្នកខ្លះទៀតថែមទាំងថ្វាយជីវិតរបស់ខ្លួនដល់ព្រះជាម្ចាស់ទៀតផង។ មនុស្សបែបនេះទទួលបានការកោតសរសើរនៅក្នុងដំណាក់ព្រះជាម្ចាស់។ មនុស្សជាច្រើនផ្តោតខ្លាំងលើការសប្បាយខាងសាច់ឈាម។ តើអ្នករាល់គ្នានឹងនិយាយថា ការមានអាហារឆ្ងាញ់ៗ និងសម្លៀកបំពាក់ល្អៗ ពិតជាសំខាន់មែនទេ? គឺមិនសំខាន់ឡើយ។ ប្រសិនបើនរណាម្នាក់អាចស្គាល់ព្រះជាម្ចាស់យ៉ាងពិតប្រាកដ និងទទួលបានសេចក្ដីពិត នោះនៅក្នុងគ្រប់កិច្ចការដែលគេធ្វើ គេនឹងធ្វើបន្ទាល់ថ្វាយព្រះជាម្ចាស់ និងបំពេញតាមព្រះហឫទ័យព្រះជាម្ចាស់។ មិនថាបុគ្គលនេះបរិភោគ ឬស្លៀកពាក់អាក្រក់បែបណាទេ ជីវិតគេនៅមានតម្លៃ ហើយគេអាចទទួលបានការយល់ព្រមពីព្រះជាម្ចាស់ដែរ តើនេះមិនមែនជាអ្វីដែលមានអត្ថន័យបំផុតទេឬ? ការបរិភោគអាហារឆ្ងាញ់ៗ និងការស្លៀកពាក់ល្អៗ មិនប្រាកដថា អ្នកនឹងទទួលបានព្រះពរនោះឡើយ។ អ្នកនឹងនៅត្រូវបណ្ដាសាដដែល បើអ្នកមិនស្ដាប់បង្គាប់ព្រះជាម្ចាស់ ឬដើរផ្លូវខុស ចំណែកឯមនុស្សដែលស្លៀកពាក់មិនសមរម្យ និងមិនសូវមានអាហារឆ្ងាញ់ៗបរិភោគ ប៉ុន្តែជាអ្នកដែលបានទទួលសេចក្ដីពិតវិញ គេនឹងបានព្រះពរពីព្រះជាម្ចាស់ដូចគ្នាទាំងអស់។ ហេតុដូចនេះ អ្នកត្រូវស្វែងរកសេចក្ដីពិតអំពីរបៀបដែលអ្នកគួរប្រព្រឹត្តចំពោះរឿងរ៉ាវនៃម្ហូបអាហារ និងសម្លៀកបំពាក់ ហើយអ្នកក៏កាន់តែត្រូវស្វែងរកសេចក្តីពិតថែមទៀតនៅក្នុងរបៀបដែលអ្នកគួរប្រព្រឹត្តចំពោះការបំពេញភារកិច្ចរបស់អ្នកទៀតផង។ របៀបដែលអ្នកគួរប្រព្រឹត្តចំពោះការផ្ទុកផ្ដាក់របស់ព្រះជាម្ចាស់ គឺសំខាន់ខ្លាំងណាស់។ នេះគឺជារឿងដ៏ធ្ងន់ធ្ងរបំផុត។ ប្រសិនបើអ្នកមិនអាចសម្រេចនូវអ្វីដែលព្រះជាម្ចាស់បានផ្ទុកផ្ដាក់ដល់អ្នកទេ នោះអ្នកមិនស័ក្ដិសមនឹងរស់នៅចំពោះព្រះវត្តមានរបស់ទ្រង់ឡើយ ហើយអ្នកគួរតែទទួលយកការដាក់ទោសរបស់ខ្លួន។ វាជារឿងដែលត្រឹមត្រូវឥតខ្ចោះតាមធម្មជាតិ ដែលមនុស្សត្រូវសម្រេចនូវការផ្ទុកផ្ដាក់នានាដែលព្រះជាម្ចាស់ផ្ទុកផ្ដាក់ដល់ពួកគេ។ នេះគឺជាការទទួលខុសត្រូវដ៏ខ្ពស់បំផុតរបស់មនុស្ស ហើយវាក៏សំខាន់ដូចទៅនឹងជីវិតរបស់គេផ្ទាល់អ៊ីចឹងដែរ។ ប្រសិនបើអ្នកប្រព្រឹត្តចំពោះការផ្ទុកផ្ដាក់របស់ព្រះជាម្ចាស់ដោយធ្វេសប្រហែស នេះគឺជាការក្បត់ដ៏ធ្ងន់ធ្ងរបំផុតចំពោះព្រះជាម្ចាស់។ ក្នុងការធ្វើបែបនេះ អ្នកគួរឱ្យសង្វេគជាងយូដាសទៅទៀត ហើយគួរតែត្រូវបណ្ដាសា។ មនុស្សត្រូវតែទទួលបានការយល់ដឹងយ៉ាងស៊ីជម្រៅអំពីរបៀបប្រព្រឹត្តចំពោះការផ្ទុកផ្ដាក់របស់ព្រះជាម្ចាស់ ហើយយ៉ាងហោចណាស់ ពួកគេគួរតែយល់ថា៖ ការដែលព្រះជាម្ចាស់ផ្ទុកផ្ដាក់នូវការផ្ទុកផ្ដាក់ដល់មនុស្ស គឺជាការលើកតម្កើងរបស់ទ្រង់ចំពោះមនុស្ស និងជាព្រះគុណដ៏ពិសេសមួយប្រភេទដែលទ្រង់បង្ហាញដល់មនុស្ស វាគឺជារឿងដ៏មានសិរីល្អបំផុត ហើយអ្វីៗផ្សេងទៀតទាំងអស់អាចត្រូវបានបោះបង់ចោល សូម្បីតែជីវិតរបស់ខ្លួនឯងក៏ដោយ ប៉ុន្តែការផ្ទុកផ្ដាក់របស់ព្រះជាម្ចាស់ត្រូវតែសម្រេចឱ្យបាន។ នៅត្រង់នេះ តើមិនមានសេចក្ដីពិតដែលត្រូវស្វែងរកទេឬ? ការសម្រេចបានការផ្លាស់ប្ដូរនិស្ស័យរបស់អ្នក ត្រូវបានផ្សារភ្ជាប់យ៉ាងជិតស្និទ្ធទៅនឹងការស្វែងរកសេចក្ដីពិត! ប្រសិនបើអ្នកយល់ពីសេចក្ដីពិតអំពីមូលហេតុដែលមនុស្សរស់នៅ និងរបៀបដែលអ្នកគួរតែពិនិត្យមើលជីវិត នោះតើទស្សនៈរបស់អ្នកអំពីជីវិតនឹងមិនផ្លាស់ប្ដូរទេឬ? នៅត្រង់នេះ មានសេចក្តីពិតកាន់តែច្រើន ដែលត្រូវស្វែងរកទៀតហើយ។ តើអាចរកឃើញសេចក្ដីពិតអ្វីខ្លះនៅក្នុងការស្រឡាញ់ព្រះជាម្ចាស់? ហេតុអ្វីបានជាមនុស្សត្រូវតែស្រឡាញ់ទ្រង់? តើការស្រឡាញ់ទ្រង់មានសារៈសំខាន់អ្វីទៅ? ប្រសិនបើមនុស្សម្នាក់មានការយល់ដឹងច្បាស់អំពីសេចក្ដីពិតនៃការស្រឡាញ់ព្រះជាម្ចាស់ ហើយពួកគេអាចស្រឡាញ់ទ្រង់ចេញពីជម្រៅនៃដួងចិត្តរបស់ខ្លួន និងមានសេចក្ដីស្រឡាញ់តិចតួចចំពោះព្រះជាម្ចាស់ ពេលនោះ គេមានជីវិតពិតប្រាកដ និងស្ថិតក្នុងចំណោមអ្នកដែលបានព្រះពរច្រើនបំផុត។ អ្នកណាដែលស្វែងរកសេចក្ដីពិតនៅក្នុងអ្វីៗគ្រប់យ៉ាង អ្នកនោះនឹងរីកចម្រើនលឿនបំផុតនៅក្នុងជីវិត និងអាចសម្រេចបានការផ្លាស់ប្រែនិស្ស័យ។ វាច្បាស់ណាស់ថា អស់អ្នកដែលស្វះស្វែងរកសេចក្ដីពិតនៅក្នុងរបស់សព្វសារពើជាមនុស្សដែលព្រះជាម្ចាស់ស្រឡាញ់។ ប្រសិនបើមនុស្សម្នាក់ពឹងផ្អែកលើសញ្ញាណ និងគោលលទ្ធិ ឬគោរពក្បួនច្បាប់នៅក្នុងអ្វីៗគ្រប់យ៉ាង នោះគេនឹងមិនរីកចម្រើនឡើយ។ គេនឹងមិនទទួលបានសេចក្ដីពិតទេ ហើយមិនយូរមិនឆាប់ គេនឹងត្រូវបានផាត់ចោលមិនខាន។ ព្រះជាម្ចាស់ស្អប់មនុស្សប្រភេទនេះខ្លាំងបំផុត។

និទាឃរដូវ ឆ្នាំ១៩៩៩


មានតែតាមរយៈការដេញតាមសេចក្ដីពិតប៉ុណ្ណោះ ទើបមនុស្សម្នាក់អាចសម្រេចបាននូវការផ្លាស់ប្ដូរនិស្ស័យ

មានតែតាមរយៈការស្វែងរកសេចក្ដីពិតប៉ុណ្ណោះ ទើបមនុស្សអាចសម្រេចនូវការផ្លាស់ប្ដូរនិស្ស័យបាន៖ មនុស្សត្រូវតែក្ដាប់ឱ្យបានច្បាស់ និងយល់ពីចំណុចនេះឱ្យគ្រប់ជ្រុងជ្រោយ។ ប្រសិនបើអ្នកមិនមានការយល់ដឹងគ្រប់គ្រាន់អំពីសេចក្ដីពិតទេ នោះអ្នកនឹងងាយបង្កកំហុស និងវង្វេងផ្លូវណាស់។ ប្រសិនបើអ្នកចង់លូតលាស់នៅក្នុងជីវិត នោះអ្នកត្រូវតែស្វែងរកសេចក្ដីពិតនៅក្នុងអ្វីៗគ្រប់យ៉ាង។ មិនថាអ្វីដែលអ្នកកំពុងធ្វើនោះទេ អ្នកគួរតែស្វែងរកឱ្យឃើញនូវវិធីប្រព្រឹត្ត ដើម្បីឱ្យស្របទៅនឹងសេចក្ដីពិត ហើយរកឱ្យឃើញនូវអ្វីដែលខូចខាតនៅក្នុងអ្នក ដែលរំលោភបំពានលើសេចក្ដីពិត។ អ្នកត្រូវតែមានការយល់ដឹងច្បាស់លាស់អំពីរឿងទាំងនេះ។ មិនថាអ្វីដែលអ្នកកំពុងធ្វើនោះទេ អ្នកគួរតែពិចារណាថា តើវាស្របនឹងសេចក្តីពិតដែរឬអត់ ហើយថាតើវាមានតម្លៃ និងអត្ថន័យដែរឬអត់។ អ្នកអាចធ្វើអ្វីៗដែលស្របជាមួយសេចក្តីពិត ប៉ុន្តែអ្នកមិនអាចធ្វើអ្វីដែលមិនស្របនឹងសេចក្តីពិតបានឡើយ។ ពាក់ព័ន្ធនឹងអ្វីៗដែលអ្នកគួរ ឬមិនគួរធ្វើ ប្រសិនបើអ្នកអាចបោះបង់ពួកវាបាន នោះអ្នកគួរតែបោះបង់ពួកវា។ បើមិនដូច្នោះទេ ប្រសិនបើអ្នកធ្វើរឿងទាំងនេះអស់មួយរយៈ ហើយក្រោយមកអ្នករកឃើញថា អ្នកគួរតែបោះបង់ពួកវា នោះចូរអ្នកប្ដូរចិត្ត ហើយបោះបង់ពួកវាឱ្យបានឆាប់។ នេះគឺជាគោលការណ៍ដែលអ្នកគួរតែប្រព្រឹត្តតាម នៅក្នុងគ្រប់អ្វីៗដែលអ្នកធ្វើ។ មនុស្សមួយចំនួនលើកឡើងអំពីសំណួរនេះ៖ ហេតុអ្វីបានជាការស្វែងរកសេចក្ដីពិត និងការយកវាទៅអនុវត្តលំបាកខ្លាំងម៉្លេះ ហាក់ដូចជាអ្នកកំពុងចែវទូកបញ្ច្រាសចរន្តទឹក ហើយនឹងត្រូវបក់ផាត់ត្រឡប់ក្រោយ ប្រសិនបើអ្នកឈប់ចែវទៅមុខ? ប៉ុន្តែហេតុអ្វីវាពិតជាងាយស្រួលជាងក្នុងការធ្វើរឿងអាក្រក់ ឬរឿងដែលគ្មានន័យវាយងាយស្រួលជាងខ្លាំងម្ល៉េះ គឺងាយស្រួលដូចចែវទូកបណ្ដោយទឹកអ៊ីចឹង? ហេតុអ្វីបានជាវាបែបនោះ? ដោយសារតែធម្មជាតិរបស់មនុស្ស គឺក្បត់ព្រះជាម្ចាស់។ ធម្មជាតិរបស់សាតាំងបានដើរតួនាទីយ៉ាងលើសលុបនៅក្នុងមនុស្ស ហើយនេះគឺជាកម្លាំងទាស់ប្រឆាំងមួយ។ ពិតណាស់ មនុស្សដែលមានធម្មជាតិដែលក្បត់ព្រះជាម្ចាស់ គឺអាចនឹងធ្វើអ្វីៗដែលក្បត់ទ្រង់ ហើយជាធម្មជាតិ គឺពួកគេពិបាកនឹងធ្វើសកម្មភាពវិជ្ជមានណាស់។ ការណ៍នេះត្រូវបានសម្រេចិត្តទាំងស្រុងដោយធម្មជាតិ និងសារជាតិរបស់មនុស្ស។ នៅពេលដែលអ្នកពិតជាយល់សេចក្ដីពិត ហើយចាប់ផ្ដើមស្រឡាញ់វាចេញពីក្នុងខ្លួនរបស់អ្នក នោះអ្នកនឹងមានភាពងាយស្រួលក្នុងការធ្វើអ្វីៗស្របតាមសេចក្ដីពិត។ អ្នកនឹងបំពេញភារកិច្ចរបស់អ្នក និងអនុវត្តសេចក្តីពិតបានធម្មតា ថែមទាំងធ្វើដោយមិនបាច់ប្រឹង និងធ្វើដោយអំណរទៀតផង ហើយអ្នកមានអារម្មណ៍ថា ការធ្វើអ្វីមួយអវិជ្ជាមាន នឹងតម្រូវឱ្យមានការខិតខំប្រឹងប្រែងដ៏ធំធេង។ នេះគឺដោយសារតែសេចក្ដីពិត បានដើរតួនាទីយ៉ាងលើសលុបនៅក្នុងចិត្តរបស់អ្នក។ ប្រសិនបើអ្នកពិតជាយល់ពីសេចក្ដីពិតអំពីជីវិតមនុស្សមែន នោះអ្នកនឹងមានផ្លូវដើរពាក់ព័ន្ធនឹងប្រភេទមនុស្សដែលអ្នកត្រូវធ្វើខ្លួនតាម របៀបធ្វើជាមនុស្សគ្មានល្បិចកិច្ចកលនិងទៀងត្រង់ របៀបធ្វើជាមនុស្សស្មោះត្រង់ ក៏ដូចជាមនុស្សដែលធ្វើបន្ទាល់ថ្វាយព្រះជាម្ចាស់ និងបម្រើទ្រង់ផងដែរ។ ហើយនៅពេលដែលអ្នកយល់ពីសេចក្ដីពិតទាំងនេះ នោះអ្នកនឹងមិនអាចប្រព្រឹត្តអាក្រក់ទាស់នឹងទ្រង់ម្ដងទៀតបានឡើយ ហើយអ្នកក៏នឹងលែងដើរតួជាអ្នកដឹកនាំក្លែងក្លាយ ជាអ្នកធ្វើការក្លែងក្លាយ ឬជាពួកទទឹងនឹងព្រះគ្រីស្ទទៀតដែរ។ ទោះបីជាសាតាំងបោកបញ្ឆោតអ្នក ឬនរណាម្នាក់បង្ខំឱ្យអ្នកធ្វើអាក្រក់ ក៏អ្នកនឹងមិនធ្វើវាដែរ។ មិនថានរណាព្យាយាមបង្ខំអ្នកនោះទេ ក៏អ្នកនឹងនៅតែមិនប្រព្រឹត្តតាមវិធីនោះដែរ។ ប្រសិនបើមនុស្សទទួលបានសេចក្ដីពិត ហើយសេចក្ដីពិតក្លាយជាជីវិតរបស់ពួកគេ នោះពួកគេនឹងអាចស្អប់សេចក្ដីអាក្រក់ ហើយមានអារម្មណ៍ស្អប់ខ្ពើមចំពោះអ្វីៗដែលអវិជ្ជមានចេញពីក្នុងខ្លួនពួកគេតែម្ដង។ ពួកគេមិនងាយនឹងប្រព្រឹត្តអាក្រក់ឡើយ ដោយសារតែនិស្ស័យជីវិតរបស់ពួកគេបានផ្លាស់ប្ដូររួចហើយ ហើយពួកគេក៏ត្រូវបានព្រះជាម្ចាស់ប្រោសឱ្យគ្រប់លក្ខណ៍ដែរ។

នៅក្នុងដំណើរនៃបទពិសោធជីវិត មិនថាមានរឿងអ្វីកើតឡើងនោះទេ អ្នកត្រូវតែរៀនស្វែងរកសេចក្តីពិត ហើយត្រូវពិចារណារឿងនេះឱ្យបានហ្មត់ចត់ ស្របតាមព្រះបន្ទូលរបស់ព្រះជាម្ចាស់និងសេចក្តីពិត។ នៅពេលអ្នកដឹងពីរបៀបធ្វើអ្វីៗដែលស្របតាមបំណងព្រះហឫទ័យរបស់ព្រះជាម្ចាស់ទាំងស្រុង នោះអ្នកនឹងអាចបោះបង់ចោលនូវអ្វីៗដែលមកពីឆន្ទៈផ្ទាល់ខ្លួនអ្នកមិនខាន។ នៅពេលអ្នកដឹងពីរបៀបប្រព្រឹត្តស្របតាមបំណងព្រះហឫទ័យរបស់ព្រះជាម្ចាស់ហើយ នោះអ្នកគួរតែប្រព្រឹត្តតាមរបៀបនោះ ប្រៀបដូចធ្វើតាមដំណើរធម្មជាតិដែរ។ ការធ្វើអ្វីៗតាមរបៀបនេះ មានអារម្មណ៍ធូរស្រាលនិងងាយស្រួល ហើយមនុស្សដែលយល់ពីសេចក្តីពិត ធ្វើអ្វីៗតាមរបៀបនេះឯង។ ប្រសិនបើអ្នកអាចបង្ហាញមនុស្សថា អ្នកពិតជាបំពេញភារកិច្ចរបស់អ្នកមានប្រសិទ្ធភាពមែន ថាអ្នកធ្វើអ្វីៗសុទ្ធតែមានគោលការណ៍ ថានិស្ស័យជីវិតរបស់អ្នកពិតជាបានផ្លាស់ប្តូរប្រាកដមែន ថាអ្នកបានធ្វើអំពើល្អជាច្រើនដាក់រាស្ត្ររើសតាំងរបស់ព្រះជាម្ចាស់ នោះអ្នកគឺជាមនុស្សម្នាក់ដែលយល់ពីសេចក្តីពិតនិងមានរូបកាយជាមនុស្សប្រាកដមែន ហើយច្បាស់ណាស់ថា ការហូបនិងផឹកព្រះបន្ទូលរបស់ព្រះជាម្ចាស់របស់អ្នក ពិតជាទទួលបានផលពិតមែន។ នៅពេលមនុស្សម្នាក់ពិតជាយល់ពីសេចក្តីពិតប្រាកដមែន នោះពួកគេនឹងអាចញែកដឹងពីសភាពផ្សេងៗរបស់ពួកគេ ពួកគេនឹងអាចមើលធ្លុះពីបញ្ហាស្មុគស្មាញបានច្បាស់ ដូច្នេះហើយ ពួកគេនឹងដឹងពីរបៀបអនុវត្តឱ្យបានត្រឹមត្រូវមិនខាន។ ប្រសិនបើមនុស្សម្នាក់មិនយល់សេចក្តីពិត និងមិនអាចញែកដឹងពីសភាពរបស់ខ្លួនបាន នោះប្រសិនបើពួកគេចង់លះបង់ចោលខ្លួនឯង ពួកគេនឹងមិនដឹងអំពីអ្វី ឬរបៀបលះបង់ចោលខ្លួនឯងនោះទេ។ ប្រសិនបើពួកគេចង់លះបង់ចោលឆន្ទៈរបស់ពួកគេ នោះពួកគេនឹងមិនដឹងថា ឆន្ទៈរបស់ពួកគេខុសត្រង់ណានោះទេ ពួកគេនឹងគិតថាឆន្ទៈរបស់ពួកគេស្របតាមសេចក្តីពិត ហើយថែមទាំងអាចចាត់ទុកឆន្ទៈផ្ទាល់របស់ពួកគេថា ជាការបំភ្លឺនៃព្រះវិញ្ញាណបរិសុទ្ធទៀតផង។ តើមនុស្សបែបនេះនឹងលះបង់ចោលឆន្ទៈផ្ទាល់របស់ខ្លួនដោយរបៀបណាទៅ? ពួកគេនឹងមិនអាចធ្វើបាន ហើយពួកគេកាន់តែមិនអាចលះបង់ចោលសាច់ឈាមបាន។ ដូច្នេះហើយ នៅពេលអ្នកមិនយល់ពីសេចក្តីពិត នោះអ្នកអាចធ្វើខុសបានយ៉ាងងាយនូវអ្វីដែលកើតចេញពីឆន្ទៈផ្ទាល់របស់អ្នក អ្វីៗដែលស្របនឹងសញ្ញាណ សេចក្តីសប្បុរស សេចក្តីស្រឡាញ់ ការរងទុក្ខរបស់មនុស្ស និងការបង់ថ្លៃដូចបានកែតម្រូវ និង ស្របតាមសេចក្តីពិត។ ដូច្នេះ តើអ្នកអាចលះបង់ចោលអ្វីៗទាំងនេះដែលជារបស់មនុស្សដោយរបៀបណាទៅ? អ្នកមិនយល់ពីសេចក្តីពិត ហើយអ្នកមិនដឹងថា វាមានន័យយ៉ាងណាក្នុងការអនុវត្តសេចក្តីពិតទេ។ អ្នកស្ថិតនៅក្នុងភាពងងឹតទាំងស្រុង ហើយអ្នកអាចនឹងមិនដឹងថាត្រូវធ្វើអ្វីនោះទេ ដូច្នេះអ្នកអាចធ្វើតែអ្វីដែលអ្នកគិតថាល្អ ហើយជាលទ្ធផល អ្នកធ្វើអ្វីមួយខុសនៅក្នុងរឿងមួយចំនួន។ រឿងមួយចំនួននោះគឺដោយសារតែការធ្វើតាមច្បាប់ រឿងមួយចំនួនគឺដោយសារការរំភើបខ្លាំង និងរឿងខ្លះទៀតដោយសារការរំខានរបស់សាតាំង។ នេះជារបៀបរបស់មនុស្សមិនយល់សេចក្តីពិត។ ភាគច្រើនពួកគេគ្មានភាពទៀងទាត់នៅពេលពួកគេធ្វើកិច្ចការ ហើយមិនងាយឈប់ប្រព្រឹត្តខុសពីគេ ដោយគ្មានភាពត្រឹមត្រូវអ្វីទាំងអស់។ មនុស្សដែលមិនយល់ពីសេចក្តីពិត មើលឃើញរឿងមិនសមហេតុផល ដូចអ្នកមិនជឿដែរ។ តើពួកគេអាចអនុវត្តសេចក្តីពិតដោយរបៀបណា? តើពួកគេអាចដោះស្រាយបញ្ហានានាដោយរបៀបណា? ការយល់ដឹងពីសេចក្តីពិត មិនមែនជារឿងសាមញ្ញទេ។ មិនថាគុណសម្បត្តិរបស់មនុស្សខ្ពស់ ឬទាបប៉ុណ្ណានោះទេ បើទោះជាមានបទពិសោធអស់មួយជីវិតក៏ដោយ ក៏ចំនួននៃសេចក្ដីពិតដែលពួកគេអាចយល់បាន គឺនៅមានកម្រិត ហើយចំនួននៃព្រះបន្ទូលរបស់ព្រះជាម្ចាស់ដែលពួកគេអាចយល់ក៏មានកម្រិតដែរ។ មនុស្សដែលមានបទពិសោធច្រើនគួរសម គឺជាមនុស្សដែលយល់ពីសេចក្ដីពិតមួយចំនួន ហើយច្រើនណាស់ពួកគេអាចឈប់ធ្វើអ្វីៗដែលទាស់ទទឹងនឹងព្រះជាម្ចាស់ និងឈប់ធ្វើអំពើអាក្រក់ជាក់ស្តែងប៉ុណ្ណោះ។ ពួកគេមិនអាចធ្វើអ្វីៗដោយគ្មានលាយឡំចេតនាផ្ទាល់ខ្លួនរបស់ពួកគេសោះនោះទេ។ ដោយសារមនុស្សមានការគិតតាមបែបតាមធម្មតា ហើយគំនិតរបស់ពួកគេមិនតែងតែស្របតាមព្រះបន្ទូលរបស់ព្រះជាម្ចាស់ជានិច្ចឡើយ ដូច្នេះហើយការលាយឡំដោយបំណងផ្ទាល់ខ្លួនរបស់ពួកគេ គឺចៀសមិនផុតនោះទេ។ អ្វីដែលសំខាន់ គឺត្រូវមានការសម្រេចចិត្តច្បាស់អំពីអ្វីៗទាំងអស់ដែលកើតចេញពីឆន្ទៈផ្ទាល់របស់បុគ្គលម្នាក់ និងដែលផ្ទុយទៅនឹងព្រះបន្ទូលរបស់ព្រះជាម្ចាស់ ផ្ទុយទៅនឹងសេចក្តីពិត ក៏ដូចជាផ្ទុយទៅនឹងការបំភ្លឺពីព្រះវិញ្ញាណបរិសុទ្ធ។ ចំណុចនេះតម្រូវឱ្យអ្នកខិតខំដើម្បីយល់ពីព្រះបន្ទូលរបស់ព្រះជាម្ចាស់។ មានតែពេលដែលអ្នកយល់ពីសេចក្តីពិតប៉ុណ្ណោះ ទើបអ្នកនឹងមានការឈ្វេងយល់ ហើយមានតែពេលនោះទេ ទើបអ្នកអាចប្រាកដថា អ្នកនឹងមិនប្រព្រឹត្តអំពើអាក្រក់។

នៅក្នុងការស្វែងរកដើម្បីផ្លាស់ប្ដូរនិស្ស័យរបស់អ្នក អ្នកត្រូវតែខំប្រឹងដើម្បីបានស្គាល់ខ្លួនឯង បន្ទាប់មក ត្រូវឈានឱ្យដល់ដំណាក់កាលជាក់លាក់មួយ ដែលអ្នកអាចដឹងពីថ្នាំពុលរបស់សាតាំងដែលមាននៅក្នុងធម្មជាតិផ្ទាល់ខ្លួនរបស់អ្នក។ អ្នកត្រូវតែដឹងពីអត្ថន័យនៃការប្រឆាំងនឹងព្រះជាម្ចាស់ ក៏ដូចជាអត្ថន័យនៃការបះបោរទាស់នឹងព្រះជាម្ចាស់ផងដែរ ហើយអ្នកត្រូវតែដឹងថាមានការអនុវត្តបែបណាខ្លះ ដែលស្របតាមសេចក្ដីពិតនៅក្នុងគ្រប់បញ្ហាទាំងអស់។ អ្នកក៏ត្រូវតែមានការយល់ដឹងខ្លះអំពីបំណងព្រះហឫទ័យរបស់ព្រះជាម្ចាស់ និងសេចក្ដីតម្រូវរបស់ទ្រង់ចំពោះមនុស្សជាតិផងដែរ។ អ្នកត្រូវតែមានសតិសម្បជញ្ញៈ និងហេតុផលនៅចំពោះព្រះជាម្ចាស់ អ្នកមិនត្រូវនិយាយអួតអាង ឬបោកបញ្ឆោតព្រះជាម្ចាស់ឡើយ ហើយអ្នកមិនត្រូវធ្វើអ្វីដែលទាស់ទទឹងនឹងទ្រង់តទៅទៀតឡើយ។ ធ្វើបែបនេះ អ្នកនឹងបានប្ដូរនិស្ស័យរបស់អ្នកមិនខាន។ អស់អ្នកណាដែលនិស្ស័យរបស់ពួកគេបានបំផ្លាស់បំប្រែរួចហើយ អ្នកនោះនឹងមានអារម្មណ៍គោពព្រះជាម្ចាស់ ហើយការបះបោររបស់ពួកគេទាស់នឹងព្រះជាម្ចាស់ ក៏បានថយចុះបន្តិចម្ដងៗ។ ជាងនេះទៅទៀត ក្នុងការបំពេញភារកិច្ចរបស់ពួកគេ ពួកគេលែងត្រូវការឱ្យអ្នកដទៃបារម្ភពីពួកគេទៀតហើយ ហើយព្រះវិញ្ញាណបរិសុទ្ធក៏មិនចាំបាច់បំពេញកិច្ចការប្រៀនប្រដៅពួកគេជាប់ជានិច្ចដែរ។ យ៉ាងហោចណាស់ក៏ពួកគេអាចចុះចូលនឹងព្រះជាម្ចាស់បាន ហើយទស្សនៈរបស់ពួកគេចំពោះរឿងផ្សេងៗ ក៏ស្របតាមសេចក្ដីពិតដែរ។ ទាំងអស់នេះ សុទ្ធតែរាប់បញ្ចូលជាការចុះសម្រុងជាមួយព្រះជាម្ចាស់។ ឧបមាថាមានអ្នកណាម្នាក់ប្រគល់ការងារខ្លះឱ្យអ្នកធ្វើ។ អ្នកពុំត្រូវការឱ្យមានអ្នកណាមកគ្រប់គ្រងអ្នក មកមើលការខុសត្រូវអ្នកនោះទេ។ មានត្រឹមតែបន្ទូលព្រះ និងការអធិស្ឋាន អ្នកអាចបំពេញការងារនេះបានហើយ។ ក្នុងពេលបំពេញការងារនេះ អ្នកមិនបានធ្វើការឱ្យតែរួចពីដៃ ឬក្រអឺតក្រទម ឬរាប់ខ្លួនឯងជាសុចរិតឡើយ ហើយអ្នកក៏ពុំបានធ្វើអ្វីតាមវិធីរបស់អ្នកដែរ។ អ្នកពុំបានបំបិទសិទ្ធិរបស់អ្នកណាម្នាក់ឡើយ ហើយអ្នកអាចជួយអ្នកដទៃដោយមានចិត្តក្ដួលអាណិត។ អ្នកអាចជួយមនុស្សគ្រប់គ្នាឱ្យទទួលបានការទំនុកបម្រុង និងអត្ថប្រយោជន៍ ហើយអ្នកអាចណែនាំមនុស្សឱ្យដើរនៅលើផ្លូវនៃការជឿលើព្រះជាម្ចាស់បាន។ ជាងនេះទៅទៀត ក្នុងអំឡុងពេលបំពេញការងារនេះ អ្នកពុំបានស្វែងរកឋានៈនិងប្រយោជន៍ផ្ទាល់ខ្លួនទេ ពុំបានយកអ្វីដែលអ្នករកពុំបានដើម្បីខ្លួនអ្នកឡើយ ពុំបាននិយាយអ្វីដើម្បីខ្លួនឯង ហើយមិនថាអ្នកផ្សេងធ្វើដាក់អ្នកបែបណានោះទេ ក៏អ្នកប្រព្រឹត្តដាក់ពួកគេយ៉ាងត្រឹមត្រូវដែរ។ ពេលនោះ អ្នកនឹងក្លាយជាមនុស្សម្នាក់ដែលមានកម្ពស់ល្អគួរសមហើយ។ ការដែលមនុស្សម្នាក់ទទួលយកការងារខ្លះ ហើយនាំរាស្រ្តរើសតាំងរបស់ព្រះជាម្ចាស់ចូលទៅក្នុងតថភាពនៃព្រះបន្ទូលរបស់ទ្រង់ គឺមិនមែនជារឿងធម្មតានោះទេ។ រឿងនេះមិនអាចធ្វើទៅបានដោយគ្មានតថភាពនៃសេចក្ដីពិតឡើយ។ មនុស្សជាច្រើនដែលពឹងលើអំណោយទានអស្ចារ្យនៅក្នុងការងារ បានដួលនិងបរាជ័យ។ មនុស្សដែលគ្មានសេចក្ដីពិត មិនអាចជឿទុកចិត្តបានឡើយ ហើយកាន់តែមិនអាចទុកចិត្តទៀត ប្រសិនបើពួកគេមិនបានផ្លាស់ប្ដូរនិស្ស័យរបស់ពួកគេ។ តើពេលនេះអ្នកមានកម្ពស់បែបណាហើយ? តើអ្នកគួរប្រព្រឹត្តដាក់អ្នកដែលនិយាយបញ្ជោរអ្នកដោយរបៀបណា? ប្រសិនបើនរណាម្នាក់មានគំនិតផ្សេងៗអំពីអ្នក ឬពិនិត្យពិច័យអ្នកយ៉ាងល្អិតល្អន់ តើអ្នកនឹងប្រព្រឹត្តដាក់ពួកគេដោយត្រឹមត្រូវ និងមានហេតុផលតាមរបៀបណា? តើអ្នកអាចដំឡើងឋានៈ និងជ្រើសរើសមនុស្សដោយពុំពឹងផ្អែកលើអារម្មណ៍របស់អ្នក តែពឹងផ្អែកតាមសេចក្ដីតម្រូវរបស់ព្រះជាម្ចាស់ទាំងស្រុងបានដែរឬទេ? តើអ្នកពិតជាអាចធ្វើរឿងទាំងនេះតាមកម្ពស់ដែលអ្នកមានក្នុងពេលបច្ចុប្បន្នបានទេ? បន្ទាប់ពីអ្នកបានធ្វើការនៅកន្លែងដែលគេបានចាត់តាំងអ្នកអស់រយៈពេលជាច្រើនឆ្នាំ ប្រសិនបើមនុស្សភាគច្រើនពុំមានការវាយតម្លៃល្អមកលើអ្នក នេះមានន័យថា អ្នកពុំបានបំពេញភារកិច្ចឱ្យបានល្អទេ ហើយអ្នកមិនស័ក្តិសមនឹងឱ្យព្រះជាម្ចាស់ប្រើឡើយ។ ប្រសិនបើមនុស្សភាគច្រើនយល់ឃើញថា អ្វីៗដែលអ្នកធ្វើនោះ ល្អនិងស័ក្តិសម នោះអ្នកពិតជាស័ក្តិសមនឹងប្រើហើយ។ ប្រសិនបើអ្នកគ្មានសេចក្ដីពិតទេ នោះអ្នកមិនអាចឈានដល់ដំណាក់កាលដែលអ្នកស័ក្តិសមនឹងឱ្យព្រះជាម្ចាស់ប្រើនោះទេ។ អ្នកត្រូវតែមានសេចក្ដីពិតដើម្បីស័ក្តិសមនឹងឱ្យព្រះជាម្ចាស់ប្រើអ្នក។

នៅក្នុងការដេញតាមជីវិត អ្នកត្រូវតែផ្ដោតការយកចិត្តទុកដាក់ទៅលើរឿងពីរយ៉ាង៖ ទីមួយ ការយល់ពីសេចក្ដីពិតនៅក្នុងព្រះបន្ទូលរបស់ព្រះជាម្ចាស់។ ទីពីរ ការស្គាល់ខ្លួនឯងតាមរយៈព្រះបន្ទូលរបស់ព្រះជាម្ចាស់។ ចំណុចទាំងពីរនេះ គឺជាមូលដ្ឋានគ្រឹះដ៏សំខាន់បំផុត។ គ្មានជីវិត ឬសេចក្ដីពិតណាក្រៅពីព្រះបន្ទូលរបស់ព្រះជាម្ចាស់ឡើយ។ ប្រសិនបើអ្នកមិនស្វែងរកសេចក្ដីពិតនៅក្នុងព្រះបន្ទូលរបស់ព្រះជាម្ចាស់ទេ តើអ្នកអាចទៅស្វែងរកសេចក្ដីពិតបាននៅកន្លែងណា? នៅក្នុងពិភពលោកនេះ តើសេចក្ដីពិតស្ថិតនៅនៅត្រង់ណា? តើកាសែតនិងសារព័ត៌មានរបស់ពិភពលោក មានរាយការណ៍ពីបន្ទូលរបស់ព្រះជាម្ចាស់ដែរឬទេ? តើគណបក្សនយោបាយក្នុងពិភពលោកមានធ្វើបន្ទាល់អំពីព្រះជាម្ចាស់ដែរឬទេ? តើការផ្សព្វផ្សាយបន្ទូលព្រះដោយបើកចំហនៅក្នុងប្រទេសណាមួយនៅក្នុងពិភពលោកនេះ គឺជារឿងដែលអាចធ្វើទៅបានដែរឬទេ? មិនអាចជាដាច់ខាត។ នេះជាមូលហេតុដែលពិភពលោកនេះគ្មានសេចក្ដីពិត ជាមូលហេតុដែលអារក្សសាតាំងគ្រប់គ្រងពិភពលោកនេះ និងជាមូលហេតុដែលពិភពលោកនេះងងឹតនិងអាក្រក់។ តើមានកន្លែងណាដែលមានសេចក្ដីពិតសូម្បីតែបន្តិចបន្តួចដែរទេ? ផ្នែកដ៏សំខាន់បំផុតនៃការយល់ពីសេចក្ដីពិតនៅក្នុងព្រះបន្ទូលរបស់ព្រះជាម្ចាស់គឺ៖ ការយល់ពីព្រះជាម្ចាស់តាមរយៈព្រះបន្ទូលរបស់ទ្រង់ ការយល់ពីជីវិតមនុស្សតាមរយៈព្រះបន្ទូលរបស់ទ្រង់ ការស្គាល់ខ្លួនឯងពិតប្រាកដ និងការរកឃើញខ្លឹមសារនៃជីវិតមនុស្សតាមរយៈព្រះបន្ទូលរបស់ទ្រង់ និងទិដ្ឋភាពនៃសេចក្ដីពិតផ្សេងទៀត។ គ្រប់ទាំងសេចក្ដីពិត គឺមាននៅក្នុងព្រះបន្ទូលរបស់ព្រះជាម្ចាស់។ មានតែតាមរយៈព្រះបន្ទូលរបស់ព្រះជាម្ចាស់ប៉ុណ្ណោះ ទើបអ្នកអាចចូលទៅក្នុងសេចក្ដីពិតបាន។ មានតែការដកពិសោធន៍និងការអនុវត្តព្រះបន្ទូលរបស់ព្រះជាម្ចាស់ប៉ុណ្ណោះ ទើបអ្នកអាចសម្រេចនូវការយល់ដឹងពីសេចក្ដីពិតបាន ហើយការយល់ដឹងពិតប្រាកដពីសេចក្ដីពិត មានន័យថា អ្នកយល់ពីព្រះបន្ទូលរបស់ព្រះជាម្ចាស់ហើយ។ នេះគឺជារឿងដ៏សំខាន់បំផុត។ មនុស្សមួយចំនួនបំពេញកិច្ចការនិងអធិប្បាយ ទោះពីសម្បកក្រៅមើលទៅដូចជាកំពុងប្រកបគ្នាពីព្រះបន្ទូលរបស់ព្រះជាម្ចាស់ក្ដី ក៏ប៉ុន្តែពួកគេគ្រាន់តែពិភាក្សាគ្នាពីអត្ថន័យត្រង់នៃព្រះបន្ទូលរបស់ទ្រង់ប៉ុណ្ណោះ ហើយមិនបាននិយាយអ្វីដែលសំខាន់នោះទេ។ សេចក្ដីអធិប្បាយរបស់ពួកគេ គឺដូចជាការបង្រៀនដែលដកស្រង់ពីសៀវភៅពុម្ពភាសាមួយក្បាល ដែលបានចងក្រងជាផ្នែកជាផ្នែក និងតាមទិដ្ឋភាពនីមួយៗ ហើយនៅពេលដែលពួកគេអធិប្បាយចប់ មនុស្សគ្រប់គ្នាពោលចម្រៀងសរសើរថា «បុគ្គលនេះមានតថភាពពិត។ គាត់អធិប្បាយបានយ៉ាងល្អ និងល្អិតល្អន់ថែមទៀតផង»។ បន្ទាប់ពីមនុស្សប្រភេទនេះអធិប្បាយចប់ ពួកគេប្រាប់អ្នកដទៃឱ្យចងក្រងសេចក្ដីអធិប្បាយរបស់ពួកគេទុក រួចផ្ញើវាទៅតាមក្រុមជំនុំ។ ក្នុងការធ្វើបែបនេះ ពួកគេបានក្លាយជាអ្នកបោកបញ្ឆោតមនុស្ស។ ពួកគេដកស្រង់បន្ទូលព្រះជាម្ចាស់នៅក្នុងសេចក្ដីអធិប្បាយនានា ហើយស្ដាប់ទៅដូចជាការអធិប្បាយរបស់ពួកគេស្របតាមសេចក្ដីពិតដូច្នោះដែរ ប៉ុន្តែពួកគេដកស្រង់ព្រះបន្ទូលខុសបរិបទ ហើយធ្វើការបកស្រាយខុសទំនង ដែលផ្ទុយទៅនឹងគោលការណ៍។ នៅពេលធ្វើការឈ្វេងយល់ឱ្យបានដិតដល់ អ្នកនឹងឃើញថា សម្ដីទាំងនោះគ្រាន់តែជាពាក្យពេចន៍នៃគោលលទ្ធិ គ្រាន់តែជាការស្រមើស្រមៃនិងសញ្ញាណ ក៏ដូចជាអ្វីៗដែលដាក់កំហិតព្រះជាម្ចាស់តែប៉ុណ្ណោះ។ តើការប្រកបគ្នានិងការអធិប្បាយបែបនេះ មិនស្មើនឹងការរំខានដល់កិច្ចការរបស់ព្រះជាម្ចាស់ទេឬអី? នេះគឺជាការបម្រើដែលទាស់ទទឹងនឹងព្រះជាម្ចាស់។ មនុស្សដែលមានហេតុផលត្រូវតែកំណត់ព្រំដែនអំពីទំហំនៃពាក្យសម្ដីរបស់ពួកគេផ្ទាល់ ពោលគឺពួកគេគួរដឹងថាពាក្យសម្ដីបែបណាដែលពួកគេគួរនិយាយ ពាក្យសម្ដីណាដែលពាក់ព័ន្ធនឹងការបំពេញភារកិច្ចរបស់ពួកគេ ហើយពាក្យសម្ដីប្រភេទណាដែលមានតែព្រះជាម្ចាស់មួយគត់ដែលអាចមានបន្ទូលបាន។ មនុស្សមិនត្រូវឈរនិងនិយាយក្នុងឋានៈរបស់ព្រះជាម្ចាស់ឡើយ។ គ្មាននរណាម្នាក់អាចយល់ពីរបៀបដែលព្រះជាម្ចាស់បំពេញកិច្ចការបានឡើយ ដូច្នេះហើយ តើមនុស្សម្នាក់អាចកំណត់ថាព្រះជាម្ចាស់ដូច្នេះឬដូច្នោះយ៉ាងដូចម្ដេចបានទៅ? មនុស្សគ្មានលក្ខណៈសម្បត្តិក្នុងការកំណត់ពីព្រះជាម្ចាស់ឡើយ។ ត្រូវមានការយល់ដឹងពីចំណុចនេះ ដើម្បីជៀសវាងធ្វើអ្វីដែលគ្មានហេតុផល។ ក្នុងនាមជាមនុស្សមានហេតុផល អ្នកត្រូវដឹងពីឋានៈខ្លួនឯង ដឹងពីសម្ដីត្រឹមត្រូវដែលគួរនិយាយ ហើយអ្នកមិនត្រូវនិយាយអ្វីដែលអ្នកមិនគួរនិយាយនោះទេ។ ទោះបីព្រះជាម្ចាស់ធ្លាប់មានបន្ទូលប្រាប់អ្នកពីមុនមកក៏ដោយ ក៏អ្នកមិនគួរនិយាយត្រាប់តាមព្រះបន្ទូលទាំងនោះប្រាប់ទៅអ្នកដទៃដែរ។ ប្រសិនបើអ្នកមានសេចក្ដីជំនឿ ប្រសិនបើអ្នកទទួលស្គាល់ថា ព្រះបន្ទូលរបស់ព្រះជាម្ចាស់គឺជាសេចក្ដីពិត នោះអ្នកគួរអនុវត្តព្រះបន្ទូលទាំងនោះ។ គ្រាន់តែនិយាយ មិនល្អនោះទេ។ តើការដែលតែងតែចង់ឱ្យអ្នកដទៃស្ដាប់តាមខ្លួន ស្ដាប់បង្គាប់តាមអ្វីដែលអ្នកនិយាយ មិនមែនក្រអឺតក្រទមទេឬអី? ពាក់ព័ន្ធនឹងកិច្ចការរបស់ព្រះជាម្ចាស់វិញ ប្រសិនបើអ្នកពុំយល់ពីកិច្ចការទាំងនោះទេ គឺអ្នកមិនយល់ហើយ។ មិនត្រូវធ្វើពុតជាយល់ពីកិច្ចការទាំងនោះ ឬធ្វើជាមនុស្សដឹងគ្រប់រឿងនោះទេ។ បែបនោះ គឺគួរឱ្យស្អប់វិញទេ។ អ្នកតែងតែចង់ឈរនៅក្នុងឋានៈរបស់ព្រះជាម្ចាស់ និងអួតសម្ញែង ហាក់ដូចជាអ្នកយល់គ្រប់យ៉ាង ដោយចង់ទាក់ទាញចំណាប់អារម្មណ៍ពីអ្នកដទៃ។ អ្នកក៏ចង់គ្រវីទង់របស់ព្រះជាម្ចាស់ ពេលកំពុងធ្វើនេះ ឬធ្វើនោះផងដែរ។ តើនោះជាហេតុផលប្រកបដោយវិចារណញាណរបស់មនុស្សធម្មតាដែរឬទេ? តើនោះជាការអនុវត្តសេចក្ដីពិតដែរឬទេ? តើអ្នកដឹងពីព្រះតម្រិះរបស់ព្រះជាម្ចាស់ដែរឬទេ? តើអ្នកមានប្រាជ្ញាញាណរបស់ព្រះជាម្ចាស់ដែរឬទេ? មនុស្សខ្លួនឯងពុំយល់ពីសេចក្ដីពិតទេ ពួកគេក៏គ្មានសេចក្ដីពិតក្នុងខ្លួនដែរ។ ពួកគេមិនអាចធ្វើបន្ទាល់ថ្វាយព្រះជាម្ចាស់បានឡើយ ហើយសូម្បីចុះចូលនឹងព្រះជាម្ចាស់ ក៏ពួកគេធ្វើមិនបានផង។ តែពួកគេបែរជាចង់និយាយនិងធ្វើអ្វីក្នុងព្រះនាមរបស់ព្រះជាម្ចាស់ទៅវិញ។ មនុស្សគ្រប់គ្នាមានមហិច្ចតានេះ ដែលជារឿងខ្មាសអៀន និងគ្មានហេតុផលបំផុត។

ពេលនេះ មនុស្សមកពីជុំវិញពិភពលោក កំពុងស្វែងរកផ្លូវពិត ដូច្នេះ តើអ្នកគួរធ្វើបន្ទាល់អំពីព្រះជាម្ចាស់ដោយរបៀបណា? ប្រសិនបើអ្នកគ្មានហេតុផល ប្រសិនបើអ្នកក្រអឺតក្រទម បោកបញ្ឆោត តក់ក្រហល់ និងឆ្លេឆ្លា ដូច្នេះ តើអ្នកមិនមែនកំពុងទាស់នឹងព្រះជាម្ចាស់ និងប្រមាថដល់ទ្រង់ទេឬអី? នេះមិនមែនជាការបំពេញភារកិច្ចរបស់អ្នកទេ ហើយកាន់តែមិនមែនជាការធ្វើបន្ទាល់ថ្វាយព្រះជាម្ចាស់ទៀតហើយ។ តាមពិតទៅ នេះគឺជាការបើកសម្ដែងពីរូបភាពជាសាតាំងវិញទេ។ អស់អ្នកណាដែលត្រូវបានយកឈ្នះយ៉ាងពិតប្រាកដមែននោះ អ្នកនោះត្រូវរៀននិយាយដោយស្មោះត្រង់ និងធ្វើបន្ទាល់ជាក់ស្ដែងខ្លះ។ ការចែករំលែកពីបទពិសោធជីវិតរបស់ខ្លួន គឺប្រសើរជាងអ្វីផ្សេងទៀតទាំងអស់។ ការអួតអាង និងការនិយាយពីទ្រឹស្ដីអស្ចារ្យ តើបានប្រយោជន៍អ្វីទៅ? មនុស្សបានដកពិសោធន៍ក្នុងកិច្ចការរបស់ព្រះជាម្ចាស់ជាច្រើនឆ្នាំមកហើយ តែពួកគេនៅតែគ្មានឥរិយាបទសមរម្យដដែល។ ផ្អែកតាមអត្តសញ្ញាណរបស់មនុស្ស ពួកគេមិនស័ក្តិសមនឹងធ្វើបន្ទាល់ថ្វាយព្រះជាម្ចាស់ឡើយ។ មនុស្សដែលគ្មានហេតុផលនិងក្រអឺតក្រទម នៅតែប្រាថ្នាចង់ធ្វើបន្ទាល់ថ្វាយព្រះជាម្ចាស់ទៀត។ តើអ្នកមិនមែនកំពុងធ្វើឱ្យព្រះជាម្ចាស់អាម៉ាស់មុខ និងកំពុងប្រមាថដល់ទ្រង់ទេឬអី? អ្នកមិនយល់ពីព្រះជាម្ចាស់ឡើយ។ ជាងនេះទៅទៀត និស្ស័យរបស់អ្នកនៅតែទាស់នឹងព្រះជាម្ចាស់ដដែល។ តើការធ្វើបន្ទាល់របស់អ្នកមិនមែនគួរឱ្យខ្ពើមរអើមទេឬអី? ដូច្នេះ មនុស្សមិនស័ក្តិសមនឹងធ្វើបន្ទាល់ថ្វាយព្រះជាម្ចាស់ទេ។ ប្រសិនបើនរណាម្នាក់និយាយថា៖ «តើអ្នកអាចធ្វើបន្ទាល់ប្រាប់ពួកយើងអំពីកិច្ចការរបស់ព្រះជាម្ចាស់នៅប្រទេសចិនដីគោកបានទេ?» ហើយអ្នកតបថា៖ «យើងមានបទពិសោធក្នុងការកិច្ចការព្រះជាម្ចាស់ជាច្រើនឆ្នាំ ដូច្នេះ ខ្ញុំគិតថា យើងមានលក្ខណៈសម្បត្តិគ្រប់គ្រាន់ក្នុងការធ្វើបន្ទាល់ថ្វាយព្រះជាម្ចាស់» តើនេះមិនមែនជាបញ្ហាទេឬអី? ចំណុចនេះ ក៏គ្មានហេតុផលដូចគ្នាដែរ។ មនុស្សមិនស័ក្តិសមនឹងធ្វើបន្ទាល់ថ្វាយព្រះជាម្ចាស់ឡើយ។ អ្នកគួរនិយាយត្រឹមថា៖ «ពួកយើងមិនស័ក្តិសមនឹងធ្វើបន្ទាល់ថ្វាយព្រះជាម្ចាស់ទេ។ ប៉ុន្តែ ព្រះជាម្ចាស់បានសង្គ្រោះពួកយើង និងបង្ហាញព្រះគុណដល់ពួកយើង។ ពួកយើងទទួលបានព្រះគុណខ្លះ ហើយបានដកពិសោធន៍ខ្លះនៅក្នុងកិច្ចការព្រះជាម្ចាស់ ដូច្នេះ ពួកយើងអាចចូលរួមក្នុងការប្រកបគ្នាបាន តែពួកយើងមិនអាចចាត់ទុកថា នេះជាការធ្វើបន្ទាល់ថ្វាយព្រះជាម្ចាស់ពិតប្រាកដបានឡើយ។ ពួកយើងអាចត្រឹមនិយាយពីបទពិសោធផ្ទាល់ខ្លួនប៉ុណ្ណោះ»។ អ្នកអាចប្រកបគ្នាបានអំពីរបៀបដែលព្រះជាម្ចាស់យកឈ្នះលើខ្លួនអ្នកផ្ទាល់ ថាតើសេចក្ដីពុករលួយមួយណាដែលបានបង្ហាញចេញមកនៅពេលនោះ ថាតើអ្នកក្រអឺតក្រទមបែបណា ហើយបន្ទាប់ពីអ្នកត្រូវបានយកឈ្នះរួច តើមានលទ្ធផលបែបណាលេចចេញមក ហើយតើអ្នកមានការតាំងចិត្តបែបណា។ តាមពិត ការនិយាយពីបទពិសោធពិតដើម្បីធ្វើបន្ទាល់ថ្វាយព្រះជាម្ចាស់ គឺស្របតាមបំណងព្រះហឫទ័យរបស់ព្រះជាម្ចាស់បំផុត ហើយជាសេចក្ដីតម្រូវពីព្រះជាម្ចាស់ផង។ ការប្រាថ្នាចង់មានឋានៈដើម្បីធ្វើបន្ទាល់ថ្វាយព្រះជាម្ចាស់ គឺជាកំហុសធំបំផុត ពោលគឺអ្នកជាមនុស្សគ្មានហេតុផល និងក្រអឺតក្រទម។ អ្នកគួរនិយាយថា៖ «ខ្ញុំនឹងនិយាយអំពីបទពិសោធរបស់ខ្ញុំ តែខ្ញុំមិនស័ក្តិសមនឹងធ្វើបន្ទាល់ថ្វាយព្រះជាម្ចាស់ឡើយ។ ខ្ញុំនឹងប្រកបគ្នាពីរឿងនេះសិន។ ហេតុដូចម្ដេចបានជាព្រះជាម្ចាស់យកកំណើតជាមនុស្សនៅក្នុងប្រទេសចិន? អ្នករាល់គ្នាប្រហែលជាមិនទាន់បានយល់ពីរឿងនេះទេ។ យើងបានយល់ពីរឿងនេះតាមរយៈកិច្ចការរបស់ព្រះជាម្ចាស់។ ពួកយើងជាជនជាតិចិន កើតនៅកន្លែងដែលនាគដ៏ធំមានសម្បុរក្រហមឆ្វាយរង្វេល បានធំធាត់នៅក្នុងទីកន្លែងដ៏ស្មោកគ្រោក។ ពួកយើងត្រូវសាតាំងធ្វើឱ្យពុករលួយដល់ឆ្អឹង យើងនិយាយកុហកជាងនរណាៗទាំងអស់ យើងខ្វះខាតភាពជាមនុស្សជាខ្លាំង យើងមានសេចក្ដីទៀងត្រង់តិចតួចបំផុត ហើយយើងគ្មានលក្ខណៈអ្វីដូចនឹងមនុស្សជាតិទាល់តែសោះ។ បើប្រៀបធៀបជាមួយនឹងរាស្រ្តរើសតាំងរបស់ព្រះជាម្ចាស់ពីគ្រប់ប្រជាជាតិនិងតំបន់ដទៃទាំងអស់ យើងគឺជាមនុស្សតូចទាបជាងគេបំផុត ជាមនុស្សស្មោកគ្រោក និងពុករលួយជាងគេបំផុត។ ហេតុនេះហើយបានជាយើងមិនស័ក្តិសមនឹងធ្វើបន្ទាល់ថ្វាយព្រះជាម្ចាស់ ក៏ប៉ុន្តែយើងត្រូវបាននាំមកក្នុងសេចក្ដីសង្គ្រោះដ៏អស្ចារ្យរបស់ព្រះជាម្ចាស់ និងបានទទួលសេចក្ដីស្រឡាញ់ដ៏មហិមាពីព្រះជាម្ចាស់ ដូច្នេះ យើងត្រូវតែនិយាយពីទីបន្ទាល់នៃបទពិសោធផ្ទាល់ខ្លួនរបស់យើង។ យើងមិនអាចមិននិយាយពីព្រះគុណរបស់ព្រះជាម្ចាស់បានឡើយ»។ និយាយបែបនេះ គឺមានហេតុផលជាង។ បន្ទាប់ពីព្រះជាម្ចាស់បានយកឈ្នះលើមនុស្សរួច យ៉ាងហោចណាស់ក៏ពួកគេគួរមានហេតុផលប្រកបដោយវិចារណញាណដើម្បីប្រាកដថា ពួកគេមិននិយាយក្រអឺតក្រទមទៀត។ ពួកគេគួរប្រកាន់ឋានៈខ្លួនឱ្យទាប «ដូចជាលាមកសត្វនៅលើដី» ហើយនិយាយអ្វីដែលជាការពិត នោះទើបល្អបំផុតសម្រាប់ពួកគេ។ ជាពិសេស នៅពេលធ្វើបន្ទាល់ថ្វាយព្រះជាម្ចាស់ ប្រសិនបើអ្នកអាចនិយាយអ្វីមួយចេញពីចិត្តដែលមានខ្លឹមសារ ដែលមិនមែនជាការនិយាយពាក្យឥតបានការ ឬនិយាយបំផ្លើស មិនមែនជាការភូតកុហក នោះនិស្ស័យរបស់អ្នកនឹងបានផ្លាស់ប្ដូរយ៉ាងពិតប្រាកដ ហើយការផ្លាស់ប្ដូរនេះគួរតែកើតមានឡើង នៅពេលដែលព្រះជាម្ចាស់បានយកឈ្នះលើអ្នករួចហើយ។ ប្រសិនបើអ្នកគ្មានសូម្បីតែហេតុផលបែបនេះទេ ដូច្នេះអ្នកពិតជាគ្មានលក្ខណៈណាមួយដូចទៅនឹងមនុស្សឡើយ។ នៅពេលអនាគត នៅពេលដែលរាស្រ្តរើសតាំងរបស់ព្រះជាម្ចាស់មកពីគ្រប់ជាតិសាសន៍ និងតំបន់ទាំងអស់ បានត្រឡប់មកចំពោះព្រះជាម្ចាស់វិញ ហើយត្រូវព្រះបន្ទូលរបស់ទ្រង់យកឈ្នះ ប្រសិនបើនៅក្នុងការជួបជុំដ៏ធំដើម្បីសរសើរតម្កើងព្រះជាម្ចាស់ អ្នកចាប់ផ្ដើមធ្វើអ្វីដោយក្រអឺតក្រទមទៀត ដោយនិយាយក្អេងក្អាងនិងអួតសម្ញែងឥតឈប់ នោះអ្នកនឹងត្រូវគេដកចេញនិងផាត់ចោលមិនខាន។ មនុស្សត្រូវតែប្រព្រឹត្តឱ្យបានត្រឹមត្រូវជាប់ជានិច្ច ត្រូវស្គាល់ពីឋានៈនិងតួនាទីរបស់ខ្លួន ហើយមិនត្រូវត្រឡប់ទៅរកផ្លូវចាស់របស់ខ្លួនវិញឡើយ។ ជាទូទៅ មុខមាត់របស់សាតាំងត្រូវបង្ហាញឱ្យឃើញតាមរយៈភាពក្រអឺតក្រទម និងការបោកបញ្ឆោតរបស់មនុស្សនេះឯង។ លុះត្រាតែអ្នកផ្លាស់ប្ដូរខ្លួនឯងក្នុងទិដ្ឋភាពនេះ បើមិនដូច្នោះទេ អ្នកនឹងមិនដែលមានលក្ខណៈដូចជាមនុស្សឡើយ ហើយអ្នកនឹងតែងតែមានមុខមាត់ជាសាតាំងជាប់ជានិច្ច។ ការដោះស្រាយភាពក្រអឺតក្រទមនិងការបោកបញ្ឆោត គឺជារឿងលំបាកបំផុត ហើយការដែលមានការយល់ដឹងបន្តិចបន្តួចអំពីភាពក្រអឺតក្រទមនិងការបោកបញ្ឆោតរបស់អ្នក នឹងមិនធ្វើឱ្យអ្នកអាចសម្រេចនូវការបំផ្លាស់បំប្រែពិតប្រាកដឡើយ។ អ្នកនឹងនៅតែត្រូវការឆ្លងកាត់ការបន្សុទ្ធជាច្រើនសាដដែល។ បើគ្មានការវាយផ្ចាល ការដោះស្រាយជាមួយ និងការលួសកាត់ទេ អ្នកនឹងនៅតែស្ថិតក្នុងគ្រោះថ្នាក់ក្នុងរយៈពេលវែងដដែល។ នៅថ្ងៃអនាគត នៅពេលដែលរាស្ត្ររើសតាំងរបស់ព្រះជាម្ចាស់មកពីជុំវិញពិភពលោក ទទួលយកកិច្ចការរបស់ព្រះជាម្ចាស់នៃគ្រាចុងក្រោយ ហើយនិយាយថា៖ «ពួកយើងទទួលបានការបំភ្លឺតាំងពីយូរមកហើយថា ព្រះជាម្ចាស់បានបង្កើតក្រុមអ្នកមានជ័យជម្នះមួយក្រុមនៅក្នុងប្រទេសចិន» នៅពេលដែលអ្នករាល់គ្នាឮបែបនេះ អ្នករាល់គ្នានឹងគិតថា៖ «ពួកយើងគ្មានអ្វីត្រូវអួតនោះទេ គ្រប់យ៉ាងគឺបានមកដោយសារព្រះគុណរបស់ព្រះជាម្ចាស់។ ពួកយើងមិនស័ក្តិសមនឹងហៅថាជាអ្នកមានជ័យជម្នះឡើយ»។ ប៉ុន្តែបានមួយរយៈ នៅពេលដែលអ្នកចាប់ផ្ដើមឃើញខ្លួនឯងអាចនិយាយរឿងខ្លះបាន ហើយឃើញថា អ្នកមានតថភាពខ្លះហើយ នោះអ្នកនឹងសញ្ជឹងគិតថា៖ «សូម្បីតែជនបរទេសក៏បានទទួលនូវការបំភ្លឺពីព្រះវិញ្ញាណបរិសុទ្ធដែរ ហើយពួកគេនិយាយថា ព្រះបានបង្កើតក្រុមអ្នកមានជម្នះមួយក្រុមនៅក្នុងប្រទេសចិន ដូច្នេះ គួរតែចាត់ទុកពួកយើងថាជាអ្នកមានជ័យជម្នះហើយ»។ ពេលនេះ ចិត្តរបស់អ្នកនឹងព្រមទទួលស្គាល់រឿងនេះស្ងាត់ៗ ហើយអ្នកមុខជាប្រកាសទទួលស្គាល់រឿងនេះជាសាធារណៈនៅពេលក្រោយមិនខាន។ មនុស្សមិនអាចទប់ចិត្តនឹងការលើកសរសើរ និងការសាកល្បងដោយឋានៈនេះបានឡើយ។ ប្រិសនបើគេតែងតែលើកសរសើរអ្នកជាប់ជានិច្ច នោះអ្នកនឹងស្ថិតក្នុងគ្រោះថ្នាក់មិនខាន។ អស់អ្នកដែលនិស្ស័យរបស់ខ្លួននៅមិនទាន់ផ្លាស់ប្ដូរនៅឡើយ អ្នកនោះមិនអាចប្រកាន់ខ្ជាប់នូវទីបន្ទាល់របស់ខ្លួនបានដល់ទីបញ្ចប់ឡើយ។

បញ្ហាដែលពិបាកដោះស្រាយបំផុតសម្រាប់មនុស្សជាតិដែលពុករលួយ គឺជាការបង្កើតកំហុសដដែលៗ។ ដើម្បីទប់ស្កាត់បញ្ហានេះ ដំបូង មនុស្សត្រូវតែដឹងជាមុនថា ពួកគេមិនទាន់ទទួលបានសេចក្ដីពិតនៅឡើយទេ ត្រូវដឹងថាពួកគេមិនទាន់មានការផ្លាស់ប្តូរនិស្ស័យជីវិតរបស់ពួកគេនៅឡើយទេ ហើយទោះបីជាពួកគេជឿលើព្រះជាម្ចាស់ក៏ដោយ ក៏ពួកគេនៅតែរស់នៅក្រោមដែនត្រួតត្រារបស់សាតាំងដដែល ហើយមិនទាន់បានសង្រ្គោះនៅឡើយទេ។ ពួកគេអាចក្បត់ព្រះជាម្ចាស់និងងាកចេញពីព្រះជាម្ចាស់បានគ្រប់ពេល។ ប្រសិនបើពួកគេមានញាណដឹងពីវិបត្តិនេះនៅក្នុងចិត្តរបស់ពួកគេ ប្រសិនបើដូចពាក្យមនុស្សតែងនិយាយជាញឹកញាប់ថា ពួកគេត្រៀមខ្លួនសម្រាប់គ្រោះថ្នាក់ក្នុងគ្រាមានសន្តិភាព នោះពួកគេនឹងអាចគ្រប់គ្រងខ្លួនឯងបានខ្លះ ហើយនៅពេលដែលមានរឿងអ្វីមួយកើតឡើងចំពោះពួកគេ នោះពួកគេនឹងអធិស្ឋានទៅព្រះជាម្ចាស់និងពឹងលើព្រះជាម្ចាស់ ហើយនឹងអាចជៀសវាងប្រព្រឹត្តកំហុសដដែលៗទៀត។ អ្នកត្រូវតែដឹងឱ្យបានថា និស្ស័យរបស់អ្នកមិនទាន់បានផ្លាស់ប្តូរនៅឡើយទេ ហើយធម្មជាតិនៃការក្បត់ព្រះជាម្ចាស់នៅតែចាក់ឫសយ៉ាងជ្រៅនៅក្នុងខ្លួនអ្នក និងនៅមិនទាន់បានកម្ចាត់ចោលនៅឡើយទេ ហើយត្រូវដឹងថា អ្នកនៅតែអាចក្បត់ព្រះជាម្ចាស់បានដដែល ហើយអ្នកនៅតែអាចប្រឈមនឹងការរងទុក្ខវេទនាឥតឈប់ និងអាចត្រូវបំផ្លាញចោលដដែល។ នេះគឺជាការពិត ដូច្នេះ អ្នករាល់គ្នាត្រូវតែប្រុងប្រយ័ត្ន។ មានចំណុចសំខាន់បំផុតចំនួនបីដែលត្រូវចងចាំទុកក្នុងចិត្ត៖ ទីមួយ អ្នកនៅតែមិនទាន់ស្គាល់ព្រះជាម្ចាស់ដដែល។ ទីពីរ និស្ស័យរបស់អ្នកនៅមិនទាន់មានការផ្លាស់ប្តូរណាមួយនៅឡើយទេ។ ហើយទីបី អ្នកនៅមិនទាន់បានរស់នៅតាមរូបកាយជាមនុស្សពិតប្រាកដនៅឡើយទេ។ ចំណុចទាំងបីនេះ ស្របទៅនឹងសច្ចភាព ហើយក៏ជាការពិតដែរ អ្នកត្រូវយល់ពីចំណុចទាំងនេះឱ្យបានច្បាស់។ អ្នកត្រូវតែស្គាល់ខ្លួនឯង។ ប្រសិនបើអ្នកមានឆន្ទៈក្នុងការដោះស្រាយបញ្ហានេះ អ្នកគួរតែជ្រើសរើសបាវចនាផ្ទាល់ខ្លួនរបស់អ្នក៖ ឧទាហរណ៍ «ខ្ញុំជាលាមកនៅលើដី» ឬ «ខ្ញុំជាអារក្ស» ឬ «ខ្ញុំតែងធ្លាក់ចូលទៅក្នុងផ្លូវចាស់របស់ខ្ញុំជារឿយៗ» ឬ «ខ្ញុំតែងតែស្ថិតក្នុងសភាពគ្រោះថ្នាក់ជានិច្ច»។ ឃ្លាមួយណាក៏ដោយក្នុងចំណោមឃ្លាទាំងនេះ គឺសុទ្ធតែសមធ្វើជាបាវចនាផ្ទាល់ខ្លួនរបស់អ្នក ហើយវានឹងជួយបាន ប្រសិនបើអ្នកដាស់តឿនខ្លួនឯងដោយឃ្លាទាំងនេះគ្រប់ពេលនោះ។ ចូរនិយាយឃ្លានេះដដែលៗដាក់ខ្លួនឯង រួចឆ្លុះបញ្ចាំងពីឃ្លានេះ នោះអ្នកប្រហែលជានឹងអាចប្រព្រឹត្តខុសតិចជាងមុន ឬលែងធ្វើខុសតែម្ដង។ ប៉ុន្តែអ្វីដែលសំខាន់បំផុតនោះគឺ ត្រូវចំណាយពេលអានព្រះបន្ទូលរបស់ព្រះជាម្ចាស់ឱ្យបានច្រើន ត្រូវយល់ពីសេចក្ដីពិត ត្រូវស្គាល់ពីធម្មជាតិផ្ទាល់ខ្លួនរបស់អ្នក ហើយត្រូវកម្ចាត់និស្ស័យពុករលួយរបស់អ្នកចេញ។ មានតែបែបនេះទេ ទើបអ្នកនឹងមានសុវត្ថិភាព។ រឿងមួយទៀតគឺ កុំតាំងខ្លួនជា «ស្មរបន្ទាល់របស់ព្រះជាម្ចាស់» ហើយអ្នកមិនត្រូវហៅខ្លួនឯងថាជា ស្មរបន្ទាល់របស់ព្រះជាម្ចាស់ឡើយ។ អ្នកអាចនិយាយត្រឹមបទពិសោធផ្ទាល់ខ្លួនប៉ុណ្ណោះ។ អ្នកអាចនិយាយអំពីរបៀបដែលព្រះជាម្ចាស់សង្គ្រោះអ្នករាល់គ្នា ប្រកបគ្នាអំពីរបៀបដែលអ្នករាល់គ្នាត្រូវបានព្រះជាម្ចាស់យកឈ្នះ និងនិយាយអំពីព្រះគុណដែលទ្រង់បានប្រទានដល់អ្នករាល់គ្នា។ ចូរកុំភ្លេចឱ្យសោះថា អ្នករាល់គ្នាគឺជាមនុស្សពុករលួយខ្លាំងបំផុត។ អ្នកជាលាមក និងជាសំរាម។ ការដែលអាចទទួលយកកិច្ចការរបស់ព្រះជាម្ចាស់នៅក្រាចុងក្រោយក្នុងពេលនេះ គឺដោយសារបានទ្រង់លើកយើងឡើងទាំងស្រុង។ ដោយសារតែអ្នករាល់គ្នាជាមនុស្សពុករលួយនិងស្មោកគ្រោកបំផុតនេះហើយ ទើបព្រះជាម្ចាស់ដែលយកកំណើតជាមនុស្សសង្គ្រោះអ្នក ទើបព្រះអង្គប្រទានព្រះគុណដ៏ធំធេងនេះដល់អ្នក។ ដូច្នេះ អ្នករាល់គ្នាគ្មានអ្វីដែលមានតម្លៃសមនឹងអួតអាងឡើយ មានតែត្រូវសរសើរតម្កើង និងអរព្រះគុណព្រះជាម្ចាស់ប៉ុណ្ណោះ។ សេចក្ដីសង្គ្រោះរបស់អ្នករាល់គ្នា គឺបានមកដោយសារព្រះគុណរបស់ព្រះជាម្ចាស់សុទ្ធសាធ។ ហេតុអ្វីបានជាគេនិយាយថា អ្នករាល់គ្នាគឺជាមនុស្សដែលមានសំណាងបំផុត? អ្នករាល់គ្នាត្រូវគេរាប់ថាជាមនុស្សមានសំណាង មិនមែនដោយសារអ្នករាល់គ្នាមានប្រយោជន៍ ឬគុណសម្បត្តិជាក់លាក់អ្វីទេ។ គឺដោយសារតែអ្នករាល់គ្នាកើតនៅក្នុងប្រទេសចិន ហើយត្រូវសាតាំងធ្វើឱ្យពុករលួយនិងធ្វើឱ្យស្មោកគ្រោកបំផុតប៉ុណ្ណោះ។ ព្រះជាម្ចាស់អនុវត្តតាមផែនការគ្រប់គ្រងរបស់ទ្រង់ ដោយដំបូងត្រូវសង្គ្រោះមនុស្សដែលស្មោកគ្រោកនិងពុករលួយបំផុតពីទឹកដីដែលនាគដ៏ធំមានសម្បុរក្រហមឆ្វាយរង្វេល ដោយបង្កើតជាពុម្ព ឬជាគំរូមួយក្រុមសិន។ ហេតុនេះហើយទើបទ្រង់ជ្រើសរើសអ្នករាល់គ្នា។ អ្នករាល់គ្នាគឺជាមនុស្សដែលព្រះជាម្ចាស់បានតម្រូវទុកជាមុន និងបានជ្រើសតាំង។ ប្រសិនបើព្រះជាម្ចាសគ្មានផែនការនេះទេ ម្ល៉េះសមអ្នករាល់គ្នានឹងត្រូវលិចលង់អស់កល្បជានិច្ចមិនខាន។ ហេតុនេះ អាចនិយាយបានថា អ្នករាល់គ្នាគឺជាមនុស្សដែលមានសំណាងបំផុត។ ក៏ប៉ុន្តែ អ្នករាល់គ្នាគ្មានអ្វីដែលត្រូវមានមោទនភាពនោះទេ ហើយអ្នករាល់គ្នាមិនអាចអួតអាងជាដាច់ខាត។

ការឆ្លងកាត់ការជំនុំជម្រះ និងការវាយផ្ចាលពីព្រះជាម្ចាស់ នាំមកនូវផលចំណេញ និងទីបន្ទាល់ជាក់ស្ដែង ដូច្នេះ អ្នកគួរតែធ្វើបន្ទាល់អំពីព្រះជាម្ចាស់។ នៅពេលធ្វើបន្ទាល់ថ្វាយព្រះជាម្ចាស់ អ្នកគួរតែនិយាយជាចម្បងអំពីរបៀបដែលព្រះជាម្ចាស់ជំនុំជម្រះ និងវាយផ្ចាលអ្នក និងអំពីការល្បងលអ្វីខ្លះដែលទ្រង់ប្រើដើម្បីបន្សុទ្ធអ្នក និងផ្លាស់ប្ដូរនិស្ស័យរបស់អ្នក។ អ្នកក៏គួរតែនិយាយអំពីសេចក្ដីពុករលួយប៉ុនណាដែលអ្នកបានបញ្ចេញឱ្យឃើញ អំពីសញ្ញាណអ្វីខ្លះដែលអ្នកមានចំពោះព្រះជាម្ចាស់ និងអំពីរឿងអ្វីខ្លះដែលអ្នកបានធ្វើដើម្បីទាស់ទទឹងនឹងព្រះជាម្ចាស់ នៅក្នុងអំឡុងពេលនៃបទពិសោធរបស់អ្នករាល់គ្នា ព្រមទាំងអំពីរបៀបដែលអ្នកត្រូវបានព្រះជាម្ចាស់យកឈ្នះនៅទីបំផុត អំពីការស្គាល់ពិតប្រាកដអ្វីខ្លះដែលអ្នកទទួលបានអំពីកិច្ចការរបស់ព្រះជាម្ចាស់ និងអំពីរបៀបដែលអ្នកគួរធ្វើបន្ទាល់ថ្វាយព្រះជាម្ចាស់ ដើម្បីតបស្នងចំពោះសេចក្ដីស្រឡាញ់របស់ទ្រង់។ អ្នករាល់គ្នាគួរតែដាក់ខ្លឹមសារទៅក្នុងពាក្យទាំងនេះ ដោយនិយាយជាភាសាសាមញ្ញ។ មិនត្រូវនិយាយពីទ្រឹស្ដីគ្មានខ្លឹមសារឡើយ។ ត្រូវនិយាយដោយសាមញ្ញ និងជាក់ស្ដែង ហើយត្រូវនិយាយចេញពីចិត្ត។ អ្នកគួរដកពិសោធន៍អ្វីៗតាមរបៀបនេះ។ មិនត្រូវរៀបចំទ្រឹស្ដីដែលមើលទៅហាក់ដូចជាជ្រាលជ្រៅ តែគ្មានន័យខ្លឹមសារ ដើម្បីខំបង្អួតគេឱ្យសោះ។ ការធ្វើបែបនេះ នឹងធ្វើឱ្យអ្នកមើលទៅក្រអឺតក្រទមខ្លាំង និងគ្មានវិចារណញ្ញាណផង។ អ្នកគួរតែនិយាយឱ្យបានច្រើនពីរឿងពិតចេញពីបទពិសោធជាក់ស្ដែងរបស់អ្នក ហើយត្រូវនិយាយចេញពីចិត្តឱ្យបានច្រើន។ នេះគឺជាអ្វីដែលមានប្រយោជន៍ខ្លាំងបំផុតដល់អ្នកដទៃ ហើយក៏ជាអ្វីដែលពួកគេមើលឃើញថាសមស្របបំផុតផងដែរ។ អ្នករាល់គ្នាធ្លាប់ជាមនុស្សដែលប្រឆាំងនឹងព្រះជាម្ចាស់ខ្លាំងជាងគេបំផុត ដែលមិនព្រមចុះចូលនឹងទ្រង់បន្តិចណាឡើយ ប៉ុន្តែពេលនេះ អ្នកត្រូវបានយកឈ្នះហើយ ដូច្នេះ មិនត្រូវភ្លេចចំណុចនេះឡើយ។ អ្នកគួរតែពិចារណា និងគិតអំពីបញ្ហាទាំងនេះឱ្យបានច្រើន។ នៅពេលមនុស្សយល់ពីបញ្ហាទាំងនេះច្បាស់ហើយ ពួកគេនឹងដឹងពីរបៀបធ្វើទីបន្ទាល់ បើមិនយល់ច្បាស់ទេ ពួកគេមុខជាប្រព្រឹត្តអំពើដែលគួរឱ្យខ្មាសអៀននិងគ្មានហេតុផលមិនខាន ដែលមិនមែនជាការធ្វើបន្ទាល់ថ្វាយព្រះជាម្ចាស់ឡើយ តែផ្ទុយទៅវិញ ជាការនាំភាពអាម៉ាស់ដល់ព្រះជាម្ចាស់វិញទេ។ បើគ្មានបទពិសោធពិត និងគ្មានការយល់ដឹងពីសេចក្តីពិតទេ នោះមិនអាចធ្វើបន្ទាល់ថ្វាយព្រះជាម្ចាស់បានឡើយ។ មនុស្សដែលជឿលើព្រះជាម្ចាស់ទាំងច្របូកច្របល់ និងភាន់ច្រឡំ នឹងមិនអាចធ្វើបន្ទាល់ថ្វាយព្រះជាម្ចាស់បានឡើយ។

និទាឃរដូវ ឆ្នាំ១៩៩៩


តើអ្នកដឹងពីសេចក្ដីស្រឡាញ់របស់ព្រះជាម្ចាស់ចំពោះមនុស្សជាតិដែរឬទេ?

នៅគ្រាចុងក្រោយ តើសេចក្ដីស្រឡាញ់របស់ព្រះជាម្ចាស់បង្ហាញចេញនៅក្នុងការលេចមកនិងកិច្ចការរបស់ទ្រង់នៅកន្លែងណា? អ្នករាល់គ្នាអាចមើលឃើញសេចក្ដីស្រឡាញ់នេះតាមរយៈការដកពិសោធន៍កិច្ចការនេះមួយជំហានម្ដងៗ។ នៅគ្រប់ជំហាននៃកិច្ចការរបស់ទ្រង់ ព្រះជាម្ចាស់ថ្លែងព្រះបន្ទូលតាមវិធីសាស្រ្តជាក់លាក់ ផ្ដល់ជាពាក្យទំនាយផ្សេងៗ និងសម្ដែងចេញនូវសេចក្ដីពិតជាក់លាក់ ព្រមទាំងនិស្ស័យរបស់ទ្រង់ផង ហើយមនុស្សក៏មានការឆ្លើយតបទៅនឹងរឿងទាំងអស់ដែរ។ តើមនុស្សមានការឆ្លើយតបបែបណា? ក្នុងចំណោមពួកគេ គ្មានអ្នកណាស្ដាប់បង្គាប់ព្រះជាម្ចាស់ឡើយ ហើយគ្មានពួកគេណាម្នាក់ចូលរួមយ៉ាងសកម្មក្នុងការដេញតាមសេចក្ដីពិត ឬមានឆន្ទៈទទួលយកកិច្ចការរបស់ទ្រង់នោះទេ។ ពួកគេសុទ្ធតែអវិជ្ជមាន ទាស់ទទឹង ប្រឆាំង បដិសេធ និងមិនទទួលយកឡើយ។ ក៏ប៉ុន្តែ ព្រះជាម្ចាស់តែងតែបន្តបំពេញកិច្ចការរបស់ទ្រង់ជាប់ជានិច្ច ហើយសេចក្ដីស្រឡាញ់របស់ទ្រង់ចំពោះមនុស្ស ពុំផ្លាស់ប្ដូរឡើយ។ ទោះមនុស្សមានអាកប្បកិរិយាបែបណា មិនថាពួកគេបដិសេធ ឬស្ទាក់ស្ទើរក្នុងការទទួលយក ឬមានការផ្លាស់ប្ដូរបន្តិចបន្ដួចក៏ដោយ ក៏សេចក្ដីស្រឡាញ់របស់ព្រះជាម្ចាស់មិនផ្លាស់ប្ដូរនោះដែរ ហើយជំហាននៃកិច្ចការរបស់ទ្រង់ មិនត្រូវបានបង្អាក់ឡើយ។ នេះគឺជាការបង្ហាញឱ្យឃើញពីសេចក្ដីស្រឡាញ់របស់ទ្រង់ចំពោះមនុស្ស។ បន្ថែមលើនេះ រាល់ពេលដែលព្រះជាម្ចាស់អនុវត្តជំហាននៃកិច្ចការរបស់ទ្រង់ មិនថាមនុស្សមានឥរិយាបថបែបណានោះទេ ក៏សេចក្ដីស្រឡាញ់របស់ទ្រង់ចំពោះពួកគេមិនផ្លាស់ប្ដូរដែរ។ ព្រះអង្គនៅតែបន្តបំពេញកិច្ចការរបស់ទ្រង់ និងនៅតែបន្តសង្គ្រោះមនុស្សដដែល។ គ្រប់ជំហាននៃកិច្ចការនៅថ្ងៃអនាគត ព្រះបន្ទូលរបស់ព្រះជាម្ចាស់ដែលជំនុំជម្រះ និងបើកសម្ដែងមនុស្ស នឹងកាន់តែជ្រាលជ្រៅ កាន់តែស៊ីជម្រៅ និងកាន់តែជាក់លាក់ទៅតាមសភាពបច្ចុប្បន្នរបស់ពួកគេ។ ព្រះអង្គនឹងមានបន្ទូលអំពីរឿងផ្សេងៗដែលនឹងជួយឱ្យមនុស្សយល់ពីទ្រង់ និងស្គាល់ទ្រង់បានប្រសើរជាងមុន ដើម្បីយល់ពីបំណងព្រះហឫទ័យរបស់ទ្រង់កាន់តែប្រសើរជាងមុន ហើយមនុស្សនឹងអាចមើលឃើញថា ព្រះអង្គនៅតែស្រឡាញ់មនុស្សជាតិដដែល។ ទោះបីជាមនុស្សតែងមានការឆ្លើយតបបែបអវិជ្ជមាន ឬដោយការទាស់ទទឹងជាប់ជានិច្ចក្ដី ទោះបីពួកគេបានប្រតិកម្មបែបនេះនៅគ្រប់ជំហាននៃកិច្ចការក៏ដោយ ក៏ព្រះជាម្ចាស់តែងបន្តថ្លែងព្រះបន្ទូល និងបំពេញកិច្ចការដដែល ហើយមកដល់សព្វថ្ងៃនេះ សេចក្ដីស្រឡាញ់របស់ទ្រង់ចំពោះមនុស្ស មិនបានផ្លាស់ប្ដូរឡើយ។ ហេតុនេះហើយ កិច្ចការគ្រប់យ៉ាងរបស់ព្រះជាម្ចាស់ដើម្បីមនុស្សជាតិ គឺជាសេចក្ដីស្រឡាញ់ ហើយចំណុចនេះគឺច្បាស់លាស់ណាស់។ មនុស្សខ្លះនិយាយថា៖ «ប្រសិនបើសុទ្ធតែជាសេចក្ដីស្រឡាញ់មែន ហេតុអ្វីព្រះជាម្ចាស់ជំនុំជម្រះ និងវាយផ្ចាលមនុស្ស ហាក់ដូចជាទ្រង់មានសេចក្ដីស្អប់ខ្ពើមពួកគេអ៊ីចឹង? តើព្រះអង្គអាចឱ្យមនុស្សឆ្លងកាត់ការល្បងលនៃសេចក្ដីស្លាប់បានយ៉ាងដូចម្ដេចទៅ?» ត្រឹមត្រូវហើយ អ្វីគ្រប់យ៉ាងដែលព្រះជាម្ចាស់មានសម្រាប់មនុស្សជាតិ គឺជាសេចក្ដីស្រឡាញ់! ការវាយផ្ចាលនិងការជំនុំជម្រះលើការមិនស្ដាប់បង្គាប់របស់មនុស្ស គឺដើម្បីឱ្យមនុស្សយល់ពីសេចក្ដីពិត ធ្វើឱ្យពួកគេប្រែចិត្ត និងបំផ្លាស់បំប្រែ ហើយជួយឱ្យពួកគេស្គាល់ពីនិស្ស័យរបស់ទ្រង់ ឱ្យពួកគេអាចកោតខ្លាច និងស្ដាប់បង្គាប់ទ្រង់បាន។ ទោះបីមនុស្សមួយចំនួននៅតែមានការទាស់ទទឹងខ្លះក៏ដោយ ក៏ព្រះជាម្ចាស់មិនដែលសម្រាកឈប់ខំប្រឹងប្រែងសង្គ្រោះមនុស្សសូម្បីតែបន្តិចណាឡើយ ហើយព្រះអង្គក៏មិនបានបោះបង់ពួកគេចោលដែរ។ នេះរាប់ថាជាសេចក្ដីស្រឡាញ់ដ៏ធំមហិមារបស់ព្រះជាម្ចាស់ហើយ។

ក្នុងអំឡុងពេលនៃការល្បងលលើអ្នកស៊ីឈ្លួល មនុស្សជាច្រើនបានប្រែជាអវិជ្ជមាន និងទួញយំសោក ស្រែកដាក់ស្ថានសួគ៌និងផែនដី ហើយថែមទាំងស្រែកតវ៉ា ដោយគិតថា៖ «បន្ទាប់ពីខ្ញុំបានជឿលើព្រះជាម្ចាស់អស់ពេលជាច្រើនឆ្នាំ និងបានរងទុក្ខជាច្រើនរួចមក តើខ្ញុំអាចក្លាយជាអ្នកស៊ីឈ្លួលយ៉ាងដូចម្ដេចកើតទៅ? ខ្ញុំមិនចង់បានបែបនេះទេ!» មនុស្សមិនពេញចិត្ត ហើយក៏ពុំយល់ដែរ ប៉ុន្តែ ព្រះជាម្ចាស់បានយោគយល់ដល់ពួកគេ ហើយតើនេះមិនមែនជាសេចក្ដីស្រឡាញ់ទេឬអី? សេចក្ដីស្រឡាញ់របស់ព្រះជាម្ចាស់រួមមានការយោគយល់ដល់មនុស្ស ការបញ្ជ្រាបចំណេះដឹងជ្រៅជ្រះទៅក្នុងសារជាតិរបស់ពួកគេ និងការយល់ពីពួកគេយ៉ាងជ្រាលជ្រៅនិងច្បាស់លាស់បំផុត។ ព្រះអង្គស្រឡាញ់ដោយគ្មានការភាន់ច្រឡំ គ្មានការធ្វើពុត ឬការក្លែងបន្លំអ្វីឡើយ។ សេចក្ដីស្រឡាញ់របស់ទ្រង់ពិតប្រាកដឥតក្លែងក្លាយ។ មិនថាអ្នកមានចំណុចខ្វះខាត និងខ្វះចំណេះដឹង ឬការយល់ដឹងត្រង់ចំណុចណានោះទេ ក៏ព្រះអង្គមានសេចក្ដីមេត្តាករុណាចំពោះអ្នកដែរ ព្រះអង្គស្រឡាញ់អ្នក ហើយព្រះអង្គតែងពាល់ចិត្តអ្នកជានិច្ច។ ក្នុងនាមជាអ្នកស៊ីឈ្លួល មិនថាមនុស្សមិនសុខចិត្ត ឬមិនពេញចិត្តយ៉ាងណានោះទេ ក៏ព្រះជាម្ចាស់មិនដែលលះបង់មនុស្សចោល ដោយសារសេចក្ដីពុករលួយ និងការមិនស្ដាប់បង្គាប់របស់ពួកគេនោះដែរ។ ព្រះអង្គតែងមានបន្ទូល តែងទំនុកបម្រុងដល់មនុស្ស គាំទ្រពួកគេ និងបើកសម្ដែងពីសេចក្ដីពុករលួយរបស់ពួកគេ និងធ្វើឱ្យពួកគេបានដឹងពីសភាពស្មោកគ្រោករបស់មនុស្ស តាមរយៈការបន្សុទ្ធរយៈពេលពីរបីខែ។ ក្នុងអំឡុងពេលបីខែនេះ តើព្រះជាម្ចាស់មានសេចក្ដីស្រឡាញ់ចំពោះមនុស្សដែរឬទេ? ប្រសិនបើទ្រង់គ្មានសេចក្ដីស្រឡាញ់ទេ ព្រះអង្គមុខជាមិនបានយកព្រះទ័យទុកដាក់ចំពោះអ្នកឡើយ។ មនុស្សខ្លះត្រូវផាត់ចោលនៅក្នុងការល្បងលលើអ្នកស៊ីឈ្លួល ហើយមនុស្សទាំងនោះ គឺជាអ្នកមិនជឿព្រះពិតមែន។ ឱ្យតែពួកគេឮថា ពួកគេគឺជាអ្នកស៊ីឈ្លួល ពួកគេក៏ប្រែជាអវិជ្ជមានភ្លាម ហើយបន្ទាប់ពីបានពីរបីខែហើយ ពួកគេនៅតែមិនអាចទទួលយកបានដដែល។ អ្នកមិនសុខចិត្តធ្វើជាអ្នកស៊ីឈ្លួលទេ ហើយអ្នកមិនសុខចិត្តរងទុក្ខក្នុងការដើរតាមព្រះជាម្ចាស់ឡើយ ប៉ុន្តែ នៅពេលគេប្រាប់អ្នកថា នឹងមានព្រះពរត្រូវផ្ដល់ឱ្យ នោះអ្នកក៏អរសប្បាយ ដល់ថ្នាក់អណ្ដែតអណ្ដូងផង។ ប្រសិនបើព្រះជាម្ចាស់គ្មានសេចក្ដីស្រឡាញ់ តែមានតែសេចក្ដីស្អប់វិញ ហើយបានទតឃើញសេចក្ដីពុករលួយដែលបង្ហាញចេញតាមរយៈខ្លួនមនុស្សបែបនេះ ពួកគេគួរណាស់តែត្រូវបានផាត់ចោលហើយ។ ការបន្សុទ្ធរយៈពេលបីខែនេះ មិនមែនយូរណាស់ណានោះទេ។ ហេតុអ្វីបានជាខ្ញុំមានបន្ទូលថា មិនមែនយូរណាស់នោះទេ? ដោយសារនេះគ្រាន់តែជាចំនួនពេលវេលាដែលមនុស្សអាចទ្រាំបានប៉ុណ្ណោះ។ ប្រសិនបើមានរយៈពេលយូរជាងនេះបន្តិច មនុស្សមុខជាមិនអាចទ្រាំបានឡើយ។ ទោះបីមនុស្សតែងច្រៀងបទទំនុកតម្កើង ចូលរួមការជួបជុំ និងប្រកបគ្នាក្ដី ក៏ប៉ុន្តែ ពួកគេច្បាស់ជាមិនអាចប្រកាន់ខ្ជាប់នូវទីបន្ទាល់របស់ខ្លួនដោយគ្រាន់តែត្រេកអរនឹងរឿងទាំងនេះបានឡើយ។ ហេតុនេះហើយបានជាព្រះជាម្ចាស់ប្រោសមនុស្សឱ្យក្លាយជារាស្រ្តរបស់ទ្រង់តាំងពីដើមទី ហើយនេះ ក៏រាប់ថាជាសេចក្ដីស្រឡាញ់របស់ទ្រង់ផងដែរ។ ព្រះជាម្ចាស់ប្រើព្រះទ័យនិងសេចក្ដីស្រឡាញ់របស់ទ្រង់ ដើម្បីមានឥទ្ធិពល និងឱបក្រសោបមនុស្ស ហើយនេះក៏ជាការបង្ហាញឱ្យឃើញពីសេចក្ដីស្រឡាញ់ផងដែរ។ យើងក៏អាចមើលឃើញសេចក្ដីស្រឡាញ់របស់ព្រះជាម្ចាស់នៅក្នុងការកំណត់ពេលវេលាផងដែរ។ ព្រះអង្គពុំបានពន្យារពេលសូម្បីមួយថ្ងៃណាឡើយ ព្រះអង្គមានបន្ទូលភ្លាមៗ នៅពេលណាដែលទ្រង់ត្រូវមានព្រះបន្ទូល។ ប្រសិនបើទ្រង់បានពន្យារពេលពីរបីខែមែននោះ មនុស្សមុខជាដកខ្លួនចេញបណ្ដើរៗមិនខាន។ នេះគឺទ្រង់បំពេញកិច្ចការស្របទៅតាមសភាពជាក់ស្ដែងរបស់មនុស្ស ដោយគ្មានការពន្យារពេល ឬការអាក់ខានណាមួយឡើយ។ ព្រះជាម្ចាស់យកព្រះទ័យទុកដាក់នឹងមនុស្សគ្រប់គ្នា ហើយពេលព្រះអង្គកំពុងសង្គ្រោះមនុស្ស ព្រះអង្គក៏ទទួលខុសត្រូវលើពួកគេដល់ទីបញ្ចប់ផងដែរ។ ប៉ុន្តែ មនុស្សខ្លះខ្វះការតាំងចិត្ត ឬការប្ដេជ្ញាចិត្ត ហើយក៏បានដកខ្លួនចេញដោយខ្លួនឯង។ មុនពេលដែលពួកគេចាកចេញ ព្រះវិញ្ញាណបរិសុទ្ធបានបណ្ដាលចិត្តមនុស្សខ្លះជាពិសេស និងទទូចឱ្យពួកគេនៅបន្តទៀត ដោយបោះបង់ពួកគេចោល តែពេលណាដែលមិនអាចរក្សាពួកគេទុកបានប៉ុណ្ណោះ។ ព្រះជាម្ចាស់ស្រឡាញ់មនុស្សខ្លាំងណាស់ ប៉ុន្តែ មនុស្សមិនស័ក្តិសមនឹងសេចក្ដីស្រឡាញ់របស់ទ្រង់ឡើយ។ សម្រាប់មនុស្សមួយចំនួនដែលបានដកខ្លួន ដែលព្រះអង្គមិនអាចស្រឡាញ់តទៅទៀតបាន នោះសេចក្ដីស្រឡាញ់របស់ព្រះជាម្ចាស់ចំពោះពួកគេ ក៏ប្រែជាសេចក្ដីស្អប់វិញ ហើយព្រះអង្គលែងមានអ្វីពាក់ព័ន្ធនឹងមនុស្សបែបនេះទៀតហើយ។ សម្រាប់ជំហាននិងពេលវេលានៃកិច្ចការរបស់ព្រះជាម្ចាស់ ថាតើជំហាននីមួយៗត្រូវការពេលយូរប៉ុនណា ថាតើជំហាននីមួយៗមានព្រះបន្ទូលប៉ុន្មានដែលបានថ្លែងចេញមក ថាតើជំហាននីមួយៗប្រើសំនៀងព្រះបន្ទូលនិងវិធីសាស្រ្តអ្វីខ្លះ និងប្រើសេចក្ដីពិតអ្វីខ្លះប្រើដើម្បីធ្វើឱ្យមនុស្សយល់នោះ អ្វីទាំងអស់នេះ រួមបញ្ចូលនូវបំណងព្រះទ័យល្អ និងការខំប្រឹងប្រែងយ៉ាងខ្លាំងរបស់ព្រះជាម្ចាស់ ហើយអ្វីទាំងអស់នេះ សុទ្ធតែជាការរៀបចំនិងផែនការជាក់លាក់របស់ព្រះជាម្ចាស់។ ព្រះជាម្ចាស់តែងសម្ដែងចេញសេចក្ដីពិត ប្រើព្រះប្រាជ្ញាញាណរបស់ទ្រង់ ដើម្បីណែនាំនិងដឹកនាំមនុស្សជាតិ ដើម្បីផ្គត់ផ្គង់និងបម្រើដល់មនុស្ស ដើម្បីចិញ្ចឹមបីបាច់មនុស្សបន្តិចម្ដងៗ និងដើម្បីដឹកនាំពួកគេប្រកៀកដៃគ្នាមកដល់សព្វថ្ងៃនេះ។ មនុស្សណាដែលមានបទពិសោធនេះ មានការយល់ដឹងខ្លះហើយគិតត្រឹមពេលនេះ និងអាចធ្វើបន្ទាល់បានខ្លះពីបទពិសោធរបស់ពួកគេ។ ដំណើរការមួយជំហានម្ដងៗនេះ នៅតែថ្មីនៅឡើយនៅក្នុងការចងចាំរបស់ពួកគេ ហើយសេចក្ដីស្រឡាញ់នៅក្នុងនោះ មិនអាចយកពាក្យអ្វីមកថ្លែងបានឡើយ។ សេចក្ដីស្រឡាញ់របស់ព្រះជាម្ចាស់ចំពោះមនុស្ស គឺជ្រាលជ្រៅខ្លាំងរហូតដល់ថ្នាក់មនុស្សមិនអាចយល់បានទាំងស្រុង ឬមិនអាចយកពាក្យអ្វីមកថ្លែងបានឡើយ។ យើងអាចមើលឃើញតាមរយៈពេលវេលានៃកិច្ចការរបស់ព្រះជាម្ចាស់បានថា សេចក្ដីស្រឡាញ់របស់ទ្រង់ចំពោះមនុស្ស ជ្រាលជ្រៅខ្លាំងប៉ុនណា។ ព្រះអង្គហ្មត់ចត់គ្រប់រឿងតូចតាចទាំងអស់ មិនបណ្ដោយឱ្យការបន្សុទ្ធអូសបន្លាយពេលយូរទៀតឡើយ ដោយខ្លាចថា មនុស្សនឹងដកខ្លួនចេញ ហើយចាកចេញពីទ្រង់ ដោយសារការអូសបន្លាយពេលយូរពេក។ សេចក្ដីស្រឡាញ់របស់ទ្រង់ឱបក្រសោបមនុស្សយ៉ាងណែន មិនដែលបន្ធូរសូម្បីបន្តិចណាឡើយ។ ជាងនេះទៅទៀត ព្រះជាម្ចាស់ក៏មានការគ្រប់គ្រងច្បាស់លាស់លើជំហាននៃកិច្ចការនៃការបន្សុទ្ធនិងការជំនុំជម្រះផងដែរ។ ប្រសិនបើព្រះអង្គបន្ថែមវិធីសាស្រ្តមួយទៀត មនុស្សមុខជាយល់ថា ព្រះអង្គកំពុងបោកបញ្ឆោត និងលេងល្បិចដាក់ពួកគេមិនខាន ហើយពួកគេមុខជាដកខ្លួនចេញ នៅពេលកម្ពស់របស់ពួកគេមិនគ្រប់គ្រាន់។ ដូច្នេះ បន្ទាប់ពីការបន្សុទ្ធបានបីខែ ព្រះជាម្ចាស់ក៏ថ្លែងព្រះបន្ទូលម្ដងទៀត ដើម្បីប្រែក្លាយអ្នកស៊ីឈ្លួលឱ្យទៅជារាស្រ្តរបស់ទ្រង់ ហើយមនុស្សគ្រប់គ្នានឹងបានសប្បាយចិត្ត។ ពួកគេសប្បាយខ្លាំងរហូតដល់ថ្នាក់មានទឹកភ្នែកហូរស្រក់កាត់លើផ្ទៃមុខរបស់ពួកគេផង នៅពេលដែលពួកគេដឹងថា ព្រះជាម្ចាស់ល្អនិងមានព្រះប្រាជ្ញាញាណខ្លាំងបែបនេះ។ បន្ទាប់ពីការបន្សុទ្ធជាច្រើនខែរួចមក មនុស្សពិតជាជឿថា ពួកគេគឺជាអ្នកស៊ីឈ្លួលមែន។ ពួកគេគិតថា៖ «យើងគ្មានទិសដៅល្អទេ។ ព្រះជាម្ចាស់លែងសព្វព្រះទ័យចង់បានពួកយើងទៀតហើយ។ ពួកយើងគ្មានសង្ឃឹមអ្វីសោះឡើយ»។ នៅក្នុងបរិយាកាសនាពេលនោះ ប្រសិនបើខ្ញុំបានមានបន្ទូលថា ខ្ញុំនឹងបណ្ដោយឱ្យមនុស្សស្លាប់ នោះនឹងគ្មាននរណាម្នាក់ជឿលើខ្ញុំទេ។ ពួកគេគិតថា ប្រសិនបើព្រះជាម្ចាស់បានថ្លែងព្រះបន្ទូលបែបនោះមែន នោះព្រះបន្ទូលនោះ គឺជាការពិតហើយ។ ក៏ប៉ុន្តែ ក្រោយពីបានបីខែ ខ្ញុំក៏ថ្លែងព្រះបន្ទូលម្ដងទៀត ហើយបញ្ចប់ការល្បងលពួកគេក្នុងនាមជាអ្នកស៊ីឈ្នួល។ ទោះបីធម្មជាតិរបស់មនុស្សត្រូវបានសាតាំងធ្វើឱ្យពុករលួយក៏ដោយ ក៏ពេលខ្លះ មនុស្សមិនដឹងខ្យល់អ្វី ដូចជាកូនក្មេងដូច្នោះដែរ។ ហេតុអ្វីបានជាគេនិយាយថា នៅចំពោះព្រភក្រព្រះជាម្ចាស់ មនុស្សមិនខុសអ្វីពីទារកទេ? របៀបដែលមនុស្សគិតពីរឿងនេះ ហាក់ដូចជាមនុស្សសុទ្ធតែពុករលួយនិងថោកទាបទាំងអស់ ប៉ុន្តែរបៀបដែលព្រះជាម្ចាស់ព្រះតម្រិះវិញ គឺមនុស្សតែងតែជាទារកជាប់ជានិច្ច ហើយពួកគេទៀងត្រង់និងគ្មានដឹងខ្យល់អ្វីឡើយ។ ហេតុនេះ ព្រះជាម្ចាស់ពុំប្រព្រឹត្តដាក់មនុស្សដូចពួកគេជាពួកសត្រូវឡើយ តែដូចជាគោលដៅនៃសេចក្ដីសង្គ្រោះនិងសេចក្ដីស្រឡាញ់របស់ទ្រង់វិញ។

សេចក្ដីស្រឡាញ់របស់ព្រះជាម្ចាស់ចំពោះមនុស្ស មិនគ្រាន់តែដើម្បីបន្តប្រទានព្រះគុណដល់ពួកគេ ឬដើម្បីថ្លែងព្រះបន្ទូលនៃការប្រទានពរ ឬអ្វីដែលមនុស្សចង់ស្ដាប់ ដូចពួកគេស្រមៃឡើយ។ សេចក្ដីស្រឡាញ់ទ្រង់ គឺដើម្បីសម្ដែងចេញនូវសេចក្ដីពិត និងបន្សុទ្ធមនុស្សពីសេចក្ដីពុករលួយរបស់ពួកគេ ដោយសង្គ្រោះពួកគេពីឥទ្ធិពលរបស់សាតាំង និងធ្វើឱ្យពួកគេមានលក្ខណៈសម្បត្តិទទួលបានព្រះពរ និងសេចក្ដីសន្យារបស់ទ្រង់។ នោះហើយជាសេចក្ដីស្រឡាញ់ពិតប្រាកដរបស់ព្រះជាម្ចាស់។ ព្រះជាម្ចាស់លាតត្រដាងពីសេចក្ដីពុករលួយរបស់មនុស្ស ជំនុំជម្រះ និងថ្កោលទោសពួកគេតាមរយៈព្រះបន្ទូល ដែលធ្វើឱ្យពួកគេមិនសប្បាយចិត្តទាល់តែសោះ។ ព្រះបន្ទូលទាំងនេះ ថែមទាំងចាក់ទម្លុះដួងចិត្តរបស់ពួកគេ និងធ្វើឱ្យពួកគេឈឺចាប់ទៀតផង។ ព្រះបន្ទូលនៃការជំនុំជម្រះខ្លះ ហាក់ដូចជាថ្កោលទោសមនុស្ស ឬដាក់បណ្ដាសាពួកគេ ហាក់ដូចជាព្រះជាម្ចាស់ពិតជាស្អប់ពួកគេណាស់អ៊ីចឹង ប៉ុន្តែ ព្រះបន្ទូលទ្រង់សុទ្ធតែមានបរិបទជាក់ស្ដែងទាំងអស់។ គឺស្របតាមការពិតទាំងស្រុង ហើយមិនមែនជាការបំផ្លើសឡើយ។ ព្រះជាម្ចាស់មានបន្ទូលផ្អែកតាមសារជាតិពុករលួយរបស់មនុស្ស ហើយមនុស្សត្រូវដកពិសោធន៍រឿងនេះមួយរយៈ ដើម្បីអាចដឹងបាន។ ព្រះជាម្ចាស់មានបន្ទូលទាំងនេះ ក្នុងគោលបំណងដើម្បីផ្លាស់ប្ដូរមនុស្ស និងសង្គ្រោះពួកគេ។ ទាល់តែព្រះជាម្ចាស់មានបន្ទូលបែបនេះ ទើបព្រះអង្គអាចទទួលបានលទ្ធផលល្អបំផុត។ អ្នកគួរដឹងថា ការខំប្រឹងប្រែងយ៉ាងខ្លាំងរបស់ព្រះជាម្ចាស់ គឺដើម្បីសង្គ្រោះមនុស្ស ហើយកិច្ចការទាំងអស់ តំណាងឱ្យសេចក្ដីស្រឡាញ់របស់ទ្រង់។ មិនថាតើអ្នកគិតពីព្រះប្រាជ្ញាញាណនៃកិច្ចការរបស់ព្រះជាម្ចាស់ ឬជំហាននិងវិធីសាស្រ្តនៃកិច្ចការ រយៈពេលនៃកិច្ចការ ឬការរៀបចំនិងផែនការជាក់លាក់របស់ទ្រង់នោះទេ អ្វីគ្រប់យ៉ាងគឺមានសេចក្ដីស្រឡាញ់របស់ទ្រង់ទាំងអស់។ ខ្ញុំលើកជាឧទាហរណ៍មួយចុះ។ ឪពុកម្ដាយគ្រប់រូបមានក្ដីស្រឡាញ់ចំពោះកូនៗពួកគេ ហើយពួកគេខំប្រឹងធ្វើគ្រប់យ៉ាងដើម្បីបានឃើញកូនៗរបស់ពួកគេដើរនៅលើផ្លូវត្រឹមត្រូវ។ នៅពេលពួកគេឃើញកូនៗមានកំហុស ពួកគេបារម្ភថា បើពួកគេនិយាយសុភាពរាបសារពេក នោះកូនៗនឹងមិនស្ដាប់ ហើយមិនព្រមកែ តែបើពួកគេនិយាយខ្លាំងៗពេក ពួកគេខ្លាចប៉ះពាល់ដល់តម្លៃផ្ទាល់ខ្លួនរបស់ពួកគេ ហើយកូនៗពួកគេនឹងមិនអាចទទួលយកបាន។ ការដែលពួកគេអាចគិតពិចារណាពីទស្សនៈយល់ឃើញរបស់កូនៗពួកគេបែបនេះ គឺសុទ្ធតែត្រូវសេចក្ដីស្រឡាញ់គ្រប់គ្រងទាំងអស់ ហើយពួកគេបានខំប្រឹងប្រែងនៅក្នុងរឿងនេះខ្លាំងណាស់។ អ្នកទាំងឡាយដែលជាកូន ប្រហែលជាបានដកពិសោធន៍នូវសេចក្ដីស្រឡាញ់របស់ឪពុកម្ដាយពួកគេហើយ។ សេចក្ដីស្រឡាញ់មិនត្រឹមតែជាភាពទន់ភ្លន់និងការគិតគូរប៉ុណ្ណោះទេ ប៉ុន្តែក៏ជាការវាយប្រដៅយ៉ាងតឹងរឹងផងដែរ។ ការដែលព្រះជាម្ចាស់សង្គ្រោះមនុស្សជាតិ គឺកាន់តែត្រូវសេចក្ដីស្រឡាញ់ដឹកមុខ និងស្ថិតក្រោមមូលដ្ឋាននៃសេចក្ដីស្រឡាញ់ថែមទៀតហើយ ហេតុនេះហើយ ព្រះអង្គខំប្រឹងប្រែងយ៉ាងខ្លាំងដើម្បីសង្គ្រោះមនុស្សជាតិពុករលួយ។ ព្រះអង្គមិនមែនធ្វើអ្វីៗដើម្បីឱ្យតែចប់នោះទេ ប៉ុន្តែទ្រង់មានផែនការជាក់លាក់ ហើយថ្លែងព្រះបន្ទូលនិងបំពេញកិច្ចការមួយជំហានម្ដងៗ។ ពេលវេលានិងទីកន្លែង សំនៀងព្រះបន្ទូលនិងរបៀបដែលទ្រង់ថ្លែងព្រះបន្ទូល និងកិច្ចការដែលទ្រង់ធ្វើ... អ្នកអាចនិយាយបានថា អ្វីៗទាំងនេះ បង្ហាញឱ្យឃើញពីសេចក្ដីស្រឡាញ់របស់ទ្រង់ ហើយកិច្ចការនីមួយៗបង្ហាញថា សេចក្ដីស្រឡាញ់របស់ទ្រង់ចំពោះមនុស្សជាតិ គឺគ្មានដែនកំណត់ និងមិនអាចវាស់ស្ទង់បានឡើយ។ មនុស្សជាច្រើននៅក្នុងការល្បងលលើអ្នកស៊ីឈ្នួល និយាយពាក្យបះបោរ ឬមានការរអ៊ូរទាំខ្លះ ប៉ុន្តែ ព្រះជាម្ចាស់ពុំយករឿងនេះមកចោទប្រកាន់ទាស់នឹងពួកគេឡើយ កាន់តែមិនបានដាក់ទោសអ្នកណាម្នាក់ក្នុងចំណោមពួកគេព្រោះរឿងនេះទៀត។ ដោយសារព្រះអង្គស្រឡាញ់មនុស្ស ទើបព្រះអង្គអត់ទ្រាំគ្រប់បែបយ៉ាង។ ប្រសិនបើព្រះជាម្ចាស់គ្មានសេចក្ដីស្រឡាញ់ ហើយមានតែសេចក្ដីស្អប់ នោះព្រះអង្គមុខជាបានថ្កោលទោសមនុស្សគ្រប់គ្នាជាយូរណាស់មកហើយ។ ដោយសារព្រះជាម្ចាស់មានសេចក្ដីស្រឡាញ់នេះហើយ ទើបទ្រង់ពុំព្រះតម្រិះពីរឿងនេះច្រើន ព្រះអង្គមានការអត់ធ្មត់ចំពោះមនុស្ស ព្រះអង្គអាចយល់ពីការលំបាករបស់ពួកគេ ហើយគ្រប់កិច្ចការដែលព្រះអង្គធ្វើ ត្រូវបានសេចក្ដីស្រឡាញ់ដឹកមុខ។ មានតែព្រះជាម្ចាស់ប៉ុណ្ណោះដែលស្គាល់មនុស្ស ហើយសូម្បីតែខ្លួនអ្នកផ្ទាល់ ក៏មិនស្គាល់ខ្លួនឯងផង។ សាកគិតសាឡើងវិញដោយចិត្តទុកដាក់លមើល តើរឿងត្រឹមត្រូវឬអត់? ពេលមនុស្សមួយចំនួនជួបប្រទះការល្បងល ពួកគេរអ៊ូរទាំពីរឿងនេះ ពីរឿងនោះ។ មនុស្សពិបាកចិត្តមិនដឹងមូលហេតុ ហើយពួកគេរស់នៅក្នុងព្រះពរ តែពួកគេមិនបានដឹងឡើយ។ គ្មាននរណាដឹងថា ព្រះជាម្ចាស់ត្រូវការរងទុក្ខច្រើនប៉ុនណានោះទេ ដែលត្រូវយាងចុះពីស្ថានសួគ៌មកកាន់ផែនដីនេះ។ ព្រះជាម្ចាស់មហិមាខ្លាំងណាស់។ ដើម្បីឱ្យទ្រង់ក្លាយជាមនុស្សម្នាក់ ដើម្បីក្លាយជាមនុស្សបន្ទាបខ្លួន គ្មានអ្វីសំខាន់បែបនេះ ជាមនុស្សអាម៉ាស់បែបនេះ ទ្រង់មុខជាត្រូវរងទុក្ខច្រើនខ្លាំងណាស់ហើយ! ខ្ញុំលើកឧទាហរណ៍មួយពីខាងលោកីយ៍។ ព្រះចៅអធិរាជល្អមួយអង្គ ស្រឡាញ់រាស្រ្តរបស់ទ្រង់ ដូចជាទ្រង់ស្រឡាញ់បុត្រាបុត្រីរបស់ទ្រង់ដែរ។ ដើម្បីកាត់បន្ថយការរងទុក្ខរបស់ប្រជារាស្រ្ត ទ្រង់ត្រូវក្លែងបន្លំព្រះកាយ ដោយគ្រងសម្លៀកបំពាក់ជាមនុស្សសាមញ្ញម្នាក់ ដើម្បីចុះទៅពិនិត្យ និងឈ្វេងយល់ពីទុក្ខលំបាករបស់ប្រជារាស្រ្ត។ ការលះបង់ឋានៈ ការបន្ទាបឋានៈខ្លួនទៅជារាស្រ្តសាមញ្ញ គឺរឿងអាម៉ាស់រួចស្រេចទៅហើយ។ ព្រះអង្គត្រូវរស់នៅដូចជាមនុស្សសាមញ្ញម្នាក់ ហើយរាស្រ្តដែលមិនស្គាល់ទ្រង់ថាជាព្រះចៅអធិរាជ នឹងប្រព្រឹត្តដាក់ទ្រង់ដូចជាមនុស្សធម្មតាម្នាក់ដែរ។ មានគ្រោះថ្នាក់ជាច្រើននៅក្នុងចំណោមមនុស្ស គ្មាននរណាដឹងថា មានមនុស្សច្រើនប៉ុនណាដែលស្វែងរកសម្លាប់ព្រះចៅអធិរាជ ឬដើម្បីដណ្ដើមអំណាចឡើយ ដូច្នេះ ព្រះអង្គត្រូវមានការប្រុងប្រយ័ត្នបន្ថែមទៀត នៅពេលដែលទ្រង់យាងទៅក្នុងចំណោមប្រជារាស្រ្ត ដើម្បីយល់ពីស្ថានភាពរបស់ពួកគេ។ តាមឋានៈនិងតួនាទីរបស់ទ្រង់ ព្រះអង្គពិតជាមិនគួររងទុក្ខបែបនេះឡើយ តើព្រះអង្គអាចធ្វើបែបនេះបានយ៉ាងដូចម្ដេចទៅ? ព្រះអង្គគ្រាន់តែចង់ធ្វើជាព្រះចៅអធិរាជល្អមួយអង្គប៉ុណ្ណោះ និងចង់ធ្វើអ្វីៗដើម្បីប្រជារាស្រ្តរបស់ទ្រង់។ នៅគ្រាចុងក្រោយ ព្រះជាម្ចាស់ចង់សង្គ្រោះមនុស្សជាតិទាំងស្រុង ហើយការបើកសម្ដែង និងការជំនុំជម្រះមនុស្សជាតិតាមរបៀបនេះ ក្នុងពេលសព្វថ្ងៃនេះ គឺជាវិសាលភាពដែលផែនការគ្រប់គ្រងរបស់ទ្រង់សម្រេចបាន។ ព្រះជាម្ចាស់សង្គ្រោះមនុស្សជាតិ ដោយសារទ្រង់ស្រឡាញ់មនុស្សជាតិ។ គឺដោយសារតែទ្រង់ស្រឡាញ់មនុស្សជាតិ ហើយត្រូវបានសេចក្ដីស្រឡាញ់អូសទាញនិងជំរុញព្រះហឫទ័យ ទើបព្រះអង្គត្រឡប់ជាសាច់ឈាម និងប្រថុយចូលទៅក្នុងរូងសិង្ហដោយផ្ទាល់ព្រះអង្គ ដើម្បីសង្គ្រោះមនុស្សជាតិ។ ព្រះជាម្ចាស់អាចធ្វើបែបនេះបាន ដោយសារព្រះអង្គស្រឡាញ់មនុស្សជាតិ។ ការដែលព្រះជាម្ចាស់ក្លាយជាសាច់ឈាមដើម្បីសង្គ្រោះមនុស្សជាតិពុករលួយនេះ ហើយទ្រង់រងនូវភាពអាម៉ាស់យ៉ាងខ្លាំង គឺជាភស្តុតាងដ៏ពេញលេញដែលបញ្ជាក់ថា សេចក្ដីស្រឡាញ់របស់ទ្រង់គឺធំធេងណាស់។ បង្កប់នៅក្នុងព្រះបន្ទូលរបស់ព្រះជាម្ចាស់ មានការដាស់តឿន ការកម្សាន្តចិត្ត ការលើកទឹកចិត្ត ការអត់ឱន និងការអត់ធ្មត់ ហើយលើសពីនេះទៅទៀត គឺមានការជំនុំជម្រះ ការវាយផ្ចាល ការដាក់បណ្ដាសា ការលាតត្រដាងជាសាធារណៈ និងសេចក្ដីសន្យាដ៏អស្ចារ្យ។ មិនថាប្រើវិធីសាស្រ្តណាក៏ដោយ គឺសុទ្ធតែត្រូវបានសេចក្ដីស្រឡាញ់គ្រប់គ្រង ហើយនេះគឺជាសារជាតិនៃកិច្ចការរបស់ទ្រង់។ អ្នករាល់គ្នាសុទ្ធតែបានដឹងខ្លះហើយពីសេចក្ដីស្រឡាញ់របស់ទ្រង់នៅថ្ងៃនេះ ប៉ុន្តែការយល់ដឹងនេះ នៅមិនទាន់ជ្រាលជ្រៅនៅឡើយទេ។ ការស្រមើស្រមៃរបស់មនុស្ស មានលាយឡំទៅដោយចំណេះដឹងបែបនេះ ហើយអ្វីដែលអ្នកអាចដកពិសោធន៍ពីសេចក្ដីស្រឡាញ់របស់ទ្រង់បាន គឺមានតិចតួចណាស់។ ក្រោយមក នៅពេលអ្នករាល់គ្នាបានឆ្លងកាត់ពេលវេលាពីរបីឆ្នាំបន្ថែមទៀត អ្នកនឹងដឹងថា សេចក្ដីស្រឡាញ់នេះជ្រាលជ្រៅនិងធំធេងប៉ុនណា ថាសេចក្ដីស្រឡាញ់នេះមិនអាចរកពាក្យពេចន៍នៃភាសាមនុស្សមកបរិយាយបានឡើយ។ នៅពេលមនុស្សបានដឹងពីសេចក្ដីស្រឡាញ់របស់ព្រះជាម្ចាស់ ពួកគេក៏ចាប់ផ្ដើមមានចិត្តស្រឡាញ់ចំពោះទ្រង់។ ប្រសិនបើមនុស្សគ្មានសេចក្ដីស្រឡាញ់ចំពោះព្រះជាម្ចាស់ទេ តើពួកគេអាចតបស្នងសេចក្ដីស្រឡាញ់របស់ទ្រង់បានដោយរបៀបណា? ទោះបីជាអ្នកបានលះបង់ជីវិតរបស់អ្នកក៏ដោយ ក៏អ្នកនៅតែមិនអាចតបស្នងសេចក្ដីស្រឡាញ់របស់ព្រះជាម្ចាស់បានដែរ។ ក្រោយពីបានឆ្លងកាត់ពេលវេលាពីរបីឆ្នាំទៀត អ្នករាល់គ្នានឹងដឹងថា អ្វីជាសេចក្ដីស្រឡាញ់របស់ព្រះជាម្ចាស់មិនខាន។ បន្ទាប់មក នៅពេលអ្នកមើលត្រឡប់ទៅក្រោយពីសភាពនិងការបង្ហាញចេញនៅក្នុងខ្លួនអ្នកពេលនេះ អ្នករាល់គ្នានឹងមានអារម្មណ៍ស្ដាយក្រោយបំផុត ហើយអ្នកនឹងក្រាបចុះនៅចំពោះព្រះជាម្ចាស់។ ហេតុអ្វីបានជាមនុស្សភាគច្រើនក្នុងពេលសព្វថ្ងៃនេះ ដើរតាមព្រះជាម្ចាស់យ៉ាងប្រកៀកនិងក្លៀវក្លាបំផុត? គឺដោយសារពួកគេដឹងពីសេចក្ដីស្រឡាញ់របស់ព្រះជាម្ចាស់ ហើយពួកគេយល់ថា កិច្ចការរបស់ព្រះជាម្ចាស់ គឺដើម្បីសង្គ្រោះមនុស្សជាតិ។ ចូរគិតពីរឿងនេះចុះ កិច្ចការរបស់ព្រះជាម្ចាស់ គឺទៀងទាត់តាមពេលវេលាខ្លាំងណាស់ ដោយផ្លាស់ពីមួយជំហានទៅមួយជំហានទៀត ដោយគ្មានការពន្យារពេលណាមួយឡើយ។ ហេតុអ្វីបានជាព្រះអង្គមិនពន្យារពេល? គឺដើម្បីសង្គ្រោះមនុស្សជាតិ។ ព្រះអង្គចង់សង្គ្រោះមនុស្សឱ្យបានច្រើនបំផុតតាមដែលទ្រង់អាចសង្គ្រោះបាន ហើយព្រះអង្គមិនព្រមបាត់បង់មនុស្សណាដែលអាចសង្គ្រោះបានឡើយ ចំណែកឯមនុស្សខ្លួនឯងវិញ ពុំខ្វល់ខ្វាយពីវាសនារបស់ខ្លួនឡើយ។ ដូច្នេះ ពេលនោះ មនុស្សពុំទាំងដឹងផងថា នៅក្នុងពិភពលោកនេះ នរណាស្រឡាញ់ពួកគេខ្លាំងជាងបំផុតនោះ។ អ្នកពុំស្រឡាញ់ខ្លួនឯង ហើយអ្នកពុំដឹងថាត្រូវពេញចិត្ត ឬឱ្យតម្លៃជីវិតផ្ទាល់ខ្លួនតាមរបៀបណាផង ហើយមានតែព្រះជាម្ចាស់ប៉ុណ្ណោះដែលស្រឡាញ់មនុស្សខ្លាំងបំផុត។ មានមនុស្សមួយចំនួនតូចប៉ុណ្ណោះដែលអាចដកពិសោធន៍សេចក្ដីស្រឡាញ់របស់ព្រះជាម្ចាស់បាន ប៉ុន្តែភាគច្រើន នៅមិនទាន់អាចដឹងធ្វើបាននៅឡើយទេ។ ពួកគេជឿថា ការស្រឡាញ់ខ្លួនឯង គឺអាចជឿទុកចិត្តបានច្រើនជាង ប៉ុន្តែពួកគេត្រូវមានការយល់ដឹងច្បាស់លាស់ជាងនេះអំពីប្រភេទនៃសេចក្ដីស្រឡាញ់ដែលពួកគេមានចំពោះខ្លួនឯង។ តើមនុស្សអាចសង្គ្រោះខ្លួនឯងបានតាមរយៈការស្រឡាញ់ខ្លួនឯងដែរឬទេ? មានតែសេចក្ដីស្រឡាញ់របស់ព្រះជាម្ចាស់ប៉ុណ្ណោះដែលអាចសង្គ្រោះមនុស្សបាន នោះទើបជាសេចក្ដីស្រឡាញ់ពិតប្រាកដ ហើយអ្នកនឹងបានដកពិសោធន៍បន្តិចម្ដងៗ ថាអ្វីជាសេចក្ដីស្រឡាញ់ពិតប្រាកដនៅពេលក្រោយទៀត។ ប្រសិនបើព្រះជាម្ចាស់ត្រឡប់ជាសាច់ឈាមដើម្បីបំពេញកិច្ចការ និងណែនាំមនុស្សទល់មុខគ្នា ដោយប្រាស្រ័យទាក់ទងជាមួយពួកគេទាំងថ្ងៃទាំងយប់ និងរស់នៅរួមគ្នាជាមួយពួកគេ នោះវានឹងកាន់តែងាយស្រួលដើម្បីឱ្យពួកគេបានដឹងពីសេចក្ដីស្រឡាញ់របស់ព្រះជាម្ចាស់យ៉ាងពិតប្រាកដ។ ប្រសិនបើព្រះជាម្ចាស់មិនបានត្រឡប់ជាសាច់ឈាម និងមិនបានសម្ដែងចេញសេចក្ដីពិតច្រើនដល់ម្ល៉េះទេ នោះមនុស្សមុខជាមិនអាចស្គាល់ទ្រង់ឡើយ ហើយគ្មាននរណាម្នាក់នឹងដឹងពីសេចក្ដីស្រឡាញ់របស់ទ្រង់ឡើយ។

ព្រះជាម្ចាស់និងមនុស្សមិនមែនជាប្រភេទតែមួយនោះទេ ហើយរស់នៅក្នុងពិភពពីរផ្សេងពីគ្នា។ មនុស្សមិនអាចយល់ពីភាសារបស់ព្រះជាម្ចាស់បានឡើយ កាន់តែមិនដឹងពីព្រះតម្រិះរបស់ទ្រង់ទៀត។ មានតែព្រះជាម្ចាស់ប៉ុណ្ណោះដែលស្គាល់មនុស្ស ហើយមនុស្សមិនអាចស្គាល់ព្រះអង្គបានឡើយ។ មានតែតាមរយៈការត្រឡប់ជាសាច់ឈាម និងក្លាយជាប្រភេទតែមួយនឹងមនុស្ស (មានរូបរាងដូចគ្នា) និងបានឆ្លងកាត់សេចក្ដីអាម៉ាស់និងការឈឺចាប់យ៉ាងច្រើនដើម្បីសង្គ្រោះមនុស្សទេ ទើបព្រះជាម្ចាស់អាចធ្វើឱ្យពួកគេយល់និងស្គាល់ពីកិច្ចការរបស់ទ្រង់បាន។ ហេតុអ្វីបានជាព្រះជាម្ចាស់មិនព្រមបោះបង់ចោលការសង្គ្រោះមនុស្ស? តើនេះមិនមែនដោយសារទ្រង់មានសេចក្ដីស្រឡាញ់ចំពោះមនុស្សទេឬអី? ទ្រង់ទតឃើញមនុស្សជាតិត្រូវសាតាំងធ្វើឱ្យពុករលួយ ហើយមិនអាចទ្រាំបណ្ដោយឱ្យពួកគេឃ្លាតទៅ ឬបោះបង់ពួកគេចោលបានឡើយ។ នេះគឺជាមូលហេតុដែលទ្រង់មានផែនការគ្រប់គ្រងមួយ។ ប្រសិនបើព្រះជាម្ចាស់ត្រូវបំផ្លាញមនុស្សជាតិភ្លាមៗ នៅពេលដែលទ្រង់ខ្ញាល់ ដូចអ្វីដែលមនុស្សស្រមៃមែននោះ ដូច្នេះ ព្រះអង្គនឹងមិនចាំបាច់ត្រូវរងទុក្ខដើម្បីសង្គ្រោះពួកគេ ដូចទ្រង់បានរងទុក្ខក្នុងពេលសព្វថ្ងៃនេះទេ។ ច្បាស់ណាស់ នេះគឺជាការរងទុក្ខរបស់ព្រះជាម្ចាស់បន្ទាប់ពីទ្រង់ត្រឡប់ជាសាច់ឈាមវិញ ដែលនេះក៏បង្ហាញឱ្យឃើញពីសេចក្ដីស្រឡាញ់របស់ទ្រង់ដែរ។ មានតែពេលនោះទេ ទើបមនុស្សជាតិបានដឹងពីសេចក្ដីស្រឡាញ់របស់ទ្រង់បន្តិចម្ដងៗ ហើយបន្ទាប់មក មនុស្សគ្រប់គ្នាក៏បានដឹង។ ប្រសិនបើកិច្ចការប្រភេទនេះ ពុំមានក្នុងពេលសព្វថ្ងៃនេះទេ នោះមនុស្សមុខជាដឹងត្រឹមថា នៅស្ថានសួគ៌មានព្រះជាម្ចាស់តែមួយព្រះអង្គប៉ុណ្ណោះ ហើយព្រះអង្គមានសេចក្ដីស្រឡាញ់ចំពោះមនុស្សជាតិ។ ការយល់ដឹងនេះ នឹងបានត្រឹមជាគោលលទ្ធិប៉ុណ្ណោះ ហើយមនុស្សមុខជាមិនដែលអាចដកពិសោធន៍សេចក្ដីស្រឡាញ់ពិតប្រាកដរបស់ព្រះជាម្ចាស់បានឡើយ។ មានតែតាមរយៈព្រះជាម្ចាស់បំពេញកិច្ចការជាសាច់ឈាមទេ ទើបមនុស្សអាចស្គាល់ទ្រង់បានពិតប្រាកដ។ ការស្គាល់នេះមិនមែនស្រពេចស្រពិល ឬឥតន័យ ឬគ្រាន់តែជាពាក្យនៃគោលលទ្ធិនោះទេ តែមានលក្ខណៈជាក់ស្ដែងនិងពិតប្រាកដ ដោយសារសេចក្ដីស្រឡាញ់ដែលព្រះជាម្ចាស់ប្រទានដល់មនុស្ស គឺសំខាន់ខ្លាំងណាស់។ កិច្ចការនេះ មានតែព្រះអង្គនៅខាងសាច់ឈាមតែមួយគត់ដែលអាចសម្រេចបាន ហើយព្រះវិញ្ញាណមិនអាចសម្រេចបានឡើយ។ តើសេចក្ដីស្រឡាញ់ដែលព្រះយេស៊ូវប្រទានដល់មនុស្សធំធេងប៉ុនណា? ទ្រង់ត្រូវគេឆ្កាងទៅនឹងឈើឆ្កាងដើម្បីសង្គ្រោះមនុស្សជាតិ ដោយបានធ្វើជាតង្វាយលោះបាបដ៏អស់កល្បជានិច្ចដើម្បីពួកគេ។ ព្រះអង្គយាងមកបំពេញកិច្ចការនៃការប្រោសលោះមនុស្សជាតិ រហូតដល់ពេលដែលទ្រង់ត្រូវគេឆ្កាង។ សេចក្ដីស្រឡាញ់នេះ ធំធេងខ្លាំងណាស់។ កិច្ចការរបស់ព្រះជាម្ចាស់មានអត្ថន័យខ្លាំងជាទីបំផុត។ មានមនុស្សជាច្រើនដែលតែងមានសញ្ញាណជាក់លាក់ខ្លះអំពីព្រះជាម្ចាស់ដែលយកកំណើតជាមនុស្ស ហើយសញ្ញាណទាំងនេះពុំត្រឹមត្រូវឡើយ។ ហេតុអ្វីបានជាអ្នកតែងតែមានសញ្ញាណទាំងនេះ? បើព្រះជាម្ចាស់ពុំត្រឡប់ជាសាច់ឈាមវិញទេ ជំនឿរបស់មនុស្សលើព្រះជាម្ចាស់ នឹងបានត្រឹមជាពាក្យឥតបានការ គ្មានន័យខ្លឹមសារ និងមិនជាក់ស្ដែងប៉ុណ្ណោះ ហើយចុងក្រោយ មនុស្សនឹងត្រូវបំផ្លាញចោលដដែល ទោះបីពួកគេមានសេចក្ដីជំនឿបែបណាក៏ដោយ។ សេចក្ដីស្រឡាញ់របស់ព្រះជាម្ចាស់ចំពោះមនុស្សជាតិ គឺត្រូវបង្ហាញចេញមកសំខាន់នៅក្នុងកិច្ចការដែលទ្រង់បំពេញនៅខាងសាច់ឈាម ដោយសង្គ្រោះមនុស្សដោយផ្ទាល់ព្រះអង្គ ថ្លែងព្រះបន្ទូលជាមួយមនុស្សទល់មុខគ្នា និងរស់នៅទល់មុខគ្នាជាមួយនឹងពួកគេ។ ពុំមានគម្លាតឆ្ងាយពីគ្នាសោះឡើយ ហើយគ្មានការសម្ដែងធ្វើពុតអ្វីដែរ គឺជារឿងពិត។ ការដែលទ្រង់អាចត្រឡប់ជាសាច់ឈាមដើម្បីសេចក្ដីសង្គ្រោះរបស់ទ្រង់ចំពោះមនុស្សជាតិ ហើយបានចំណាយពេលឈឺចាប់រាប់សិបឆ្នាំជាមួយមនុស្សនៅក្នុងលោកីយ៍នេះ គ្រប់យ៉ាងគឺដោយសារសេចក្ដីស្រឡាញ់និងសេចក្ដីមេត្តាករុណារបស់ទ្រង់ចំពោះមនុស្សជាតិ។ សេចក្ដីស្រឡាញ់របស់ព្រះជាម្ចាស់ចំពោះមនុស្សជាតិ គ្មានលក្ខខណ្ឌឡើយ ហើយក៏គ្មានទាមទារអ្វីដែរ។ តើព្រះអង្គអាចទទួលបានអ្វីពីពួកគេវិញ? មនុស្សគ្មានចិត្តអាណិតអាសូរចំពោះព្រះជាម្ចាស់ឡើយ។ តើនរណាអាចប្រព្រឹត្តដាក់ព្រះជាម្ចាស់ដូចជាព្រះទៅ? មនុស្សពុំបានផ្ដល់សេចក្ដីសុខស្រួលដល់ព្រះជាម្ចាស់សូម្បីតែបន្តិច ហើយមកទល់នឹងពេលសព្វថ្ងៃនេះ ព្រះអង្គក៏នៅមិនទាន់បានទទួលសេចក្ដីស្រឡាញ់ពិតប្រាកដពីមនុស្សជាតិដែរ។ ព្រះជាម្ចាស់បន្តប្រទានឱ្យដោយឥតកំណាញ់ និងទំនុកបម្រុងដោយឥតកំណាញ់ ក៏ប៉ុន្តែ មនុស្សនៅតែមិនពេញចិត្តទៀត ហើយចេះតែទូលសូមព្រះគុណនិងព្រះពរពីទ្រង់ឥតឈប់។ មនុស្សពិតជាពិបាក និងមានបញ្ហាច្រើនមែន! ប៉ុន្តែ មិនយូរមិនឆាប់ទេ ថ្ងៃនោះនឹងមកដល់ នៅពេលដែលកិច្ចការរបស់ព្រះជាម្ចាស់នឹងសម្រេចផល ហើយរាស្រ្តរើសតាំងភាគច្រើនរបស់ព្រះជាម្ចាស់នឹងសម្ដែងការអរព្រះគុណពិតប្រាកដចេញពីចិត្តរបស់ពួកគេ។ អស់អ្នកណាដែលបានដកពិសោធរឿងនេះរយៈពេលយូរ អ្នកនោះអាចមានអារម្មណ៍ដឹងបាន។ មនុស្សអាចស្ពឹកស្រពន់ ប៉ុន្តែពួកគេនៅតែជាមនុស្សដដែល មិនមែនជាវត្ថុគ្មានជីវិតឡើយ។ អស់អ្នកណាដែលមិនបានដកពិសោធន៍កិច្ចការរបស់ព្រះជាម្ចាស់ទេ អ្នកនោះប្រហែលមិនអាចយល់ពីរឿងទាំងនេះបានទេ។ ពួកគេទទួលស្គាល់ត្រឹមថា សេចក្ដីពិតទាំងឡាយដែលព្រះជាម្ចាស់សម្ដែងចេញ គឺត្រឹមត្រូវ ប៉ុន្តែ ពួកគេពុំមានការយល់ដឹងស៊ីជម្រៅឡើយ ដោយសារពួកគេគ្មានបទពិសោធ។

ព្រះជាម្ចាស់បានបំពេញកិច្ចការជាច្រើនឆ្នាំនៅខាងសាច់ឈាម និងបានថ្លែងព្រះបន្ទូលពីរឿងជាច្រើនរាប់មិនអស់។ ព្រះជាម្ចាស់បានចាប់ផ្ដើមប្រទានការល្បងលលើអ្នកស៊ីឈ្នួល ហើយបន្ទាប់មក បានប្រទានសេចក្ដីទំនាយជាច្រើន និងបានចាប់ផ្ដើមកិច្ចការនៃការជំនុំជម្រះ និងការវាយផ្ចាល បន្ទាប់មក ប្រើការល្បងលនៃសេចក្ដីស្លាប់ដើម្បីបន្សុទ្ធមនុស្ស។ បន្ទាប់មកទៀត ទ្រង់ដឹកនាំមនុស្សដើរនៅលើផ្លូវត្រឹមត្រូវនៃការជឿលើទ្រង់។ ព្រះជាម្ចាស់មានបន្ទូលនិងទំនុកបម្រុងមនុស្សនូវគ្រប់ទាំងសេចក្ដីពិត ដោយប្រយុទ្ធតតាំងនឹងសញ្ញាណរបស់មនុស្សសព្វគ្រប់បែបយ៉ាង។ បន្ទាប់មកទៀត ទ្រង់ប្រទានក្ដីសង្ឃឹមខ្លះដល់មនុស្ស ដើម្បីឱ្យពួកគេឃើញថា នៅខាងមុខពួកគេ មានក្ដីសង្ឃឹម ដែលក្ដីសង្ឃឹមនោះគឺ ព្រះជាម្ចាស់និងមនុស្សចូលទៅក្នុងទិសដៅដ៏ស្រស់បំព្រងមួយជាមួយគ្នា។ ទោះបីជាកិច្ចការនេះ ត្រូវធ្វើទៅតាមផែនការរបស់ព្រះជាម្ចាស់ទាំងស្រុងក៏ដោយ ក៏កិច្ចការនេះត្រូវធ្វើទៅតាមតម្រូវការរបស់មនុស្សជាតិទាំងអស់ដែរ។ កិច្ចការនេះ មិនមែនធ្វើតាមធម្មតានោះទេ។ ព្រះជាម្ចាស់ ប្រើព្រះប្រាជ្ញាញាណរបស់ទ្រង់ដើម្បីបំពេញកិច្ចការទាំងអស់នេះ។ ដោយសារព្រះជាម្ចាស់មានសេចក្ដីស្រឡាញ់នេះហើយ ទើបទ្រង់អាចប្រើព្រះប្រាជ្ញាញាណដើម្បីប្រព្រឹត្តដាក់មនុស្សពុករលួយទាំងនេះដោយទៀងត្រង់បែបនេះបាន។ ព្រះអង្គពុំដែលលេងសើចនឹងមនុស្សដូចជារបស់ក្មេងលេងឡើយ។ តាមរយៈព្រះបន្ទូលនិងសំនៀងព្រះបន្ទូលរបស់ព្រះជាម្ចាស់ ពេលខ្លះ ទ្រង់ជំនុំជម្រះនិងវាយផ្ចាលមនុស្ស ឬសាកល្បងមនុស្ស ពេលខ្លះ ព្រះបន្ទូលជាក់លាក់មួយចំនួនធ្វើឱ្យមនុស្សរងការល្បងលនិងទុក្ខវេទនា ហើយពេលខ្លះ ព្រះអង្គប្រទានជម្រើសព្រះបន្ទូលជាក់លាក់ដល់មនុស្ស ដែលដោះលែងពួកគេឱ្យមានសេរីភាព និងធ្វើឱ្យពួកគេបានស្រួល។ ព្រះអង្គពិតជាបានប្រើព្រះតម្រិះ និងការពិចារណាច្រើនណាស់ដើម្បីមនុស្ស។ ទោះបីជាមនុស្សគឺជាភាវៈដែលព្រះបង្កើតមក និងសុទ្ធតែបានឆ្លងកាត់សេចក្ដីពុករលួយរបស់សាតាំង ហើយទោះបីមនុស្សគ្មានតម្លៃ គឺជាសំរាម ហើយទោះបីជាពួកគេមានធម្មជាតិបែបណាក៏ដោយ ក៏ព្រះអង្គពុំប្រព្រឹត្តដាក់មនុស្សទៅតាមសារជាតិរបស់ពួកគេឡើយ ក៏មិនប្រព្រឹត្តដាក់មនុស្សទៅតាមកម្មពៀរដែលពួកគេគួរតែទទួលនោះដែរ។ ព្រះបន្ទូលរបស់ទ្រង់អាចម៉ឺងម៉ាត់ខ្លាំងក៏ពិតមែន ក៏ប៉ុន្តែ ព្រះអង្គតែងប្រព្រឹត្តដាក់មនុស្សដោយការអត់ធ្មត់ ការអត់ឱន និងព្រះទ័យក្ដួលអាណិតជានិច្ច។ មនុស្សគួរសញ្ជឹងគិតពីចំណុចនេះដោយយកចិត្តទុកដាក់ សន្សឹមៗ! ប្រសិនបើព្រះជាម្ចាស់ពុំប្រព្រឹត្តដាក់មនុស្សដោយការអត់ឱន ដោយព្រះទ័យក្ដួលអាណិត និងព្រះគុណទេ តើព្រះអង្គអាចមានបន្ទូលទាំងអស់នេះដើម្បីសង្គ្រោះពួកគេដែរឬទេ? ហេតុអ្វីបានជាទ្រង់មិនថ្កោលទោសពួកគេយកតែម្ដងទៅ? មនុស្សនៅតែពុំដឹងថា សេចក្ដីស្រឡាញ់របស់ព្រះជាម្ចាស់ គឺបែបនោះឡើយ។ ពួកគេពិតជាល្ងីល្ងើនិងល្ងង់ខ្លៅណាស់! នៅក្នុងសារជាតិរបស់មនុស្ស គ្មានសេចក្ដីស្រឡាញ់ឡើយ។ ពួកគេមិនដឹងថាអ្វីជាសេចក្ដីស្រឡាញ់នោះទេ ហើយពួកគេក៏មិនដឹងថា ហេតុអ្វីព្រះជាម្ចាស់ធ្វើបែបនេះនោះដែរ។ នៅពេលដែលមនុស្សបានដកពិសោធន៍សេចក្ដីស្រឡាញ់របស់ព្រះជាម្ចាស់ ពួកគេគ្រាន់តែយល់ថា កិច្ចការរបស់ព្រះជាម្ចាស់ល្អគួរសម មានប្រយោជន៍ដល់មនុស្ស និងអាចផ្លាស់ប្ដូរមនុស្សបានប៉ុណ្ណោះ ប៉ុន្តែ គ្មានមនុស្សណាម្នាក់គិតថា «កិច្ចការរបស់ព្រះជាម្ចាស់ល្អខ្លាំង កិច្ចការរបស់ទ្រង់មានន័យខ្លាំង! សេចក្ដីស្រឡាញ់របស់ព្រះជាម្ចាស់ចំពោះមនុស្សជ្រាលជ្រៅខ្លាំង។ ទ្រង់ពិតជាពុំបានប្រព្រឹត្តដាក់មនុស្ស ដូចពួកគេជាមនុស្សស្មោកគ្រោក!» បែបនេះឡើយ។ មនុស្សពុំបានចាត់ទុកព្រះជាម្ចាស់ថាជាព្រះនោះទេ ប៉ុន្តែ ព្រះជាម្ចាស់ជាត់ទុកមនុស្សថាជាមនុស្ស។ តើមិនមែនដូច្នេះទេអី? ព្រះជាម្ចាស់មានបន្ទូលថា អ្នកជាសត្វ ប៉ុន្តែ ទ្រង់មិនធ្លាប់បានប្រព្រឹត្តដាក់អ្នកដូចជាសត្វធាតុសោះឡើយ។ ប្រសិនបើព្រះជាម្ចាស់ប្រព្រឹត្តដាក់មនុស្សដូចជាសត្វធាតុមែន តើព្រះអង្គនៅអាចទំនុកបម្រុងសេចក្ដីពិតដល់អ្នកទៀតទេ? តើទ្រង់នឹងត្រូវរងទុក្ខច្រើនដល់ម្ល៉េះដើម្បីសង្គ្រោះអ្នកទៀតទេ? មនុស្សមួយចំនួនយល់ថា ខ្លួនពួកគេមិនទទួលបានការប្រព្រឹត្តដាក់ឱ្យសមរម្យទេ ហើយនិយាយថា៖ «ព្រះជាម្ចាស់មានបន្ទូលថា ខ្ញុំគ្មានតម្លៃ។ ខ្ញុំពិតជាខ្មាសនឹងត្រូវរស់នៅបន្តទៀតណាស់»។ មនុស្សពុំបានយល់ពីបំណងព្រះហឫទ័យរបស់ព្រះជាម្ចាស់ពិតប្រាកដឡើយ។ អាចនិយាយបានថា អ្នកប្រហែលមិនបានដកពិសោធន៍ព្រះប្រាជ្ញាញាណ និងការខំប្រឹងប្រែងជាខ្លាំងនៃកិច្ចការរបស់ព្រះជាម្ចាស់ឱ្យបានស៊ីជម្រៅនៅក្នុងពេលពេញមួយជីវិតរបស់អ្នកឡើយ។ ប៉ុន្តែ មិនថាបទពិសោធរបស់អ្នកជ្រាលជ្រៅឬរាក់កំភែលបែបណាទេ ឱ្យតែចុងក្រោយ អ្នកយល់និងមានការយល់ដឹងបានខ្លះ នោះនឹងគ្រប់គ្រាន់ហើយ។ ព្រះជាម្ចាស់នៅតែត្រាស់បង្គាប់ឱ្យមនុស្សយល់ពីសេចក្ដីពិត ផ្ដោតលើការផ្លាស់ប្ដូរនិស្ស័យដដែល ហើយគ្រាន់តែសម្រួចការយល់ដឹងរបស់ពួកគេអំពីសេចក្ដីពិតពាក់ព័ន្ធនឹងភក្ដីភាព ការស្ដាប់បង្គាប់ និងសេចក្ដីស្រឡាញ់ចំពោះព្រះជាម្ចាស់បន្តិចម្ដងៗនៅក្នុងចិត្តពួកគេទៅបានហើយ។ ប្រសិនបើមនុស្សលះបង់ឬរងទុក្ខតែបន្តិចបន្ដួច នោះពួកគេប្រហែលជាយល់ថា ពួកគេបានរួមចំណែកធំធេងខ្លាំងណាស់ ហើយពេលនេះ នៅចំពោះព្រះជាម្ចាស់ ពួកគេមានគុណសម្បត្តិធំណាស់ ហើយប្រសិនបើពួកគេរួមចំណែកថែមបន្តិចទៀត នោះពួកគេនឹងអួតអាងពីលក្ខណៈសម្បត្តិរបស់ពួកគេ ហើយជាក់ស្ដែងណាស់ នៅក្នុងចិត្តពួកគេ ពួកគេមានអារម្មណ៍គ្មានសុវត្ថិភាព និងពេញដោយការស្ដាយក្រោយ។ តើមនុស្សមានសេចក្ដីស្រឡាញ់បែបណា? តើព្រះជាម្ចាស់បានទទួលសេចក្ដីស្រឡាញ់ពិតប្រាកដពីមនុស្សជាតិហើយឬនៅ? តើព្រះអង្គពុំស័ក្តិសមនឹងឱ្យមនុស្សជាតិស្រឡាញ់ទេមែនទេ?

សិសិររដូវ ឆ្នាំ១៩៩៩


សារជាតិរបស់ព្រះគ្រីស្ទ គឺជាសេចក្តីស្រឡាញ់

ការស្គាល់ពីសារជាតិរបស់ព្រះគ្រីស្ទ គឺម្យ៉ាងអនុញ្ញាតឱ្យអ្នកញែកព្រះគ្រីស្ទនៅខាងសាច់ឈាមពីមនុស្សជាតិពុករលួយ ដើម្បីប្រព្រឹត្តនិងស្ដាប់បង្គាប់ព្រះជាម្ចាស់នៅខាងសាច់ឈាម ដែលជាព្រះដ៏ជាក់ស្ដែង។ ម្យ៉ាងទៀត អ្នកក៏ត្រូវតែដឹងពីកិច្ចការពិតប្រាកដរបស់ព្រះជាម្ចាស់នៅខាងសាច់ឈាម ការសម្ដែងចេញសេចក្ដីពិតជាក់ស្ដែងរបស់ទ្រង់ និងការរស់នៅពិតប្រាកដរបស់ទ្រង់ក្នុងចំណោមមនុស្សជាតិផងដែរ។ អ្នកត្រូវតែដឹងពីរបៀបដែលទ្រង់បន្សុទ្ធនិងសង្គ្រោះមនុស្សជាតិ ពីរបៀបដែលទ្រង់មិនមែនជាហោរោ ជាសាវ័ក ឬជាអ្នកផ្ដល់ពាក្យទំនាយ ឬជាមនុស្សតូចទាបដែលព្រះជាម្ចាស់បញ្ជូនមកទេ ប៉ុន្តែទ្រង់គឺជាព្រះជាម្ចាស់នៅខាងសាច់ឈាម ជាព្រះគ្រីស្ទ និងជាព្រះជាម្ចាស់ផ្ទាល់ព្រះអង្គ។ ទោះបីជាសាច់ឈាមនេះ គឺជាសមាជិកនៃមនុស្សជាតិក៏ពិតមែន ក៏ប៉ុន្តែ ព្រះអង្គគឺជាមនុស្សធម្មតាម្នាក់ដែលមានសារជាតិជាព្រះ។ ការស្គាល់ពីសារជាតិនៃភាពជាព្រះរបស់ព្រះជាម្ចាស់នៅខាងសាច់ឈាម គឺសំខាន់ខ្លាំងណាស់ ការប្រើការពិតដែលអ្នកអាចអង្កេតមើលបាន ដើម្បីបញ្ជាក់ពីសារជាតិជាព្រះរបស់ព្រះគ្រីស្ទ គឺជារឿងតិចតួចបំផុតដែលអ្នកត្រូវតែមានសមត្ថភាពអាចធ្វើបាន។ ដើម្បីស្គាល់ពីសារជាតិជាព្រះរបស់ព្រះគ្រីស្ទ អ្នកត្រូវតែហូបនិងផឹកព្រះបន្ទូលរបស់ព្រះជាម្ចាស់ ដកពិសោធន៍កិច្ចការរបស់ទ្រង់ និងស្គាល់ពីនិស្ស័យរបស់ទ្រង់។ ការស្គាល់ពីសារជាតិរបស់ព្រះជាម្ចាស់នៅខាងសាច់ឈាម មានឥទ្ធិពលក្នុងការធ្វើឱ្យមនុស្សអាចបញ្ជាក់ច្បាស់ថា ព្រះជាម្ចាស់ពិតជាបានត្រឡប់ជាសាច់ឈាមវិញមែន ហើយសាច់ឈាមនេះ គឺជាព្រះជាម្ចាស់ពិតប្រាកដ។ នេះគឺជាវិធីតែមួយគត់ដែលមនុស្សអាចកើតមានសេចក្ដីជំនឿពិតប្រាកដលើព្រះជាម្ចាស់បាន និងអាចសម្រេចនូវការស្ដាប់បង្កាប់ពិតប្រាកដ និងមានសេចក្ដីស្រឡាញ់ពិតប្រាកដ ហើយមានតែពេលដែលសម្រេចលទ្ធផលបែបនេះទេ ទើបអ្នកអាចបញ្ជាក់ថា អ្នកមានការយល់ដឹងពីសារជាតិរបស់ព្រះជាម្ចាស់បាន។

សព្វថ្ងៃនេះ មនុស្សមានចំណេះដឹងពិតប្រាកដអំពីព្រះគ្រីស្ទ។ ពួកគេអានព្រះបន្ទូលរបស់ព្រះជាម្ចាស់ និងទទួលស្គាល់ថា ព្រះបន្ទូលនោះគឺជាសេចក្ដីពិត និងជាការសម្ដែងចេញរបស់ព្រះវិញ្ញាណបរិសុទ្ធ ដោយមិនខ្វាយខ្វល់ពីសាច់ឈាមនេះទាល់តែសោះ។ ពួកគេពុំដឹងពីប្រភពរបស់សាច់ឈាមនេះ ក៏មិនដឹងថា សាច់ឈាមនិងព្រះវិញ្ញាណពាក់ព័ន្ធគ្នាយ៉ាងណានោះដែរ។ មនុស្សជាច្រើនជឿថា សាច់ឈាមនេះកើតមកដើម្បីសម្ដែងចេញព្រះបន្ទូល ថាទ្រង់ធ្លាប់នឹងការថ្លែងព្រះបន្ទូលនិងបំពេញកិច្ចការទៅហើយ ថានោះគឺជាព័ន្ធកិច្ចរបស់ទ្រង់។ ពួកគេជឿថា សាច់ឈាមនេះថ្លែងព្រះបន្ទូល នៅពេលណាដែលទ្រង់ត្រូវបានបណ្ដាលចិត្ត ហើយកិច្ចការរបស់ទ្រង់ត្រូវបញ្ចប់ នៅពេលណាទ្រង់បំពេញកិច្ចការរួច ហាក់ដូចជាទ្រង់គឺជាអ្នកនាំសារម្នាក់ដូច្នោះដែរ។ ប្រសិនបើនរណាម្នាក់ជឿរឿងនេះ នោះអ្វីដែលពួកគេទទួលស្គាល់និងជឿនោះ មិនមែនជាព្រះជាម្ចាស់នៅខាងសាច់ឈាម ឬព្រះគ្រីស្ទទេ គ្រាន់តែជាមនុស្សម្នាក់ដែលស្រដៀងទៅនឹងហោរាម្នាក់ប៉ុណ្ណោះ។ មនុស្សខ្លះក៏គិតដែរថា៖ «ព្រះគ្រីស្ទគឺជាមនុស្សម្នាក់ ហើយមិនថាសារជាតិរបស់ទ្រង់ក្នុងការត្រឡប់ជាសាច់ឈាមគឺជាអ្វីនោះទេ ឬមិនថាព្រះជាម្ចាស់សម្ដែងចេញនិស្ស័យបែបណានោះទេ ព្រះអង្គមិនអាចតំណាងឱ្យព្រះជាម្ចាស់នៅស្ថានសួគ៌ ឬព្រះទិករដែលគ្រប់គ្រងលើចក្រវាលនេះ និងរបស់សព្វសារពើទាំងស្រុងបានឡើយ។ ដោយសារទ្រង់គឺជាព្រះជាម្ចាស់នៅខាងសាច់ឈាម និងជាព្រះជាម្ចាស់ដែលគង់នៅស្ថានសួគ៌ដែលយាងមកកាន់ផែនដី តើហេតុអ្វីបានជាទ្រង់គ្មានការអស្ចារ្យណាមួយហួសពីវិស័យធម្មជាតិអ៊ីចឹង? ប្រសិនបើទ្រង់មានសិទ្ធិអំណាចមែន ហេតុអ្វីបានជាទ្រង់មិនបំផ្លាញនាគដ៏ធំមានសម្បុរក្រហមចោលទៅ? អ្នកទាំងឡាយណាដែលនិយាយសម្ដីបែបនេះ អ្នកទាំងនោះសុទ្ធតែជាមនុស្សល្ងង់ខ្លៅខាងវិញ្ញាណ។ ពួកគេមិនដឹងថា ព្រះជាម្ចាស់ដែលត្រឡប់ជាសាច់ឈាម គឺជាអ្វីឡើយ កាន់តែមិនដឹងពីទំហំនៃការគ្រប់គ្រងនៃកិច្ចការរបស់ព្រះជាម្ចាស់នៅខាងសាច់ឈាមទៅទៀត ក៏មិនដឹងថានរណាជាកម្មវត្ថុនៃសេចក្ដីសង្គ្រោះរបស់ទ្រង់ ថាទ្រង់សម្ដែងចេញអ្វីខ្លះ ឬថាមនុស្សគួរដឹងពីអ្វីខ្លះនោះដែរ។ សារជាតិរបស់ព្រះជាម្ចាស់នៅខាងសាច់ឈាម គឺជាសារជាតិរបស់ព្រះជាម្ចាស់ ហើយព្រះអង្គអាចធ្វើគ្រប់យ៉ាងជំនួសព្រះជាម្ចាស់បាន។ ទ្រង់គឺជាព្រះជាម្ចាស់ផ្ទាល់ព្រះអង្គ ហើយព្រះអង្គអាចធ្វើគ្រប់យ៉ាងតាមដែលព្រះអង្គសព្វព្រះទ័យចង់ធ្វើ។ ក៏ប៉ុន្តែ ការដែលព្រះជាម្ចាស់ត្រឡប់ជាសាច់ឈាមនៅពេលនេះ គឺជាដំណាក់កាលចុងក្រោយនៃកិច្ចការនៅក្នុងដែននៃការគ្រប់គ្រងរបស់ទ្រង់ ហើយគ្មានអ្វីពាក់ព័ន្ធនឹងការគ្រប់គ្រងលើរបស់សព្វសារពើ ឬការគ្រប់គ្រងលើជាតិសាសន៍នានាឡើយ។ កិច្ចការនេះ ពុំពាក់ព័ន្ធនឹងរឿងទាំងនេះទាល់តែសោះ។ ហេតុនេះ អ្វីដែលអ្នកត្រូវដឹង គឺជាអ្វីដែលមនុស្សនឹងជួបប្រទះ និងអាចយល់បាននៅក្នុងអំឡុងដំណាក់កាលនៃកិច្ចការនេះ ជាសារជាតិនៃដំណាក់កាលនៃកិច្ចការនេះ ជាកម្មសិទ្ធិនិងលក្ខណៈរបស់ព្រះគ្រីស្ទ និងជាការសម្ដែងចេញនូវនិស្ស័យរបស់ទ្រង់។ តើអ្វីដែលព្រះគ្រីស្ទសម្ដែងចេញ គឺជាសារជាតិរបស់ព្រះជាម្ចាស់មែនទេ? តើវាជានិស្ស័យរបស់ព្រះជាម្ចាស់មែនទេ? ពិតណាស់ គឺជានិស្ស័យរបស់ព្រះជាម្ចាស់មែន។ ប៉ុន្តែ តើនេះជាអ្វីគ្រប់យ៉ាងមែនទេ? ខ្ញុំប្រាប់អ្នករាល់គ្នានៅពេលនេះចុះ នេះមិនមែនជាអ្វីគ្រប់យ៉ាងឡើយ។ វាគ្រាន់តែជាផ្នែកតូចមួយ និងមានដែនកំណត់ប៉ុណ្ណោះ គ្រាន់តែជាអ្វីដែលមនុស្សអាចមើលឃើញនឹងភ្នែកទទេបាន ជាអ្វីដែលពួកគេអាចប៉ះបាន និងជាអ្វីដែលពួកគេអាចយល់បានតាមចិត្តគំនិតពួកគេ ក្នុងពេលដែលព្រះជាម្ចាស់បានត្រឡប់ជាសាច់ឈាមប៉ុណ្ណោះ។ នេះមិនមែនជាអ្វីគ្រប់យ៉ាងនោះទេ ហើយវាគ្រាន់តែជាកិច្ចការដែលត្រូវធ្វើទៅតាមផែនការរបស់ព្រះជាម្ចាស់ប៉ុណ្ណោះ។

តើអាចពន្យល់ពីព្រះជាម្ចាស់នៅខាងសាច់ឈាមឱ្យបានច្បាស់តាមរបៀបណា? និយាយឱ្យងាយយល់ទៅ គឺមានន័យថា ព្រះជាម្ចាស់យកកំណើតនៅលើផែនដី ព្រះវិញ្ញាណរបស់ព្រះជាម្ចាស់គ្រងសាច់ឈាមដូចជាមនុស្សធម្មតាម្នាក់ដែរ។ ប្រសិនបើព្រះវិញ្ញាណរបស់ព្រះជាម្ចាស់ស្ថិតនៅជាសាច់ឈាម តើព្រះអង្គនៅតែមានវត្តមាននៅកន្លែងផ្សេងទៀតដែរឬទេ? មាន។ ព្រះជាម្ចាស់គ្រប់គ្រងលើចក្រវាល និងរបស់សព្វសារពើ ហើយនៅក្នុងចក្រវាលទាំងមូល មានព្រះជាម្ចាស់តែមួយអង្គគត់ដែលជាអ្នកគ្រប់គ្រង។ ព្រះអង្គមានព្រះចេស្តាខ្លាំងណាស់ ហើយព្រះអង្គពេលនេះ បានត្រឡប់ជាសាច់ឈាម និងបានយាងមកកាន់ផែនដី។ ព្រះអង្គមិនដូចអ្វីដែលមនុស្សស្រមៃឡើយ ដែលថាទ្រង់ត្រឡប់ជាសាច់ឈាមនិងបំពេញកិច្ចការតែនៅលើផែនដី និងមិនខ្វល់ព្រះទ័យនឹងកន្លែងផ្សេងទៀតឡើយ។ កាលពីមុន ខ្ញុំបានសួរបងស្រីម្នាក់ថា៖ «ដោយសារពេលនេះ ព្រះជាម្ចាស់គង់នៅលើផែនដីជាសាច់ឈាម តើនៅលើស្ថានសួគ៌ នៅមានព្រះជាម្ចាស់ណាមួយទៀតដែរឬទេ?» គាត់គិតមួយនាទី រួចក៏ឆ្លើយថា៖ «ព្រះជាម្ចាស់មានតែមួយអង្គប៉ុណ្ណោះ ហើយពេលនេះ ទ្រង់គង់នៅលើផែនដី ដូច្នេះ នៅលើស្ថានសួគ៌ពេលនេះ គ្មានព្រះជាម្ចាស់ឡើយ»។ ចម្លើយនេះ គឺខុសទៀតហើយ។ ព្រះជាម្ចាស់គ្រប់គ្រងលើចក្រវាល និងរបស់សព្វសារពើ ហើយព្រះជាម្ចាស់ គឺជាព្រះវិញ្ញាណ ព្រះជាម្ចាស់គង់នៅលើផែនដីនេះ ប៉ុន្តែទ្រង់នៅតែគ្រប់គ្រងលើរបស់សព្វសារពើនៅស្ថានសួគ៌ និងបំពេញកិច្ចការទ្រង់នៅលើផែនដីនេះដដែល។ ខ្ញុំសួរគាត់ម្ដងទៀតថា៖ «តើនេះមានន័យថា ពេលខ្លះ ព្រះវិញ្ញាណរបស់ព្រះជាម្ចាស់ក៏យាងចាកចេញទៅដែរមែនទេ?» គាត់គិតមួយសន្ទុះ រួចក៏តបថា៖ «ប្រហែលជាព្រះអង្គត្រូវយាងចាកចេញ ហើយពេលខ្លះ សាច់ឈាមនេះពុំដឹងអ្វីនោះទេ។ ព្រះវិញ្ញាណយាងចាកចេញ នៅពេលសាច់ឈាមនេះរស់នៅជាធម្មតា ហើយព្រះអង្គយាងត្រឡប់មកវិញ នៅពេលដែលទ្រង់ត្រូវថ្លែងព្រះបន្ទូល។ ប្រហែលជាព្រះវិញ្ញាណយាងទៅធ្វើអ្វីផ្សេងពេលសាច់ឈាមកំពុងផ្ទំ តែពេលសាច់ឈាមភ្ញាក់ ទ្រង់ក៏យាងត្រឡប់មកវិញ ហើយថ្លែងព្រះបន្ទូល និងបំពេញកិច្ចការតាមរយៈសាច់ឈាមនេះ។ ប្រសិនបើគ្មានកិច្ចការណាដែលត្រូវធ្វើទេ នោះសាច់ឈាមប្រហែលគ្រាន់តែចូលរួមក្នុងឥរិយាបថនិងសកម្មភាពធម្មតារបស់មនុស្សប៉ុណ្ណោះ»។ មនុស្សជាច្រើនគិតបែបនេះឯង។ មានមនុស្សដទៃទៀតដែលបារម្ភថា៖ «ខ្ញុំមិនដឹងថាត្រូវបែងចែកប្រាក់របស់ព្រះជាម្ចាស់យ៉ាងណានោះទេ តើប្រាក់នោះអាចត្រូវគេប្រគល់ទៅអ្នកផ្សេងទេដឹង?» គំនិតរបស់មនុស្សពិតជាស្មុគ្រស្មាញខ្លាំងណាស់។ តើមនុស្សដែលមានចិត្តគំនិតមិនល្អ សង្ឃឹមចង់ដេញតាមសសេចក្ដីពិតដោយរបៀបណាទៅ? សរុបមក មិនថាការស្គាល់ពីសារជាតិរបស់ព្រះជាម្ចាស់ដែលត្រឡប់ជាសាច់ឈាម ឬការស្គាល់ពីនិស្ស័យរបស់ទ្រង់នោះទេ គឺសុទ្ធតែមិនងាយស្រួលក្នុងការស្គាល់ពីព្រះជាម្ចាស់ឡើយ។ ក្នុងអំឡុងពេលនៃកិច្ចការរបស់ព្រះជាម្ចាស់នៅខាងសាច់ឈាម អ្វីក៏ដោយដែលអ្នកអាចដកពិសោធន៍ និងជួបប្រទះ គឺជាអ្វីដែលអ្នកគួរតែដឹង ហើយអ្នកមិនគួរធ្វើការសន្និដ្ឋានផ្ដេសផ្ដាសអំពីអ្វីដែលអ្នកមិនអាចជួបប្រទះបាននោះទេ។ ឧទាហរណ៍ «បន្ទាប់ពីសាច់ឈាមរបស់ព្រះជាម្ចាស់យាងចាកចេញ តើព្រះជាម្ចាស់នឹងលេចមកក្នុងទម្រង់បែបណា ហើយបំពេញកិច្ចការរបស់ទ្រង់ម្ដងទៀតបែបណា? តើទ្រង់នឹងយាងមកជួបយើងនៅលើផែនដីនេះមែនទេ?» មនុស្សភាគច្រើនក្នុងពេលសព្វថ្ងៃនេះ ផ្ដោតសំខាន់លើរឿងពីសម្បកក្រៅទាំងនេះ ហើយអ្វីទាំងនេះពុំពាក់ព័ន្ធនឹងសារជាតិរបស់ព្រះជាម្ចាស់សោះឡើយ។ ការយល់ដឹងពីរឿងទាំងនេះ គឺគ្មានបានការអ្វីទេ។ មានរឿងមួយចំនួនដែលអ្នកពុំត្រូវការយល់ដឹងនោះទេ ហើយនៅពេលដែលពេលវេលាមកដល់ ដែលអ្នកត្រូវការយល់ដឹង នោះអ្នកនឹងយល់ដឹងពីរឿងទាំងនោះមិនខាន។ មិនថាអ្នកយល់ពីអ្វីទាំងនេះឬអត់នោះទេ ពុំមានពាក់ព័ន្ធគ្នាឡើយ ហើយអ្វីទាំងនេះក៏ពុំមានឥទ្ធិពលលើសេចក្ដីជំនឿរបស់មនុស្សលើព្រះជាម្ចាស់នៅខាងសាច់ឈាម លើសេចក្ដីជំនឿលើព្រះគ្រីស្ទ ឬលើការដើរតាមព្រះគ្រីស្ទ សូម្បីតែបន្តិចណាឡើយ។ អ្វីទាំងនេះក៏ពុំមានឥទ្ធិពលលើការដេញតាមសេចក្ដីពិតរបស់មនុស្ស ឬការបំពេញភារកិច្ចពួកគេឱ្យបានល្អ សូម្បីតែបន្តិចណាដែរ ហើយទោះបើអ្នកដឹងពីរឿងទាំងនេះក្ដី ក៏សេចក្ដីជំនឿរបស់អ្នកនឹងមិនកើននោះដែរ។ ពួកហោរាបានបង្ហាញទីសម្គាល់និងការអស្ចារ្យជាច្រើនកាលពីអតីតកាល ហើយតើមនុស្សទទួលបានអ្វីខ្លះ? អ្វីដែលទង្វើទាំងនេះសម្រេចបាន គឺដើម្បីធ្វើឱ្យមនុស្សទទួលស្គាល់នូវព្រះវត្តមានដ៏គង់នៅរបស់ព្រះជាម្ចាស់។ ពួកហោរាទាំងនោះ មិនមែនជាព្រះជាម្ចាស់ទេ ទោះពួកគេអាចធ្វើការអស្ចារ្យបានច្រើនប៉ុនណាក៏ដោយ ដោយសារពួកហោរាទាំងនោះ ពុំមានសារជាតិជាព្រះឡើយ។ ទោះបានពុំបង្ហាញការអស្ចារ្យអ្វី ក៏ព្រះជាម្ចាស់នៅខាងសាច់ឈាម នៅតែជាព្រះជាម្ចាស់ដដែល ដោយសារទ្រង់មានសារជាតិជាព្រះ។ ការដែលព្រះអង្គពុំបង្ហាញទីសម្គាល់និងការអស្ចារ្យ ពុំមានន័យថា ព្រះអង្គមិនអាចបង្ហាញបាននោះទេ។ គ្រប់យ៉ាងដែលព្រះបន្ទូលរបស់ទ្រង់សម្រេចបាន គឺមានព្រះចេស្ដាជាងការបង្ហាញទីសម្គាល់និងការអស្ចារ្យទាំងនោះទៅទៀត គឺអស្ចារ្យជាងនោះឆ្ងាយណាស់។ ការដេញតាមការស្គាល់ពីសារជាតិនិងនិស្ស័យរបស់ព្រះជាម្ចាស់ គឺសំខាន់ខ្លាំងណាស់ គឺពិតជាមានប្រយោជន៍ដល់ច្រកចូលទៅក្នុងជីវិតខ្លាំងណាស់ ហើយនេះ គឺជាផ្លូវដ៏ត្រឹមត្រូវនៅក្នុងសេចក្ដីជំនឿលើព្រះជាម្ចាស់។

អ្នករាល់គ្នាគួរដឹងថា នៅពេលព្រះជាម្ចាស់បំពេញកិច្ចការនៅខាងសាច់ឈាម នោះគឺជាពេលដែលមនុស្សជួបប្រទះនិងឃើញពីកម្មសិទ្ធិនិងលក្ខណៈរបស់ព្រះជាម្ចាស់ ឃើញពីសារជាតិ និងនិស្ស័យរបស់ទ្រង់បានច្រើនបំផុត។ នេះគឺជាឱកាសដ៏ល្អបំផុតក្នុងការស្គាល់ព្រះជាម្ចាស់។ ការស្គាល់ពីទង្វើរបស់ព្រះជាម្ចាស់ និងនិស្ស័យរបស់ទ្រង់ ដែលមនុស្សធ្លាប់បាននិយាយកាលពីអតីតកាល រឿងនោះពិបាកនឹងសម្រេចបានណាស់ ដោយសារពួកគេគ្មានផ្លូវចូលទៅជិតទ្រង់បាន។ នៅពេលម៉ូសេឃើញព្រះយេហូវ៉ាលេចមកចំពោះមុខគាត់កាលគ្រានោះ គាត់គ្រាន់តែឃើញពីកិច្ចការមួយចំនួនដែលព្រះជាម្ចាស់បានធ្វើប៉ុណ្ណោះ។ តើគាត់មានចំណេះដឹងជាក់ស្ដែងអំពីព្រះជាម្ចាស់ច្រើនប៉ុនណា? តើចំណេះដឹងនោះច្រើនជាងអ្វីដែលមនុស្សដឹងនៅក្នុងពេលសព្វថ្ងៃនេះទៀតមែនទេ? តើចំណេះដឹងនោះកាន់តែជាក់ស្ដែងជាងអ្វីដែលមនុស្សដឹងក្នុងពេលសព្វថ្ងៃនេះទៀតមែនទេ? ពិតជាអត់នោះទេ។ ព្រះជាម្ចាស់បានបើកសម្ដែងពីកិច្ចការរបស់ទ្រង់ជាច្រើន ក្នុងអំឡុងគ្រាដែលទ្រង់បំពេញកិច្ចការនៅស្រុកអ៊ីស្រាអែល។ មនុស្សជាច្រើនបានឃើញព្រះយេហូវ៉ាធ្វើទីសម្គាល់និងការអស្ចារ្យ ហើយមានអ្នកខ្លះថែមទាំងបានឃើញស្រមោលរបស់ព្រះយេហូវ៉ាពីខាងក្រោយទ្រង់ផង។ មនុស្សជាច្រើន ក៏បានឃើញពួកទេវតាផងដែរ។ ក៏ប៉ុន្តែ ចុងក្រោយ តើមានមនុស្សច្រើនប៉ុនណាដែលបានស្គាល់ព្រះជាម្ចាស់ទៅ? មានតិចតួចខ្លាំងណាស់។ គ្មានអ្នកណាស្គាល់ព្រះជាម្ចាស់ពិតប្រាកដនោះទេ។ មានតែមនុស្សនៅគ្រាចុងក្រោយប៉ុណ្ណោះដែលអាចស្គាល់ព្រះជាម្ចាស់បានច្រើន នៅពេលដែលពួកគេដកពិសោធន៍កិច្ចការរបស់ទ្រង់ ក្នុងពេលដែលទ្រង់គង់នៅជាសាច់ឈាម ដោយសារព្រះជាម្ចាស់មានបន្ទូលប្រាប់មនុស្សដោយផ្ទាល់អំពីកិច្ចការដែលទ្រង់ធ្វើ ពីគោលបំណងនៃកិច្ចការរបស់ទ្រង់ ពីបំណងព្រះហឫទ័យរបស់ទ្រង់ ពីអាកប្បកិរិយារបស់ទ្រង់ចំពោះមនុស្សជាតិ ពីសភាពនិងសារជាតិរបស់មនុស្សជាតិដែលត្រូវសាតាំងធ្វើឱ្យពុករលួយ ។ល។ និង ។ល។ មានតែតាមរយៈព្រះបន្ទូលបើកសម្ដែងទាំងនេះទេ ដែលមនុស្សអាចមើលឃើញថា ព្រះជាម្ចាស់ជាក់ស្ដែងនិងពិតប្រាកដមែន ថាព្រះអង្គពិតជាមានបំណងព្រះហឫទ័យចំពោះមនុស្សជាតិបែបនេះមែន ហើយថាទ្រង់ពិតជាមាននិស្ស័យបែបនេះពិតមែន។ កិច្ចការរបស់ទ្រង់ គឺពិតជាអស្ចារ្យខ្លាំងណាស់ ព្រះប្រាជ្ញាញាណរបស់ទ្រង់ គឺពិតជាជ្រាលជ្រៅខ្លាំងណាស់ ហើយសេចក្ដីមេត្តាករុណារបស់ទ្រង់ចំពោះមនុស្សជាតិ គឺពិតជាជាក់ស្ដែងពិតមែន។ ព្រះបន្ទូលទាំងអស់នេះ ដែលព្រះជាម្ចាស់បានថ្លែងមក គឺជាការធ្វើបន្ទាល់អំពីកិច្ចការរបស់ទ្រង់ ជាសេចក្ដីស្រឡាញ់និងនិស្ស័យរបស់ទ្រង់ និងជាកិច្ចការរបស់ទ្រង់។ យើងបានដកពិសោធន៍កិច្ចការទាំងនេះដោយផ្ទាល់ តាមរយៈការដកពិសោធន៍កិច្ចការរបស់ព្រះជាម្ចាស់។ ព្រះបន្ទូលដែលព្រះជាម្ចាស់ថ្លែងមក គឺជាក់ស្ដែងនិងពិតប្រាកដណាស់។ មនុស្សដកពិសោធន៍បានថា សេចក្ដីស្រឡាញ់និងការអត់ឱនរបស់ព្រះជាម្ចាស់ចំពោះមនុស្សជាតិ គឺពិតជាគ្មានដែនកំណត់ឡើយ។ បំណងប្រាថ្នារបស់ព្រះជាម្ចាស់ដើម្បីសង្គ្រោះមនុស្ស គឺត្រូវអនុវត្តនៅក្នុងកិច្ចការរបស់ទ្រង់ និងក្នុងព្រះបន្ទូលដែលទ្រង់ថ្លែងមក ហើយអ្វីទាំងអស់នេះ អនុញ្ញាតឱ្យមនុស្សភ្លក់រសជាតិនេះ តាមរយៈបទពិសោធផ្ទាល់ខ្លួនរបស់ពួកគេ។ ហេតុនេះ ការដែលអ្នកស្គាល់ពីសារជាតិនៃការយកកំណើតជាមនុស្ស គឺរាប់ចាប់ពីរយៈពេលនៃការយកកំណើតជាមនុស្សនោះឯង។ ចំណេះដឹងណាដែលទទួលបានក្នុងរយៈពេលផ្សេងទៀត ពុំមានលក្ខណៈជាក់ស្ដែងឡើយ។ ហេតុនេះ ការស្គាល់ពីសារជាតិរបស់ព្រះជាម្ចាស់ដែលត្រឡប់ជាសាច់ឈាម អាចសម្រេចទៅបានតែក្នុងអំឡុងពេលនៃកិច្ចការរបស់ព្រះជាម្ចាស់នៅខាងសាច់ឈាមប៉ុណ្ណោះ ហើយអ្វីផ្សេងទៀតដែលអ្នកយល់ក្រៅពីពេលនេះ មិនជាក់ស្ដែងឡើយ។ បន្ទាប់ពីព្រះជាម្ចាស់បញ្ចប់កិច្ចការរបស់ទ្រង់នៅខាងសាច់ឈាម និងយាងចាកចេញ នោះពេលដែលអ្នកព្យាយាមដកពិសោធន៍កិច្ចការរបស់ទ្រង់ វានឹងលែងជាក់ស្ដែងចំពោះអ្នកដូចពេលនេះទៀតហើយ។ នេះគឺដោយសារអ្នកអាចមើលឃើញនិងអាចពាល់កិច្ចការរបស់ទ្រង់នៅខាងសាច់ឈាមតែក្នុងពេលបច្ចុប្បន្ននេះប៉ុណ្ណោះ។ ព្រះជាម្ចាស់ក៏កំពុងបំពេញកិច្ចការទ្រង់ជាមួយមនុស្សដោយផ្ទាល់ឥតឈប់ផងដែរ ហើយពួកគេបានដកពិសោធន៍ដោយផ្ទាល់អំពីរបៀបដែលទ្រង់ថ្លែងព្រះបន្ទូល និងរបៀបដែលទ្រង់បំពេញកិច្ចការ។ បទពិសោធរបស់ពេត្រុសកាលគ្រានោះ មិនពិតជាក់ស្ដែងដូចបទពិសោធរបស់អ្នកក្នុងពេលសព្វថ្ងៃនេះទេ។ ពេត្រុសបានដើរតាមព្រះយេស៊ូវ និងបានដកពិសោធន៍ពីកម្មសិទ្ធិរបស់ព្រះជាម្ចាស់ដែលជាក់ស្ដែងនិងគួរឱ្យស្រឡាញ់កាលគ្រានោះ ក្នុងអំឡុងពេលដែលទ្រង់កំពុងបំពេញកិច្ចការនៅស្រុកយូដា ប៉ុន្តែកម្ពស់របស់គាត់នៅពេលនោះ នៅតូចទាបខ្លាំងណាស់ ហើយអ្វីដែលគាត់បានដកពិសោធន៍ គឺនៅរាក់កំភែលនៅឡើយ។ បន្ទាប់ពីព្រះយេស៊ូវយាងចាកចេញទៅ ពេត្រុសក៏បានគិតសាឡើងវិញយ៉ាងយកចិត្តទុកដាក់ និងបានក្រេបរសជាតិព្រះបន្ទូលរបស់ទ្រង់ ហើយគាត់ក៏មានការយល់ដឹងស៊ីជម្រៅ និងបានទទួលកាន់តែច្រើន។ កាលព្រះយេស៊ូវកំពុងបំពេញកិច្ចការ ទ្រង់ក៏បានបើកសម្ដែងពីកម្មសិទ្ធិនិងលក្ខណៈរបស់ព្រះជាម្ចាស់ ពីសេចក្ដីអាណិតស្រឡាញ់របស់ទ្រង់ ពីសេចក្ដីមេត្តាករុណា សេចក្ដីសង្គ្រោះរបស់ទ្រង់ចំពោះមនុស្សជាតិ និងពីសេចក្ដីត្រាប្រណីនិងព្រះគុណគ្មានទីបញ្ចប់សម្រាប់ពួកគេផងដែរ។ មនុស្សដែលដើរតាមទ្រង់នៅពេលនោះ អាចដកពិសោធន៍រឿងទាំងនេះបានខ្លះ ហើយមនុស្សដែលមកតាមក្រោយ មិនដែលអាចដកពិសោធន៍រឿងទាំងនេះបានជ្រាលជ្រៅដូចមនុស្សកាលគ្រានោះឡើយ។ នៅពេលដែលមនុស្សត្រូវព្រះវិញ្ញាណបរិសុទ្ធបណ្ដាលចិត្ត និងពេលពួកគេអធិស្ឋានទៅព្រះជាម្ចាស់ដើម្បីបានយល់ពីបំណងព្រះហឫទ័យរបស់ទ្រង់ អ្វីដែលពួកគេដកពិសោធន៍នៅក្នុងគ្រានោះ ក៏ស្រពេចស្រពិលនិងមិនច្បាស់លាស់នោះដែរ។ ពេលនោះ គឺជាពេលដែលពិបាកនឹងយល់បានច្បាស់ ហើយគ្មាននរណាប្រាកដចិត្តថា ការយល់ដឹងរបស់ពួកគេ គឺត្រឹមត្រូវឡើយ។ ហេតុនេះ នៅពេលដែលចុងក្រោយ ពេត្រុសត្រូវបានគេចាប់ខ្លួននិងដាក់គុក មនុស្សមួយចំនួនថែមទាំងបានព្យាយាមគិតរកវិធីដើម្បីរំដោះគាត់ចេញពីគុកផង។ តាមពិត បំណងរបស់ព្រះយេស៊ូវនៅគ្រានោះ គឺដើម្បីឱ្យពេត្រុសត្រូវគេឆ្កាងដើម្បីធ្វើជាស្មរបន្ទាល់ចុងក្រោយ។ ដំណើររបស់គាត់បានមកដល់ទីបញ្ចប់ ហើយព្រះជាម្ចាស់បានរៀបចំឱ្យគាត់ធ្វើទីបន្ទាល់តាមរបៀបនេះ ដើម្បីឱ្យគាត់នឹងទទួលបានទិសដៅល្អមួយ។ នេះគឺជាផ្លូវដែលពេត្រុសបានដើរ។ នៅពេលដែលពេត្រុសបានដើរមកដល់ទីបញ្ចប់របស់គាត់ហើយ គាត់នៅតែមិនយល់ពីបំណងពិតប្រាកដរបស់ព្រះយេស៊ូវដដែល។ គាត់គ្រាន់តែយល់ពីអត្ថន័យនៃព្រះបន្ទូលដែលព្រះយេស៊ូវថ្លែងប្រាប់គាត់ប៉ុណ្ណោះ។ ដូច្នេះ ប្រសិនបើអ្នកចង់ស្គាល់ពីសារជាតិរបស់ព្រះជាម្ចាស់ ពិតជាមានការចាំបាច់ក្នុងការធ្វើបែបនេះខ្លាំងណាស់ ទាន់ពេលដែលព្រះជាម្ចាស់នៅគង់ជាសាច់ឈាមនៅឡើយ។ អ្នកអាចមើលឃើញ អាចប៉ះបាន អាចស្ដាប់ឮ និងអាចមានអារម្មណ៍ជ្រាលជ្រៅដឹងបាន។ ប្រសិនបើអ្នកព្យាយាមដកពិសោធន៍ពីរបៀបដែលព្រះវិញ្ញាណបរិសុទ្ធបំពេញកិច្ចការ បន្ទាប់ពីកិច្ចការរបស់ព្រះជាម្ចាស់នៅខាងសាច់ឈាមបានបញ្ចប់ នោះវានឹងមិនជ្រាលជ្រៅដូចកាលអ្នកពិនិត្យមើលនៅកាលនោះឡើយ ហើយការយល់ដឹងរបស់អ្នកដែលទទួលបានមកនោះ ក៏នឹងរាល់កំភែលដែរ។ ពេលនោះ ព្រះអង្គនឹងអាចត្រឹមបន្សុទ្ធនិស្ស័យពុករលួយរបស់មនុស្សប៉ុណ្ណោះ។ នៅពេលដែលមនុស្សត្រូវបានបន្សុទ្ធរួចហើយ នោះពួកគេអាចយល់ពីសេចក្ដីពិតបានច្រើនជាងនេះបន្តិច និងអាចប្រើសេចក្ដីពិតដែលពួកគេទទួលបាននោះ ជាមូលដ្ឋានសម្រាប់ជីវិតរស់នៅរបស់ពួកគេ ដោយផ្លាស់ប្ដូរនិស្ស័យពុករលួយនៅក្នុងខ្លួនពួកគេ។ ប៉ុន្តែ មិនថាអ្នកស្វែងរកសេចក្ដីស្រឡាញ់ និងដើម្បីបានស្គាល់ព្រះជាម្ចាស់ច្រើនប៉ុនណានោះទេ អ្នកមុខជាមិនអាចធ្វើឱ្យមានការរីកចម្រើនច្រើននោះទេ។ ការរីកចម្រើនរបស់មនុស្សមានដែនកំណត់ ហើយវាមិនមានប្រយោជន៍ច្រើនដូចការដកពិសោធន៍កិច្ចការរបស់ព្រះជាម្ចាស់នៅខាងសាច់ឈាម និងការស្គាល់ព្រះជាម្ចាស់ឡើយ។ ព្រះជាម្ចាស់បានសម្ដែងចេញសេចក្ដីពិតជាច្រើន នៅពេលទ្រង់គង់នៅជាសាច់ឈាម ហើយមនុស្សជាច្រើនមើលឃើញ តែពុំយល់ ស្ដាប់ឮ តែពុំដឹង។ មនុស្សទាំងនេះ គឺជាមនុស្សដែលល្ងង់ខ្លៅខាងវិញ្ញាណ ហើយជាមនុស្សដែលគ្មានចិត្ត។ មនុស្សទាំងនេះ គឺជាមនុស្សដែលគ្មានសតិសម្បជញ្ញៈឬហេតុផលឡើយ ហើយពួកគេមិនអាចដឹងថា ព្រះជាម្ចាស់ស្រឡាញ់និងអត់ឱនចំពោះមនុស្សច្រើនប៉ុនណានោះទេ។ មនុស្សស្ពឹកស្រពន់ខ្លាំងដល់ថ្នាក់ទាល់តែពេលដែលកិច្ចការរបស់ព្រះជាម្ចាស់បានបញ្ចប់ ទើបពួកគេយល់បានខ្លះ និងចាប់ផ្ដើមដើរនៅលើផ្លូវត្រឹមត្រូវ។

តើអ្វីជាសារជាតិរបស់ព្រះគ្រីស្ទ? ចំពោះមនុស្ស សារជាតិរបស់ព្រះគ្រីស្ទ គឺជាសេចក្ដីស្រឡាញ់។ ចំពោះអ្នកដែលដើរតាមទ្រង់វិញ វាគឺជាសេចក្ដីស្រឡាញ់គ្មានដែនកំណត់។ ប្រសិនបើទ្រង់គ្មានសេចក្ដីស្រឡាញ់ ឬសេចក្ដីមេត្តាករុណាទេ នោះមនុស្សមុខជាមិនអាចដើរតាមទ្រង់រហូតមកដល់ពេលនេះបានឡើយ។ មនុស្សមួយចំនួននិយាយថា៖ «ប៉ុន្តែ ព្រះជាម្ចាស់ក៏សុចរិតដែរ»។ ពិតណាស់ ព្រះជាម្ចាស់គឺសុចរិត ប៉ុន្តែពាក់ព័ន្ធនឹងនិស្ស័យរបស់ទ្រង់ សេចក្ដីសុចរិតរបស់ទ្រង់ សំខាន់ត្រូវសម្ដែងចេញមកតាមរយៈការដែលទ្រង់ស្អប់និស្ស័យពុករលួយរបស់មនុស្សជាតិ ការដែលទ្រង់ដាក់បណ្ដាសាលើអារក្សសាតាំង ព្រមទាំងការដែលទ្រង់មិនអត់ឱនចំពោះការប្រមាថណាមួយលើនិស្ស័យរបស់ទ្រង់។ តើសេចក្ដីសុចរិតរបស់ទ្រង់មានសេចក្ដីស្រឡាញ់ក្នុងនោះដែរឬទេ? ដូច្នេះ តើការដែលទ្រង់ជំនុំជម្រះ និងបន្សុទ្ធសេចក្ដីពុករលួយរបស់មនុស្សមិនមែនជាសេចក្ដីស្រឡាញ់ទេឬអី? ដើម្បីសង្គ្រោះមនុស្សជាតិ ព្រះជាម្ចាស់បានស៊ូទ្រាំនឹងការប្រមាថយ៉ាងច្រើន ដោយមានការអត់ធ្មត់ខ្លាំងបំផុត។ តើនេះមិនមែនជាសេចក្ដីស្រឡាញ់ទេឬអី? ដូច្នេះ ខ្ញុំនឹងមានបន្ទូលតាមត្រង់ជាមួយអ្នករាល់គ្នា៖ នៅក្នុងកិច្ចការដែលព្រះជាម្ចាស់ធ្វើសម្រាប់មនុស្សជាតិ ពេលទ្រង់គង់ជាសាច់ឈាម អ្វីដែលជាក់ស្ដែងនិងលេចធ្លោបំផុតនៅក្នុងសារជាតិរបស់ទ្រង់ គឺសេចក្ដីស្រឡាញ់។ សារជាតិនេះ គឺជាការអត់ឱនគ្មានដែនកំណត់។ ប្រសិនបើសារជាតិនេះមិនមែនជាសេចក្ដីស្រឡាញ់ទេ ហើយវាដូចអ្វីដែលអ្នករាល់គ្នាស្រមៃថា ព្រះជាម្ចាស់នឹងវាយផ្ដួលមនុស្ស នៅពេលណាដែលទ្រង់សព្វព្រះទ័យ ឬដាក់ទោស ដាក់បណ្ដាសា ជំនុំជម្រះ និងវាយផ្ចាលនរណាដែលទ្រង់ស្អប់ នោះមុខជារឿងធ្ងន់ធ្ងរខ្លាំងមិនខាន! ប្រសិនបើទ្រង់ខ្ញាល់នឹងមនុស្សណាម្នាក់ ពួកគេមុខជាភ័យញ័រខ្លួន ហើយមិនអាចឈរនៅចំពោះទ្រង់បានឡើយ...។ នេះគ្រាន់តែជាវិធីមួយបែប ដែលនិស្ស័យរបស់ព្រះជាម្ចាស់ត្រូវបានសម្ដែងចេញមកប៉ុណ្ណោះ។ គោលដៅចុងក្រោយរបស់ទ្រង់ គឺនៅតែជាសេចក្ដីសង្គ្រោះដដែល ហើយសេចក្ដីស្រឡាញ់របស់ទ្រង់មាននៅគ្រប់និស្ស័យទាំងអស់ដែលទ្រង់បើកសម្ដែង។ ចូរគិតបកក្រោយបន្តិច៖ ក្នុងអំឡុងពេលដែលទ្រង់បំពេញកិច្ចការនៅខាងសាច់ឈាម តើព្រះជាម្ចាស់បើកសម្ដែងពីអ្វីច្រើនជាងគេបំផុត? នោះគឺសេចក្ដីស្រឡាញ់ និងការអត់ធ្មត់។ តើការអត់ធ្មត់គឺជាអ្វី? ការអត់ធ្មត់ គឺការមានសេចក្ដីមេត្តាករុណា ដោយសារនៅក្នុងនោះ មានសេចក្ដីស្រឡាញ់។ ព្រះជាម្ចាស់អាចមានសេចក្ដីមេត្តាករុណាចំពោះមនុស្សបាន គឺដោយសារតែទ្រង់មានសេចក្ដីស្រឡាញ់ ហើយគ្រប់យ៉ាងគឺដើម្បីសង្គ្រោះមនុស្ស។ គឺដូចជាប្ដីប្រពន្ធរៀបការហើយ ដែលស្រឡាញ់គ្នាពិតប្រាកដ តែងមើលរំលងពីចំណុចខ្វះខាត និងកំហុសរបស់គ្នាទៅវិញទៅមកដូច្នោះដែរ។ បើដៃគូរបស់អ្នកធ្វើឱ្យអ្នកខឹង អ្នកអាចអត់ធ្មត់នឹងរឿងនេះបាន ហើយគ្រប់យ៉ាងគឺសុទ្ធតែសាងឡើងនៅលើមូលដ្ឋាននៃសេចក្ដីស្រឡាញ់ទាំងអស់។ ប្រសិនបើវាជាការស្អប់វិញ នោះពួកគេនឹងមិនមានអាកប្បកិរិយាបែបនេះ ឬសម្ដែងចេញនូវលក្ខណៈទាំងនេះឡើយ ហើយក៏គ្មានលទ្ធផលបែបនេះដែរ។ ប្រសិនបើព្រះជាម្ចាស់មានត្រឹមព្រះទ័យស្អប់ខ្ពើម និងក្រោធខឹង ឬមានត្រឹមការជំនុំជម្រះ និងការវាយផ្ចាល ដោយគ្មានសេចក្ដីស្រឡាញ់ទេនោះ ម្ល៉េះសមគ្មានស្ថានភាពដូចអ្នករាល់គ្នាឃើញក្នុងពេលនេះទេ ហើយមនុស្សជាច្រើនមុខជាជួបបញ្ហាមិនខាន។ តើព្រះជាម្ចាស់នឹងនៅតែអាចប្រទានសេចក្ដីពិតបានទៀតទេ? ឱ្យតែកិច្ចការនៃការជំនុំជម្រះ និងការវាយផ្ចាលត្រូវបានបញ្ចប់ មនុស្សដែលមិនទទួលយកសេចក្ដីពិតបន្តិចណាទេ នឹងត្រូវដាក់បណ្ដាសាមិនខាន។ ទោះបីជាពួកគេមិនស្លាប់ភ្លាមៗក៏ពិតមែន ក៏ពួកគេនឹងធ្លាក់ខ្លួនឈឺ ចុះខ្សោយ ឆ្កួតលេលា ខ្វាក់ភ្នែក ហើយត្រូវប្រគល់ទៅឱ្យវិញ្ញាណអាក្រក់ និងអារក្សស្មោកគ្រោកជាន់ឈ្លីដែរ។ ដូច្នេះពេលនោះ អ្នករាល់គ្នានឹងបានទទួលសេចក្ដីស្រឡាញ់ជាច្រើនពីព្រះជាម្ចាស់ ព្រមទាំងការអត់ឱន សេចក្ដីត្រាប្រណី និងសេចក្ដីអាណិតស្រឡាញ់ជាច្រើនពីទ្រង់ផងដែរ។ ប៉ុន្តែ មនុស្សមិនគិតបែបនេះទេ ដោយជឿថា «ព្រះជាម្ចាស់គួរតែមានលក្ខណៈបែបនេះចំពោះមនុស្សជាតិ។ ព្រះជាម្ចាស់ក៏មានសេចក្ដីស្រឡាញ់និងការស្អប់ផងដែរ ហើយយើងមិនធ្លាប់បានដកពិសោធន៍រឿងនេះបន្តិចណាឡើយ!» តើអ្នកពិតជាធ្លាប់បានដកពិសោធន៍រឿងនេះដែរទេ? ប្រសិនបើអ្នកធ្លាប់មែន នោះអ្នកមុខជាបានស្លាប់រួចបាត់ទៅហើយ។ តើមនុស្សជាតិនឹងត្រូវនៅទីណាក្នុងពេលសព្វថ្ងៃនេះ? ការស្អប់ សេចក្ដីក្រោធ និងសេចក្ដីសុចរិតរបស់ព្រះជាម្ចាស់ គឺសុទ្ធតែត្រូវបានសម្ដែងចេញតាមរយៈមូលដ្ឋាននៃការចង់នាំមកសេចក្ដីសង្គ្រោះដល់មនុស្សទាំងនេះ។ និស្ស័យនេះក៏មានសេចក្ដីស្រឡាញ់ និងសេចក្ដីមេត្តាករុណារបស់ព្រះជាម្ចាស់ ព្រមទាំងការអត់ធ្មត់របស់ទ្រង់យ៉ាងច្រើនផងដែរ។ ការស្អប់នេះ គឺមានញាណដឹងថា គ្មានជម្រើសអ្វីផ្សេងទៀតឡើយ ហើយរួមបញ្ចូលនូវការព្រួយបារម្ភគ្មានដែនកំណត់ និងសេចក្ដីសង្ឃឹមសម្រាប់មនុស្សជាតិផង! ការស្អប់របស់ព្រះជាម្ចាស់ គឺតម្រង់ទៅលើសេចក្ដីពុករលួយរបស់មនុស្សជាតិ និងទៅលើការបះបោរ និងអំពើបាបរបស់មនុស្ស។ ការស្អប់នេះគឺតែម្ខាងទេ ហើយផ្អែកលើមូលដ្ឋាននៃសេចក្ដីស្រឡាញ់។ មានការស្អប់នេះ ក៏ព្រោះតែមានសេចក្ដីស្រឡាញ់ប៉ុណ្ណោះ។ ការស្អប់របស់ព្រះជាម្ចាស់ចំពោះមនុស្សជាតិ គឺខុសគ្នាពីការស្អប់របស់ទ្រង់ចំពោះសាតាំង ដោយសារព្រះជាម្ចាស់សង្គ្រោះមនុស្ស តែមិនសង្គ្រោះសាតាំងឡើយ។ និស្ស័យសុចរិតរបស់ព្រះជាម្ចាស់ តែងមាននៅទីនោះជានិច្ច។ សេចក្ដីស្អប់ សេចក្ដីសុចរិត និងការជំនុំជម្រះ តែងមាននៅទីនោះជានិច្ច។ សេចក្ដីទាំងនេះមិនមែនមាននៅទីនោះ តែពេលដែលព្រះអង្គប្រើវាតម្រង់ទៅលើមនុស្សជាតិនោះទេ។ ព្រះជាម្ចាស់មាននិស្ស័យបែបនេះ មុនទាំងពេលដែលមនុស្សបានឃើញនិស្ស័យនេះផង ហើយពួកគេទើបតែដឹងត្រឹមថា និស្ស័យសុចរិតរបស់ព្រះជាម្ចាស់ គឺបែបនេះឯង បន្ទាប់ពួកគេបានដឹងប៉ុណ្ណោះ។ តាមពិតទៅ មិនថានេះជាពេលដែលព្រះជាម្ចាស់ត្រូវសុចរិត មានឫទ្ធានុភាព ឬពេញដោយសេចក្ដីក្រោធ ឬមិនថានេះជាពេលដែលទ្រង់ត្រូវបំពេញកិច្ចការគ្រប់បែបយ៉ាងដើម្បីសេចក្ដីសង្គ្រោះរបស់មនុស្សជាតិនោះទេ អ្វីៗសុទ្ធតែដោយសារសេចក្ដីស្រឡាញ់ទាំងអស់។ មនុស្សខ្លះនិយាយថា៖ «ដូច្នេះ តើមានសេចក្ដីស្រឡាញ់ច្រើនប៉ុនណា?» វាមិនមែនជាបញ្ហាច្រើនប៉ុនណានោះទេ ប៉ុន្តែមួយរយភាគរយពេញ ទើបជាសេចក្ដីស្រឡាញ់។ ប្រសិនបើតិចជាងនេះ នោះមនុស្សជាតិនឹងមិនអាចសង្គ្រោះបានឡើយ។ ព្រះជាម្ចាស់បានលះបង់សេចក្ដីស្រឡាញ់របស់ទ្រង់ទាំងអស់ដល់មនុស្សជាតិ។ ហេតុអ្វីបានជាព្រះជាម្ចាស់ត្រឡប់ជាសាច់ឈាម? ពីមុនមក គេធ្លាប់និយាយថា ព្រះជាម្ចាស់មិនសន្សំសំចៃកម្លាំងដើម្បីសង្គ្រោះមនុស្សជាតិឡើយ ហើយការដែលទ្រង់ត្រឡប់ជាសាច់ឈាម ក៏រាប់ជាសេចក្ដីស្រឡាញ់របស់ទ្រង់ដែរ។ នេះគ្រាន់តែបង្ហាញដល់អ្នករាល់គ្នាថា ការមិនស្ដាប់បង្គាប់របស់មនុស្សជាតិចំពោះព្រះជាម្ចាស់ គឺច្រើនខ្លាំងណាស់។ គឺដោយសារតែអ្វីៗបានហួសពីការដែលអាចសង្គ្រោះបាន ទើបព្រះជាម្ចាស់គ្មានជម្រើសអ្វីក្រៅតែពីត្រឡប់ជាសាច់ឈាម ដើម្បីលះបង់អង្គទ្រង់ដើម្បីមនុស្សជាតិឡើយ។ ព្រះជាម្ចាស់ប្រទានសេចក្ដីស្រឡាញ់គ្រប់យ៉ាងរបស់ទ្រង់។ ប្រសិនបើទ្រង់មិនស្រឡាញ់មនុស្សជាតិទេ ម្ល៉េះសមទ្រង់មិនត្រឡប់ជាសាច់ឈាមឡើយ។ ទ្រង់អាចវាយប្រហារដោយផ្គរលាន់ពីស្ថានសួគ៌ ដោយបញ្ចេញឫទ្ធានុភាព និងសេចក្ដីក្រោធរបស់ទ្រង់ដោយផ្ទាល់ ហើយមនុស្សជាតិមុខជាដួលទៅលើដីមិនខាន។ ព្រះជាម្ចាស់នឹងពុំចាំបាច់ត្រូវឆ្លងកាត់បញ្ហា លះបង់តម្លៃបែបនេះ ឬត្រូវរងការប្រមាថបែបនេះ នៅខាងសាច់ឈាមឡើយ។ នេះគឺជាឧទាហរណ៍ជាក់ស្ដែងមួយ។ ផ្ទុយទៅវិញ ទ្រង់សុខចិត្តរងការឈឺចាប់ ការប្រមាថ ការបោះបង់ និងការបៀតបៀន ដើម្បីសង្គ្រោះមនុស្សជាតិ។ សូម្បីស្ថិតនៅក្នុងមជ្ឈដ្ឋានដ៏ឃោរឃៅបែបនេះក៏ដោយ ក៏ទ្រង់នៅតែយាងមកដើម្បីសង្គ្រោះមនុស្សជាតិដដែល។ តើនេះមិនមែនជាសេចក្ដីស្រឡាញ់ដ៏ធំធេងបំផុតទេឬអី? ប្រសិនបើព្រះជាម្ចាស់គ្រាន់តែសុចរិត ហើយទ្រង់ពេញការស្អប់មនុស្សជាតិគ្មានទីបញ្ចប់មែន ម្ល៉េះសមទ្រង់មិនបានត្រឡប់ជាសាច់ឈាមដើម្បីធ្វើកិច្ចការរបស់ទ្រង់ឡើយ។ ទ្រង់អាចរង់ចាំរហូតដល់មនុស្សជាតិប្រែជាពុករលួយដល់កម្រិតខ្លាំងបំផុត ហើយបន្ទាប់មកបំផ្លាញពួកគេទាំងអស់ឱ្យវិនាសបង់ ហើយក៏បញ្ចប់រឿងនេះ និងឈប់ខ្វល់ព្រះទ័យទៀត។ គឺដោយសារតែព្រះជាម្ចាស់ស្រឡាញ់មនុស្សជាតិ ហើយដោយសារតែទ្រង់មានសេចក្ដីស្រឡាញ់ខ្លាំងបំផុតចំពោះមនុស្សជាតិ ទើបទ្រង់ត្រឡប់ជាសាច់ឈាមដើម្បីសង្គ្រោះមនុស្សទាំងនេះ ដែលពុករលួយខ្លាំងជាទីបំផុត។ បន្ទាប់ពីឆ្លងកាត់ការជំនុំជម្រះ និងការវាយផ្ចាលរបស់ព្រះជាម្ចាស់ និងបានដឹងពីធម្មជាតិរបស់ពួកគេហើយ មនុស្សជាច្រើននិយាយថា៖ «សម្រាប់ខ្ញុំ គឺចប់ហើយ។ ខ្ញុំមិនអាចត្រូវបានសង្គ្រោះឡើយ»។ មានតែនៅពេលដែលអ្នកជឿថា ខ្លួនឯងមិនអាចសង្គ្រោះបានប៉ុណ្ណោះ ទើបអ្នកដឹងថា ព្រះជាម្ចាស់ពិតជាមានការអត់ធ្មត់ និងសេចក្ដីស្រឡាញ់ខ្លាំងបំផុតសម្រាប់មនុស្ស! បើគ្មានសេចក្ដីស្រឡាញ់របស់ព្រះជាម្ចាស់ទេ តើមនុស្សអាចធ្វើអ្វីបាន? ព្រះជាម្ចាស់នៅតែមានបន្ទូលមកកាន់អ្នករាល់គ្នាដដែល ទោះបីជាធម្មជាតិរបស់មនុស្សបានប្រែជាពុករលួយដល់ឆ្អឹងក៏ដោយ។ នៅពេលណាដែលអ្នករាល់គ្នាសួរសំណួរអ្វីមួយ នោះទ្រង់ក៏រួសរាន់ឆ្លើយតបភ្លាម ដោយខ្លាចថា មនុស្សអាចមិនយល់ ឬពួកគេប្រហែលអាចវង្វេងផ្លូវ ឬទៅជាជ្រុលហួសហេតុបាន។ តាមរយៈចំណុចទាំងអស់នេះ តើអ្នករាល់គ្នានៅតែមិនដឹងថា សេចក្ដីស្រឡាញ់របស់ព្រះជាម្ចាស់ចំពោះមនុស្សជាតិធំធេងប៉ុនណាទៀតមែនទេ?

មនុស្សជាច្រើនក្នុងពេលសព្វថ្ងៃនេះ កំពុងអង្កេតមើល៖ «ហេតុអ្វីបានជាព្រះជាម្ចាស់នៅខាងសាច់ឈាម នៅតែបង្អែរបង្អង់នៅលើផែនដីក្នុងពេលនេះទៀត ទាំងដែលកិច្ចការរបស់ទ្រង់បានបញ្ចប់ទៅហើយនោះ? តើអាចនៅមានកិច្ចការនៅដំណាក់កាលមួយទៀតដែរឬទេ? ហេតុអ្វីមិនប្រញាប់បំពេញកិច្ចការនៅដំណាក់កាលបន្ទាប់?» ពិតណាស់ រឿងនេះមានអត្ថន័យរបស់វា។ បន្ទាប់ពីព្រះជាម្ចាស់នៅខាងសាច់ឈាមបានមានបន្ទូលជាច្រើនរួចមក តើបានសម្រេចផលអ្វីខ្លះនៅក្នុងខ្លួនមនុស្សហើយ? មនុស្សបានត្រឹមស្ដាប់ឮ និងចងចាំទុក ដោយពុំទទួលបានអ្វីច្រើននោះទេ ហើយនៅក្នុងខ្លួនពួកគេ ក៏ពុំមានការផ្លាស់ប្ដូរអ្វីជាក់ស្ដែងនោះដែរ។ នៅក្នុងស្ថានភាពរបស់អ្នករាល់គ្នាពេលនេះ សេចក្ដីពិតជាច្រើននៅតែមិនច្បាស់លាស់ដដែល ហើយការចូលទៅក្នុងតថភាពនៃសេចក្ដីពិត គឺមិនអាចទៅរួចទាំងស្រុងតែម្ដង។ ការដែលព្រះជាម្ចាស់បានត្រឡប់ជាសាច់ឈាម និងបានថ្លែងព្រះបន្ទូលជាច្រើនបែបនេះ តើអ្នករាល់គ្នាគិតថា ទ្រង់មានគោលបំណងអ្វី? តើផលដែលទទួលបានចុងក្រោយគឺជាអ្វី? ប្រសិនព្រះអង្គចាប់ផ្ដើមកិច្ចការនៅដំណាក់កាលបន្ទាប់ក្នុងពេលនេះ ហើយទុកឱ្យមនុស្សទាំងនេះធ្វើអ្វីតាមចិត្តរបស់ពួកគេ នោះកិច្ចការនេះមុខជាត្រូវបោះបង់ចោលពាក់កណ្ដាលទីមិនខាន។ កិច្ចការរបស់ព្រះជាម្ចាស់នៅខាងសាច់ឈាម ត្រូវតែធ្វើឡើងនៅក្នុងដំណាក់ទាំងពីរនេះ ដើម្បីសង្គ្រោះមនុស្សឱ្យបានទាំងស្រុង។ ដូចនៅក្នុងយុគសម័យនៃព្រះគុណដែរ នៅពេលដែលព្រះយេស៊ូវយាងមក គឺត្រូវការពេលសាមសិបបីឆ្នាំកន្លះ គិតចាប់ពីពេលទ្រង់ចាប់កំណើតរហូតដល់ពេលទ្រង់ត្រូវគេឆ្កាង និងយាងឡើងទៅស្ថានសួគ៌វិញ។ តាមរយៈអាយុរបស់មនុស្សធម្មតា ពេលវេលាប៉ុណ្ណេះមិនយូរនោះទេ ប៉ុន្តែវាក៏មិនខ្លីពេកដែរ សម្រាប់ឱ្យព្រះជាម្ចាស់គង់នៅលើផែនដីនេះ! សាមសិបបីឆ្នាំកន្លះ គឺជាពេលវេលាដ៏ឈឺចាប់បំផុត! ព្រះជាម្ចាស់នៅខាងសាច់ឈាម មានសារជាតិនិងនិស្ស័យរបស់ព្រះជាម្ចាស់ និងបានរស់នៅជាមួយមនុស្សជាតិពុករលួយអស់រយៈពេលសាមសិបបីឆ្នាំកន្លះ នោះគឺជារឿងឈឺចាប់ខ្លាំងណាស់។ យើងពុំចាំបាច់គិតដល់ថាតើមនុស្សប្រព្រឹត្តដាក់ទ្រង់បានល្អឬអត់ ឬថាទ្រង់មានកន្លែងដើម្បីដាក់ព្រះសិរផ្ទុំឬអត់នោះទេ ហើយសូម្បីតែសាច់ឈាមរបស់ទ្រង់ពុំរងទុក្ខខាងផ្លូវកាយច្រើនក៏ដោយ ក៏ការរស់នៅជាមនុស្សនេះ គឺជារឿងឈឺចាប់សម្រាប់ព្រះជាម្ចាស់ដែរ ដោយសារពួកគេមិនមែនជាប្រភេទតែមួយ! ឧទាហរណ៍ ប្រសិនបើមនុស្សរស់នៅរាល់ថ្ងៃជាមួយសត្វជ្រូក បន្ទាប់ពីរស់នៅបានមួយរយៈ នោះនឹងកាន់វេទនាខ្លាំងមិនខាន ដោយសារពួកគេមិនមែនជាប្រភេទតែមួយ។ តើមនុស្សមានភាសារួមអ្វីដើម្បីនិយាយជាមួយជ្រូក? តើពួកគេអាចរស់នៅជាមួយគ្នាដោយគ្មានទុក្ខលំបាកបានយ៉ាងដូចម្ដេចទៅ? សូម្បីតែប្ដីនិងប្រពន្ធរស់នៅមិនចុះសម្រុងគ្នាសោះ ក៏ពួកគេយល់ថា រស់នៅជាមួយគ្នាគួរឱ្យស្អប់ដែរ។ រយៈពេលសាមសិបបីឆ្នាំកន្លះរបស់ព្រះជាម្ចាស់នៅលើផែនដីជាសាច់ឈាម គឺពិតជារឿងដ៏គួរឱ្យឈឺចាប់ ហើយគ្មាននរណាម្នាក់អាចយល់ពីព្រះអង្គឡើយ។ មនុស្សថែមទាំងគិតថា «ព្រះជាម្ចាស់នៅខាងសាច់ឈាម អាចធ្វើអ្វី និងមានបន្ទូលអ្វីទៅតាមព្រះអង្គសព្វព្រះទ័យ ហើយព្រះអង្គមានមនុស្សជាច្រើនដើរតាមទ្រង់។ តើទ្រង់មានការរងទុក្ខអ្វីទៅ? ទ្រង់គ្រាន់តែគ្មានកន្លែងដាក់ព្រះសិរផ្ទុំ ហើយសាច់ឈាមរបស់ទ្រង់បានរងការឈឺចាប់ និងទុក្ខលំបាកបន្តិចបន្ដួចប៉ុណ្ណោះ។ ស្ដាប់ទៅដូចមិនសូវឈឺចាប់ខ្លាំងណាស់ណានោះទេ!» ពិតណាស់ ការឈឺចាប់ទាំងនេះ គឺជារឿងដែលមនុស្សអាចទទួលយក និងអាចស៊ូទ្រាំបាន ហើយព្រះជាម្ចាស់នៅខាងសាច់ឈាម ក៏អាចធ្វើបានដែរ។ ព្រះអង្គក៏អាចស៊ូទ្រាំនឹងរឿងនេះបានដែរ ហើយវាមិនមែនជាការរងទុក្ខធំដុំអ្វីសម្រាប់ទ្រង់ឡើយ។ ការរងទុក្ខភាគច្រើនដែលព្រះអង្គឆ្លងកាត់ គឺជាការរស់នៅជាមួយមនុស្សជាតិដែលពុករលួយដល់ឆ្អឺង ទទួលរងការប្រមាថ ការជេរប្រទេច ការវិនិច្ឆ័យ និងការថ្កោលទោសពីមនុស្សគ្រប់ប្រភេទ ក៏ដូចជាត្រូវពួកអារក្សដេញតាម និងត្រូវពិភពខាងសាសនាបដិសេធនិងប្រឆាំង ដោយបង្កើតជារបួសស្នាមខាងព្រលឹង ដែលគ្មាននរណាអាចប៉ះប៉ូវបានឡើយ។ នេះគឺជារឿងឈឺចាប់ខ្លាំងណាស់។ ព្រះអង្គសង្គ្រោះមនុស្សជាតិដោយមានការអត់ធ្មត់ជាខ្លាំង ព្រះអង្គស្រឡាញ់មនុស្សទោះទ្រង់មានរបួសស្នាមបែបណាក៏ដោយ ហើយនេះ គឺជាកិច្ចការដ៏សែនឈឺចាប់បំផុត។ ការទាស់ទទឹងដ៏ឃោរឃៅ ការថ្កោលទោស និងការមួលបង្កាច់ ការចោទប្រកាន់ទាំងខុស ការបៀតបៀន និងការដេញតាម និងការកាប់សម្លាប់របស់មនុស្សជាតិ បានធ្វើឱ្យសាច់ឈាមរបស់ព្រះជាម្ចាស់បំពេញកិច្ចការដែលមានគ្រោះថ្នាក់ចំពោះអង្គទ្រង់ខ្លាំងបំផុត។ តើនរណាអាចយល់ពីទ្រង់បាន នៅពេលទ្រង់បានរងការឈឺចាប់ទាំងនេះ ហើយតើនរណាអាចលួងលោមទ្រង់បាន? មនុស្សមានសេចក្ដីក្លៀវក្លាតែបន្តិចបន្តួចប៉ុណ្ណោះ ហើយពួកគេប្រហែលជានៅរអ៊ូរទាំ ឬប្រព្រឹត្តដាក់ទ្រង់ដោយអកម្មនិងមិនយកចិត្តទុកដាក់ដដែល។ តើទ្រង់មិនរងទុក្ខដោយសាររឿងនេះយ៉ាងដូចម្ដេចកើតទៅ? នៅក្នុងព្រះហឫទ័យរបស់ទ្រង់ ព្រះអង្គមានការឈឺចាប់ជាខ្លាំង។ តើភាពសុកស្រួលខាងសម្ភារៈបន្តិចបន្ដួច អាចសងគ្រោះថ្នាក់ដែលមនុស្សជាតិបានធ្វើដាក់ព្រះជាម្ចាស់ដែរឬទេ? តើអ្នកគិតថា ការហូបនិងការស្លៀកពាក់ស្អាតបាត គឺជាសេចក្ដីសុខមែនទេ? ទស្សនៈនេះ គឺពិតជាគួរឱ្យអស់សំណើចណាស់! ព្រះអម្ចាស់យេស៊ូវទើបមានសេរីភាព នៅក្រោយពេលដែលទ្រង់បំពេញកិច្ចការនៅលើផែនដីនេះ និងបានរស់នៅអស់ពេលសាមសិបបីឆ្នាំកន្លះប៉ុណ្ណោះ ដោយត្រូវគេឆ្កាង និងមានព្រះជន្មរស់ឡើងវិញពីសេចក្ដីស្លាប់ ហើយក្រោយមក លេចមកក្នុងចំណោមមនុស្សជាតិរយៈពេលសែសិបថ្ងៃ ដោយបញ្ចប់ពេលវេលានៃការឈឺចាប់រាប់ឆ្នាំរស់នៅក្នុងចំណោមមនុស្សជាតិ។ ប៉ុន្តែ ព្រះទ័យរបស់ព្រះជាម្ចាស់ គឺនៅតែមានការឈឺចាប់ដូចមុនដដែល ដែលកើតចេញការព្រួយព្រះទ័យចំពោះទិសដៅរបស់មនុស្ស។ ការឈឺចាប់នេះ គ្មាននរណាម្នាក់អាចយល់បាន ឬអាចស៊ូទ្រាំបានឡើយ។ ព្រះអម្ចាស់យេស៊ូវត្រូវបានគេឆ្កាង ដើម្បីទទួលយកអំពើបាបរបស់មនុស្សទាំងអស់ ដើម្បីឱ្យមនុស្សជាតិនឹងមានមូលដ្ឋានគ្រឹះនៃសេចក្ដីសង្គ្រោះ។ ព្រះអង្គប្រោសលោះមនុស្សជាតិពីក្នុងដៃរបស់សាតាំងដោយការឱ្យគេឆ្កាងទ្រង់ ហើយព្រះអង្គបានបញ្ចប់ការរស់នៅដោយឈឺចាប់នៅក្នុងលោកីយ៍នេះ បន្ទាប់ពីព្រះអង្គបានបញ្ចប់កិច្ចការនៃការប្រោសលោះរបស់ទ្រង់ទាំងស្រុង។ នៅពេលដែលកិច្ចការរបស់ទ្រង់ត្រូវបានបញ្ចប់ ព្រះអង្គពុំបានពន្យារពេលសូម្បីតែមួយថ្ងៃណាឡើយ។ ព្រះអង្គលេចមកចំពោះមនុស្ស ដើម្បីឱ្យមនុស្សគ្រប់គ្នានឹងបានដឹងថា ព្រះជាម្ចាស់ពិតជាបានបញ្ចប់កិច្ចការនៃការប្រោសលោះមនុស្សជាតិរួចហើយ និងបានបញ្ចប់ផែនការរបស់ទ្រង់នៅខាងសាច់ឈាមនេះហើយ។ ព្រះអង្គនឹងមិនយាងចាកចេញទៅឡើយ ឱ្យតែកិច្ចការរបស់ទ្រង់នៅមិនទាន់បញ្ចប់តែបន្តិចនោះ។ នៅក្នុងយុគសម័យនៃព្រះគុណ ព្រះយេស៊ូវតែងមានបន្ទូលថា៖ «ពេលវេលារបស់ខ្ញុំ មិនទាន់បានមកដល់ទេ»។ ការដែលពេលវេលារបស់ទ្រង់មិនទាន់បានមកដល់ គឺមានន័យថា កិច្ចការរបស់ទ្រង់មិនទាន់បានឈានដល់ពេលវេលាកំណត់នៅឡើយ។ នោះគឺចង់បានន័យថា កិច្ចការរបស់ព្រះជាម្ចាស់នៅខាងសាច់ឈាម គឺមិនមែនគ្រាន់តែជាការធ្វើដំណើរ និងការដើរពីកន្លែងមួយទៅកន្លែងមួយ ថ្លែងព្រះបន្ទូល ពិនិត្យមើលពីជីវិតពួកជំនុំ និងមានបន្ធូលពីគ្រប់យ៉ាងដែលត្រូវការមានបន្ទូល ដូចអ្វីដែលមនុស្សស្រមៃឡើយ។ បន្ទាប់ពីព្រះជាម្ចាស់នៅខាងសាច់ឈាមបានបញ្ចប់កិច្ចការរបស់ទ្រង់ និងបានថ្លែងបន្ទូលអំពីរឿងទាំងនេះហើយ ព្រះអង្គនៅត្រូវរង់ចាំលទ្ធផលចុងក្រោយ ហើយចាំមើលផលចុងក្រោយដែលនឹងត្រូវសម្រេចបានតាមរយៈព្រះបន្ទូលរបស់ទ្រង់ និងទតមើលថាតើសេចក្ដីសង្គ្រោះមនុស្សជាតិ នឹងមានលក្ខណៈបែបណា។ តើនេះមិនមែនជារឿងធម្មតាទេឬអី? តើព្រះអង្គនឹងបោះបង់កិច្ចការរបស់ទ្រង់ចោល បន្ទាប់ពីបានលះបង់តម្លៃដ៏ច្រើនបែបនេះយ៉ាងដូចម្ដេចកើតទៅ? ព្រះអង្គត្រូវបន្តតស៊ូរហូតដល់ទីចុងបញ្ចប់ ហើយទាល់តែពេលដែលបានផល ទើបទ្រង់នឹងបានធូរស្បើយព្រះទ័យ ដើម្បីបន្តទៅបំពេញកិច្ចការនៅជំហានបន្ទាប់ទៀត។ កិច្ចការរបស់ព្រះជាម្ចាស់ និងផែនការគ្រប់គ្រងរបស់ទ្រង់ គឺជារឿងពិសេសណាស់ ដែលមានតែព្រះអង្គផ្ទាល់ប៉ុណ្ណោះដែលអាចធ្វើបាន។ ថាតើមនុស្សជាតិ និងអ្នកដែលដើរតាមទ្រង់ ចុងក្រោយនឹងក្លាយជាមនុស្សបែបណា ថាតើអ្នកដែលបានសង្គ្រោះ ចុងក្រោយនឹងក្លាយទៅជាមនុស្សបែបណា ថាតើមានមនុស្សប៉ុន្មាននាក់ដែលស្របតាមបំណងព្រះហឫទ័យរបស់ទ្រង់ ថាតើមានមនុស្សប៉ុន្មាននាក់ដែលស្រឡាញ់ទ្រង់ពិតប្រាកដ ថាតើមានមនុស្សប៉ុន្មាននាក់ដែលស្គាល់ទ្រង់ពិតប្រាកដ ថាតើមានមនុស្សប៉ុន្មានដែលលះបង់ខ្លួនដើម្បីទ្រង់ និងថាតើមានមនុស្សប៉ុន្មានដែលថ្វាយបង្គំទ្រង់ពិតប្រាកដ ... គ្រប់សំណួរទាំងអស់នេះ ត្រូវតែមានចម្លើយមួយ។ គឺមិនមែនដូចមនុស្សស្រមៃថា «នៅពេលដែលកិច្ចការរបស់ព្រះជាម្ចាស់នៅលើផែនដីបញ្ចប់ នោះព្រះអង្គគួរត្រេកអរនឹងអង្គទ្រង់។ ព្រះអង្គគួរមានព្រះទ័យរីករាយ!» បែបនេះឡើយ។ ចូរដឹងពីសេចក្ដីនេះចុះ៖ នេះមិនមែនជារឿងរីករាយនោះទេ តែជារឿងឈឺចាប់! មនុស្សខ្លះពុំយល់ ហើយគិតថា៖ «ប្រសិនបើព្រះជាម្ចាស់បានធ្វើកិច្ចការរបស់ទ្រង់នៅខាងសាច់ឈាម ហើយពុំថ្លែងព្រះបន្ទូលទៀត តើនោះមានន័យថា ព្រះវិញ្ញាណរបស់ទ្រង់បានយាងចាកចេញទៅហើយមែនទេ?» ពួកគេចាប់ផ្ដើមសង្ស័យព្រះជាម្ចាស់ចំពោះរឿងនេះ។ ក៏មានមនុស្សមួយចំនួនដែលនិយាយថា៖ «បន្ទាប់ពីព្រះជាម្ចាស់បញ្ចប់កិច្ចការរបស់ទ្រង់នៅខាងសាច់ឈាម ហើយបញ្ចប់ការថ្លែងព្រះបន្ទូលរបស់ទ្រង់ តើទ្រង់ពិតជាត្រូវរង់ចាំមែនឬ?» ទ្រង់ពិតជាត្រូវរង់ចាំមែន។ កិច្ចការរបស់ព្រះជាម្ចាស់នៅខាងសាច់ឈាម មានទំហំជាក់លាក់។ គឺមិនដូចជាអ្វីដែលមនុស្សស្រមៃថា កិច្ចការនោះត្រូវបញ្ចប់និងចប់សព្វគ្រប់ នៅពេលដែលកិច្ចការនោះត្រូវបញ្ចប់ ហើយព្រះវិញ្ញាណបរិសុទ្ធចេះតែធ្វើកិច្ចការនោះទៅទេ។ រឿងគឺមិនមែនបែបនោះឡើយ។ មានរឿងមួយចំនួនដែលតម្រូវឱ្យសាច់ឈាមដឹកនាំ និងដោះស្រាយដោយផ្ទាល់។ គ្មាននរណាម្នាក់អាចរាប់រងកិច្ចការទាំងនេះបានទេ ហើយនេះក៏ជាមូលហេតុដែលកិច្ចការរបស់ព្រះជាម្ចាស់នៅខាងសាច់ឈាមសំខាន់ខ្លាំងបំផុតនោះ។ តើអ្នកយល់ដែរឬទេ? កាលពីអតីតកាល ខ្ញុំបាននិយាយទៅកាន់មនុស្សទាំងកំហឹងថា៖ «ការចុះសម្រុងគ្នាជាមួយនឹងអ្នករាល់គ្នា គឺវេទនាខ្លាំងណាស់» មានមនុស្សខ្លះក៏ឆ្លើយថា៖ «ប្រសិនបើទ្រង់មិនចង់នៅជាមួយពួកយើងទេ ហេតុអ្វីបានជាទ្រង់រង់ចាំនៅទីនេះ?» នេះគឺជាសេចក្ដីស្រឡាញ់របស់ព្រះជាម្ចាស់ចំពោះមនុស្សជាតិ! តើព្រះជាម្ចាស់អាចស៊ូទ្រាំមកទល់នឹងពេលនេះបាន ដោយគ្មានសេចក្ដីស្រឡាញ់កើតទេ? ពេលខ្លះ ព្រះអង្គខ្ញាល់ និងមានបន្ទូលខ្លាំងៗ ប៉ុន្តែ ព្រះអង្គពុំបំពេញកិច្ចការតិចជាងមុនឡើយ។ ព្រះអង្គពុំបានខកខានជំហានណាមួយឡើយ។ ព្រះអង្គនឹងមិនឈប់បំពេញកិច្ចការណាដែលគួរតែធ្វើ ហើយមិនឈប់ថ្លែងព្រះបន្ទូលណាដែលគួរថ្លែងនោះទេ។ ព្រះអង្គបំពេញកិច្ចការណាដែលត្រូវបំពេញ ហើយថ្លែងព្រះបន្ទូលណាដែលត្រូវថ្លែង។ មនុស្សខ្លះនិយាយថា៖ «ហេតុអ្វីបានជាព្រះជាម្ចាស់មានបន្ទូលនៅពេលនេះតិចជាងទ្រង់មានបន្ទូលកាលពីមុន?» ដោយសារជំហាននៃកិច្ចការទាំងនោះបានបញ្ចប់ហើយ ហើយជំហានចុងក្រោយ គឺត្រូវរង់ចាំ។ ខ្ញុំគ្រាន់តែធ្វើកិច្ចការនៃការណែនាំប៉ុណ្ណោះ ហើយខ្ញុំត្រូវតែខ្វាយខ្វល់ធ្វើរឿងគ្រប់យ៉ាងដែលអាចធ្វើបាន។ ហេតុអ្វីបានជានៅក្នុងដំណាក់កាលចុងក្រោយនេះ ខ្ញុំតែងមានស្ថានភាពសុខភាពមិនល្អ? អ្នកដឹងឬអត់ នេះក៏ជារឿងដែលមានអត្ថន័យផងដែរ។ នេះគឺដោយសារខ្ញុំមានបំណងប្រាថ្នាចង់ទទួលយកជំងឺ និងការឈឺចាប់ខ្លះរបស់មនុស្សជាតិ។ ព្រះជាម្ចាស់នៅខាងសាច់ឈាម ប្រហែលអាចដកពិសោធន៍ជំងឺនិងការឈឺចាប់ខ្លះ ប៉ុន្តែអ្វីទាំងអស់នេះ កើតមានតាមដំណាក់ៗ។ កិច្ចការដែលពុំចាំបាច់ត្រូវធ្វើទេ គឺត្រូវកំណត់ដោយជំងឺនៃសាច់ឈាមនេះ ហើយកិច្ចការនេះមិនអាចបំពេញបានឡើយ ហើយបន្ទាប់មក សាច់ឈាមត្រូវតែរងទុក្ខបន្តិច នៅពេលដែលពេលវេលានោះចូលមកដល់។ ព្រះអង្គតែងចង់មានបន្ទូលជាមួយមនុស្សជាតិឱ្យបានច្រើនដោយគ្មានការរឹតត្បិតអ្វីច្រើនឡើយ និងប្រទានជំនួយដល់ពួកគេឱ្យបានច្រើន ដោយសារព្រះអង្គកំពុងបំពេញកិច្ចការនៃការសង្គ្រោះ។ អ្វីដែលកិច្ចការរបស់ព្រះជាម្ចាស់នៅខាងសាច់ឈាមបានបើកសម្ដែងតាំងពីដើមរហូតដល់ទីបញ្ចប់ គឺសុទ្ធតែជាសេចក្ដីស្រឡាញ់របស់ព្រះជាម្ចាស់ទាំងអស់។ សារជាតិនៃកិច្ចការរបស់ព្រះជាម្ចាស់ គឺសេចក្ដីស្រឡាញ់ ហើយព្រះអង្គប្រទានគ្រប់យ៉ាង និងគ្រប់ទាំងកម្មសិទ្ធិរបស់ទ្រង់ដល់មនុស្សជាតិ។

សិសិររដូវ ឆ្នាំ១៩៩៩


តាមរយៈការប្រគល់ដួងចិត្តរបស់ខ្លួនថ្វាយទៅព្រះជាម្ចាស់ នោះគេអាចទទួលបានសេចក្តីពិត

សព្វថ្ងៃនេះ តើអ្នកអាចស៊ូទ្រាំនឹងការល្បងលអ្វីបានខ្លះ? នៅពេលជួបប្រទះនឹងការសាកល្បង តើអ្នកហ៊ាននិយាយថា អ្នកមានមូលដ្ឋានគ្រឹះ អ្នកអាចប្រកាន់ខ្ជាប់នូវទីបន្ទាល់របស់ខ្លួនបានដែរទេ? ការសាកល្បងនៃការត្រូវសាតាំងតាមប្រមាញ់ និងបៀតបៀន ឧទាហរណ៍ដូចជា ការសាកល្បងខាងឋានៈ និងកេរ្តិ៍ឈ្មោះ អាពាហ៍ពិពាហ៍ ឬទ្រព្យសម្បត្តិជាដើម តើអ្នកអាចយកឈ្នះលើការសាកល្បងទាំងនេះបានទេ? (យើងអាចយកឈ្នះលើការសាកល្បងទាំងនេះបាន ច្រើនឬតិចមិនដឹងទេ។) តើការសាកល្បងមានប៉ុន្មានកម្រិត? ហើយតើអ្នកអាចយកឈ្នះលើកម្រិតមួយណាបាន? ឧទាហរណ៍ នៅពេលអ្នកស្ដាប់ឮថា នរណាម្នាក់ត្រូវបានគេចាប់ខ្លួនដោយសារជឿលើព្រះជាម្ចាស់ អ្នកប្រហែលជាមិនភ័យខ្លាចទេ ហើយនៅពេលអ្នកឃើញអ្នកដទៃត្រូវគេចាប់ខ្លួន និងធ្វើទារុណកម្ម អ្នកប្រហែលមិនភ័យខ្លាចនោះទេ ប៉ុន្តែ នៅពេលអ្នកត្រូវគេចាប់ខ្លួន នៅពេលអ្នកធ្លាក់ចូលក្នុងស្ថានភាពបែបនេះវិញ តើអ្នកអាចប្រកាន់ខ្ជាប់នូវទីបន្ទាល់បានទេ? តើនេះមិនមែនជាការសាកល្បងដ៏ធំមួយទេឬអី? ឧទាហរណ៍ ឧបមាថា អ្នកស្គាល់នរណាម្នាក់ ជាមនុស្សដែលមានភាពជាមនុស្សល្អ ដែលមានចិត្តក្ដួលអាណិតនៅក្នុងសេចក្ដីជំនឿរបស់ពួកគេលើព្រះជាម្ចាស់ ដែលបានលះបង់គ្រួសារ និងការងារដើម្បីបំពេញភារកិច្ចរបស់ខ្លួន និងបានរងការលំបាកជាច្រើន៖ ស្រាប់តែមានថ្ងៃមួយ ដែលពួកគេត្រូវបានចាប់ខ្លួននិងកាត់ទោសឱ្យជាប់ពន្ធនាគារដោយសារពួកគេជឿលើព្រះជាម្ចាស់ ហើយអ្នកឮថា ពួកគេត្រូវបានគេវាយដំជាបន្តបន្ទាប់រហូតដល់ស្លាប់។ តើនេះគឺជាការសាកល្បងចំពោះអ្នកមែនទេ? ប្រសិនបើរឿងនេះកើតឡើងលើអ្នក តើអ្នកនឹងមានប្រតិកម្មបែបណា? តើអ្នកដកពិសោធន៍រឿងនេះតាមរបៀបណា? តើអ្នកនឹងស្វែងរកសេចក្ដីពិតដែរឬទេ? តើអ្នកនឹងស្វែងរកសេចក្ដីពិតដោយរបៀបណា? ក្នុងអំឡុងការសាកល្បងនេះ តើអ្នកនឹងធ្វើឱ្យខ្លួនអ្នកប្រកាន់ខ្ជាប់នូវទីបន្ទាល់ និងយល់ពីបំណងព្រះហឫទ័យរបស់ព្រះជាម្ចាស់ និងទទួលបានសេចក្ដីពិតពីរឿងនេះតាមរបៀបណា? តើអ្នកធ្លាប់បានគិតពិចារណាពីរឿងនេះដែរឬទេ? តើការសាកល្បងបែបនេះ ងាយស្រួលនឹងយកឈ្នះដែរឬទេ? តើការសាកល្បងនេះ មានលក្ខណៈពិសេសមែនទេ? តើអាចពន្យល់ពីអ្វីៗដែលពិសេសនិងផ្ទុយពីសញ្ញាណនិងការស្រមើស្រមៃរបស់មនុស្សបានតាមរបៀបណា? ប្រសិនបើអ្នកគ្មានផ្លូវទេ តើអ្នកនឹងរអ៊ូរទាំដែរឬទេ? តើអ្នកអាចស្វែងរកសេចក្ដីពិតនៅក្នុងព្រះបន្ទូលរបស់ព្រះជាម្ចាស់ និងអាចមើលឃើញពីសារជាតិនៃបញ្ហានេះបានដែរឬទេ? តើអ្នកអាចប្រើសេចក្ដីពិតដើម្បីកំណត់ពីគោលការណ៍ត្រឹមត្រូវដែលត្រូវអនុវត្តបានដែរឬទេ? តើនេះមិនមែនជាអ្វីដែលគួរឃើញមាននៅក្នុងខ្លួនរបស់អ្នកទាំងឡាយណាដែលដេញតាមសេចក្ដីពិតទេឬអី? តើអ្នកអាចដឹងពីកិច្ចការរបស់ព្រះជាម្ចាស់តាមរបៀបណា? តើអ្នកគួរដកពិសោធន៍កិច្ចការនេះ ដើម្បីឱ្យព្រះជាម្ចាស់ជំនុំជម្រះអ្នក បន្សុទ្ធអ្នក សង្គ្រោះអ្នក និងប្រោសអ្នកឱ្យគ្រប់លក្ខណ៍តាមរបៀបណា? តើគួរយល់ដឹងពីសេចក្ដីពិតមួយណា ដើម្បីដោះស្រាយសញ្ញាណជាច្រើន និងការតវ៉ាទាស់នឹងព្រះជាម្ចាស់? តើអ្នកគួរបំពាក់បំប៉នខ្លួនអ្នកដោយសេចក្ដីពិតដែលមានប្រយោជន៍បំផុតអ្វីខ្លះ ដែលនឹងអនុញ្ញាតឱ្យអ្នកប្រកាន់ខ្ជាប់នូវទីបន្ទាល់ក្នុងការល្បងលជាច្រើនបាន? ពេលនេះ តើកម្ពស់របស់អ្នករាល់គ្នាធំប៉ុនណាហើយ? តើអ្នកអាចយកឈ្នះលើការសាកល្បងកម្រិតណាបាន? តើអ្នកមានគំនិតណាមួយដែរឬទេ? ប្រសិនបើគ្មានទេ ដូច្នេះ ចំណុចនេះអាចសួរបាន។ អ្នករាល់គ្នាទើបតែនិយាយអម្បាញ់មិញថា អ្នកអាច «យកឈ្នះលើការសាកល្បងទាំងនេះបាន ច្រើនឬតិចមិនដឹងទេ»។ សម្ដីនេះមិនសមហេតុផលទាល់តែសោះ។ អ្នករាល់គ្នាត្រូវតែយល់ឱ្យបានច្បាស់ពីប្រភេទនៃកម្ពស់ដែលអ្នកមាន សេចក្ដីពិតបែបណាដែលអ្នកបានបំពាក់បំប៉នខ្លួន តើការសាកល្បងបែបណាដែលអ្នកអាចយកឈ្នះបាន តើការល្បងលបែបណាដែលអ្នកអាចទទួលយកបាន ហើយក្នុងអំឡុងការល្បងលណាមួយ តើអ្នកគួរមានសេចក្ដីពិតមួយណា មានចំណេះដឹងអំពីកិច្ចការព្រះជាម្ចាស់ និងជ្រើសរើសផ្លូវមួយណាដើម្បីផ្គាប់ព្រះទ័យព្រះជាម្ចាស់ ពោលគឺអ្នកត្រូវតែមានគំនិតល្អមួយពាក់ព័ន្ធនឹងចំណុចទាំងអស់នេះ។ នៅពេលដែលអ្នកជួបប្រទះរឿងអ្វីដែលពុំស្របតាមសញ្ញាណនិងការស្រមើស្រមៃរបស់អ្នក តើអ្នកនឹងដកពិសោធន៍រឿងនោះដោយរបៀបណា? ចំពោះរឿងបែបនេះ តើអ្នកគួរបំពាក់បំប៉នសេចក្ដីពិតអ្វីដល់ខ្លួនឯង និងទិដ្ឋភាពនៃសេចក្ដីពិតមួយណា ដើម្បីឆ្លងកាត់ទៅបានដោយរលូន មិនមែនគ្រាន់តែដោះស្រាយសញ្ញាណរបស់អ្នកទេ ប៉ុន្តែដើម្បីសម្រេចនូវការយល់ដឹងអំពីព្រះជាម្ចាស់ផង។ តើនេះមិនមែនជាអ្វីដែលអ្នកគួរស្វែងរកទេឬអី? តើអ្នករាល់គ្នាដកពិសោធន៍ការសាកល្បងប្រភេទណាច្រើនជាងគេ? (ឋានៈ កេរ្តិ៍ឈ្មោះ ផលប្រយោជន៍ ប្រាក់កាស ទំនាក់ទំនងរវាងបុរសនិងស្រ្តី។) ជាទូទៅ ការសាកល្បងទាំងនេះ គឺជាការសាកល្បងកើតមានញឹកញាប់បំផុត។ ហើយពាក់ព័ន្ធនឹងកម្ពស់របស់អ្នករាល់គ្នានៅថ្ងៃនេះ តើការសាកល្បងមួយណាដែលអ្នករាល់គ្នាអាចរក្សាគោលជំហរ និងប្រកាន់ខ្ជាប់នូវទីបន្ទាល់របស់ខ្លួនឯងបាន? តើអ្នករាល់គ្នាមានកម្ពស់ពិតប្រាកដក្នុងការយកឈ្នះលើការសាកល្បងទាំងនេះទេ? តើអ្នករាល់គ្នាពិតជាធានាថា ខ្លួនអ្នកនឹងបំពេញភារកិច្ចរបស់អ្នកបានត្រឹមត្រូវ ហើយមិនធ្វើអ្វីដែលបំពានលើសេចក្ដីពិត ឬធ្វើអ្វីដែលបង្អាក់ និងជ្រៀតជ្រែក ឬទាស់ទទឹងនិងបះបោរ ឬអ្វីដែលធ្វើឱ្យព្រះជាម្ចាស់មិនសប្បាយព្រះទ័យដែរឬទេ? (មិនធានាទេ។) ដូច្នេះ តើអ្នកត្រូវធ្វើអ្វីដើម្បីបំពេញភារកិច្ចរបស់អ្នកឱ្យបានត្រឹមត្រូវ? រឿងមួយ អ្នកត្រូវធ្វើការពិនិត្យពិច័យខ្លួនអ្នកនៅគ្រប់រឿងទាំងអស់ ដើម្បីមើលថាតើទង្វើរបស់អ្នកស្របទៅតាមគោលការណ៍នៃសេចក្ដីពិតឬអត់ ដើម្បីមើលថាតើ ទង្វើរបស់អ្នកធ្វើឱ្យតែរួចពីដៃឬអត់ ថាតើមានធាតុបះបោរ ឬទាស់ទទឹងឬអត់។ ប្រសិនបើមាន អ្នកត្រូវតែស្វែងរកសេចក្ដីពិតដើម្បីដោះស្រាយបញ្ហាទាំងនេះ។ បន្ថែមលើនេះ ប្រសិនបើមានចំណុចអ្វី ដែលអ្នកមិនស្គាល់ខ្លួនឯង អ្នកត្រូវតែស្វែងរកសេចក្ដីពិតដើម្បីដោះស្រាយបញ្ហានេះ។ ប្រសិនបើអ្នកត្រូវគេដោះស្រាយជាមួយ និងត្រូវគេលួសកាត់ អ្នកគួរទទួលយកនិងចុះចូល។ ឱ្យតែមនុស្សនិយាយស្របទៅតាមការពិត នោះអ្នកច្បាស់ជាមិនអាចប្រកែក និងចូលរួមនៅក្នុងការបោកបញ្ឆោតជាមួយពួកគេបានឡើយ។ មានតែពេលនោះទេ ទើបអ្នកស្គាល់ខ្លួនឯង និងប្រែចិត្តពិតប្រាកដ។ មនុស្សគួរសម្រេចឱ្យបាននូវលក្ខខណ្ឌតម្រូវនៃទិដ្ឋភាពទាំងពីរនេះ និងត្រូវមានច្រកចូលពិតប្រាកដ។ តាមរបៀបនេះ ពួកគេអាចសម្រេចនូវការយល់ដឹងពីសេចក្ដីពិត និងចូលទៅក្នុងតថភាព ហើយបំពេញភារកិច្ចរបស់ពួកគេទៅតាមស្ដង់ដាដែលអាចទទួលយកបានមិនខាន។

មនុស្សខ្លះនិយាយថា៖ «ភាគច្រើន នៅពេលមានរឿងអ្វីកើតឡើងចំពោះខ្លួនខ្ញុំ ខ្ញុំមិនដឹងថាត្រូវស្វែងរកសេចក្ដីពិតតាមរបៀបណាទេ ហើយសូម្បីពេលដែលខ្ញុំស្វែងរក ក៏ខ្ញុំរកចម្លើយពុំបានដែរ។ ខ្ញុំបានអធិស្ឋាន ស្វែងរក និងរង់ចាំ ប៉ុន្តែគ្មានបានផលឡើយ។ ខ្ញុំមិនដឹងថាត្រូវធ្វើបែបណាទេ។ ខ្ញុំចង់ស្វែងរកព្រះបន្ទូលរបស់ព្រះជាម្ចាស់មកដោះស្រាយបញ្ហានេះ ប៉ុន្តែមានព្រះបន្ទូលច្រើនខ្លាំងពេក ខ្ញុំមិនដឹងថាត្រូវអានព្រះបន្ទូលនៅផ្នែកណា ដែលនឹងអាចអនុវត្តបាន ហើយអាចដោះស្រាយបញ្ហានេះបានទេ»។ ពេលនោះ តើពួកគេគួរធ្វើបែបណា? ចំពោះរឿងនេះ មានបទដ្ឋានអប្បបរមាមួយ៖ នៅពេលមានរឿងអ្វីកើតឡើងចំពោះអ្នក ហើយអ្នកមិនដឹងថាត្រូវធ្វើបែបណា រឿងដែលចាំបាច់បំផុត ដែលអ្នកគួរធ្វើ គឺធ្វើតាមសតិសម្បជញ្ញៈរបស់អ្នក។ នេះគឺជារបស់ជំនួយ ជាបន្ទាត់គោលដែលអ្នកគួរប្រកាន់តាមជាងអ្វីៗទាំងអស់ ហើយវាក៏ជាគោលការណ៍នៃការអនុវត្តដែរ។ ដូច្នេះ តើនៅក្នុងខ្លួនមនុស្សម្នាក់ សតិសម្បជញ្ញៈមានតួនាទីក្នុងការបញ្ជាច្រើនប៉ុនណា? នៅពេលដែលបុគ្គលម្នាក់មិនយល់ពីសេចក្ដីពិត ដូច្នេះ សតិសម្បជញ្ញៈរបស់ពួកគេអាចដើរតួបានល្អបែបណា គឺអាស្រ័យលើថាតើភាពជាមនុស្សរបស់ពួកគេនោះបែបណា។ ប្រសិនបើបុគ្គលនេះ មិនយល់ពីសេចក្ដីពិត មិនប្រព្រឹត្តស្របតាមសតិសម្បជញ្ញៈរបស់ខ្លួន ហើយអ្នកមើលមិនឃើញថា ទង្វើរបស់ពួកគេ មានទិដ្ឋភាពណាមួយដែលបង្ហាញពីការយកចិត្តទុកដាក់ចំពោះបំណងរបស់ព្រះជាម្ចាស់ ហើយក៏មិនឃើញមានការគោរពណាមួយចំពោះព្រះជាម្ចាស់នៅក្នុងខ្លួនពួកគេ ប្រសិនបើអ្នកមិនឃើញមានចំណុចណាមួយទេ ដូច្នេះ តើបុគ្គលនេះអាចរាប់ថាមានសតិសម្បជញ្ញៈ និងភាពជាមនុស្សដែរឬទេ? (អត់ទេ។) តើនេះជាមនុស្សប្រភេទណា? មនុស្សប្រភេទនេះ ច្បាស់ជាត្រូវផ្ដល់និយមន័យថា ជាមនុស្សម្នាក់ដែលគ្មានភាពជាមនុស្សហើយ។ មនុស្សនេះធ្វើអ្វីមិនផ្អែកតាមហេតុផលទេ ហើយក៏មិនស្របតាមសតិសម្បជញ្ញៈដែរ ដោយធ្វើហួសពីចំណុចគោលសម្រាប់ការប្រព្រឹត្តរបស់មនុស្ស។ មនុស្សមួយចំនួនមិនយល់ពីសេចក្ដីពិតបានច្រើននោះទេ។ ពួកគេពុំយល់ពីគោលការណ៍នៅក្នុងកិច្ចការណាមួយដែលពួកគេធ្វើឡើយ ហើយពេលពួកគេជួបប្រទះបញ្ហា ពួកគេពុំដឹងថាត្រូវដោះស្រាយបញ្ហាទាំងនោះតាមវិធីណាទើបត្រឹមត្រូវនោះទេ។ ក្នុងស្ថានភាពបែបនេះ តើពួកគេគួរអនុវត្តបែបណា? បទដ្ឋានទាបបំផុត គឺត្រូវធ្វើអ្វីទៅតាមសតិសម្បជញ្ញៈ។ នេះគឺជាចំណុចគោល។ តើអ្នកគួរធ្វើតាមសតិសម្បជញ្ញៈដោយរបៀបណា? ត្រូវធ្វើអ្វីចេញពីភាពស្មោះត្រង់ ហើយមានតម្លៃស័ក្តិសមនឹងសេចក្ដីសប្បុរសរបស់ព្រះជាម្ចាស់ ស័ក្តិសមនឹងការដែលព្រះជាម្ចាស់បានប្រទានជីវិតនេះដល់អ្នក ស័ក្តិសមនឹងការដែលព្រះជាម្ចាស់បានប្រទានឱកាសដើម្បីទទួលបានសេចក្ដីសង្គ្រោះនេះ។ តើនោះគឺជាការធ្វើអ្វីទៅតាមសតិសម្បជញ្ញៈមែនទេ? នៅពេលដែលអ្នកបានបំពេញតាមបទដ្ឋានអប្បបរមានេះហើយ អ្នកនឹងទទួលបានការការពារ ហើយអ្នកមុខជាមិនប្រព្រឹត្តកំហុសធ្ងន់ធ្ងរឡើយ។ ពេលនោះ អ្នកនឹងមិនងាយធ្វើអ្វីដែលមិនស្ដាប់បង្គាប់ព្រះជាម្ចាស់ ឬគេចវេះពីការទទួលខុសត្រូវរបស់អ្នកឡើយ ហើយអ្នកនឹងមិនងាយធ្វើអ្វីក្នុងលក្ខណៈបង្គ្រប់កិច្ចនោះទេ។ អ្នកក៏នឹងមិនងាយប្រើល្បិចកលដើម្បីតួនាទី កេរ្ដិ៍ឈ្មោះ លាភសក្ការៈ និងអនាគតខ្លួនឯងដែរ។ សតិសម្បជញ្ញៈ ដើរតួនាទីបែបនេះឯង។ ទាំងមនសិការនិងវិចារណញ្ញាណ គួរតែជាធាតុផ្សំនៃភាពជាមនុស្សរបស់បុគ្គលម្នាក់។ ទាំងនេះគឺជាអ្វីដែលជាមូលដ្ឋានគ្រឹះបំផុត និងសំខាន់បំផុត។ តើមនុស្សដែលគ្មានមនសិការ និងគ្មានវិចារណញ្ញាណនៃភាពជាមនុស្សធម្មតា គឺជាមនុស្សប្រភេទណា? និយាយជាទូទៅ ពួកគេគឺជាមនុស្សដែលគ្មានភាពជាមនុស្ស និងជាមនុស្សដែលមានភាពជាមនុស្សអាក្រក់ខ្លាំង។ និយាយឱ្យកាន់តែច្បាស់ តើមនុស្សបែបនេះមានលក្ខណៈសម្បត្តិអ្វីខ្លះ? តើពួកគេមានការបង្ហាញចេញជាក់លាក់អ្វីខ្លះអំពីការគ្មានភាពជាមនុស្ស? (ពួកគេអាត្មានិយម និងថោកទាប។) មនុស្សអាត្មានិយម និងថោកទាបធ្វើអ្វីៗឱ្យតែរួចពីដៃ ហើយធ្វើព្រងើយកន្តើយចំពោះអ្វីដែលមិនពាក់ព័ន្ធនឹងពួកគេផ្ទាល់ឡើយ។ ពួកគេមិនគិតពីផលប្រយោជន៍នៃដំណាក់របស់ព្រះជាម្ចាស់ឡើយ ហើយពួកគេក៏មិនបង្ហាញការគិតគូរដល់ព្រះរាជបំណងរបស់ព្រះជាម្ចាស់ដែរ។ ពួកគេគ្មានស្មារតីទទួលបន្ទុក ឬការទទួលខុសត្រូវឡើយ នៅពេលនិយាយដល់ការបំពេញភារកិច្ចរបស់ពួកគេ ឬការធ្វើបន្ទាល់ថ្វាយព្រះជាម្ចាស់។ តើពួកគេគិតអំពីអ្វី នៅពេលដែលពួកគេធ្វើអ្វីមួយ? ការពិចារណាដំបូងរបស់ពួកគេគឺ៖ «តើព្រះជាម្ចាស់នឹងដឹងដែរឬទេ ប្រសិនបើខ្ញុំធ្វើបែបនេះ? តើអ្នកដទៃនឹងឃើញវាដែរឬទេ? ប្រសិនបើខ្ញុំចំណាយកម្លាំងទាំងអស់នេះ ហើយធ្វើការយ៉ាងឧស្សាហ៍ព្យាយាម ប៉ុន្តែអ្នកដទៃមិនឃើញ ហើយព្រះជាម្ចាស់ក៏មិនទតឃើញដែរនោះ នោះវាគ្មានប្រយោជន៍ទេសម្រាប់ខ្ញុំក្នុងការចំណាយកម្លាំងនេះ និងរងទុក្ខបែបនេះ»។ តើនេះមិនមែនអាត្មានិយមខ្លាំងពេកទេឬអី? វាក៏ជាបំណងថោកទាបមួយផងដែរ។ នៅពេលដែលពួកគេគិត និងប្រព្រឹត្តតាមរបៀបនេះ តើមនសិការរបស់ពួកគេដើរតួនាទីអ្វីដែរឬទេ? តើមនសិការរបស់ពួកគេស្ដីបន្ទោសពួកគេដែរឬទេ? ទេ មនសិការរបស់ពួកគេមិនដើរតួនាទីអ្វីឡើយ ហើយវាក៏មិនស្ដីបន្ទោសពួកគេដែរ។ មនុស្សមួយចំនួនគ្មានការទទួលខុសត្រូវនោះទេ មិនថាពួកគេកំពុងបំពេញភារកិច្ចអ្វីឡើយ។ ពួកគេក៏មិនរាយការណ៍ពីបញ្ហាដែលពួកគេរកឃើញទៅថ្នាក់លើឱ្យបានទាន់ពេលនោះដែរ។ នៅពេលដែលពួកគេឃើញមនុស្សបង្អាក់និងរំខានការងារ ពួកគេធ្វើជាមើលមិនឃើញ។ នៅពេលដែលពួកគេឃើញមនុស្សអាក្រក់ធ្វើរឿងអាក្រក់ ពួកគេមិនបានព្យាយាមឃាត់អ្នកទាំងនោះទេ។ ពួកគេមិនបានការពារផលប្រយោជន៍នៃដំណាក់របស់ព្រះជាម្ចាស់ឡើយ ហើយក៏មិនបានគិតពិចារណាថាពួកគេមានភារកិច្ច និងទំនួលខុសត្រូវអ្វីដែរ។ នៅពេលមនុស្សបែបនេះបំពេញភារកិច្ចរបស់ខ្លួន ពួកគេមិនធ្វើកិច្ចការជាក់ស្ដែងទេ។ ពួកគេជាមនុស្សដែលផ្គាប់ចិត្តគេ និងល្មោភចង់បានភាពសុខស្រួល។ ពួកគេនិយាយនិងធ្វើអ្វីដើម្បីតែអំនួត មុខមាត់ ឋានៈ និងផលប្រយោជន៍ផ្ទាល់ខ្លួនប៉ុណ្ណោះ ហើយសុខចិត្តលះបង់ពេលវេលា និងកម្លាំងដើម្បីតែរឿងណាដែលផ្ដល់ប្រយោជន៍ដល់ពួកគេប៉ុណ្ណោះ។ ទង្វើ និងបំណងរបស់មនុស្សម្នាក់បែបនេះ គឺមនុស្សគ្រប់គ្នាអាចមើលឃើញច្បាស់៖ ពួកគេចេញមុខ នៅពេលណាដែលមានឱកាសបង្ហាញមុខមាត់ ឬទទួលបានព្រះពរ។ ប៉ុន្តែនៅពេលដែលគ្មានឱកាសបង្ហាញមុខមាត់ទេ ឬឱ្យតែពេលដែលមានការរងទុក្ខ នោះពួកគេគេចខ្លួនបាត់ស្រមោលឈឹង ដូចជាសត្វអណ្ដើកលឹបក្បាលចូលក្នុងស្នូកអ៊ីចឹង។ តើមនុស្សប្រភេទនេះមានសតិសម្បជញ្ញៈ និងហេតុផលដែរឬទេ? (អត់ទេ។) តើមនុស្សដែលគ្មានសតិសម្បជញ្ញៈនិងហេតុផល ដែលប្រព្រឹត្តតាមរបៀបនេះ មានអារម្មណ៍ស្ដីបន្ទោសខ្លួនឯងដែរឬទេ? មនុស្សបែបនេះគ្មានអារម្មណ៍ស្ដីបន្ទោសខ្លួនឯងឡើយ។ សតិសម្បជញ្ញៈរបស់មនុស្សប្រភេទនេះ គ្មានបានការនោះទេ។ ពួកគេគ្មានអារម្មណ៍ស្ដីបន្ទោសខ្លួនឯងចេញពីសតិសម្បជញ្ញៈរបស់ពួកគេឡើយ ដូច្នេះ តើពួកគេអាចមានអារម្មណ៍ដឹងពីការស្ដីបន្ទោស និងការប្រៀនប្រដៅរបស់ព្រះវិញ្ញាណបរិសុទ្ធដែរឬទេ? អត់ទេ ពួកគេគ្មានអារម្មណ៍ដឹងឡើយ។

កិច្ចការរបស់ព្រះវិញ្ញាណបរិសុទ្ធមានគោលការណ៍ ហើយមានបុរេលក្ខខណ្ឌ។ ជាទូទៅ តើព្រះវិញ្ញាណបរិសុទ្ធបំពេញកិច្ចការរបស់ទ្រង់នៅលើមនុស្សប្រភេទណា? តើមនុស្សត្រូវតែបំពេញតាមបុរេលក្ខខណ្ឌអ្វីខ្លះ ដើម្បីទទួលបានកិច្ចការរបស់ព្រះវិញ្ញាណបរិសុទ្ធ? អស់អ្នកណាដែលជឿលើព្រះជាម្ចាស់ អ្នកនោះត្រូវតែយល់ពីចំណុចតិចតួចបំផុតដែលពួកគេត្រូវតែមាន ដើម្បីទទួលបានកិច្ចការរបស់ព្រះវិញ្ញាណបរិសុទ្ធ។ យ៉ាងហោចណាស់ ពួកគេត្រូវមានសតិសម្បជញ្ញៈ និងមានចិត្តស្មោះដែរ ហើយសតិសម្បជញ្ញៈរបស់ពួកគេ ត្រូវតែមានធាតុនៃភាពស្មោះត្រង់។ ដួងចិត្តរបស់អ្នក ត្រូវតែបរិសុទ្ធ និងទទួលយកការពិនិត្យពិច័យពីព្រះជាម្ចាស់។ អស់អ្នកណាដែលមិនហ៊ានទទួលយកការពិនិត្យពិច័យពីព្រះជាម្ចាស់ទេ អ្នកនោះមិនមែនជាមនុស្សស្មោះត្រង់ឡើយ ហើយពួកគេពុំជឿលើព្រះជាម្ចាស់ដោយស្មោះនោះទេ។ មនុស្សតែងនិយាយថា ព្រះជាម្ចាស់ពិនិត្យពិច័យដួងចិត្តកប់ជ្រៅបំផុតរបស់មនុស្ស ថាព្រះអង្គទតមើលគ្រប់យ៉ាង។ មនុស្សមើលអ្វីពីសម្បកក្រៅ ចំណែកឯព្រះជាម្ចាស់វិញ ទ្រង់ទតមើលចិត្ត ប៉ុន្តែ ហេតុអ្វីបានជាមនុស្សមិនអាចទទួលយកការពិនិត្យពិច័យពីព្រះជាម្ចាស់បាន? ហេតុអ្វីបានជាពួកគេមិនអាចស្ដាប់ព្រះបន្ទូលរបស់ព្រះជាម្ចាស់ និងចុះចូលនឹងទ្រង់បាន? ការពន្យល់គឺបែបនេះ មនុស្សមានការយល់ដឹងត្រឹមពាក្យពេចន៍និងគោលលទ្ធិប៉ុណ្ណោះ ប៉ុន្តែពុំស្រឡាញ់សេចក្ដីពិតឡើយ។ ហេតុអ្វីបានជាមនុស្សខ្លះមិនដែលអាចទទួលកិច្ចការរបស់ព្រះវិញ្ញាណបរិសុទ្ធបាន តែងអកម្ម មានសភាពក្រៀមក្រំ គ្មានសេចក្ដីអំណរ ឬសេចក្ដីស្ងប់សុខអ៊ីចឹង? ប្រសិនបើអ្នកពិនិត្យមើលសភាពរបស់ពួកគេដោយយកចិត្តទុកដាក់ ជាទូទៅ ពួកគេគ្មានការចាប់ភ្លឹកនឹងសតិសម្បជញ្ញៈរបស់ពួកគេ គ្មានដួងចិត្តស្មោះត្រង់ មានគុណសម្បត្តិតូចទាប ហើយពួកគេពុំខំប្រឹងប្រែងដើម្បីបានសេចក្ដីពិតឡើយ ដូច្នេះ សភាពរបស់ពួកគេកម្រនឹងធម្មតាណាស់។ អ្នកដែលស្រឡាញ់សេចក្ដីពិត ខុសពីនេះ។ ពួកគេតែងខំប្រឹងប្រែងដើម្បីបានសេចក្ដីពិត សភាពរបស់ពួកគេបានប្រសើរឡើងនៅពេលដែលពួកគេយល់ពីផ្នែកនៃសេចក្ដីពិត ហើយពួកគេអាចដោះស្រាយបញ្ហាជាក់ស្ដែងបានខ្លះ នៅពេលដែលពួកគេយល់ពីផ្នែកនៃសេចក្ដីពិត ដូច្នេះ សភាពរបស់ពួកគេបន្តប្រសើរឡើងជាលំដាប់ និងកាន់តែធម្មតាជាងមុន។ មិនថាមានរឿងអ្វីកើតឡើងចំពោះពួកគេទេ ពួកគេកម្រនឹងអកម្មណាស់ ហើយពួកគេអាចរស់នៅក្នុងព្រះវត្តមានរបស់ព្រះជាម្ចាស់បាន។ ក្នុងអំឡុងរយៈពេលណាមួយ ពួកគេតែងទទួលផល និងចំណេះដឹង ហើយពួកគេតែមានសមិទ្ធផលក្នុងការបំពេញភារកិច្ចរបស់ខ្លួន។ ពួកគេអាចយកឈ្នះចិត្តមនុស្សបានក្នុងពេលផ្សាយដំណឹងល្អ ហើយមិនថាពួកគេមានភារកិច្ចអ្វីទេ ពួកគេធ្វើវាទៅតាមគោលការណ៍។ តើប្រយោជន៍ទាំងនេះកើតមកពីណា? ប្រយោជន៍ទាំងនេះ គឺជាលទ្ធផលដែលសម្រេចបានតាមរយៈការអានព្រះបន្ទូលរបស់ព្រះជាម្ចាស់ជារឿយៗ និងការទទួលបានការបំភ្លឺ ការស្រាយបំភ្លឺ និងការយល់ពីសេចក្ដីពិត ជាលទ្ធផលដែលសម្រេចបានតាមរយៈកិច្ចការរបស់ព្រះវិញ្ញាណបរិសុទ្ធ។ មានតែពេលដែលអ្នកមានចិត្តស្មោះត្រង់ មានសតិសម្បជញ្ញៈ និងហេតុផល ដែលមនុស្សជាតិគួរតែមានប៉ុណ្ណោះ ទើបព្រះវិញ្ញាណបរិសុទ្ធអាចបំពេញកិច្ចការរបស់ទ្រង់នៅលើខ្លួនអ្នកបាន។ តើអ្នករាល់គ្នាមានស្មារតីយល់ដឹងពីក្បួនច្បាប់ពាក់ព័ន្ធនឹងកិច្ចការរបស់ព្រះវិញ្ញាណបរិសុទ្ធដែរឬទេ? តើព្រះវិញ្ញាណបរិសុទ្ធបំពេញកិច្ចការរបស់ទ្រង់លើមនុស្សប្រភេទណា? ព្រះវិញ្ញាណបរិសុទ្ធ ជាទូទៅបំពេញកិច្ចការរបស់ទ្រង់លើមនុស្សដែលមានដួងចិត្តស្មោះត្រង់។ ទ្រង់បំពេញកិច្ចការលើអ្នកដែលមានការលំបាក ហើយស្វែងរកសេចក្ដីពិត។ ព្រះជាម្ចាស់ពុំទទួលស្គាល់អ្នកណាដែលពុំមានភាពជាមនុស្ស អ្នកដែលពុំមានសតិសម្បជញ្ញៈ ឬហេតុផលឡើយ។ ប្រសិនបើមនុស្សម្នាក់ស្មោះត្រង់ តែដួងចិត្តរបស់ពួកគេឃ្លាតឆ្ងាយពីព្រះជាម្ចាស់ជាបណ្ដោះអាសន្ន មិនចង់ព្យាយាមធ្វើឱ្យបានប្រសើរជាងមុន ជាប់ផុងនៅក្នុងសភាពអកម្ម ដោយមិនអធិស្ឋាន មិនស្វែងរកសេចក្ដីពិតដើម្បីស្រាយបញ្ហាទាំងនេះ ដោយមិនចង់សហការ ពោលគឺស្ថិតក្នុងភាពងងឹតបណ្ដោះអាសន្ន ក្នុងភាពអន់ថយបណ្ដោះអាសន្ននេះ ព្រះវិញ្ញាណបរិសុទ្ធពុំបំពេញកិច្ចការរបស់ទ្រង់ឡើយ។ ចំពោះមនុស្សដែលគ្មានការយល់ដឹងអ្វីសោះអំពីភាពជាមនុស្ស តើទ្រង់នឹងធ្វើកិច្ចការលើពួកគេកាន់តែតិចប៉ុនណាទៅ? ព្រះអង្គច្បាស់ជាមិនបំពេញកិច្ចការឡើយ។ ចំពោះមនុស្សប្រភេទនេះ ជាមនុស្សដែលគ្មានទាំងសតិសម្បជញ្ញៈនិងហេតុផល ជាអ្នកដែលមិនស្រឡាញ់សេចក្ដីពិតទាល់តែសោះ តើព្រះជាម្ចាស់ធ្វើបែបណាដាក់ពួកគេ? ទ្រង់មិនទទួលស្គាល់ពួកគេឡើយ។ តើនៅមានសេចក្ដីសង្ឃឹមសម្រាប់មនុស្សទាំងនេះដែរឬទេ? នៅមានក្ដីសង្ឃឹមមួយសសៃសក់ដែរ។ ផ្លូវចេញតែមួយគត់សម្រាប់ពួកគេ គឺការប្រែចិត្តពិតប្រាកដ និងការធ្វើជាមនុស្សស្មោះត្រង់ ហើយមានតែពេលនោះទេ ទើបពួកគេអាចទទួលបានកិច្ចការរបស់ ព្រះវិញ្ញាណបរិសុទ្ធ។ តើមនុស្សម្នាក់ក្លាយជាមនុស្សស្មោះត្រង់តាមរបៀបណា? ដំបូងបង្អស់ អ្នកត្រូវតែបើកចិត្តរបស់អ្នកចំពោះព្រះជាម្ចាស់ ហើយស្វែងរកសេចក្ដីពិតអំពីទ្រង់ ហើយនៅពេលដែលអ្នកយល់ពីសេចក្ដីពិត អ្នកត្រូវតែអាចអនុវត្តសេចក្ដីពិតនោះ និងចុះចូលនឹងផែនការរបស់ព្រះជាម្ចាស់ ដែលគ្រប់យ៉ាងសុទ្ធតែជាការប្រគល់ដួងចិត្តរបស់អ្នកថ្វាយទៅព្រះជាម្ចាស់ទាំងអស់។ មានតែពេលនោះទេ ទើបព្រះជាម្ចាស់អាចទទួលស្គាល់អ្នកបាន។ ដំបូង អ្នកត្រូវលះបង់សាច់ឈាមរបស់អ្នកសិន លះបង់កេរ្តិ៍ឈ្មោះនិងអំនួតរបស់អ្នក លះបង់ប្រយោជន៍ផ្ទាល់ខ្លួន ដាក់ចិត្តដាក់កាយបំពេញភារកិច្ចរបស់អ្នក បំពេញភារកិច្ចរបស់អ្នកដោយមានចិត្តចុះចូល ហើយជឿលើចិត្តខ្លួនឯងថា ឱ្យតែគាប់ព្រះទ័យព្រះជាម្ចាស់ នោះទោះអ្នករងទុក្ខប៉ុនណា ក៏គ្មានបញ្ហាអ្វីដែរ។ ប្រសិនបើអ្នកជួបប្រទះការលំបាក ហើយអ្នកអធិស្ឋានទៅព្រះជាម្ចាស់ និងស្វែងរកសេចក្ដីពិត ចូរមើលពីរបៀបដែលព្រះជាម្ចាស់ដឹកនាំអ្នក និងមើលថាតើអ្នកមានសេចក្ដីស្ងប់សុខ និងសេចក្ដីអំណរនៅក្នុងចិត្តឬអត់ ថាតើអ្នកមានសេចក្ដីសម្អាងនេះឬអត់។ ប្រសិនបើអ្នកចង់ទទួលបានកិច្ចការរបស់ព្រះវិញ្ញាណបរិសុទ្ធ ដំបូង អ្នកត្រូតែប្រែចិត្តដោយពិតប្រាកដសិន លះបង់ខ្លួនអ្នកដើម្បីព្រះជាម្ចាស់ បើកចិត្តរបស់អ្នកនៅក្នុងព្រះវត្តមានរបស់ទ្រង់ និងលះបង់សំរាមដែលអ្នកឱ្យតម្លៃជាខ្លាំងនោះចោល ដូចជា កេរ្តិ៍ឈ្មោះ ផលប្រយោជន៍ និងឋានៈជាដើម។ ប្រសិនបើអ្នកបន្តដេញតាមអ្វីទាំងនេះ ហើយនៅតែចង់ទាមទារព្រះពរជាច្រើនពីព្រះជាម្ចាស់ទៀត តើព្រះអង្គនឹងទទួលស្គាល់អ្នកដែរឬទេ? កិច្ចការរបស់ព្រះវិញ្ញាណបរិសុទ្ធ មានបុរេលក្ខខណ្ឌ។ ព្រះជាម្ចាស់ គឺជាព្រះដែលមានព្រះទ័យច្រណែន ជាព្រះដ៏បរិសុទ្ធ។ ប្រសិនបើមនុស្សតែងដេញតាមកេរ្តិ៍ឈ្មោះ ផលប្រយោជន៍ និងឋានៈ ហើយតាំងពីដើមដល់ចប់ ពួកគេមិនអាចលះបង់អ្វីទាំងអស់នេះបាន ប្រសិនបើដួងចិត្តរបស់ពួកគេ មិនបើកចំហចំពោះព្រះជាម្ចាស់ ប្រសិនពួកគេមិនហ៊ានបើកចិត្តចំពោះទ្រង់ ប្រសិនបើពួកគេតែងបដិសេធកិច្ចការ និងការណែនាំរបស់ទ្រង់ជាប់ជានិច្ច នោះព្រះអង្គមិនធ្វើអ្វីទាំងអស់។ ព្រះជាម្ចាស់ពុំចាំបាច់ត្រូវបំពេញកិច្ចការរបស់ទ្រង់លើមនុស្សគ្រប់គ្នាឡើយ ដោយតម្រូវឱ្យអ្នកត្រូវធ្វើនេះ ឬធ្វើនោះឡើយ។ ព្រះជាម្ចាស់ពុំតម្រូវឱ្យអ្នកធ្វើអ្វីទេ។ មានតែពួកវិញ្ញាណអាក្រក់ប៉ុណ្ណោះ ដែលតម្រូវឱ្យមនុស្សធ្វើនេះ ឬធ្វើនោះ ថែមទាំងសណ្ឋិតលើខ្លួនពួកគេទាំងបង្ខំ ដើម្បីគ្រប់គ្រងលើពួកគេផង។ កិច្ចការរបស់ព្រះវិញ្ញាណបរិសុទ្ធ ធ្វើថ្នមៗខ្លាំងណាស់ ថ្នមៗដល់ថ្នាក់សូម្បីពេលព្រះអង្គបណ្ដាលចិត្តអ្នក ក៏អ្នកមិនទាំងមានអារម្មណ៍ដឹងផង។ អ្នកមុខជាគិតថា អ្នកហាក់ដូចជាបានយល់ដឹងនិងបានភ្ញាក់ស្មារតីទាំងមិនដឹងខ្លួនដូច្នោះដែរ។ នេះគឺជារបៀបដែលព្រះវិញ្ញាណបរិសុទ្ធបណ្ដាលចិត្តមនុស្ស។ ដូច្នេះ ប្រសិនបើមនុស្សម្នាក់ចង់ទទួលបានកិច្ចការរបស់ព្រះវិញ្ញាណបរិសុទ្ធ ពួកគេត្រូវតែប្រែចិត្តយ៉ាងពិតប្រាកដ និងសហការដោយពិតប្រាកដ។

តើអ្នកចាប់ផ្ដើម ប្រគល់ដួងចិត្តរបស់អ្នកថ្វាយទៅព្រះជាម្ចាស់តាមរបៀបណា? នៅពេលមានរឿងអ្វីកើតឡើងចំពោះអ្នក អ្នកគួរប្រកាសប្រាប់ព្រះជាម្ចាស់ថា អ្នកនឹងឈប់ពឹងលើខ្លួនអ្នកហើយ។ ការប្រគល់ដួងចិត្តរបស់អ្នកថ្វាយទៅព្រះជាម្ចាស់ មានន័យថា ជាការអនុញ្ញាតឱ្យព្រះជាម្ចាស់ក្លាយជាម្ចាស់ផ្ទះរបស់អ្នក។ បន្ថែមលើនេះ អ្នកត្រូវតែលះបង់អ្វីដែលរារាំងអ្នកមិនឱ្យអនុវត្តសេចក្ដីពិតបាន ដូចជា កេរ្តិ៍ឈ្មោះ ឋានៈ មុខមាត់ និងអំនួតជាដើម ដោយអនុញ្ញាតឱ្យព្រះជាម្ចាស់ដឹកនាំអ្នក អនុញ្ញាតឱ្យចិត្តរបស់អ្នកចុះចូលនឹងទ្រង់ អនុញ្ញាតឱ្យទ្រង់ដឹកនាំចិត្តរបស់អ្នក និងធ្វើអ្វីទៅតាមព្រះបន្ទូលរបស់ទ្រង់។ នៅពេលដែលអ្នកអាចលះបង់អ្វីៗដែលសាច់ឈាមពេញចិត្ត ហើយព្រះជាម្ចាស់ទតឃើញថា អ្នកលែងរែកពុនបន្ទុក តែផ្ទុយទៅវិញ អ្នកបានមកចំពោះទ្រង់ដោយមានចិត្តចុះចូល ដោយសុខចិត្តស្ដាប់ព្រះបន្ទូលរបស់ទ្រង់ និងចុះចូលតាមការរៀបចំនិងផែនការរបស់ទ្រង់ ដោយអនុញ្ញាតឱ្យទ្រង់បំពេញកិច្ចការ អនុញ្ញាតឱ្យទ្រង់ដឹកនាំ ពោលគឺ នៅពេលដែលព្រះជាម្ចាស់ទតឃើញថា អ្នកជាមនុស្សស្មោះត្រង់ នោះព្រះវិញ្ញាណបរិសុទ្ធនឹងបំពេញកិច្ចការរបស់ទ្រង់មិនខាន។ ដំបូង អ្នកត្រូវប្រែចិត្តពិតប្រាកដសិន ដោយបង្វែរដួងចិត្តរបស់អ្នកទៅរកព្រះជាម្ចាស់ គិតពិចារណាពីបំណងព្រះហឫទ័យរបស់ទ្រង់ និងខំប្រឹងប្រែងបញ្ចេញកម្លាំងដើម្បីសេចក្ដីពិត។ អ្នកមិនអាចអកម្ម ឬខ្ជិលច្រអូសបានឡើយ កាន់តែមិនអាចរឹងរូសទៅទៀត។ ប្រសិនបើអ្នកតែងចង់គ្រប់គ្រង ចង់ធ្វើជាម្ចាស់ផ្ទះលើខ្លួនឯង និងធ្វើអ្វីទៅតាមចំណង់ចំណូលចិត្តផ្ទាល់ខ្លួន តើនេះគឺជាអាកប្បកិរិយាបែបណា? តើនេះគឺជាសភាពបែបណា? នេះគឺជាការបះបោរ និងការទាស់ទទឹង។ តើអ្នកគិតថា ព្រះជាម្ចាស់ត្រូវតែសង្គ្រោះអ្នក ថាព្រះអង្គអត់អ្នកពុំបាន មែនទេ? តើករណីគឺបែបនេះមែនទេ? តើហេតុអ្វីបានជាកិច្ចការរបស់ព្រះជាម្ចាស់នៅគ្រាចុងក្រោយ បង្វែរទៅរកពួកសាសន៍ដទៃ? ហេតុអ្វីបានជាព្រះអង្គមិនធ្វើកិច្ចការនេះនៅក្នុងស្រុកអ៊ីស្រាអែល? ហេតុអ្វីបានជាព្រះអង្គមិនធ្វើកិច្ចការនេះនៅក្នុងពិភពសាសនា? គឺដោយសារពួកគេបះបោរ និងទាស់ទទឹងនឹងព្រះជាម្ចាស់ខ្លាំងរហូតដល់ថ្នាក់ទ្រង់បានបង្វែរកិច្ចការនេះទៅកាន់ពួកសាសន៍ដទៃ។ តើព្រះជាម្ចាស់មានព្រះតម្រិះបែបណាចំពោះបញ្ហានេះ? ព្រះជាម្ចាស់សង្គ្រោះអស់អ្នកណាដែលទទួលយកសេចក្ដីពិត។ មិនថាពួកគេបែរទៅរកសេចក្ដីពិតពីខាងក្នុងសាសនា ឬពួកគេជាអ្នកមិនជឿដែលទទួលយកសេចក្ដីពិតនោះទេ គឺគ្មានបញ្ហាអ្វីឡើយ។ ព្រះជាម្ចាស់ប្រទានព្រះគុណនិងសង្គ្រោះអ្នកដែលទទួលយកសេចក្ដីពិត។ តើអ្នករាល់គ្នាយល់ច្បាស់ពីបញ្ហាទាំងនេះដែរឬទេ? កិច្ចការគ្រប់យ៉ាងដែលព្រះជាម្ចាស់ធ្វើ គឺមានអត្ថន័យជ្រាលជ្រៅបំផុត និងមាននិស្ស័យ និងព្រះប្រាជ្ញាញាណរបស់ទ្រង់នៅក្នុងនោះ។ ពិតណាស់ នៅពេលដែលមនុស្សយល់ពីបំណងព្រះហឫទ័យរបស់ព្រះជាម្ចាស់ ឬចុះចូលនឹងផែនការរបស់ទ្រង់ ពួកគេគ្មានអ្វីត្រូវអួតអាងឡើយ។ ចូរកុំគិតថា អ្នកឈ្លាសវៃ ឬថាអ្នកស្រឡាញ់សេចក្ដីពិត ឬថាអ្នករឹងមាំជាងអ្នកដទៃឱ្យសោះ។ គ្រាន់តែដោយសារអ្នកឈ្លាសវៃនៅក្នុងរឿងណាមួយ ពុំមានន័យថា អ្នកនឹងមានភាពឈ្លាសវៃនៅក្នុងរឿងផ្សេងទៀតឡើយ ដូច្នេះ អ្នកត្រូវអធិស្ឋានជារឿយៗ និងស្វែងរកសេចក្ដីពិតនៅគ្រប់រឿងទាំងអស់។ អ្នកត្រូវពិនិត្យពិច័យសកម្មភាពទាំងអស់របស់អ្នក ដើម្បីមើលថាតើ សកម្មភាពទាំងនោះ បង្ហាញនូវការកោតខ្លាចដល់ព្រះជាម្ចាស់ឬអត់ ថាតើសកម្មភាពទាំងនោះ ស្របទៅតាមសេចក្ដីពិតឬអត់ និងថាតើវាអាចបំពេញតាមបំណងព្រះហឫទ័យរបស់ព្រះជាម្ចាស់បានឬអត់។

ចំពោះថាតើភាពជាមនុស្សរបស់អ្នករាល់គ្នាស្របតាមបទដ្ឋានដែលអាចទទួលយកបានឬអត់ ឬស្របតាមបទដ្ឋានសតិសម្បជញ្ញៈ និងហេតុផលធម្មតាឬអត់ ព្រះជាម្ចាស់សព្វព្រះទ័យតែនឹងមនុស្សដែលដេញតាមសេចក្ដីពិតប៉ុណ្ណោះ។ ការដេញតាមសេចក្ដីពិត និងច្រកចូលទៅក្នុងជីវិត គឺគ្មានទីបញ្ចប់ឡើយ។ ប្រសិនបើនរណាម្នាក់មានសតិសម្បជញ្ញៈ និងធ្វើអ្វីទៅតាមសតិសម្បជញ្ញៈរបស់ពួកគេ គោលការណ៍នេះមិនទាន់គ្រប់តាមបទដ្ឋាននៃសេចក្ដីពិតឡើយ។ ពួកគេក៏ត្រូវតែលះបង់តម្លៃដើម្បីខំប្រឹងប្រែងឆ្ពោះទៅរកសេចក្ដីពិត ប្រព្រឹត្តស្របទៅតាមសេចក្ដីតម្រូវរបស់ព្រះជាម្ចាស់ និងបំពេញភារកិច្ចរបស់ពួកគេឱ្យបានល្អស្របតាមសេចក្ដីតម្រូវរបស់ទ្រង់។ មានតែតាមរយៈការដេញតាមបែបនេះទេ ទើបពួកគេអាចសម្រេចបាននូវច្រកចូលទៅក្នុងជីវិត អាចយល់ និងអាចទទួលបានសេចក្ដីពិត និងបំពេញតាមបំណងព្រះហឫទ័យរបស់ព្រះជាម្ចាស់បាន។ មានមនុស្សដែលមានភាពជាមនុស្សខ្លះ ដែលមានសតិសម្បជញ្ញៈ និងហេតុផលខ្លះ ដូច្នេះហើយ ពួកគេគិតថា៖ «ការបំពេញភារកិច្ចរបស់ខ្ញុំស្របទៅតាមសតិសម្បជញ្ញៈខ្លួនឯង នឹងមានតម្លៃស័ក្តិសមនឹងព្រះជាម្ចាស់ហើយ»។ តើនេះត្រឹមត្រូវដែរឬទេ? តើបទដ្ឋាននៃសតិសម្បជញ្ញៈអាចជំនួសសេចក្ដីពិតបានដែរឬទេ? តើអ្នកអាចចុះចូលនឹងព្រះជាម្ចាស់តាមរយៈការធ្វើអ្វីទៅតាមសតិសម្បជញ្ញៈរបស់អ្នកដែរឬទេ? តើអ្នកអាចធ្វើតាមបំណងព្រះហឫទ័យរបស់ព្រះជាម្ចាស់បានដែរឬទេ? តើអ្នកអាចស្អប់ខ្ពើម និងបោះបង់សាតាំងចោលបានដែរទេ? តើអ្នកអាចស្រឡាញ់ព្រះជាម្ចាស់ពិតប្រាកដបានដែរឬទេ? តើអ្នកអាចធ្វើឱ្យសាតាំងអាម៉ាស់មុខបានដែរឬទេ? តើការធ្វើអ្វីទៅតាមសតិសម្បជញ្ញៈរបស់អ្នក គឺជាការធ្វើបន្ទាល់ពិតប្រាកដមែនទេ? ក្នុងចំណោមនេះ គ្មានចំណុចណាមួយដែលអាចសម្រេចបានឡើយ។ តើអ្វីខ្លះដែលរាប់បញ្ចូលថាជាបទដ្ឋាននៃសតិសម្បជញ្ញៈ? សតិសម្បជញ្ញៈគឺជាអារម្មណ៍នៅក្នុងចិត្តរបស់មនុស្សម្នាក់ ជាការវិនិច្ឆ័យរបស់ចិត្ត ហើយវាតំណាងឱ្យចំណង់ចំណូលចិត្តរបស់មនុស្សធម្មតា។ ជាញឹកញាប់ មានអត្ថបទជាច្រើនពាក់ព័ន្ធច្បាប់និងសញ្ញាណអំពីសីលធម៌ ត្រូវបានបង្កើតឡើងដោយផ្អែកលើអារម្មណ៍នៃសតិសម្បជញ្ញៈ ហេតុនេះហើយ អារម្មណ៍នៃសតិសម្បជញ្ញៈ ងាយនឹងប្រើអត្ថបទពាក់ព័ន្ធនឹងច្បាប់ និងសញ្ញាណអំពីសីលធម៌មកធ្វើជាបទដ្ឋានណាស់។ ដូច្នេះ អារម្មណ៍នៃសតិសម្បជញ្ញៈ នៅឆ្ងាយពីការបំពេញតាមបទដ្ឋាននៃសេចក្ដីពិតណាស់ ហើយជាងនេះទៅទៀត វាត្រូវស្ថិតនៅក្រោមការរឹតត្បិតពីអារម្មណ៍ ឬងាយត្រូវពាក្យពីរោះស្ដាប់បោកប្រាស់និងធ្វើឱ្យវង្វេងបានណាស់ ដែលចំណុចនេះ នឹងបង្កឱ្យមានកំហុសឆ្គងជាច្រើន។ ប្រសិនបើមនុស្សពុំយល់ពីសេចក្ដីពិតទេ នោះពួកគេត្រូវធ្លាក់ទៅក្នុងការបោកបញ្ឆោតរបស់ពួកអារក្ស ហើយបណ្ដោយឱ្យសាតាំងកេងប្រយោជន៍ពីពួកគេ។ ដូច្នេះ ការធ្វើអ្វីតាមសតិសម្បជញ្ញៈ នៅឃ្លាតឆ្ងាយពីការបំពេញតាមសេចក្ដីតម្រូវរបស់ព្រះជាម្ចាស់ណាស់។ អ្នកក៏ត្រូវខំប្រឹងប្រែងឆ្ពោះទៅរកសេចក្ដីពិតផងដែរ។ មានតែពេលដែលអ្នកយល់ពីសេចក្ដីពិត និងបំពេញភារកិច្ចរបស់អ្នកស្របទៅតាមគោលការណ៍ប៉ុណ្ណោះ ទើបអ្នកអាចបំពេញតាមសេចក្ដីតម្រូវរបស់ព្រះជាម្ចាស់បាន។ បទដ្ឋាននៃសេចក្ដីពិត ហួសឆ្ងាយពីបទដ្ឋាននៃសតិសម្បជញ្ញៈទៅទៀត។ ប្រសិនបើអ្នកគ្រាន់តែបំពេញភារកិច្ចរបស់អ្នកស្របទៅតាមសតិសម្បជញ្ញៈរបស់ខ្លួន ដូច្នេះ តើអ្នកអាចទទួលបានការសរសើរពីព្រះជាម្ចាស់ដែរឬទេ? អ្នកមិនអាចទទួលបានការសរសើពីទ្រង់ឡើយ។ ដោយសារសតិសម្បជញ្ញៈ មិនអាចជំនួសសេចក្ដីពិតបានទេ កាន់តែមិនអាចជំនួយសេចក្ដីតម្រូវរបស់ព្រះជាម្ចាស់ទៅទៀត អ្នកមិនអាចពេញចិត្តនឹងបំពេញភារកិច្ចរបស់អ្នកស្របទៅតាមសតិសម្បជញ្ញៈរបស់អ្នកបានឡើយ។ បែបនេះ អ្នកមិនអាចទទួលបានការសរសើពីព្រះជាម្ចាស់ទេ។

ដើម្បីដេញតាមសេចក្ដីពិត អ្នកត្រូវតែពិនិត្យពិច័យខ្លួនឯងនៅក្នុងគ្រប់ការទាំងអស់ ដើម្បីមើលថាតើសេចក្ដីពិតអ្វីខ្លះដែលអ្នកខ្វះខាត ដែលរារាំងអ្នកពីការចុះចូលនឹងព្រះជាម្ចាស់បានទាំងស្រុង ពីការកោតខ្លាចទ្រង់ និងគេចចេញពីសេចក្ដីអាក្រក់ និងពីការបំពេញភារកិច្ចរបស់អ្នកដោយភក្ដីភាព។ បន្ទាប់មក អ្នកត្រូវតែប្រញាប់​បំពេញសេចក្ដីពិតទាំង​ឡាយ​​​ដែលអ្នកខ្វះខាត ដើម្បីឱ្យការប្រព្រឹត្តខ្លួនរបស់អ្នកស្របតាមស្ដង់ដា ហើយក្នុងពេលជាមួយគ្នានោះ ការបំពេញភារកិច្ចរបស់អ្នកក៏ស្របតាមស្ដង់ដាដែរ។ មនុស្សមួយចំនួនគឺជាមនុស្សផ្គាប់ចិត្តអ្នកដទៃ ដែលមិនរាយការណ៍ ឬលាតត្រដាងអ្នកដទៃនៅពេលដែលពួកគេឃើញអ្នកទាំងនោះធ្វើអំពើអាក្រក់។ ពួកគេជាមនុស្សចេះយោគយល់ និងឆាប់ស្របតាមគេឯង។ ពួកគេស្ដាប់បង្គាប់អ្នកដឹកនាំក្លែងក្លាយ និងពួកទទឹងនឹងព្រះគ្រីស្ទដែលរំខានដល់កិច្ចការរបស់ពួកជំនុំ មិនធ្វើឱ្យនរណាម្នាក់អាក់អន់ចិត្ត ហើយតែងតែធ្វើការសម្របសម្រួល ដោយមិនលម្អៀងទៅស្ដាំ ឬទៅឆ្វេងឡើយ។ មើលពីខាងក្រៅ ពួកគេហាក់ដូចជាមានភាព​ជា​មនុស្សខ្លះដែរ​ ពួកគេមិនធ្វើអ្វីជ្រុលហួសហេតុ ហើយពួកគេមានសតិសម្បជញ្ញៈ និងហេតុផលបន្តិចបន្តួច ប៉ុន្តែភាគច្រើន ពួកគេនៅតែស្ងៀមស្ងាត់ ហើយមិនបញ្ចេញគំនិតរបស់ពួកគេឡើយ។ តើអ្នកយល់យ៉ាងណាចំពោះមនុស្សបែបនេះ? តើពួកគេមិនមែនជាមនុស្សក្រឡេចក្រឡុច និងបោកបញ្ឆោតទេឬ? នេះគឺជាលក្ខណៈរបស់មនុស្សបោកបញ្ឆោត។ នៅពេលមានរឿងអ្វីកើតឡើង ពួកគេមិននិយាយចេញមក ឬបញ្ចេញទស្សនៈណាមួយដោយងាយៗនោះទេ ប៉ុន្តែតែងតែនៅស្ងៀមស្ងាត់។ នេះមិនមែនមានន័យថាពួកគេមានហេតុផលនោះទេ ផ្ទុយទៅវិញ វាបង្ហាញថា ពួកគេពូកែក្លែងបន្លំខ្លួនណាស់ ពួកគេមានរឿងលាក់លៀម ល្បិចកលរបស់ពួកគេជ្រៅណាស់។ ប្រសិនបើអ្នកមិនបើកចំហចិត្តចំពោះអ្នកដទៃទេ តើអ្នកអាចបើកចំហចិត្តចំពោះព្រះជាម្ចាស់បានដែរឬទេ? ហើយប្រសិនបើអ្នកមិនស្មោះត្រង់ សូម្បីតែចំពោះព្រះជាម្ចាស់​ និង​មិនអាចបើកចំហចិត្តចំពោះទ្រង់ផងនោះ​ តើអ្នកអាចប្រគល់ចិត្តរបស់អ្នកទៅឱ្យទ្រង់បានដែរឬទេ? ពិតជាមិនបានឡើយ។ អ្នកមិនអាចមានចិត្តតែមួយជាមួយព្រះជាម្ចាស់បានទេ ប៉ុន្តែកំពុងតែរក្សាចិត្តរបស់អ្នកឱ្យនៅឆ្ងាយ​ដាច់ពីទ្រង់! តើអ្នករាល់គ្នាអាចបើកចំហចិត្ត ហើយនិយាយពីអ្វីដែលមាននៅក្នុងចិត្តពិតប្រាកដរបស់អ្នក នៅពេលប្រកបគ្នាជាមួយអ្នកដទៃដែរឬទេ? ប្រសិនបើមនុស្សម្នាក់តែងតែនិយាយពីអ្វីដែលមាននៅក្នុងចិត្តពិតប្រាកដរបស់ពួកគេ និយាយដោយស្មោះត្រង់ និយាយដោយត្រង់ មានចិត្តស្មោះ និង​មិនធ្វើឱ្យតែរួចពីដៃទាល់តែសោះនៅពេលបំពេញភារកិច្ចរបស់ខ្លួន ហើយអាចអនុវត្តសេចក្ដីពិតដែលពួកគេយល់បាននោះមនុស្សនេះមានសង្ឃឹមថានឹងទទួលបានសេចក្ដីពិត។ ប្រសិនបើមនុស្សម្នាក់តែងតែបិទបាំងខ្លួនឯង ហើយលាក់បាំងចិត្តរបស់ខ្លួន ដើម្បីកុំឱ្យនរណាម្នាក់អាចមើលឃើញពួកគេច្បាស់ ប្រសិនបើពួកគេបង្កើតរូបភាពក្លែងក្លាយដើម្បីបញ្ឆោតអ្នកដទៃ នោះពួកគេកំពុងតែស្ថិតក្នុងគ្រោះថ្នាក់យ៉ាងធ្ងន់ធ្ងរ ពួកគេកំពុងតែមានបញ្ហាធំ ហើយវានឹងពិបាកណាស់សម្រាប់ពួកគេក្នុងការទទួលបានសេចក្ដីពិត។ អ្នកអាចមើលឃើញពីជីវិតប្រចាំថ្ងៃ និងពាក្យសម្ដី និងសកម្មភាពរបស់នរណាម្នាក់ ថាអនាគត​របស់ពួកគេទៅជាយ៉ាងណា។ ប្រសិនបើមនុស្សនេះតែងតែធ្វើពុត តែងតែវាយឫក នោះមនុស្សនេះមិនមែនជាអ្នកដែលទទួលយកសេចក្ដីពិតនោះទេ ហើយមិនយូរមិនឆាប់ ពួកគេនឹងត្រូវបានលាតត្រដាង និងជម្រុះចោល។ តើអ្នករាល់គ្នាកំពុងដើរលើផ្លូវមួយណា? ការដើរតាមផ្លូវរបស់មនុស្សស្មោះត្រង់គឺមិនដែលខុសឡើយ! មនុស្សមួយចំនួនអាចនិយាយថា៖ «នៅពេលដែលអ្នកប្រកបគ្នាជាមួយបងប្អូនប្រុសស្រីអំពីសេចក្ដីពិត ហេតុអ្វីបានជាអ្នកប្រាប់ពួកគេពីគំនិតនៅក្នុងចិត្តរបស់អ្នក? តើវាមិនមែនជាការល្ងង់ខ្លៅទេឬ?» ឬ «តាមរយៈការលាតត្រដាងមនុស្សអាក្រក់ និងអ្នកមិនជឿ តើអ្នកមិនមែនកំពុងតែធ្វើឱ្យមនុស្សអាក់អន់ចិត្តទេឬ? អ្នកជឿលើព្រះជាម្ចាស់មិនអាចល្ងង់ខ្លៅដល់ម្ល៉ឹងទេ!» តើអ្នកមានអារម្មណ៍យ៉ាងណាបន្ទាប់ពីបានឮពាក្យទាំងនេះ? អ្នកគួរតែនិយាយថា៖ «ការធ្វើជាមនុស្សស្មោះត្រង់ ការនិយាយការពិត និងការប្រកាន់ខ្ជាប់គោលការណ៍ គឺជាការឈ្លាសវៃ មិនមែនជាការល្ងង់ខ្លៅដាច់ខាត។ នេះគឺជាសេចក្ដីពិតដែលអស់អ្នកណាដែលចូលមកឯព្រះជាម្ចាស់គួរតែអនុវត្ត។ អ្នកជឿលើព្រះជាម្ចាស់ត្រូវតែចុះចូលនឹងព្រះជាម្ចាស់ និងផ្គាប់ព្រះហឫទ័យទ្រង់នៅក្នុងគ្រប់ការទាំងអស់។ វាជាការត្រឹមត្រូវក្នុងការប្រកបគ្នាអំពីសេចក្ដីពិត និងបើកចំហចិត្តរបស់អ្នក។ នៅពេលប្រកបគ្នាអំពីសេចក្ដីពិត អ្នកត្រូវតែនិយាយអំពីសណ្ឋានពិតរបស់អ្នក។ នោះនឹងជួយស្អាងអ្នកដទៃ ហើយមានប្រយោជន៍ដល់អ្នក។ ការលាតត្រដាងមនុស្សអាក្រក់ និងអ្នកមិនជឿ គឺជាទំនួលខុសត្រូវរបស់រាស្ត្ររើសតាំងរបស់ព្រះជាម្ចាស់។ តើអ្នកអាចបំពេញភារកិច្ចរបស់អ្នកបានល្អដែរឬទេ ប្រសិនបើអ្នកខ្លាចធ្វើឱ្យអ្នកដទៃអាក់អន់ចិត្ត? រាស្ត្ររើសតាំងរបស់ព្រះជាម្ចាស់គួរតែប្រកាន់ខ្ជាប់គោលការណ៍សេចក្ដីពិត លាតត្រដាងមនុស្សអាក្រក់ និងលាតត្រដាងអ្នកមិនជឿ។ ការធ្វើជាមនុស្សស្មោះត្រង់គឺត្រូវអនុវត្តសេចក្ដីពិត និងប្រកាន់ខ្ជាប់គោលការណ៍។ អស់អ្នកណាដែលមិនអនុវត្ត​សេចក្ដីពិត មិនមែនជាមនុស្សស្មោះត្រង់ទេ ហើយអស់អ្នកណាដែលមិនប្រកាន់ខ្ជាប់គោលការណ៍ ក៏មិនមែនជាមនុស្សស្មោះត្រង់ដែរ»។ តើអ្នកគិតយ៉ាងណាចំពោះការបកស្រាយតបនេះ? ទោះបីជាអ្នកដទៃគិតយ៉ាងណាក៏ដោយ អ្នកជឿលើព្រះជាម្ចាស់មិនអាចផ្លាស់ប្ដូរពីការធ្វើជាមនុស្សស្មោះត្រង់ ឬពីផ្លូវនៃការដេញតាមសេចក្ដីពិតបានឡើយ​។ ពួកគេមិនអាចទទួលឥទ្ធិពល ឬការរឹតត្បិតពីអ្នកដឹកនាំក្លែងក្លាយ ពួកទទឹងនឹងព្រះគ្រីស្ទ ឬអ្នកមិនជឿបានឡើយ។ គ្រប់ពេលវេលា ពួកគេត្រូវតែដើរតាមព្រះជាម្ចាស់ ហើយស្ដាប់ព្រះបន្ទូលរបស់ទ្រង់ ហើយធ្វើជាមនុស្សស្មោះត្រង់ស្របតាមសេចក្ដីតម្រូវរបស់ព្រះជាម្ចាស់​។ នេះគឺត្រឹមត្រូវហើយ។ តើមនុស្សម្នាក់គួរអនុវត្តយ៉ាងដូចម្ដេចដើម្បីក្លាយជាមនុស្សស្មោះត្រង់? ពួកគេត្រូវតែពិនិត្យពិច័យខ្លួនឯងជាញឹកញាប់ ដើម្បីមើលថាតើនៅក្នុងបញ្ហាអ្វីខ្លះដែលពួកគេអាចនៅតែបង្ហាញឱ្យឃើញពីនិស្ស័យកុហក បញ្ឆោត និងបោកប្រាស់របស់ពួកគេ។ មានតែតាមរយៈការស្គាល់ខ្លួនឯង ស្គាល់ពីបំណងនៃការកុហករបស់ខ្លួន និងស្គាល់ពីនិស្ស័យបោកបញ្ឆោតនិងពុករលួយរបស់ខ្លួនប៉ុណ្ណោះ ទើបពួកគេអាចបះបោរប្រឆាំងនឹងសាច់ឈាម ហើយបន្តិចម្ដង​ៗក្លាយជាមនុស្សស្មោះត្រង់បាន។ មនុស្សដែលមិនដែលបើកចំហចិត្តរបស់ខ្លួន តែងតែព្យាយាមលាក់លៀមនិងបិទបាំងរឿងរ៉ាវ ធ្វើពុតថាខ្លួនជាមនុស្សគួរឱ្យគោរព ចង់ឱ្យមនុស្សលើកតម្កើងពួកគេ មិនអនុញ្ញាតឱ្យអ្នកដទៃស្ទង់ស្ទាបពីពួកគេបាន ចង់ឱ្យមនុស្សកោតសរសើរពួកគេ តើមនុស្សទាំងនេះមិនមែនជាមនុស្សល្ងង់ខ្លៅទេឬ? មនុស្សទាំងនេះគឺជាមនុស្សដែលល្ងង់ខ្លៅបំផុត! នោះក៏ព្រោះតែការពិតអំពីមនុស្ស នឹងត្រូវបានលាតត្រដាងមិនយូរមិនឆាប់។ តើពួកគេដើរលើផ្លូវអ្វីតាមរយៈការប្រព្រឹត្តខ្លួនបែបនេះ? នេះគឺជាផ្លូវរបស់ពួកផារិស៊ី​។ តើមនុស្សមានពុតស្ថិតក្នុងគ្រោះថ្នាក់ដែរឬទេ? ទាំងនេះគឺជាមនុស្សដែលព្រះជាម្ចាស់ស្អប់ខ្ពើមបំផុត ដូច្នេះ តើអ្នកគិតថាពួកគេកំពុងស្ថិតក្នុងគ្រោះថ្នាក់ដែរឬទេ? អស់អ្នកណាដែលជាពួកផារិស៊ី គឺដើរលើផ្លូវទៅកាន់សេចក្ដីវិនាស។

ពេលព្រះវិញ្ញាណបរិសុទ្ធបំពេញកិច្ចការដើម្បីបំភ្លឺដល់អ្នក ដើម្បីឱ្យអ្នកអាចយល់ពីរឿងខ្លះបាន ពេលខ្លះ រឿងនោះកើតឡើងលឿនខ្លាំងពេក ហើយពេលខ្លះទៀត ព្រះវិញ្ញាណបរិសុទ្ធធ្វើឱ្យអ្នកឆ្លងកាត់បទពិសោធមួយក្នុងពេលណាមួយ មុនពេលទ្រង់អនុញ្ញាតឱ្យអ្នកបានយល់ពីបញ្ហានោះទាំងស្រុង។ មិនមែនថា គ្មានអ្វីដែលតម្រូវឱ្យអ្នកដកពិសោធន៍នោះទេ ឬថាព្រះអង្គត្រូវចប់បន្ទាប់ពីអនុញ្ញាតឱ្យអ្នកយល់ពីពាក្យនៃគោលលទ្ធិនោះទេ។ តើព្រះវិញ្ញាណបរិសុទ្ធបំពេញកិច្ចការទៅតាមគោលការណ៍ណាដែរ? ព្រះវិញ្ញាណបរិសុទ្ធបំពេញកិច្ចការតាមរយៈការរៀបចំមជ្ឈដ្ឋានរបស់អ្នក និងការរៀបចំមនុស្ស ព្រឹត្តិការណ៍ និងអ្វីៗដែលអនុញ្ញាតឱ្យអ្នកបានចាស់ទុំតាមរយៈអ្វីទាំងនេះ និងធ្វើឱ្យអ្នកយល់ពីសេចក្ដីពិតបន្តិចម្ដងៗ ក្នុងពេលនៃការដកពិសោធន៍សេចក្ដីទាំងនោះ។ នៅពេលដែលព្រះអង្គថ្លែងព្រះបន្ទូលសាមញ្ញៗពីរបីពាក្យមកកាន់អ្នក ដើម្បីលើកទឹកចិត្ត ឬបំភ្លឺអ្នក ឬប្រទានពន្លឺដល់អ្នកបន្តិចបន្តួច ទ្រង់មិនមែនត្រូវចប់នោះទេ។ ផ្ទុយទៅវិញ ព្រះអង្គអនុញ្ញាតឱ្យអ្នករៀនសូត្រពីមេរៀនខ្លះ និងធំធាត់តាមរយៈការដកពិសោធន៍បញ្ហាគ្រប់យ៉ាង មជ្ឈដ្ឋានខុសៗគ្នា និងមនុស្ស ព្រឹត្តិការណ៍ និងអ្វីផ្សេងៗ ដើម្បីឱ្យអ្នកអាចសម្រេចបាននូវការយល់ដឹងពីសេចក្ដីពិតបណ្ដើរៗ និងចូលទៅក្នុងតថភាព។ ហេតុនេះ ព្រះវិញ្ញាណបរិសុទ្ធបំពេញកិច្ចការតាមគោលការណ៍ធម្មតាខ្លាំងណាស់។ ព្រះអង្គបំពេញកិច្ចការទៅតាមទម្រង់ធម្មជាតិនៃការរីកចម្រើនរបស់មនុស្សទាំងស្រុង ដោយគ្មានដាក់ការបង្ខិតបង្ខំអ្វីឡើយ។ យោងទៅតាមគោលការណ៍ និងទំហំនៃកិច្ចការរបស់ព្រះជាម្ចាស់ ប្រសិនបើមនុស្សម្នាក់ពុំមានហេតុផល និងសតិសម្បជញ្ញៈជាមនុស្ស ដែលពួកគេគួរមាន សូម្បីបន្តិចណាទេ នោះតើពួកគេអាចទទួលបានកិច្ចការរបស់ព្រះវិញ្ញាណបរិសុទ្ធដែរឬទេ? តើពួកគេអាចទទួលបានការណែនាំ និងការបំភ្លឺដែរឬទេ? អត់ជាដាច់ខាត។ តើខ្ញុំចង់មានន័យបែបណា? មនុស្សតែងនិយាយថា ពួកគេដេញតាមសេចក្ដីពិត ថាពួកគេត្រូវតែយល់ពីសេចក្ដីពិតឱ្យបានប្រសើរ ប៉ុន្តែ ពួកគេបានមើលរំលងរឿងមួយ ដែលនោះគឺ ពួកគេត្រូវតែប្រគល់ដួងចិត្តរបស់ពួកគេថ្វាយទៅព្រះជាម្ចាស់។ ពួកគេគិតថា៖ «មិនថាភាពជាមនុស្សរបស់ខ្ញុំបែបណានោះទេ មិនថាខ្ញុំមានសតិសម្បជញ្ញៈឬអត់នោះទេ មិនថាខ្ញុំប្រគល់ដួងចិត្តរបស់ខ្ញុំថ្វាយទៅព្រះជាម្ចាស់ឬអត់នោះទេ ខ្ញុំគ្រាន់តែត្រូវដេញតាមសេចក្ដីពិតបន្ថែម ស្ដាប់ការអធិប្បាយបន្ថែម អានព្រះបន្ទូលរបស់ព្រះជាម្ចាស់បន្ថែម និងប្រកបគ្នាពីសេចក្ដីពិតជារឿយៗទៅបានហើយ។ បន្ទាប់មក នៅពេលខ្ញុំបំពេញភារកិច្ច ខ្ញុំនឹងខំប្រឹងបញ្ចេញកម្លាំង និងរងទុក្ខបន្ថែមទៀត នោះមុខជាគ្មានបញ្ហាអ្វីឡើយ»។ ប៉ុន្តែ មនុស្សបែបនេះមិនបានចាប់អារម្មណ៍ ក៏ពុំដឹងពីចំណុចចាំបាច់ដ៏តូចបំផុតដែរ។ ពេលនេះ តើអ្នករាល់គ្នាដឹងថាចំណុចតិចតួចបំផុតដែលមនុស្សម្នាក់គួរមានគឺជាអ្វីដែរទេ ប្រសិនបើពួកគេចង់យល់និងទទួលបានសេចក្ដីពិតនោះ? (សតិសម្បជញ្ញៈ និងហេតុផល។) និយាយឱ្យងាយយល់ នោះគឺថា យ៉ាងហោចណាស់ មនុស្សម្នាក់ត្រូវតែមានចិត្តដែលស្មោះត្រង់ដែរ។ មានតែអ្នកដែលមានចិត្តស្មោះត្រង់ប៉ុណ្ណោះ ទើបអាចទទួលយកសេចក្ដីពិត ចុះចូលនឹងផែនការរបស់ព្រះជាម្ចាស់ និងបំពេញភារកិច្ចរបស់ពួកគេស្របទៅតាមសេចក្ដីតម្រូវរបស់ព្រះជាម្ចាស់បាន។ ប្រសិនបើអ្នកគ្មានចិត្តស្មោះត្រង់ទេ នោះអ្នកមិនអាចបំពេញតាមសេចក្ដីតម្រូវរបស់ព្រះជាម្ចាស់បានឡើយ ហើយអ្នកក៏មិនអាចបំពេញភារកិច្ចក្នុងនាមជាភាវៈដែលព្រះបានបង្កើតមកឱ្យបានល្អនោះដែរ។ តើការដែលមានចិត្តស្មោះត្រង់មានន័យដូចម្ដេច? មានន័យថា អ្នកពុំមានភាពជាមនុស្ស ពោលគឺអ្នកជាអារក្ស។ តើការដែលមានចិត្តស្មោះត្រង់មានការបង្ហាញចេញអ្វីខ្លះ? យ៉ាងហោចណាស់ ក៏មនុស្សម្នាក់ត្រូវមានភាពជាមនុស្សល្អដែរ។ នៅពេលដែលបុគ្គលម្នាក់មានភាពជាមនុស្សល្អ មានចិត្តពិតប្រាកដ មានសតិសម្បជញ្ញៈ និងហេតុផល ចំណុចទាំងនេះមិនមែនជាអ្វីដែលឥតន័យខ្លឹមសារ ឬស្រពិចស្រពិល ដែលមិនអាចមើលឃើញ ឬប៉ះពាល់បានឡើយ តែផ្ទុយទៅវិញ អ្វីទាំងនេះជារបស់ដែលអាចរកឃើញបាននៅគ្រប់ទីកន្លែងក្នុងជីវិតប្រចាំថ្ងៃ។ អ្វីទាំងនេះសុទ្ធតែជារបស់នៃតថភាព។ ឧបមាថា បុគ្គលម្នាក់អស្ចារ្យ និងគ្រប់លក្ខណ៍៖ តើនេះជាអ្វីដែលអ្នកអាចមើលឃើញដែរឬទេ? អ្នកមិនអាចមើលឃើញ មិនអាចប៉ះបាន ឬសូម្បីតែគិតស្រមៃថាអ្វីទៅជាភាពគ្រប់លក្ខណ៍ ឬភាពអស្ចារ្យនោះ។ ប៉ុន្តែប្រសិនបើអ្នកនិយាយថា មនុស្សណាម្នាក់អាត្មានិយម តើអ្នកអាចមើលឃើញពីទង្វើរបស់បុគ្គលនោះដែរឬទេ ហើយតើម្នាក់នោះដូចទៅនឹងការរៀបរាប់នោះដែរឬទេ? ប្រសិនបើគេថាមនុស្សណាម្នាក់ស្មោះត្រង់ មានចិត្តពិតប្រាកដ តើអ្នកអាចមើលឃើញពីឥរិយាបថបែបនេះទេ? ប្រសិនបើគេថាមនុស្សណាម្នាក់បោកបញ្ឆោត វៀចវេរ និងថោកទាប តើអ្នកអាចមើលឃើញពីចំណុចទាំងនេះទេ? ទោះបីជាអ្នកបិទភ្នែករបស់អ្នកក៏ដោយ ក៏អ្នកអាចមានអារម្មណ៍ដឹងថា ភាពជាមនុស្សរបស់បុគ្គលនោះធម្មតាឬគួរឱ្យស្អប់បានតាមរយៈសម្ដីរបស់ពួកគេ និងរបៀបដែលពួកគេប្រព្រឹត្ត។ ដូច្នេះហើយ ឃ្លាថា «ភាពជាមនុស្សល្អឬអាក្រក់» នេះ មិនមែនជាឃ្លាឥតន័យខ្លឹមសារនោះទេ។ ឧទាហរណ៍ ភាពអាត្មានិយមនិងភាពថោកទាប សេចក្ដីវៀចវេរនិងការបោកបញ្ឆោត ភាពក្រអឺតក្រទមនិងការរាប់ខ្លួនឯងជាសុចរិត អ្វីទាំងអស់នេះគឺជាចំណុចដែលអ្នកអាចយល់បាននៅក្នុងជីវិត នៅពេលដែលអ្នកប្រាស្រ័យទាក់ទងជាមួយមនុស្សណាម្នាក់។ ចំណុចទាំងនេះ គឺជាធាតុអវិជ្ជមាននៅក្នុងភាពជាមនុស្ស។ ដូច្នេះ តើធាតុវិជ្ជមាននៅក្នុងភាពជាមនុស្សដែលមនុស្សគួរតែមាន ដូចជា ភាពស្មោះត្រង់ និងការស្រឡាញ់សេចក្ដីពិតជាដើមនេះ អាចត្រូវយល់បាននៅក្នុងជីវិតប្រចាំថ្ងៃដែរឬទេ? មិនថាមនុស្សម្នាក់មានការបំភ្លឺពីព្រះវិញ្ញាណបរិសុទ្ធ មិនថាពួកគេអាចទទួលបានការណែនាំពីព្រះជាម្ចាស់ មិនថាពួកគេមានកិច្ចការរបស់ព្រះវិញ្ញាណបរិសុទ្ធឬអត់នោះទេ តើអ្នកអាចមើលឃើញចំណុចទាំងនេះដែរឬទេ? តើអ្នកអាចដឹងពីចំណុចទាំងនេះបានទេ? ដើម្បីទទួលបានការបំភ្លីពីព្រះវិញ្ញាណបរិសុទ្ធ ទទួលបានការណែនាំពីព្រះជាម្ចាស់ និងប្រព្រឹត្តស្របទៅតាមគោលការណ៍នៃសេចក្ដីពិតនៅគ្រប់រឿងទាំងអស់ តើមនុស្សត្រូវតែមានលក្ខខណ្ឌបែបណា? ពួកគេត្រូវតែមានចិត្តស្មោះ ស្រឡាញ់សេចក្ដីពិត ស្វែងរកសេចក្ដីពិតនៅគ្រប់កិច្ចការទាំងអស់ និងអាចអនុវត្តសេចក្ដីពិតបាន នៅពេលដែលពួកគេយល់ពីសេចក្ដីពិត។ ការដែលមានលក្ខខណ្ឌទាំងនេះ មានន័យថា មានការបំភ្លឺពីព្រះវិញ្ញាណបរិសុទ្ធ មានសមត្ថភាពយល់ពីព្រះបន្ទូលរបស់ព្រះជាម្ចាស់ និងអាចអនុវត្តសេចក្ដីពិតបានដោយងាយស្រួលហើយ។ ប្រសិនបើមនុស្សម្នាក់ មិនមែនជាមនុស្សស្មោះត្រង់ ហើយនៅក្នុងចិត្តពួកគេ ពុំស្រឡាញ់សេចក្ដីពិតទេ នោះពួកគេមុខជាពិបាកនឹងទទួលបានកិច្ចការរបស់ព្រះវិញ្ញាណបរិសុទ្ធណាស់ ហើយសូម្បីតែអ្នកប្រកបគ្នាពីសេចក្ដីពិតជាមួយពួកគេ ក៏គ្មានបានលទ្ធផលអ្វីដែរ។ តើអ្នកអាចដឹងបានថាមនុស្សម្នាក់ជាមនុស្សស្មោះត្រង់បានយ៉ាងដូចម្ដេចទៅ? អ្នកមិនត្រូវមើលត្រឹមថាតើពួកគេនិយាយកុហកឬបោកប្រាស់ប៉ុណ្ណេះទេ ប៉ុន្តែអ្វីដែលសំខាន់គឺត្រូវពិនិត្យមើលថាតើពួកគេអាចទទួលយកសេចក្ដីពិត និងអនុវត្តសេចក្ដីពិតនោះបានឬអត់។ នោះគឺជាចំណុចសំខាន់បំផុត។ ដំណាក់របស់ព្រះជាម្ចាស់តែងតែផាត់មនុស្សចោល ហើយមកដល់ចំណុចនេះ មានមនុស្សជាច្រើននាក់ហើយដែលត្រូវបានគេផាត់ចោលនោះ។ ពួកគេមិនមែនជាមនុស្សស្មោះត្រង់ទេ ពួកគេសុទ្ធតែជាមនុស្សបោកបញ្ឆោត។ ពួកគេស្រឡាញ់អ្វីដែលមិនសុចរិត ពួកគេពុំស្រឡាញ់សេចក្ដីពិតទាល់តែសោះ។ មិនថាពួកគេជឿលើព្រះជាម្ចាស់ប៉ុន្មានឆ្នាំនោះទេ ក៏ពួកគេមិនអាចយល់ពីសេចក្ដីពិត ឬចូលទៅក្នុងតថភាពបានដែរ។ មនុស្សទាំងនេះ កាន់តែមិនអាចផ្លាស់ប្ដូរពិតប្រាកដទៅទៀត។ ហេតុនេះ ការដែលពួកគេត្រូវគេផាត់ចោល គឺជារឿងដែលមិនអាចជៀសផុតនោះទេ។ នៅពេលដែលអ្នកប្រាស្រ័យទាក់ទងជាមួយមនុស្ស តើអ្នកពិនិត្យមើលអ្វីមុនគេ? ពិនិត្យមើលពាក្យសម្ដីនិងទង្វើរបស់ពួកគេ ដើម្បីចង់ដឹងថាតើពួកគេជាមនុស្សស្មោះត្រង់ ស្រឡាញ់សេចក្ដីពិត និងអាចទទួលយកសេចក្ដីពិតបានឬអត់។ ចំណុចទាំងនេះសំខាន់ខ្លាំងណាស់។ ជាធម្មតា អ្នកអាចមើលឃើញពីសារជាតិរបស់មនុស្សម្នាក់បាន ឱ្យតែអ្នកអាចកំណត់បានថាតើពួកគេជាមនុស្សស្មោះត្រង់ ថាតើពួកគេអាចទទួលយកសេចក្ដីពិត និងអាចអនុវត្តសេចក្ដីពិតនោះបានឬអត់។ ប្រសិនបើមាត់របស់មនុស្សពេញដោយពាក្យផ្អែមល្ហែមពីរោះស្ដាប់ ប៉ុន្តែពួកគេពុំបានធ្វើអ្វីដែលពិតជាក់ស្ដែង ហើយពេលដល់ពេលត្រូវធ្វើរឿងជាក់ស្ដែង ពួកគេគិតតែពីខ្លួនឯង មិនដែលគិតពីអ្នកដទៃ ដូច្នេះ តើនេះជាភាពជាមនុស្សប្រភេទណា? (ភាពអាត្មានិយម និងភាពថោកទាប។ គេគ្មានភាពជាមនុស្សឡើយ។) តើបុគ្គលម្នាក់ ដែលគ្មានភាពជាមនុស្ស ងាយស្រួលនឹងទទួលបានសេចក្ដីពិតដែរឬទេ? មិនងាយស្រួលសម្រាប់ពួកគេឡើយ។ នៅពេលដែលគេជួបប្រទះការរងទុក្ខមួយរយៈ ឬត្រូវលះបង់តម្លៃខ្លះ គេក៏គិតថា៖ «អ្នករាល់គ្នាទៅមុនចុះ ដោយទទួលរងទុក្ខលំបាក និងធ្វើការលះបង់ទាំងអស់នេះសិនចុះ ហើយបន្ទាប់ពីសម្រេចបានលទ្ធផលច្រើនហើយ នោះខ្ញុំនឹងចូលរួមដែរ»។ តើនេះជាភាពជាមនុស្សប្រភេទណា? ឥរិយាបថបែបនេះ គេស្គាល់ជារួមថា «ការមិនមានភាពជាមនុស្ស»។ មនុស្សគ្រប់គ្នាមាននិស្ស័យពុករលួយ ប៉ុន្តែនៅពេលជួបប្រទះបញ្ហាអ្វីមួយ សតិសម្បជញ្ញៈរបស់មនុស្សខ្លះ ក៏មានដំណើរការ ហើយពួកគេមានអារម្មណ៍ស្ដីបន្ទោសខ្លួនឯង ដូច្នេះ ពួកគេអាចប្រព្រឹត្តទៅតាមសតិសម្បជញ្ញៈរបស់ពួកគេបាន។ ទោះបីពួកគេពុំនិយាយថា «ខ្ញុំកំពុងដេញតាមសេចក្ដីពិត ហើយត្រូវធ្វើជាមនុស្សល្អ» ក៏ពិតមែន ក៏ប៉ុន្តែ ពួកគេចាប់ផ្ដើមមានសតិសម្បជញ្ញៈការងារ ហើយពួកគេអាចនិយាយដោយពឹងផ្អែកលើសតិសម្បជញ្ញៈខ្លួនឯងថា៖ «ខ្ញុំត្រូវតែស័ក្ដិសមនឹងទទួលបានព្រះគុណ និងការជ្រើសរើសពីព្រះជាម្ចាស់»។ ដូច្នេះ នៅពេលសតិសម្បជញ្ញៈរបស់ពួកគេចេញលទ្ធផល ពេលនោះ តើពួកគេអាចអនុវត្តសេចក្ដីពិតបានដែរឬទេ? មិនប្រាកដនោះទេ ប៉ុន្តែ យ៉ាងហោចណាស់ ប្រសិនបើពួកគេមានឆន្ទៈបែបនេះមែន នោះពួកគេនឹងងាយស្រួលក្នុងការអនុវត្តសេចក្ដីពិតទេ ដែលនេះគឺជាមូលដ្ឋានគ្រឹះសំខាន់បំផុតដើម្បីទទួលបានសេចក្ដីពិត។ នៅពេលជួបប្រទះគ្រោះថ្នាក់ មនុស្សខ្លះខ្វល់តែពីពួនសម្ងំប៉ុណ្ណោះ។ មនុស្សខ្លះការពារអ្នកដទៃ ដោយពុំខ្វល់ពីខ្លួនឯងឡើយ។ នៅពេលមានរឿងកើតឡើង មនុស្សខ្លះខំតស៊ូ មនុស្សខ្លះខំជម្នះ។ ទាំងនេះគឺជាភាពខុសគ្នានៅក្នុងភាពជាមនុស្ស។ ដូច្នេះ តើមនុស្សប្រភេទណាដែលទំនងជាទទួលបានសេចក្ដីពិតទៅ? មនុស្សជាច្រើនបានតាំងចិត្តយ៉ាងមុតមាំនៅចំពោះព្រះជាម្ចាស់ ហើយស្បថប្រគល់ជីវិតរបស់ពួកគេទាំងមូលថ្វាយដល់ទ្រង់ លះបង់ខ្លួនពួកគេដើម្បីទ្រង់ និងមិនស្វែងរកអ្វីត្រឡប់មកវិញទេ។ ប៉ុន្តែ មនុស្សដែលមានភាពជាមនុស្សមិនល្អ តែងតែប្រជែងដណ្ដើមផលប្រយោជន៍ មិនដែលចុះញ៉ម ឬអត់ទ្រាំឡើយ ហើយក៏មិនដែលធ្វើអ្វីទៅតាមសតិសម្បជញ្ញៈដែរ។ តើមនុស្សដូចនេះងាយនឹងទទួលបានសេចក្ដីពិតដែរឬទេ? តើគេងាយនឹងត្រូវព្រះជាម្ចាស់ប្រោសឱ្យគ្រប់លក្ខណ៍ដែរឬទេ? (មិនងាយទេ។) តើបុគ្គលប្រភេទណាដែលងាយនឹងត្រូវព្រះជាម្ចាស់ប្រោសឱ្យគ្រប់លក្ខណ៍ និងទទួលបានសេចក្ដីពិត? (មនុស្សដែលមានភាពជាមនុស្សល្អ។) ដើម្បីមានភាពជាមនុស្សល្អ ត្រូវតែមានបទដ្ឋានមួយ។ វាមិនពាក់ព័ន្ធនឹងការដើរផ្លូវកណ្ដាល ដោយមិនប្រកាន់ខ្ជាប់តាមគោលការណ៍ ការខំប្រឹងមិនធ្វើឱ្យនរណាម្នាក់អាក់អន់ចិត្ត ការផ្គាប់ផ្គុនចិត្តគេនៅគ្រប់ទីកន្លែងដែលអ្នកទៅ ការប៉ិនប្រសប់ក្នុងការផ្គាប់ចិត្តមនុស្សគ្រប់គ្នាដែលអ្នកជួប និងការធ្វើឱ្យមនុស្សគ្រប់គ្នានិយាយល្អពីអ្នក។ នេះមិនមែនជាបទដ្ឋានឡើយ។ ដូច្នេះ តើអ្វីទៅជាបទដ្ឋាន? បទដ្ឋាននោះគឺ ការអាចចុះចូលចំពោះព្រះជាម្ចាស់ និងសេចក្តីពិតបាន គឺការមានគោលការណ៍ក្នុងរបៀបដែលមនុស្សប្រព្រឹត្តចំពោះភារកិច្ចរបស់ខ្លួន និងគ្រប់ប្រភេទបុគ្គល ព្រឹត្តិការណ៍ និងរបស់ទាំងអស់ ហើយនៅក្នុងការបំពេញភារកិច្ចរបស់ខ្លួន ពោលគឺត្រូវមានការទទួលខុសត្រូវ មិនមានល្បិចកល ឬខ្ជិលច្រអូស ដោយអាចការពារផលប្រយោជន៍នៃដំណាក់របស់ព្រះជាម្ចាស់ និងមិនមានគ្រោងការណ៍សម្រាប់ប្រយោជន៍ផ្ទាល់ខ្លួន។ ការបង្ហាញឱ្យឃើញបែបនេះគឺច្បាស់ក្រឡែតសម្រាប់ឱ្យមនុស្សគ្រប់គ្នាមើលឃើញ នោះមនុស្សគ្រប់គ្នាក៏យល់ច្បាស់នៅក្នុងដួងចិត្តអំពីចំណុចនេះដែរ។ ជាងនេះទៅទៀត ព្រះជាម្ចាស់ពិនិត្យពិច័យដួងចិត្តរបស់មនុស្ស និងជ្រាបពីស្ថានភាពពិតរបស់ពួកគេម្នាក់ៗគ្រប់គ្នា។ មិនថាពួកគេជានរណានោះទេ គ្មាននរណាអាចបោកបញ្ឆោតព្រះជាម្ចាស់បានឡើយ។ មនុស្សមួយចំនួនតែងតែអួតអាងជានិច្ចថា ពួកគេមានភាពជាមនុស្សល្អ ពោលគឺពួកគេមិនដែលនិយាយអាក្រក់ពីអ្នកដទៃ មិនដែលធ្វើឱ្យខូចប្រយោជន៍អ្នកដទៃ ហើយក៏មិនដែលលោភលន់ចង់បានទ្រព្យសម្បត្តិរបស់អ្នកដទៃដែរ ថែមទាំងសុខចិត្តខាតបង់ជាជាងកេងចំណេញពីអ្នកដទៃនៅពេលមានទំនាស់ផលប្រយោជន៍ទៀតផង។ ហើយមនុស្សគ្រប់គ្នាគិតថា ពួកគេជាមនុស្សល្អ។ ប៉ុន្តែ នៅពេលបំពេញភារកិច្ចរបស់ពួកគេនៅក្នុងដំណាក់របស់ព្រះជាម្ចាស់ ពួកគេមានល្បិចកល និងក្រឡេចក្រឡុច តែងតែរិះរកតែផលប្រយោជន៍ផ្ទាល់ខ្លួនជានិច្ច។ ពួកគេមិនដែលគិតគូរពីផលប្រយោជន៍នៃដំណាក់របស់ព្រះជាម្ចាស់ មិនដែលចាត់ទុកភាពបន្ទាន់របស់ព្រះជាម្ចាស់ជារឿងបន្ទាន់របស់ខ្លួន ឬគិតពីអ្វីដែលព្រះជាម្ចាស់ព្រះតម្រិះ ហើយក៏មិនដែលព្រមលះបង់ផលប្រយោជន៍ផ្ទាល់ខ្លួនដើម្បីបំពេញភារកិច្ចរបស់ពួកគេដែរ។ ពួកគេមិនដែលលះបង់ប្រយោជន៍ផ្ទាល់ខ្លួនឡើយ។ សូម្បីតែពេលដែលពួកគេឃើញមនុស្សអាក្រក់កំពុងធ្វើអំពើអាក្រក់ក៏ដោយ ក៏ពួកគេមិនលាតត្រដាងពួកគេដែរ។ ពួកគេគ្មានគោលការណ៍អ្វីទាំងអស់។ តើនេះជាភាពជាមនុស្សបែបណាទៅ? នេះមិនមែនភាពជាមនុស្សល្អឡើយ។ ចូរកុំយកចិត្តទុកដាក់នឹងអ្វីដែលមនុស្សបែបនេះនិយាយឡើយ។ អ្នកត្រូវតែមើលថាពួកគេរស់នៅតាមអ្វី ពួកគេបើកសម្ដែងពីអ្វី ហើយពួកគេមានអាកប្បកិរិយាបែបណា នៅពេលដែលពួកគេបំពេញភារកិច្ចរបស់ពួកគេ ក៏ដូចជាមើលពីសភាពខាងក្នុងរបស់ពួកគេ និងអ្វីដែលពួកគេស្រឡាញ់ផងដែរ។ ប្រសិនបើសេចក្ដីស្រឡាញ់កេរ្ដិ៍ឈ្មោះ និងលាភសក្ការៈរបស់ពួកគេ ធំជាងភក្ដីភាពរបស់ពួកគេចំពោះព្រះជាម្ចាស់ ប្រសិនបើសេចក្ដីស្រឡាញ់កេរ្ដិ៍ឈ្មោះ និងលាភសក្ការៈរបស់គេ ធំជាងផលប្រយោជន៍នៃដំណាក់របស់ព្រះជាម្ចាស់ ឬប្រសិនបើសេចក្ដីស្រឡាញ់កេរ្ដិ៍ឈ្មោះ និងលាភសក្ការៈរបស់ពួកគេ ធំជាងការយកចិត្តទុកដាក់ដែលពួកគេមានចំពោះព្រះជាម្ចាស់ ដូច្នេះ តើមនុស្សបែបនេះមានភាពជាមនុស្សដែរឬទេ? ពួកគេមិនមែនជាមនុស្សដែលមានភាពជាមនុស្សឡើយ។ អ្នកដទៃនិងព្រះជាម្ចាស់អាចទតឃើញនិងមើលឃើញពីឥរិយាបថរបស់ពួកគេបាន។ មនុស្សបែបនេះពិបាកទទួលបានសេចក្ដីពិតណាស់។

ពេលនេះ តើអ្នករាល់គ្នាដឹងថាមនុស្សប្រភេទណាដែលអាចទទួលបានសេចក្ដីពិតហើយមែនទេ? មនុស្សគ្រប់គ្នាដែលសុខចិត្តដេញតាមសេចក្ដីពិត ពួកគេសុទ្ធតែជឿលើព្រះជាម្ចាស់ ជួបជុំ និងស្ដាប់សេចក្ដីអធិប្បាយ បំពេញភារកិច្ចរបស់ខ្លួន និងប្រកបគ្នាពីសេចក្ដីពិត ប៉ុន្តែ បន្ទាប់ពីបានពីរបីឆ្នាំ ហេតុអ្វីមនុស្សខ្លះអាចនិយាយពីទីបន្ទាល់បទពិសោធ និងធ្វើបន្ទាល់ពីព្រះជាម្ចាស់បាន ចំណែកឯអ្នកខ្លះទៀត គ្មានទីបន្ទាល់បទពិសោធទាល់តែសោះ ហើយក៏មិនអាចបំពេញភារកិច្ចណាមួយបានល្អអ៊ីចឹង? តើមានភាពខុសគ្នាអ្វី? តាមពិតទៅ ភាពខុសគ្នាគឺជាភាពខុសប្លែកគ្នារវាងភាពជាមនុស្សរបស់ពួកគេ។ មនុស្សខ្លះមានសតិសម្បជញ្ញៈនិងហេតុផល ចំណែកមនុស្សខ្លះទៀតគ្មានទេ។ មនុស្សខ្លះស្រឡាញ់សេចក្ដីពិត ចំណែកមនុស្សខ្លះទៀតមិនស្រឡាញ់សេចក្ដីពិតឡើយ។ ដូច្នេះ តើមនុស្សប្រភេទណាដែលងាយនឹងទទួលបានសេចក្ដីពិត? (មនុស្សដែលទៀងត្រង់ចំពោះព្រះជាម្ចាស់ អ្នកដែលស្មោះត្រង់ អ្នកដែលមានភាពជាមនុស្ស និងអ្នកដែលមានសតិសម្បជញ្ញៈនិងហេតុផល។) ចំណុចនេះសំខាន់ខ្លាំងណាស់។ ឥឡូវដោយសារអ្នកយល់ចំណុចនោះហើយ ដូច្នេះ អ្នករាល់គ្នាគួរតែពិចារណាចំណុចនេះម្ដង៖ តើការយល់ដឹងនិងការទទួលបានសេចក្ដីពិតពាក់ព័ន្ធនឹងរូបសម្បត្តិរបស់មនុស្ស គុណសម្បត្តិ កម្រិតនៃការអប់រំ សាវតារកំណើតរបស់ពួកគេ អាយុ មជ្ឈដ្ឋានគ្រួសារ ទេពកោសល្យ ឬជំនាញវិជ្ជាជីវៈដែលពួកគេចេះស្ទាត់ដែរឬទេ? អ្នកអាចនិយាយបានថា ចំណុចទាំងនេះគ្មានជាប់ពាក់ព័ន្ធនឹងគ្នាទេ។ មនុស្សខ្លះមានគុណសម្បត្តិទាប ប៉ុន្តែ ពួកគេខ្លួនឯង គឺជាមនុស្សដែលអាចពឹងពាក់បាន។ ពួកគេមានកម្លាំងច្រើនប៉ុនណា ពួកគេប្រើប៉ុណ្ណោះ ដោយមិនខ្ជិលច្រអូស និងបោកបញ្ឆោតឡើយ ហើយពួកគេមានសតិសម្បជញ្ញៈ និងមានទំនួលខុសត្រូវលើរឿងផ្សេងៗ។ ប្រសិនបើពួកគេប្រព្រឹត្តខុស ពួកគេអាចទទួលយកសេចក្ដីពិត និងអនុវត្តស្របទៅតាមគោលការណ៍បាន។ នៅពេលពួកគេមានការលំបាក ពួកគេអាចស្វែងរកសេចក្ដីពិតបាន។ លទ្ធផលនៃការបំពេញភារកិច្ចនឹងមានភាពល្អប្រសើរជាងមុន ហើយទោះបីមនុស្សមានទេពកោសល្យមើលងាយពួកគេ ក៏ព្រះជាម្ចាស់សព្វព្រះទ័យនឹងមនុស្សប្រភេទនេះដែរ។ នៅពេលដែលព្រះជាម្ចាស់ប្រទានព្រះគុណដល់មនុស្ស និងអនុញ្ញាតឱ្យមនុស្សយល់ពីសេចក្ដីពិត ព្រះអង្គពុំទតមើលរូបរាងខាងក្រៅរបស់ពួកគេ កម្រិតនៃការអប់រំ គុណភាពនៃគុណសម្បត្តិរបស់ពួកគេ ឬភាពប៉ិនប្រសប់របស់ពួកគេនោះទេ ពោលគឺព្រះជាម្ចាស់មិនទតមើលចំណុចទាំងនេះឡើយ។ មនុស្សខ្លះនិយាយថា៖ «ខ្ញុំមិនពូកែវោហារទេ ប៉ុន្តែ ខ្ញុំឃើញមនុស្សដែលជំនាញក្នុងការនិយាយស្ដី។ ខ្ញុំមិនខ្ពស់ទេ ហើយក៏មិនមើលទៅលេចធ្លោជាងមនុស្សធម្មតាដែរ។ ខ្ញុំគ្មានការអប់រំអ្វីទេ ហើយគុណសម្បត្តិរបស់ខ្ញុំ ក៏មិនល្អនោះដែរ។ តើនោះមិនមែនមានន័យថា ខ្ញុំចប់ទៅហើយទេ?» តើនេះគឺជាគំនិតបែបណា? តើនេះមិនមែនជាការយល់ខុសលើព្រះជាម្ចាស់ទេឬអី? តើនេះមិនមែនមានន័យថា អ្នកពុំយល់ពីបំណងព្រះហឫទ័យរបស់ព្រះជាម្ចាស់ទេឬអី? (មានន័យបែបនេះមែន។) តើមនុស្សដែលមានទស្សនៈបែបនេះ មិនមែនបះបោរទេឬអី? ពួកគេពុំដឹងពីបំណងព្រះហឫទ័យរបស់ព្រះជាម្ចាស់ទាល់តែសោះ។ ពួកគេគិតថា អស់អ្នកណាដែលត្រូវព្រះជាម្ចាស់សង្គ្រោះ និងប្រោសឱ្យបានគ្រប់លក្ខណ៍ ឬអ្នកដែលត្រូវទ្រង់បំភ្លឺនិងដឹកនាំ អ្នកនោះគឺជាមនុស្សដែលមានអំណោយទាន ហើយពួកគេអាចនិយាយបានល្អ ពួកគេមានការអប់រំនិងចំណេះដឹងល្អ ពួកគេសុទ្ធតែមានប្រាជ្ញាវៀងវៃ ហើយព្រះជាម្ចាស់សព្វព្រទ័យនឹងពួកគេ។ តើនេះមិនមែនជាការមួលបង្កាច់ព្រះជាម្ចាស់ទេឬអី? ពួកគេពុំយល់ពីព្រះតម្រិះរបស់ព្រះជាម្ចាស់ទាល់តែសោះ! មនុស្សតែងតែនិយាយថា ព្រះជាម្ចាស់គឺសុចរិត ហើយថា ព្រះអង្គទតមើលដួងចិត្តមនុស្ស ប៉ុន្តែ នៅពេលមានរឿងអ្វីកើតឡើងចំពោះពួកគេ មនុស្សក៏យល់ខុសលើព្រះជាម្ចាស់។ ពេលនេះ តើអ្នកយល់ច្បាស់ជាងមុនបន្តិចទេ? នៅពេលដែលព្រះជាម្ចាស់ទតមើលមនុស្ស តើព្រះអង្គទតឃើញអ្វី? ព្រះអង្គទតឃើញដួងចិត្តរបស់ពួកគេ។ អ្វីគ្រប់យ៉ាងដែលមនុស្សនិយាយនិងធ្វើ គឺត្រូវដួងចិត្តរបស់ពួកគេគ្រប់គ្រង។ ប្រសិនបើអ្នកមានដួងចិត្តស្មោះត្រង់ នោះអ្នកនឹងមានភាពជាមនុស្សល្អមិនខាន។ អ្នកនឹងអាចយល់ពីសេចក្ដីពិតបានបន្តិចម្ដងៗ អ្នកនឹងអាចបំពេញតាមសេចក្ដីតម្រូវរបស់ព្រះជាម្ចាស់ដល់កម្រិតជាក់លាក់មួយបាន ហើយអ្នកនឹងអាចគិតពិចារណអំពីបំណងព្រះហឫទ័យរបស់ព្រះជាម្ចាស់បាន។ ប្រសិនបើចិត្តរបស់អ្នកបោកបញ្ឆោតខ្លាំងពេក បិទជិតខ្លាំងពេក ហើយមានះរឹងរូសមិនព្រមកែ ប្រសិនបើអ្នកអាត្មានិយម ពុំមានភាពជាមនុស្សល្អ ហើយតែងតែជាប់ផុងក្នុងសញ្ញាណផ្សេងៗ ដោយស្រមៃពីរបៀបដែលព្រះជាម្ចាស់គួរប្រព្រឹត្ត ហើយពេលអ្នកជួបប្រទះរឿងដែលពុំស្របតាមសញ្ញាណរបស់អ្នក ប្រសិនបើអ្នកយល់ច្រឡំចំពោះព្រះជាម្ចាស់ ហើយមិនដែលយល់ពីបំណងព្រះហឫទ័យរបស់ទ្រង់ទេ ដូច្នេះ តើអ្នកនឹងអាចទទួលបានសេចក្ដីពិតដែរឬទេ? អ្នកនឹងមិនអាចទទួលបានសេចក្ដីពិតឡើយ។ ចុងក្រោយ នៅពេលដែលអ្នកមិនអាចទទួលបានសេចក្ដីពិត តើអ្នកនឹងស្ដីបន្ទោសខ្លួនឯង ស្ដីបន្ទោសអ្នកដទៃ ឬក៏ស្ដីបន្ទោសព្រះជាម្ចាស់ថាព្រះជាម្ចាស់មិនយុត្តិធម៌មែនទេ? (យើងនឹងស្ដីបន្ទោសខ្លួនឯង។) ត្រឹមត្រូវហើយ អ្នកនឹងស្ដីបន្ទោសខ្លួនឯង។ ដូច្នេះ តើមនុស្សម្នាក់បែបនេះ គួរធ្វើអ្វីដើម្បីទទួលបានសេចក្ដីពិត? ពួកគេត្រូវស្វែងរកសេចក្ដីពិត និងអនុវត្តសេចក្ដីពិត ហើយពួកគេត្រូវតែប្រព្រឹត្តខ្លួន និងអនុវត្តទៅតាមវិធីជាក់លាក់ទាំងនេះ។ ប្រសិនបើពួកគេយល់ តែមិនអនុវត្ត ពួកគេនឹងមិនអាចទទួលបានសេចក្ដីពិតឡើយ។ នៅពេលដែលអ្នកដឹងថា ក្នុងខ្លួនអ្នកមានភាពអាត្មានិយម និងមានគ្រោងការដើម្បីប្រយោជន៍ផ្ទាល់ខ្លួន អ្នកគួរតែអធិស្ឋានទៅព្រះជាម្ចាស់ ហើយស្វែងរកសេចក្តីពិត ដើម្បីដោះស្រាយបញ្ហានេះ។ រឿងដំបូងគេដែលអ្នកគួរដឹងនោះគឺថា សារជាតិនៃការប្រព្រឹត្តបែបនេះ គឺជាការបំពានលើគោលការណ៍នៃសេចក្តីពិត វាប៉ះពាល់ដល់កិច្ចការរបស់ក្រុមជំនុំ ជាឥរិយាបថអាត្មានិយម និងគួរឱ្យស្អប់ខ្ពើម ហើយមនុស្សដែលមានសតិសម្បជញ្ញៈនិងហេតុផលមិនគួរធ្វើបែបនោះឡើយ។ អ្នកគួរតែលះបង់ផលប្រយោជន៍ផ្ទាល់ខ្លួន និងភាពអាត្មានិយមចោល ហើយគួរគិតពីកិច្ចការរបស់ក្រុមជំនុំវិញ។ នោះទើបជាបំណងព្រះហឫទ័យរបស់ព្រះជាម្ចាស់។ បន្ទាប់ពីបានអធិស្ឋាននិងឆ្លុះបញ្ចាំងពីខ្លួនឯងហើយ ប្រសិនបើអ្នកពិតជាដឹងមែនថា ការប្រព្រឹត្តបែបនេះ គឺជាទង្វើអាត្មានិយម និងគួរឱ្យស្អប់ខ្ពើម នោះអ្នកនឹងងាយស្រួលលះបង់ភាពអាត្មានិយមរបស់អ្នកជាក់ជាមិនខាន។ នៅពេលអ្នកលះបង់ភាពអាត្មានិយម និងគ្រោងការដើម្បីផលប្រយោជន៍របស់អ្នកចោល នោះអ្នកនឹងមានអារម្មណ៍ធូរស្បើយក្នុងចិត្ត អ្នកនឹងមានសេចក្ដីសុខសាន្ត មានសេចក្ដីអំណរ ក៏ដូចជាមានអារម្មណ៍ថា មនុស្សដែលមានសតិសម្បជញ្ញៈ និងហេតុផលគួរតែគិតពីកិច្ចការរបស់ពួកជំនុំ ហើយពួកគេមិនគួរផ្តោតសំខាន់តែលើផលប្រយោជន៍ផ្ទាល់ខ្លួនរបស់ពួកគេនោះទេ ដែលនោះជាទង្វើអាត្មានិយម គួរឱ្យស្អប់ខ្ពើម និងគ្មានសតិសម្បជញ្ញៈ ឬហេតុផលឡើយ។ ការប្រព្រឹត្តដោយមិនគិតពីប្រយោជន៍ផ្ទាល់ខ្លួន ដោយគិតពីកិច្ចការរបស់ពួកជំនុំ ហើយធ្វើតែរឿងណាដែលផ្គាប់ព្រះហឫទ័យរបស់ព្រះជាម្ចាស់មួយមុខគត់ នោះទើបជាទង្វើសុចរិត និងមានកិត្តិយស ហើយនោះទើបជីវិតរបស់អ្នកនឹងមានតម្លៃ។ ពេលរស់នៅលើផែនដីតាមរបៀបនេះ អ្នកនឹងក្លាយជាមនុស្សស្មោះត្រង់និងឥតលាក់លៀម អ្នកនឹងបានរស់នៅក្នុងភាពជាមនុស្សធម្មតា និងក្នុងរូបកាយជាមនុស្សពិតប្រាកដ ហើយអ្នកមិនត្រឹមតែមានសតិសម្បជញ្ញៈជ្រះស្រឡះប៉ុណ្ណោះទេ តែថែមទាំងមានតម្លៃស័ក្តិសមនឹងទទួលបានគ្រប់យ៉ាងដែលព្រះជាម្ចាស់ប្រទានឱ្យអ្នកផងដែរ។ កាលណាអ្នករស់នៅបែបនេះកាន់តែច្រើន អ្នកនឹងមានអារម្មណ៍កាន់តែធូរស្បើយក្នុងចិត្ត កាន់តែកាន់តែមានសេចក្ដីសុខសាន្ត និងសេចក្ដីអំណរ ហើយអ្នកនឹងកាន់តែមានអារម្មណ៍ភ្លឺស្វាង។ បែបនេះ តើអ្នកនឹងមិនដើរលើផ្លូវនៃសេចក្ដីជំនឿលើព្រះជាម្ចាស់ដែលត្រឹមត្រូវទេឬអី?

មិនថានិស្ស័យពុករលួយរបស់មនុស្ស ដូចជា ភាពអាត្មានិយម សេចក្ដីកំណាញ់ ការបោកបញ្ឆោត និងការភូតកុហក អាចដោះស្រាយបានឬអត់នោះទេ គឺអាស្រ័យលើថាតើមនុស្សអាចទទួលយកសេចក្ដីពិតបានឬអត់។ អស់អ្នកណាដែលអាចទទួលយកសេចក្ដីពិតបាន សុទ្ធតែស្អប់និស្ស័យពុករលួយទាំងអស់ ពួកគេស្អប់ភាពអាត្មានិយម និងសេចក្ដីកំណាញ់ ក៏ដូចជាការបោកបញ្ឆោតនិងការភូតកុហករបស់ពួកគេផងដែរ។ ពួកគេមិនព្រមឱ្យអ្វីទាំងនេះប្រឡាក់ប្រឡូសខ្លួនពួកគេ ឬចងរឹតពួកគេបានឡើយ។ ឱ្យតែអ្នកដែលស្រឡាញ់សេចក្ដីពិត បានដឹងពីនិស្ស័យពុករលួយរបស់ពួកគេហើយ នោះពួកគេងាយនឹងបោះចោលកាកសំណល់ និងសំរាមមិនល្អណាស់។ អស់អ្នកណាដែលស្រឡាញ់សេចក្ដីពិត ចាត់ទុកអ្វីដែលអវិជ្ជមានទាំងនេះជាទ្រព្យ។ ពួកគេស្រឡាញ់ប្រយោជន៍ផ្ទាល់ខ្លួនខ្លាំងណាស់ ពួកគេមិនសុខចិត្តលះបង់សាច់ឈាមឡើយ ហើយពួកគេមានះរឹងរូសមិនព្រមកែនោះទេ។ ហេតុនេះ ពួកគេមិនដែលដឹងពីបំណងព្រះហឫទ័យរបស់ព្រះជាម្ចាស់ឡើយ ហើយពួកគេក៏មិនអាចចុះចូលនឹងទ្រង់បានដែរ។ គឺដោយសារមនុស្សពុំស្រឡាញ់ ឬពុំទទួលយកសេចក្ដីពិតនេះហើយ ទើបពួកគេជឿព្រះជាម្ចាស់រាប់សិបឆ្នាំក្នុងសេចក្ដីវង្វេងបែបនេះ។ នៅពេលដែលដល់ពេលពួកគេត្រូវធ្វើបន្ទាល់ អណ្ដាតរបស់ពួកគេគ្រលាស់មិនរួចទេ ហើយពួកគេនិយាយអ្វីមិនចេញឡើយ។ មនុស្សបានស្ដាប់ការអធិប្បាយអំពីសេចក្ដីពិតជាច្រើនឆ្នាំ ហើយពួកគេក៏បានដឹងពីនិស្ស័យរបស់ព្រះជាម្ចាស់ដែរ ដូច្នេះ អស់អ្នកណាដែលដេញតាមសេចក្ដីពិត គួរតែយល់ពីចំណុចនេះហើយ ប៉ុន្តែ អស់អ្នកណាដែលពុំស្រឡាញ់សេចក្ដីពិតទេ អ្នកនោះមិនព្រមចិត្តនិយាយការពិតនៅមុខព្រះជាម្ចាស់ឡើយ។ ចិត្តរបស់ពួកគេមិនព្រមលះបង់ចំណង់ចំណូលចិត្តខាងសាច់ឈាមឡើយ ដូច្នេះ ពួកគេមិនហ៊ានអនុវត្តសូម្បីនិយាយការពិតនៅចំពោះព្រះជាម្ចាស់ផង។ ពួកគេគ្រាន់តែចង់ទទួលព្រះគុណដែលព្រះជាម្ចាស់ប្រទានដល់មនុស្សតាមចិត្តពួកគេចង់បាន ប៉ុន្តែ ពួកគេពុំចង់អនុវត្តសេចក្ដីពិតដើម្បីគាប់ព្រះទ័យព្រះជាម្ចាស់ឡើយ។ ព្រះជាម្ចាស់មានបន្ទូលថា៖ «ប្រសិនបើអ្នកចង់ទទួលបានព្រះគុណពីខ្ញុំ ប្រសិនបើអ្នកចង់ទទួលបានសេចក្ដីពិតទាំងនេះ គឺមានលក្ខខណ្ឌតែមួយគត់ នោះគឺ អ្នកត្រូវតែលះបង់ប្រយោជន៍ផ្ទាល់ខ្លួនរបស់អ្នក ហើយប្រគល់ដួងចិត្តពិតប្រាកដរបស់អ្នកថ្វាយដល់ខ្ញុំ»។ មនុស្សមិនអាចធ្វើបានសូម្បីតែលក្ខខណ្ឌមួយនេះ ហើយពួកគេនៅតែចង់ទាមទារព្រះគុណពីព្រះជាម្ចាស់ ទាមទារសេចក្ដីស្ងប់សុខ និងសេចក្ដីអំណរ និងចង់ទទួលបានសេចក្ដីពិតទៀត។ ប៉ុន្តែ ពួកគេពុំចង់ប្រគល់ដួងចិត្តពិតប្រាកដរបស់ពួកគេថ្វាយទៅព្រះជាម្ចាស់ឡើយ ដូច្នេះ តើពួកគេជាមនុស្សប្រភេទណា? តើពួកគេមិនមែនជាប្រភេទនៃសាតាំងទេឬអី? តើពួកគេអាចធ្វើរឿងទាំងពីរយ៉ាងក្នុងពេលតែមួយបានទេ? ពិតណាស់ ពួកគេមិនអាចធ្វើបានឡើយ។ មិនថាអ្នកយល់ពីបំណងព្រះហឫទ័យរបស់ព្រះជាម្ចាស់ឬអត់នោះទេ និស្ស័យរបស់ទ្រង់ តែងតែបើកឱ្យមនុស្សដឹងដោយលាក់លៀមឡើយ។ ប្រសិនបើមនុស្សមិនដែលទទួលយកសេចក្ដីពិត ឬប្រសិនបើពួកគេយល់ពីសេចក្ដីពិត តែមិនបានអនុវត្តសេចក្ដីពិតទេ នោះគឺដោយសារពួកគេមានះរឹងរូសមិនព្រមកែខ្លាំងពេក ហើយពួកគេពុំបានប្រគល់ដួងចិត្តពួកគេថ្វាយដល់ព្រះជាម្ចាស់។ ហេតុនេះ ពួកគេមិនដែលអាចទទួលបានសេចក្ដីពិតឡើយ ហើយពួកគេក៏មិនអាចស្គាល់ពីនិស្ស័យរបស់ព្រះជាម្ចាស់បានដែរ។ នេះគឺមិនមែនដោយសារព្រះជាម្ចាស់ប្រព្រឹត្តដាក់មនុស្សពុំយុត្តិធម៌នោះទេ។ មនុស្សតែងដកស្រង់ព្រះបន្ទូលរបស់ព្រះជាម្ចាស់ជារឿយៗថា៖ «ព្រះជាម្ចាស់ប្រព្រឹត្តដាក់មនុស្សដោយព្រះគុណ» ប៉ុន្តែ ពួកគេពុំយល់ពីអត្ថន័យនៃឃ្លានេះទេ។ ផ្ទុយទៅវិញ ពួកគេយល់ច្រឡំលើព្រះជាម្ចាស់។ ពួកគេគិតថា ព្រះគុណកើតមកពីព្រះជាម្ចាស់ ថាព្រះអង្គប្រទានព្រះគុណដល់នរណាដែលទ្រង់នឹងត្រូវប្រទានព្រះគុណដល់គេ ហើយថា ព្រះអង្គនឹងធ្វើល្អដាក់នរណាដែលទ្រង់នឹងធ្វើត្រូវល្អដាក់គេ។ តើករណីគឺបែបនេះមែនទេ? តើនេះមិនមែនជាសញ្ញាណនិងការស្រមើស្រមៃរបស់មនុស្សទេឬអី? ព្រះជាម្ចាស់ប្រព្រឹត្ដដាក់មនុស្សផ្អែកតាមសារជាតិរបស់ពួកគេ។ នៅពេលដែលមនុស្សអាចគិតគូរពីបំណងព្រះហឫទ័យរបស់ព្រះជាម្ចាស់ និងទទួលយកសេចក្ដីពិតបាន នោះពួកគេនឹងត្រូវព្រះជាម្ចាស់ប្រទានពរ។ ប្រសិនបើពួកគេពុំទទួលយកសេចក្ដីពិតទេ ហើយទាស់ទទឹងនឹងព្រះជាម្ចាស់ លទ្ធផលគឺខុសគ្នា។ តាមពិត ព្រះជាម្ចាស់មានយុត្តិធម៌ចំពោះមនុស្សគ្រប់គ្នា ហើយទ្រង់ប្រព្រឹត្តដាក់ពួកគេស្របទៅតាមគោលការណ៍ គ្រាន់តែថា មានមនុស្សជាតិមួយចំណែក ដែលមានចិត្តរឹងរូសខ្លាំងពេក ដូច្នេះ ព្រះជាម្ចាស់ត្រូវតែប្រព្រឹត្តដាក់ពួកគេខុសគ្នា។ រឿងដែលព្រះជាម្ចាស់ធ្វើដាក់មនុស្សម្នាក់ៗគឺខុសគ្នា ដែលនេះមានន័យថា ព្រះអង្គធ្វើអ្វីទៅតាមគោលការណ៍។ ព្រះជាម្ចាស់គឺសុចរិតចំពោះមនុស្សគ្រប់គ្នា។ ឧទាហរណ៍ មានមនុស្សជាច្រើនដែលពុំចូលមកចំពោះព្រះជាម្ចាស់ដើម្បីស្វែងរកសេចក្ដីពិតទេ។ ពួកគេចង់ត្រឹមពឹងផ្អែកលើដៃទាំងគូរបស់ពួកគេ ដើម្បីកសាងជីវិតនិងអនាគតល្អមួយសម្រាប់ខ្លួនពួកគេ។ ពួកគេចង់ធ្វើជាម្ចាស់លើវាសនានិងអនាគតផ្ទាល់ខ្លួន ហើយពួកគេគិតថា ការធ្វើជាម្ចាស់លើវាសនាខ្លួនឯង គឺស្ថិតនៅក្នុងដៃរបស់ពួកគេផ្ទាល់។ ពួកគេពុំទទួលយកអធិបតេយ្យភាព ឬផែនការរបស់ព្រះជាម្ចាស់ឡើយ ហើយក៏មិនដែលចុះចូលនឹងទ្រង់ដែរ ហើយពួកគេចង់ឱ្យព្រះជាម្ចាស់ធ្វើតាមចិត្តពួកគេ។ នៅពេលដែលពួកគេជំពប់ដួល ពួកគេរអ៊ូរទាំថា ព្រះជាម្ចាស់មិនយុត្តិធម៌។ តើនេះមានហេតុផលដែរឬទេ? ពួកគេពិតជាល្ងង់ខ្លៅ និងក្បាលរឹងខ្លាំងណាស់។ ប៉ុន្តែ ពួកគេតែងគិតថា ពួកគេឆ្លាត។ ពួកគេគិតថា៖ «មនុស្សខ្លះលះបង់គ្រួសាររបស់ខ្លួន ហើយពួកគេពុំចង់បានអ្វីនោះទេ។ ពួកគេចំណាយពេលទាំងអស់ដើម្បីបំពេញភារកិច្ចរបស់ពួកគេ ដោយប្រគល់ដួងចិត្តពិតប្រាកដថ្វាយព្រះជាម្ចាស់ ហើយតើពួកគេទទួលបានអ្វីត្រឡប់មកវិញ? ពួកគេមិនដឹងថា ព្រះជាម្ចាស់នឹងធ្វើអ្វីនៅពេលអនាគតទេ ប៉ុន្តែ ពួកគេប្រគល់គ្រប់យ៉ាង ដោយមិនទុកផ្លូវក្រោយសម្រាប់ខ្លួនឯងឡើយ។ មនុស្សទាំងអស់នេះ ល្ងង់ខ្លៅខ្លាំងណាស់! មើលចុះ ខ្ញុំឆ្លាតប៉ុនណា ខ្ញុំធ្វើតាមវិធីនេះ៖ ខ្ញុំជើងមួយជាន់ទូកពីរ។ ខ្ញុំមិនចាំបាច់ត្រូវលះបង់អ្វី ក៏មិនចាំបាច់ពន្យារពេលដែរ ហើយចុងក្រោយ ខ្ញុំក៏នឹងត្រូវបានសង្គ្រោះដូចគ្នា»។ តើម្នាក់នេះឆ្លាត ឬគេជាមនុស្សឆ្កួតទេ? (គេជាមនុស្សឆ្កួត។) ច្បាស់ណាស់ គេគឺជាមនុស្សឆ្កួត។ នៅពេលប្រៀបធៀបគ្នារវាងមនុស្សឆ្លាត និងមនុស្សល្ងង់ក្បាលរឹង ពួកគេមានភាពជាមនុស្សខុសគ្នា។ មនុស្សឆ្លាត មានភាពជាមនុស្សល្អ ចំណែកឯមនុស្សល្ងង់ក្បាលរឹង មានភាពជាមនុស្សមិនល្អទេ។ មនុស្សឆ្លាតទទួលយកសេចក្ដីពិត ចំណេកឯមនុស្សល្ងង់ក្បាលរឹង ពុំទទួលយកឡើយ ហើយលទ្ធផលចុងក្រោយរបស់ពួកគេ ក៏នឹងខុសគ្នាដែរ។

ក្នុងការបំពេញភារកិច្ច មានមនុស្សពីរប្រភេទធំៗ។ ប្រភេទទីមួយ គឺមនុស្សដែលលះបង់ខ្លួនដើម្បីព្រះជាម្ចាស់ដោយស្មោះត្រង់ ចំណែកឯមនុស្សមួយប្រភេទទៀត តែងទុកផ្លូវក្រោយសម្រាប់ខ្លួនឯង។ តើអ្នករាល់គ្នាគិតថា មនុស្សប្រភេទណាដែលព្រះជាម្ចាស់នឹងលើកសរសើរ និងសង្រ្គោះ? (អស់អ្នកណាដែលលះបង់ខ្លួនដើម្បីព្រះជាម្ចាស់ដោយពិតប្រាកដ។) ព្រះជាម្ចាស់ចង់ទទួលយកមនុស្សទាំងឡាយណាដែលលះបង់ខ្លួនដើម្បីទ្រង់ដោយពិតប្រាកដ។ តាមពិតទៅ ព្រះជាម្ចាស់ពុំមានសេចក្ដីតម្រូវអ្វីច្រើនចំពោះមនុស្សទេ។ ព្រះអង្គគ្រាន់តែតម្រូវឱ្យមនុស្សស្មោះត្រង់ នៅពេលដែលពួកគេបំពេញភារកិច្ចប៉ុណ្ណោះ។ ព្រះអង្គពុំចង់ដកយកផលប្រយោជន៍ផ្ទាល់ខ្លួនរបស់អ្នកឡើយ។ ព្រះជាម្ចាស់បានប្រទានឱកាសជាច្រើនដល់អ្នករាល់គ្នា ដើម្បីបណ្ដុះបណ្ដាលអ្នកក្នុងការបំពេញភារកិច្ច និងកសាងទេពកោសល្យគ្រប់បែបយ៉ាង ហើយអ្វីដែលទ្រង់សព្វព្រះទ័យចង់បាន គឺភាពស្មោះត្រង់របស់មនុស្ស។ មិនថាអ្នកបំពេញភារកិច្ចរបស់អ្នកនៅកន្លែងណា ឬអ្នកមានភារកិច្ចអ្វីនោះទេ ព្រះជាម្ចាស់បានប្រទានលំហធំធូលាយបំផុតសម្រាប់អ្នក ដែលអ្នកអាចបង្កើតទេពកោសល្យនិងជំនាញរបស់អ្នកបាន ហើយចុងក្រោយ ព្រះជាម្ចាស់សព្វព្រះទ័យចង់ឱ្យអ្នកទទួលបានសេចក្ដីពិតនៅក្នុងមជ្ឈដ្ឋាននិងភារកិច្ចគ្រប់ប្រភេទ ដើម្បីយល់ពីបំណងព្រះហឫទ័យទ្រង់ និងរស់នៅក្នុងភាពដូចជាមនុស្ស។ នេះគឺជាបំណងព្រះហឫទ័យរបស់ព្រះជាម្ចាស់។ ព្រះជាម្ចាស់ពុំចង់ដកយកអ្វីគ្រប់យ៉ាងពីអ្នកឡើយ ផ្ទុយទៅវិញ ព្រះអង្គចង់បំពេញគ្រប់យ៉ាងឱ្យអ្នកវិញទេ។ ព្រះអង្គចង់ប្រទានគ្រប់យ៉ាងដល់អ្នក។ មនុស្សខ្លះតែងមានគំនិតចង្អៀតចង្អល់។ ក្នុងពេលដែលពួកគេបានសិក្សាពីចំណេះដឹងវិជ្ជាជីវៈខ្លះនៅខាងលោកីយ៍ ពួកគេគិតថា ប្រសិនបើពួកគេបំពេញភារកិច្ចរបស់ខ្លួន នោះពួកគេមុខជាទុកចំណេះដឹងវិជ្ជាជីវៈរបស់ពួកគេចោលមិនខាន។ ទោះបីជាមកដល់ថ្នាក់លែងប្រើការកើត ប៉ុន្តែ តើនោះមិនរាប់ថាខាតបង់ទៅហើយទេ? តាមរយៈការបំពេញភារកិច្ចរបស់អ្នកក្នុងពេលនេះ អ្នកនឹងទទួលបានសេចក្ដីពិតនិងជីវិត។ បើធ្វើការប្រៀបធៀបគ្នា តើមួយណាមានតម្លៃជាង៖ ចំណេះដឹងគ្មានបានការនិងប្រើការមិនកើត ឬសេចក្ដីពិតនិងជីវិត? ច្បាស់ណាស់ថា អ្វីដែលមានប្រយោជន៍ពិតប្រាកដ ដែលអ្នកបានរៀនសូត្រអាចត្រូវបង្កើតឡើងនិងប្រើប្រាស់បាន នៅពេលដែលអ្នកបំពេញភារកិច្ចរបស់អ្នក។ ប្រសិនបើអ្នកប្រើអ្វីដែលមានប្រយោជន៍ទាំងនេះដើម្បីបំពេញភារកិច្ចរបស់អ្នក តើការចងចាំរបស់អ្នកអំពីអ្វីទាំងនេះ មិនមែនកាន់តែច្បាស់ទេឬអី? ការចង់ចាំពីអ្វីដែលអ្នកពុំប្រើការ គឺរំខាន និងមិនងាយស្រួលទេ ដូច្នេះ ការបណ្ដោយឱ្យវាលែងប្រើការ គឺមិនមែងជារឿងអាក្រក់អ្វីនោះទេ។ ពេលនេះ សកម្មភាពកែកម្សាន្ត និងជំនាញរបស់អ្នករាល់គ្នា ត្រូវបានបង្កើតឡើង នៅពេលដែលអ្នកបំពេញភារកិច្ច។ ជាងនេះទៅទៀត នៅពេលដែលអ្នករាល់គ្នាបំពេញភារកិច្ចក្នុងនាមជាភាវដែលព្រះបង្កើតមក ក្នុងអំឡុងរយៈពេលនេះ អ្នកអាចយល់ពីសេចក្ដីពិត និងចូលទៅក្នុងផ្លូវជីវិតដែលត្រឹមត្រូវបាន។ ពិតជារឿងដ៏រីករាយ និងពិតជាសំណាងល្អមែន! មិនថាអ្នកយល់ឃើញយ៉ាងណានោះទេ រឿងនេះមិនមែនជាការខាតបង់ឡើយ។ នៅពេលអ្នករាល់គ្នាដើរតាមព្រះជាម្ចាស់ ត្រូវនៅឱ្យឆ្ងាយពីកន្លែងនៃអំពើបាប ហើយនៅឱ្យឆ្ងាយពីក្រុមមនុស្សទុច្ចរិត យ៉ាងហោចណាស់ ក៏គំនិតនិងដួងចិត្តរបស់អ្នក នឹងមិនបន្តរងទុក្ខដោយសេចក្ដីពុករលួយ និងការជាន់ឈ្លីពីសំណាក់សាតាំងដែរ។ អ្នកបានមកដល់ដីបរិសុទ្ធមួយកន្លែង បានចូលមកចំពោះព្រះជាម្ចាស់។ តើនេះមិនមែនសំណាងល្អអស្ចារ្យទេឬអី? មនុស្សចាប់ជាតិសាជាថ្មី ពីមួយជំនាន់ទៅមួយជំនាន់ រហូតមកទល់ពេលសព្វថ្ងៃនេះ ហើយតើពួកគេមានឱកាសបែបនេះច្រើនប៉ុនណា? មានតែមនុស្សដែលកើតនៅក្នុងគ្រាចុងក្រោយនេះទេ ដែលមានឱកាសបែបនេះ មិនអ៊ីចឹង? នេះគឺជារឿងដ៏ល្អខ្លាំងណាស់! នេះមិនមែនជារឿងខាតបង់នោះទេ វាជាសំណាងល្អបំផុត។ អ្នកគួរតែសប្បាយចិត្តខ្លាំងទើបត្រូវ! ក្នុងនាមជាភាវៈដែលព្រះបង្កើតមក ក្នុងចំណោមភាវៈទាំងឡាយ ក្នុងចំណោមមនុស្សពីរបីពាន់លាននាក់នៅលើផែនដីនេះ តើមានមនុស្សប៉ុន្មាននាក់ដែលមានឱកាសក្នុងការធ្វើបន្ទាល់អំពីកិច្ចការរបស់ព្រះអាទិករនៅក្នុងអត្តសញ្ញាណជាភាវៈដែលព្រះបង្កើតមក ដើម្បីបំពេញភារកិច្ចនិងទំនួលខុសត្រូវរបស់ពួកគេក្នុងចំណោមកិច្ចការរបស់ព្រះជាម្ចាស់ទៅ? តើនរណាដែលមានឱកាសបែបនេះ? តើមានមនុស្សបែបនេះច្រើនដែរឬទេ? មានតិចតួចខ្លាំងណាស់! តើមានផលធៀបប៉ុន្មាន? មួយក្នុងមួយម៉ឺននាក់? អត់ទេ គឺតិចជាងនេះទៅទៀត! ជាពិសេស អ្នករាល់គ្នាដែលអាចប្រើប្រាស់ជំនាញរបស់ខ្លួន និងចំណេះដឹងដែលអ្នករាល់បានរៀនសូត្រ ដើម្បីបំពេញភារកិច្ចរបស់ខ្លួន តើអ្នកមិនមែនមានព្រះពរខ្លាំងទេឬអី? អ្នកពុំបានធ្វើបន្ទាល់ពីមនុស្សឡើយ ហើយអ្វីដែលអ្នកធ្វើ ក៏មិនមែនជារបរចិញ្ចឹមជីវិតដែរ។ បុគ្គលដែលអ្នកបម្រើ គឺជាព្រះអាទិករ។ នេះគឺជារឿងដ៏ល្អ និងមានតម្លៃបំផុត! អ្នករាល់គ្នាគួរមានមោទនភាពទើបត្រូវ មែនអត់? (យើងគួរមានមោទនភាពមែន។) នៅពេលបំពេញភារកិច្ចរបស់ខ្លួន អ្នករាល់គ្នាទទួលបានការស្រោចស្រព និងការទំនុកបម្រុងពីព្រះជាម្ចាស់។ ជាមួយនឹងមជ្ឈដ្ឋានិងឱកាសដ៏ល្អបែបនេះ ប្រសិនបើអ្នកពុំទទួលបានអ្វីដែលសំខាន់ចាំបាច់ទេ ប្រសិនបើអ្នកពុំទទួលបានសេចក្ដីពិតទេ ដូច្នេះ តើអ្នកនឹងមិនមែនមានអារម្មណ៍ស្ដាយក្រោយអស់មួយជីវិតទេឬអី? ដូច្នេះ អ្នករាល់គ្នាត្រូវតែចាប់យកឱកាសដើម្បីបំពេញភារកិច្ចរបស់ខ្លួន ហើយមិនត្រូវបណ្ដោយឱ្យឱកាសនេះកន្លងផុតទៅនោះទេ។ នៅពេលបំពេញភារកិច្ច ត្រូវដេញតាមសេចក្ដីពិតឱ្យអស់ពីចិត្ត ហើយត្រូវយកសេចក្ដីពិតឱ្យបាន។ នេះគឺជារឿងមានតម្លៃបំផុតដែលអ្នកអាចធ្វើបាន ជាជីវិតដែលមានតម្លៃបំផុត! គ្មានមនុស្សណា ឬក្រុមមនុស្សណាក្នុងចំណោមភាវៈដែលព្រះបានបង្កើតមក ដែលទទួលបានព្រះពរច្រើនជាងអ្នករាល់គ្នាឡើយ។ តើពួកអ្នកមិនជឿព្រះរស់នៅដើម្បីអ្វី? ពួកគេរស់នៅដើម្បីចាប់កំណើតជាថ្មី និងដើម្បីការសប្បាយខាងលោកីយ៍។ តើអ្នករាល់គ្នារស់នៅដើម្បីអ្វី? អ្នករស់នៅដើម្បីបំពេញភារកិច្ចក្នុងនាមជាភាវៈដែលព្រះបានបង្កើតមក។ ជីវិតបែបនេះ គឺមានតម្លៃធំធេងខ្លាំងណាស់! ដូច្នេះ អ្នករាល់គ្នាមិនគួរមើលស្រាលភារកិច្ចដែលអ្នកធ្វើឡើយ ហើយក៏មិនត្រូវលះបង់ភារកិច្ចនោះចោលដែរ។ ការបំពេញភារកិច្ចរបស់អ្នកឱ្យបានល្អ និងការអនុវត្តបញ្ជាបេសកកម្មរបស់ព្រះជាម្ចាស់ គ្រាន់តែប៉ុណ្ណេះគឺរឿងសំខាន់និងមានអត្ថន័យខ្លាំងបំផុតទៅហើយ។

ថ្ងៃទី២៩ ខែមិថុនា ឆ្នាំ២០១៥


មានតែបោះចោលនូវនិស្ស័យពុករលួយរបស់ខ្លួនចេញទេ ទើបមនុស្សម្នាក់អាចទទួលបានសេរីភាព និងការដោះលែង

ក្នុងនាមជាអ្នកដឹកនាំពួកជំនុំ អ្នកមិនគ្រាន់តែរៀនប្រើប្រាស់សេចក្ដីពិត ដើម្បីដោះស្រាយបញ្ហាប៉ុណ្ណោះទេ តែក៏ត្រូវរៀនស្វែងយល់ និងបណ្ដុះបណ្ដាលមនុស្សដែលមានទេពកោសល្យផងដែរ ជាមនុស្សដែលអ្នកមិនត្រូវច្រណែន ឬគាបសង្កត់នោះឡើយ។ ការអនុវត្តតាមរបៀបនេះ គឺមានប្រយោជន៍ចំពោះកិច្ចការពួកជំនុំ។ ប្រសិនបើអ្នកអាចបណ្ដុះបណ្ដាលអ្នកដែលដេញតាមសេចក្តីពិតពីរបីនាក់ឱ្យសហប្រតិបត្តិការជាមួយអ្នក និងបំពេញកិច្ចការនិមួយៗបានល្អ ហើយចុងក្រោយ ពួកគេសុទ្ធតែមានទីបន្ទាល់តាមរយៈបទពិសោធ នោះអ្នកនឹងក្លាយជាអ្នកដឹកនាំ ឬអ្នកធ្វើការដែលត្រូវតាមស្តង់ដាហើយ។ ប្រសិនបើអ្នកអាចដោះស្រាយរឿងគ្រប់យ៉ាងទៅតាមគោលការណ៍ទាំងនេះបាន នោះអ្នកកំពុងតែមានភាពស្មោះត្រង់ហើយ។ មនុស្សមួយចំនួនតែងតែភ័យខ្លាចថា អ្នកដទៃពូកែជាងខ្លួន ឬខ្ពស់ជាងខ្លួន ខ្លាចថាអ្នកដទៃត្រូវគេទទួលស្គាល់ ចំណែកឯខ្លួនវិញ ត្រូវគេមើលរំលង ហើយរឿងនេះនាំឱ្យពួកគេវាយប្រហារ និងផាត់អ្នកដទៃចេញ។ តើនេះមិនមែនជាករណីនៃការច្រណែនមនុស្សដែលមានទេពកោសល្យទេឬអី? តើនោះមិនមែនអាត្មានិយម និងគួរឱ្យស្អប់ខ្ពើមទេឬអី? តើនេះជានិស្ស័យបែបណាទៅ? នេះជានិស្ស័យកាចសាហាវ។ មនុស្សណាដែលគិតតែពីប្រយោជន៍ផ្ទាល់ខ្លួន ដែលបំពេញតាមតែបំណងប្រាថ្នាអាត្មានិយមរបស់ខ្លួន ដោយពុំបានគិតគូរពីអ្នកដទៃ ឬពុំបានពិចារណាអំពីប្រយោជន៍នៃព្រះដំណាក់របស់ព្រះជាម្ចាស់ មនុស្សនោះមាននិស្ស័យអាក្រក់ ហើយព្រះជាម្ចាស់មិនសព្វព្រះទ័យនឹងពួកគេឡើយ។ ប្រសិនបើអ្នកពិតជាអាចបង្ហាញពីការគិតគូរដល់ព្រះរាជបំណងរបស់ព្រះជាម្ចាស់ នោះអ្នកនឹងអាចប្រព្រឹត្តចំពោះអ្នកដទៃដោយយុត្តិធម៌មិនខាន។ ប្រសិនបើអ្នកណែនាំបុគ្គលល្អម្នាក់ និងអនុញ្ញាតឱ្យគេហ្វឹកហ្វឺន និងអនុវត្តភារកិច្ចណាមួយ ដោយឱ្យផលជាការបន្ថែមបុគ្គលមានទេពកោសល្យម្នាក់ទៅក្នុងដំណាក់របស់ព្រះជាម្ចាស់ តើកិច្ចការរបស់អ្នកនឹងមិនកាន់តែងាយស្រួលធ្វើទៅហើយទេឬ? បើដូច្នោះ តើអ្នកមិនមានភាពស្មោះត្រង់ចំពោះភារកិច្ចរបស់អ្នកទេឬអី? នោះគឺជាអំពើល្អនៅចំពោះព្រះជាម្ចាស់។ មនុស្សដែលបំពេញតួនាទីជាអ្នកដឹកនាំ គួរមានមនសិការ និងវិចារណញ្ញាណតិចតួចបំផុតនេះ។ អស់អ្នកណាដែលអាចអនុវត្តសេចក្តីពិតបាន អ្នកនោះអាចទទួលយកការពិនិត្យពិច័យពីព្រះជាម្ចាស់នៅក្នុងកិច្ចការដែលពួកគេធ្វើ។ នៅពេលដែលអ្នកទទួលយកការពិនិត្យពិច័យពីព្រះជាម្ចាស់ នោះដួងចិត្តរបស់អ្នកនឹងបានត្រង់ល្អ។ ប្រសិនបើអ្នកគ្រាន់តែធ្វើអ្វីៗដើម្បីឱ្យអ្នកដទៃមើល ហើយតែងតែចង់ទទួលបានការកោតសរសើរ និងការកោតស្ញប់ស្ញែងពីអ្នកដទៃ ប៉ុន្ដែអ្នកមិនទទួលយកការពិនិត្យពិច័យពីព្រះជាម្ចាស់ទេ ដូច្នេះ តើនៅក្នុងចិត្តរបស់អ្នកនៅមានព្រះជាម្ចាស់ទៀតដែរឬទេ? មនុស្សបែបនេះគ្មានចិត្តដែលកោតខ្លាចព្រះជាម្ចាស់ឡើយ។ ចូរកុំតែងតែធ្វើអ្វីៗដើម្បីតែប្រយោជន៍ផ្ទាល់ខ្លួនរបស់អ្នក ហើយកុំគិតតែពីផលប្រយោជន៍ផ្ទាល់ខ្លួនរបស់អ្នកឥតឈប់ឈរ។ ចូរកុំគិតពីផលប្រយោជន៍របស់មនុស្ស ហើយកុំគិតអំពីភាពអំនួត កេរ្តិ៍ឈ្មោះ និងឋានៈផ្ទាល់របស់អ្នក។ អ្នកត្រូវតែគិតពីផលប្រយោជន៍នៃដំណាក់របស់ព្រះជាម្ចាស់ជាមុនសិន ហើយដាក់វាជាអាទិភាពរបស់អ្នក។ អ្នកគួរតែគិតគូរពីព្រះរាជបំណងរបស់ព្រះជាម្ចាស់ ហើយចាប់ផ្ដើមសញ្ជឹងគិតថាតើនៅក្នុងការបំពេញភារកិច្ចរបស់អ្នកកន្លងមក មានភាពមិនបរិសុទ្ធដែរឬអត់ ថាតើអ្នកមានភក្តីភាព បានបំពេញទំនួលខុសត្រូវរបស់អ្នក និងបានដាក់ចិត្តដាក់កាយធ្វើវាឬអត់ ក៏ដូចជាថាតើអ្នកបានគិតពីភារកិច្ចរបស់អ្នក និងកិច្ចការរបស់ពួកជំនុំអស់ពីចិត្តឬអត់។ អ្នកត្រូវតែពិចារណារឿងទាំងអស់នេះ។ ប្រសិនបើអ្នកគិតពីរឿងទាំងនេះឱ្យបានញឹកញាប់ និងគិតឱ្យបានច្បាស់ នោះអ្នកនឹងកាន់តែងាយស្រួលក្នុងការបំពេញភារកិច្ចរបស់អ្នកឱ្យបានល្អមិនខាន។ ប្រសិនបើអ្នកមានគុណសម្បត្តិអន់ ប្រសិនបើបទពិសោធរបស់អ្នកនៅរាក់ ឬប្រសិនបើអ្នកមិនប៉ិនប្រសប់នៅក្នុងការងារវិជ្ជាជីវៈរបស់អ្នកទេ នោះការងាររបស់អ្នកអាចមានកំហុសឆ្គង ឬការខ្វះចន្លោះខ្លះមិនខាន ហើយអ្នកនឹងមិនទទួលបានលទ្ធផលល្អនោះទេ ប៉ុន្តែអ្នកបានប្រឹងប្រែងអស់ពីសមត្ថភាពរបស់អ្នកហើយ។ អ្នកពុំបានបំពេញតាមបំណងប្រាថ្នាអាត្មានិយម ឬចំណង់ចំណូលចិត្តផ្ទាល់ខ្លួនរបស់អ្នកឡើយ។ ផ្ទុយទៅវិញ អ្នកគិតគូរជាប់ជានិច្ចដល់កិច្ចការរបស់ពួកជំនុំ និងប្រយោជន៍នៃដំណាក់របស់ព្រះជាម្ចាស់។ ទោះបីអ្នកមិនអាចមិនទទួលបានលទ្ធផលល្អនៅក្នុងការបំពេញភារកិច្ចរបស់ខ្លួនក៏ដោយ ក៏ដួងចិត្តអ្នកនឹងត្រូវបានត្រង់ដែរ។ ជាងនេះទៅទៀត ប្រសិនបើអ្នកអាចស្វែងរកសេចក្តីពិតដើម្បីដោះស្រាយបញ្ហានៅក្នុងភារកិច្ចរបស់អ្នក នោះអ្នកនឹងបំពេញភារកិច្ចរបស់អ្នកត្រឹមត្រូវតាមបទដ្ឋាន ហើយក្នុងពេលជាមួយគ្នានោះដែរ អ្នកក៏នឹងអាចចូលទៅក្នុងតថភាពនៃសេចក្តីពិតបានផងដែរ។ នេះគឺជាអត្ថន័យនៃការមានទីបន្ទាល់នោះឯង។

មនុស្សខ្លះជឿលើព្រះជាម្ចាស់ តែមិនស្វែងរកសេចក្តីពិតទេ។ ពួកគេតែងតែរស់នៅតាមសាច់ឈាម តែងល្មោភចង់បានសេចក្តីសប្បាយខាងសាច់ឈាម តែងបំពេញតាមបំណងប្រាថ្នាអាត្មានិយមរបស់ខ្លួនជានិច្ច។ មិនថាពួកគេជឿលើព្រះជាម្ចាស់ប៉ុន្មានឆ្នាំនោះទេ ពួកគេនឹងមិនដែលចូលទៅក្នុងតថភាពនៃសេចក្តីពិតឡើយ។ នេះជាសញ្ញានៃការនាំភាពអាម៉ាស់ដល់ព្រះជាម្ចាស់។ អ្នកនិយាយថា៖ «ខ្ញុំមិនបានធ្វើអ្វីដែលទាស់ទទឹងនឹងព្រះជាម្ចាស់ឡើយ។ តើខ្ញុំបាននាំភាពអាម៉ាស់ដល់ព្រះជាម្ចាស់ដូចម្ដេចកើតទៅ?» គ្រប់ទាំងគំនិតនិងការគិតរបស់អ្នក សុទ្ធតែអាក្រក់ទាំងអស់។ គោលបំណង គោលដៅ និងមូលហេតុនៅពីក្រោយការធ្វើកិច្ចការផ្សេងៗរបស់អ្នក និងលទ្ធផលកើតចេញពីទង្វើរបស់អ្នក តែងបំពេញចិត្តសាតាំងជានិច្ច ធ្វើឱ្យអ្នកក្លាយជាតួត្លុករបស់វា ហើយអនុញ្ញាតឱ្យវាទាញប្រយោជន៍អ្វីមួយពីអ្នក។ អ្នកមិនបានធ្វើបន្ទាល់ដែលគ្រីស្ទបរិស័ទគួរធ្វើនៅក្នុងនាមជាគ្រីស្ទបរិស័ទឡើយ។ អ្នកជាកម្មសិទ្ធិរបស់សាតាំង។ អ្នកធ្វើឱ្យអាប់ឱនដល់ព្រះនាមរបស់ព្រះជាម្ចាស់នៅគ្រប់រឿងទាំងអស់ ហើយអ្នកគ្មានទីបន្ទាល់ពិតឡើយ។ តើព្រះជាម្ចាស់នឹងនឹកចាំពីកិច្ចការដែលអ្នកបានធ្វើដែរឬទេ? ចុងក្រោយ តើព្រះជាម្ចាស់នឹងសន្និដ្ឋានបែបណាចំពោះទង្វើ ឥរិយាបថ និងភារកិច្ចដែលអ្នកបានបំពេញ? តើអ្វីៗត្រូវតែចេញជាសេចក្ដីសន្និដ្ឋានណាមួយមែនទេ? នៅក្នុងព្រះគម្ពីរ ព្រះអម្ចាស់យេស៊ូវបានមានព្រះបន្ទូលថា៖ «មនុស្សជាច្រើននឹងនិយាយមកខ្ញុំនៅថ្ងៃនោះថា ព្រះអម្ចាស់ ព្រះអម្ចាស់អើយ តើយើងមិនបានថ្លែងទំនាយនៅក្នុងព្រះនាមទ្រង់ ហើយដេញអារក្សនៅក្នុងព្រះនាមទ្រង់ ព្រមទាំងធ្វើកិច្ចការដ៏អស្ចារ្យជាច្រើននៅក្នុងព្រះនាមទ្រង់ទេឬអី? បន្ទាប់មក ខ្ញុំនឹងប្រកាសទៅពួកគេថា ខ្ញុំមិនដែលស្គាល់អ្នករាល់គ្នាទេ៖ ចូរចេញពីខ្ញុំទៅ អ្នករាល់គ្នាដែលធ្វើកិច្ចការទុច្ចរិតអើយ» (ម៉ាថាយ ៧:២២-២៣)។ ហេតុអ្វីបានជាព្រះអម្ចាស់យេស៊ូវមានបន្ទូលបែបនេះ? ហេតុអ្វីបានជាអស់អ្នកណាដែលអធិប្បាយ ដេញអារក្ស និងធ្វើកិច្ចការដ៏អស្ចារ្យជាច្រើននៅក្នុងព្រះនាមព្រះអម្ចាស់ ក្លាយទៅជាអ្នកប្រព្រឹត្តអាក្រក់ទៅវិញ? នោះគឺដោយសារតែពួកគេមិនទទួលយកសេចក្តីពិតដែលបើកសម្តែងដោយព្រះអម្ចាស់យេស៊ូវ ពួកគេមិនបានកាន់តាមបញ្ញត្តិរបស់ទ្រង់ ហើយនៅក្នុងចិត្តពួកគេ គ្មានសេចក្តីស្រឡាញ់ចំពោះសេចក្តីពិតឡើយ។ ពួកគេគ្រាន់តែចង់ដោះដូរកិច្ចការដែលពួកគេបានធ្វើ ការរងទុក្ខលំបាកដែលពួកគេបានឆ្លងកាត់ និងការលះបង់ដែលពួកគេបានធ្វើដើម្បីព្រះអម្ចាស់ ជាមួយនឹងព្រះពរនៃនគរស្ថានសួគ៌ប៉ុណ្ណោះ។ ចំពោះរឿងនេះ ពួកគេបានប៉ុនប៉ងដោះដូរជាមួយព្រះជាម្ចាស់ ហើយពួកគេបានព្យាយាមប្រើព្រះជាម្ចាស់ និងបញ្ឆោតព្រះជាម្ចាស់ ដូច្នេះហើយទើបព្រះអម្ចាស់យេស៊ូវមានព្រះទ័យនឿយណាយនឹងពួកគេ ស្អប់ពួកគេ និងថ្កោលទោសពួកគេថាជាអ្នកប្រព្រឹត្តអាក្រក់។ សព្វថ្ងៃនេះ មនុស្សកំពុងទទួលយកការជំនុំជម្រះ និងការវាយផ្ចាលពីព្រះបន្ទូលរបស់ព្រះជាម្ចាស់ ប៉ុន្តែអ្នកខ្លះនៅតែដេញតាមកេរ្តិ៍ឈ្មោះនិងឋានៈដដែល ហើយតែងចង់លេចមុខលេចមាត់ តែងចង់ធ្វើជាអ្នកដឹកនាំនិងអ្នកធ្វើកិច្ចការ ដើម្បីបានកេរ្តិ៍ឈ្មោះនិងឋានៈ។ ទោះបីជាពួកគេសុទ្ធតែនិយាយថា ពួកគេជឿលើព្រះជាម្ចាស់ និងដើរតាមព្រះជាម្ចាស់ ព្រមទាំងលះបង់គ្រប់យ៉ាង និងលះបង់ដើម្បីព្រះជាម្ចាស់ក៏ដោយ ក៏ពួកគេបំពេញភារកិច្ចរបស់ខ្លួនដើម្បីតែទទួលបានកិត្តិនាម ផលប្រយោជន៍ និងឋានៈប៉ុណ្ណោះ ហើយពួកគេតែងតែមានគម្រោងការផ្ទាល់ខ្លួនជានិច្ច។ ពួកគេមិនស្តាប់បង្គាប់ ក៏គ្មានភក្ដីភាពចំពោះព្រះជាម្ចាស់ដែរ ពួកគេប្រព្រឹត្តអំពើចិត្តអាក្រក់មិនចេះគិត ដោយមិនបានឆ្លុះបញ្ចាំងពីខ្លួនឯងទាល់តែសោះ ដូច្នេះហើយ ទើបពួកគេក្លាយជាអ្នកប្រព្រឹត្តអាក្រក់។ ព្រះជាម្ចាស់ស្អប់អ្នកប្រព្រឹត្តអាក្រក់ទាំងនេះណាស់ ហើយព្រះជាម្ចាស់មិនសង្គ្រោះពួកគេឡើយ។ តើមានបទដ្ឋានអ្វីដែលប្រើដើម្បីវិនិច្ឆ័យថាតើទង្វើរបស់មនុស្សម្នាក់ល្អឬអាក្រក់នោះ? វាអាស្រ័យលើថាតើនៅក្នុងគំនិត ការបញ្ចេញឱ្យឃើញ និងសកម្មភាពរបស់ពួកគេ មានទីបន្ទាល់អំពីការអនុវត្តសេចក្តីពិត និងការសម្តែងចេញនូវតថភាពនៃសេចក្តីពិតឬក៏អត់។ បើអ្នកមិនមានតថភាពនេះទេ ឬមិនសម្តែងចេញនូវតថភាពនេះទេ នោះគ្មានអ្វីត្រូវសង្ស័យឡើយ អ្នកគឺជាមនុស្សប្រព្រឹត្តអាក្រក់ហើយ។ តើព្រះជាម្ចាស់ព្រះតម្រិះបែបណាចំពោះអ្នកប្រព្រឹត្តអាក្រក់? ចំពោះព្រះជាម្ចាស់ គំនិតនិងទង្វើពីសម្បកក្រៅរបស់អ្នក ពុំធ្វើបន្ទាល់ថ្វាយទ្រង់ឡើយ ហើយក៏មិនធ្វើឱ្យសាតាំងអាម៉ាស់មុខ ឬយកឈ្នះលើសាតាំងដែរ។ ផ្ទុយទៅវិញ ទង្វើនោះនាំភាពអាម៉ាស់ដល់ទ្រង់ និងពេញដោយសញ្ញាដែលអ្នកនាំភាពអាប់ឱនដល់ព្រះអង្គ។ អ្នកមិនមែនធ្វើបន្ទាល់ថ្វាយព្រះជាម្ចាស់ មិនមែនលះបង់ខ្លួនដើម្បីព្រះជាម្ចាស់ឡើយ ហើយអ្នកក៏មិនមែនបំពេញទំនួលខុសត្រូវនិងកាតព្វកិច្ចរបស់អ្នកចំពោះព្រះជាម្ចាស់ដែរ។ ផ្ទុយទៅវិញ អ្នកកំពុងតែធ្វើដើម្បីខ្លួនឯងប៉ុណ្ណោះ។ តើឃ្លាថា «ដើម្បីខ្លួនឯង» មានន័យដូចម្ដេច? បើនិយាយឱ្យចំទៅ គឺមានន័យថា ដើម្បីសាតាំង។ ដូច្នេះ ចុងក្រោយ ព្រះជាម្ចាស់នឹងមានបន្ទូលថា៖ «ចូរចេញពីខ្ញុំទៅ អ្នករាល់គ្នាដែលធ្វើកិច្ចការទុច្ចរិតអើយ»។ នៅក្នុងព្រះនេត្ររបស់ព្រះជាម្ចាស់ ទង្វើរបស់អ្នកមិនចាត់ទុកជាអំពើល្អឡើយ តែចាត់ទុកជាអំពើអាក្រក់វិញ។ ទង្វើនេះមិនត្រឹមតែមិនអាចទទួលបានការសព្វព្រះទ័យពីព្រះជាម្ចាស់នោះទេ តែក៏នឹងត្រូវថ្កោលទោសផងដែរ។ ក្នុងការជឿលើព្រះជាម្ចាស់បែបនេះ តើមនុស្សសង្ឃឹមចង់បានអ្វី? ចុងក្រោយ តើជំនឿបែបនេះនឹងមិនបានអ្វីសោះទេឬអី?

ពេលនេះ អ្នករាល់គ្នាសុទ្ធតែមានគុណសម្បត្តិល្អពីរបីយ៉ាង ដើម្បីផ្ដល់ការណែនាំដល់ខ្លួនឯង មានដូចជា ឆន្ទៈក្នុងរងទុក្ខ និងសេចក្ដីជំនឿជាដើម។ គុណសម្បត្តិល្អទាំងនេះ បានសង្គ្រោះអ្នករាល់គ្នា។ ប្រសិនបើអ្នកគ្មានគុណសម្បត្តិទាំងនេះទេ ពោលគឹគ្មានឆន្ទៈក្នុងការរងទុក្ខក្នុងការលំបាក និងសេចក្ដីជំនឿពិតប្រាកដក្នុងលះបង់ខ្លួនអ្នកដើម្បីព្រះជាម្ចាស់ទេ នោះអ្នកមុខជាគ្មានការជំរុញចិត្តក្នុងការបំពេញភារកិច្ចរបស់អ្នកឡើយ ហើយអ្នកមុខជាមិនអាចប្រកាន់ខ្ជាប់នូវទីបន្ទាល់របស់ខ្លួនមកដល់សព្វថ្ងៃនេះទេ។ មនុស្សខ្លះបំពេញភារកិច្ចរបស់ខ្លួនបានមួយរយៈ ប៉ុន្តែដោយសារពួកគេមិនចាប់អារម្មណ៍នឹងសេចក្ដីពិត និងដោយសារពួកគេមិនទទួលបានប្រយោជន៍ពីភារកិច្ចនោះ ទើបពួកគេត្រឡប់ទៅខាងលោកីយ៍វិញ ដើម្បីធ្វើការ រកប្រាក់ និងរៀបការ។ ពួកគេគិតថា ចំណាយពេលឥតប្រយោជន៍នៅទីនេះ ទាំងមើលមិនឃើញលទ្ធផលអ្វីសោះ គឺជាការខាតបង់យុវភាពរបស់ពួកគេ ខាតបង់ឆ្នាំល្អៗ និងខាតបង់ជីវិតរបស់ពួកគេ។ មនុស្សទាំងនេះត្រូវបានលាតត្រដាងថាជាអ្នកមិនជឿ។ មានតែអ្នកដែលលះបង់ដើម្បីព្រះជាម្ចាស់ពិតប្រាកដទេ ទើបអាចប្រកាន់តាមភារកិច្ច និងប្រកាន់ខ្ជាប់នូវទីបន្ទាល់របស់ខ្លួនបាន។ ពេលនេះ អ្នករាល់គ្នាសុទ្ធតែបំពេញភារកិច្ចរបស់ខ្លួនពេញម៉ោង។ អ្នកមិនជាប់ចំណងគ្រួសារ អាពាហ៍ពិពាហ៍ ឬទ្រព្យសម្បត្តិឡើយ។ អ្នកបានងើបផុតពីរឿងទាំងនោះរួចហើយ។ ក៏ប៉ុន្តែ សញ្ញាណ ការស្រមើស្រមៃ ចំណេះដឹង គោលបំណង និងបំណងប្រាថ្នាផ្ទាល់ខ្លួន ដែលមានពេញនៅក្នុងក្បាលរបស់អ្នក នៅតែមិនទាន់ផ្លាស់ប្ដូរទាំងស្រុងដដែល។ ដូច្នេះ នៅពេលនិយាយដល់អ្វីៗដែលពាក់ព័ន្ធនឹងកេរ្តិ៍ឈ្មោះ ឋានៈ ឬឱកាសដើម្បីលេចធ្លោ ឧទាហរណ៍ នៅពេលដែលអ្នករាល់គ្នាឮថា ផ្ទះរបស់ព្រះជាម្ចាស់មានផែនការបណ្ដុះបណ្ដាលបុគ្គលដែលមានទេពកោសល្យផ្សេងៗ អ្នករាល់គ្នាម្នាក់ៗមានចិត្តរមាស់ចង់បាន ហើយចង់ធ្វើឱ្យខ្លួនឯងមានមុខមានមាត់ និងចង់លេចធ្លោ។ អ្នករាល់គ្នាសុទ្ធតែចង់ដណ្ដើមប្រជែងយកកេរ្តិ៍ឈ្មោះ និងឋានៈ។ អ្នកមានអារម្មណ៍ខ្មាសអៀនក្នុងការធ្វើទង្វើបែបនេះ ប៉ុន្តែអ្នកមិនសុខចិត្តបោះបង់វាចោលឡើយ។ អ្នកមានអារម្មណ៍ច្រណែន ស្អប់ និងរអ៊ូរទាំ នៅពេលណាដែលអ្នកឃើញមនុស្សដែលត្រូវបានជ្រើសរើស និងបានលេចធ្លោ ហើយគិតថា វាជារឿងមិនយុត្តិធម៌ទេ៖ «ហេតុអ្វីបានជាខ្ញុំមិនអាចលេចធ្លោបាន? ហេតុអ្វីបានជាអ្នកដទៃតែងតែបានលេចធ្លោ? ហេតុអ្វីបានជាមិនដែលដល់វេនខ្ញុំសោះអ៊ីចឹង?» អ្នកមានអារម្មណ៍អាក់អន់ចិត្តនៅក្នុងចិត្តរបស់អ្នក ហើយទោះបីជាអ្នកព្យាយាមសង្កត់វាទុកក៏ដោយ ក៏អ្នកធ្វើមិនបានដែរ។ នកអធិស្ឋានទៅកាន់ព្រះជាម្ចាស់ ហើយសភាពរបស់អ្នកអាចនឹងប្រសើរឡើងមួយរយៈ ប៉ុន្តែនៅពេលដែលអ្នកជួបប្រទះនឹងស្ថានភាពបែបនេះម្ដងទៀត អ្នកនៅតែមិនអាចយកឈ្នះវាបានដដែល។ តើនេះមិនមែនជាការសម្ដែងចេញនៃកម្ពស់ដ៏ទាបទេឬអី? នៅពេលដែលអ្នកជាប់នៅក្នុងសភាពបែបនេះ តើអ្នកមិនបានធ្លាក់ចូលទៅក្នុងអន្ទាក់របស់សាតាំងទេឬអី? នេះហើយជារបៀបដែលធម្មជាតិពុករលួយរបស់សាតាំងចងរឹតមនុស្ស។ ប្រសិនបើមនុស្សកម្ចាត់និស្ស័យពុករលួយទាំងនេះចោល តើពួកគេនឹងមិនមានអារម្មណ៍ថាមានសេរីភាព និងបានរំដោះទេឬអី? សូមគិតពីរឿងនេះ៖ ប្រសិនបើអ្នកប្រាថ្នាចង់គេចចេញពីការធ្លាក់ចូលទៅក្នុងសភាពនៃការប្រជែងដណ្ដើមកេរ្តិ៍ឈ្មោះនិងឋានៈ ដើម្បីរំដោះខ្លួនឯងចេញពីសភាពពុករលួយទាំងនេះ និងដើម្បីដោះលែងខ្លួនអ្នកចេញពីភាពធុញថប់ និងចំណងនៃកេរ្ដិ៍ឈ្មោះ ផលប្រយោជន៍ និងឋានៈ ដូច្នេះ តើអ្នកត្រូវតែយល់ពីសេចក្ដីពិតមួយណា? តើអ្នកត្រូវតែមានតថភាពនៃសេចក្ដីមួយណា ដើម្បីឱ្យអ្នកទទួលបានសេរីភាព និងការដោះលែង? ជាដំបូង អ្នកត្រូវតែមើលធ្លុះការពិតដែលថា សាតាំងប្រើប្រាស់កេរ្តិ៍ឈ្មោះ ផលប្រយោជន៍ និងឋានៈ ដើម្បីបំភាន់មនុស្ស ដើម្បីធ្វើឱ្យពួកគេពុករលួយ ដើម្បីធ្វើឱ្យពួកគេរងគ្រោះថ្នាក់យ៉ាងធ្ងន់ធ្ងរ និងដើម្បីគ្រប់គ្រងពួកគេ ដោយបណ្ដាលឱ្យពួកគេធ្លាក់ចុះ និងធ្លាក់ទៅក្នុងអំពើបាប។ ការដេញតាមកេរ្តិ៍ឈ្មោះ ផលប្រយោជន៍ និងឋានៈ នឹងដឹកនាំមនុស្សឱ្យដើរតាមផ្លូវនៃការទាស់ទទឹងនឹងព្រះជាម្ចាស់។ លើសពីនេះទៅទៀត ប្រសិនបើមនុស្សចង់រំដោះខ្លួនចេញពីចំណងនៃកេរ្តិ៍ឈ្មោះ ផលប្រយោជន៍ និងឋានៈ ពួកគេត្រូវតែទទួលយកសេចក្ដីពិត និងមើលធ្លុះសារជាតិនៃការដេញតាមរបស់ទាំងនេះ។ មានតែពេលនោះទេ ទើបពួកគេអាចលះបង់ និងបោះបង់របស់ទាំងនោះបាន។ ការបោះបង់របស់ទាំងនេះ គឺជារឿងពិបាកខ្លាំងណាស់សម្រាប់នរណាម្នាក់ មិនថាពួកគេក្មេង ឬចាស់ ឬជាអ្នកជឿថ្មី ឬអ្នកជឿយូរឆ្នាំនោះទេ។ ទោះមនុស្សខ្លះអឹមអៀនច្រើន ហើយពួកគេមើលទៅមិនសូវនិយាយស្ដីអ្វីច្រើនក៏ពិតមែន ក៏ប៉ុន្តែតាមពិត ពួកគេមានការលំបាកលាក់ទុកក្នុងចិត្តច្រើនជាងអ្នកដទៃទៅទៀត។ ការលះបង់កេរ្តិ៍ឈ្មោះ ផលប្រយោជន៍ និងឋានៈ គឺជាការលំបាកណាស់សម្រាប់មនុស្សគ្រប់គ្នា។ គ្មាននរណាម្នាក់អាចយកឈ្នះការល្បួងទាំងនេះបានឡើយ។ សភាពខាងក្នុងរបស់មនុស្សសុទ្ធតែដូចគ្នាទាំងអស់។ សាតាំងបានធ្វើឱ្យមនុស្សពុករលួយដោយមិនប្រើអ្វីក្រៅពីកេរ្តិ៍ឈ្មោះ និងផលប្រយោជន៍នេះឡើយ។ វប្បធម៌ប្រពៃណីរយៈពេលរាប់សិបពាន់ឆ្នាំ បានបណ្ដុះគំនិតទាំងនេះនៅក្នុងខ្លួនមនុស្ស។ ហេតុនេះហើយ ធម្មជាតិពុករលួយរបស់មនុស្ស ស្រឡាញ់និងដេញតាមកេរ្តិ៍ឈ្មោះ ផលប្រយោជន៍ និងឋានៈដូចគ្នា គ្រាន់តែថា វិធីនៃការដេញតាម និងការសម្ដែងចេញនោះខុសៗគ្នាទៅតាមមនុស្សផ្សេងគ្នាប៉ុណ្ណោះ។ មានមនុស្សមួយចំនួនដែលមិនធ្លាប់និយាយពីរឿងនេះសោះ និងបានលាក់បាំងវានៅក្នុងចិត្តរបស់ពួកគេ ហើយក៏មានអ្នកខ្លះទៀតដែលបាននិយាយទម្លាយរឿងនេះចេញមកដែរ។ មានមនុស្សមួយចំនួនដែលមិនស្ទាក់ស្ទើរនឹងតស៊ូខំប្រឹងដើម្បីបានរបស់ទាំងនេះឡើយ ចំណែកអ្នកខ្លះទៀតពុំបានតស៊ូខំប្រឹងដើម្បីបានរបស់ទាំងនេះនោះទេ ប៉ុន្តែពួកគេលួចស្ដីបន្ទោស រអ៊ូរទាំ និងបោករបស់របរចោលស្ងាត់ៗ។ ទោះបីមនុស្សខុសគ្នាបង្ហាញចេញមកខុសៗគ្នាក៏ដោយ ក៏ប៉ុន្តធម្មជាតិរបស់ពួកគេ គឺដូចគ្នាតែមួយទេ។ ពួកគេសុទ្ធតែមនុស្សពុករលួយដែលទាស់ទទឹងនឹងព្រះជាម្ចាស់ទាំងអស់។ ប្រសិនបើអ្នកតែងផ្ដោតសំខាន់លើកេរ្តិ៍ឈ្មោះ ផលប្រយោជន៍ និងឋានៈ ប្រសិនបើអ្នកឱ្យតម្លៃលើរបស់ទាំងនេះខ្ពស់ខ្លាំងពេក ប្រសិនបើរបស់ទាំងនេះគ្រប់គ្រងលើចិត្តអ្នក ហើយប្រសិនបើអ្នកគ្មានឆន្ទៈលះបង់អ្វីទាំងនេះចោលទេ នោះអ្នកនឹងត្រូវរបស់ទាំងនេះគ្រប់គ្រង និងចងអ្នកជាប់មិនខាន។ អ្នកនឹងក្លាយទៅជាទាសកររបស់វា ហើយចុងក្រោយ វានឹងបំផ្លាញអ្នកខ្ទេចគ្មានសល់នោះទេ។ អ្នកត្រូវតែរៀនលះបង់ និងបោះបង់របស់ទាំងនេះចោល រៀនណែនាំអ្នកដទៃ និងអនុញ្ញាតឱ្យអ្នកដទៃលេចធ្លោ នៅពេលដែលមានឱកាសល្អ។ កុំដណ្ដើម ឬប្រជែងយកឱកាសដើម្បីលេចធ្លោ និងលេចត្រដែត នៅពេលណាដែលអ្នកជួបប្រទះនឹងឱកាសទាំងនោះឡើយ។ អ្នកត្រូវតែអាចបោះបង់ផលប្រយោជន៍ផ្ទាល់ខ្លួនរបស់អ្នក ប៉ុន្តែអ្នកក៏មិនត្រូវបង្អាក់ការបំពេញភារកិច្ចរបស់អ្នកដែរ។ ចូរធ្វើជាមនុស្សម្នាក់ដែលធ្វើការដោយស្ងាត់ស្ងៀម មិនបង្អួត ហើយថែមទាំងបំពេញភារកិច្ចរបស់ខ្លួនដោយចិត្តស្មោះត្រង់។ នៅពេលដែលអ្នកលះបង់អំនួត និងឋានៈរបស់អ្នកកាន់តែខ្លាំង ហើយអ្នកបោះបង់ផលប្រយោជន៍របស់អ្នកកាន់តែខ្លាំង នោះអ្នកនឹងមានអារម្មណ៍កាន់តែសុខសាន្ត នោះនឹងមានពន្លឺកាន់តែខ្លាំងនៅក្នុងចិត្តរបស់អ្នក ហើយសភាពរបស់អ្នកនឹងកាន់តែប្រសើរឡើង។ នៅពេលដែលអ្នកកាន់តែដណ្ដើម និងប្រជែងគ្នា នោះសភាពរបស់អ្នកនឹងកាន់តែងងឹត។ ប្រសិនបើអ្នកមិនជឿខ្ញុំទេ ចូរសាកល្បងមើលទៅ! ប្រសិនបើអ្នកចង់ផ្លាស់ប្ដូរសភាពដ៏ពុករលួយបែបនេះ ហើយមិនចង់ឱ្យកេរ្តិ៍ឈ្មោះ ផលប្រយោជន៍ និងឋានៈគ្រប់គ្រងទេនោះ អ្នកត្រូវតែស្វែងរកសេចក្ដីពិត មើលធ្លុះសារជាតិនៃកេរ្តិ៍ឈ្មោះ ផលប្រយោជន៍ និងឋានៈ ហើយបន្ទាប់មក បោះបង់ និងលះបង់របស់ទាំងនោះចោល។ បើមិនដូច្នេះទេ នៅពេលដែលអ្នកកាន់តែដណ្ដើមយកកេរ្តិ៍ឈ្មោះ ផលប្រយោជន៍ និងឋានៈ នោះចិត្តរបស់អ្នកនឹងកាន់តែងងឹត។ នៅពេលដែលអ្នកកាន់តែដណ្ដើមយករបស់ទាំងនោះ នោះសេចក្ដីច្រណែន និងសេចក្ដីស្អប់របស់អ្នកចំពោះអ្នកដទៃ នឹងកាន់តែធំឡើង។ អ្នកនឹងកាន់តែចង់ប្រជែងយករបស់ទាំងនោះ ហើយនៅពេលដែលអ្នកមិនទទួលបានរបស់ទាំងនោះទេ អ្នកនឹងកាន់តែមានអារម្មណ៍ស្អប់។ នៅពេលដែលអ្នកកាន់តែមានអារម្មណ៍ស្អប់ នោះភាពងងឹតនឹងកាន់តែខ្លាំងនៅក្នុងចិត្តរបស់អ្នក ការបំពេញភារកិច្ចរបស់អ្នកនឹងកាន់តែអាក្រក់ទៅៗ ហើយនៅពេលដែលការបំពេញភារកិច្ចរបស់អ្នកកាន់តែអាក្រក់ នោះដំណាក់របស់ព្រះជាម្ចាស់កាន់តែមិនអាចប្រើប្រាស់អ្នកបាន។ នេះគឺជាវដ្ដដ៏អាក្រក់ដែលផ្សារភ្ជាប់គ្នា។ ប្រសិនបើអ្នកមិនដែលបំពេញភារកិច្ចរបស់អ្នកឱ្យបានល្អទេនោះ អ្នកនឹងត្រូវបានជម្រុះចោលបន្តិចម្ដងៗ។

ដើម្បីឱ្យព្រះវិញ្ញាណបរិសុទ្ធធ្វើការនៅក្នុងខ្លួនបុគ្គលម្នាក់ និងបំផ្លាស់បំប្រែសភាពអកម្មជាច្រើនរបស់ពួកគេ បុគ្គលនោះត្រូវតែសហប្រតិបត្តិការ និងស្វែងរកយ៉ាងសកម្ម ត្រូវរងទុក្ខជាច្រើន ត្រូវលះបង់តម្លៃ លះបង់អ្វីៗ និងលះបង់សាច់ឈាម ដោយកែប្រែផ្លូវដើររបស់ពួកគេបន្តិចម្ដងៗ។ ដើម្បីសម្រេចបានលទ្ធផលនេះ និងដើម្បីឱ្យពួកគេអាចបោះជំហាននៅលើផ្លូវត្រឹមត្រូវបាន គឺត្រូវការចំណាយពេលយូរណាស់ ប៉ុន្តែដើម្បីឱ្យព្រះជាម្ចាស់លាតត្រដាងពីនរណាម្នាក់ គឺត្រូវការពេលត្រឹមតែប៉ុន្មានវិនាទីប៉ុណ្ណោះ។ ប្រសិនបើអ្នកពុំបំពេញភារកិច្ចរបស់អ្នកឱ្យបានល្អទេ ប៉ុន្តែតែងតែព្យាយាមធ្វើឱ្យខ្លួនឯងលេចធ្លោ ហើយតែងតែព្យាយាមប្រកួតប្រជែងដើម្បីឋានៈ ដើម្បីបានលេចធ្លោ និងចែងចាំង ដោយប្រជែងដើម្បីកេរ្តិ៍ឈ្មោះ និងផលប្រយោជន៍របស់អ្នក នោះខណៈរស់នៅក្នុងសភាពបែបនេះ តើអ្នកមិនមែនគ្រាន់តែជាអ្នកធ្វើការដោយកម្លាំងទេឬអី? អ្នកអាចធ្វើការដោយកម្លាំងបាន ប្រសិនបើអ្នកចង់ ប៉ុន្តែអ្នកអាចនឹងត្រូវបានបើកឱ្យដឹង នៅមុនពេលដែលការធ្វើការដោយកម្លាំងរបស់អ្នកបានចប់។ នៅពេលមនុស្សត្រូវបានបើកឱ្យដឹង នោះថ្ងៃដែលពួកគេត្រូវបានថ្កោលទោស និងជម្រុះចោល ក៏ចូលមកដល់។ តើអាចផ្លាស់ប្តូរលទ្ធផលនោះបានដែរឬទេ? មិនងាយស្រួលនោះទេ។ អាចថាព្រះជាម្ចាស់បានកំណត់ពីលទ្ធផលរបស់ពួកគេរួចជាស្រេចហើយ ដែលក្នុងករណីនេះ ពួកគេកំពុងស្ថិតក្នុងបញ្ហាហើយ។ តាមធម្មតា មនុស្សប្រព្រឹត្តអំពើរំលង បញ្ចេញឱ្យឃើញនិស្ស័យពុករលួយ និងប្រព្រឹត្តកំហុសតូចតាចខ្លះ ឬពួកគេបំពេញបំណងប្រាថ្នាអាត្មានិយមខ្លួនឯង និយាយដោយមានចេតនាលាក់កំបាំង និងប្រើការបោកបំភាន់ ប៉ុន្តែឱ្យតែពួកគេពុំបង្អាក់ ឬរំខានដល់កិច្ចការរបស់ពួកជំនុំ ឬបង្កភាពរញ៉េរញ៉ៃខ្លាំង ឬប្រមាថដល់និស្ស័យរបស់ព្រះជាម្ចាស់ ឬបង្កលទ្ធផលអាក្រក់ជាក់ស្ដែង នោះពួកគេនឹងនៅតែមានឱកាសប្រែចិត្តដដែល។ ប៉ុន្តែ ប្រសិនបើពួកគេប្រព្រឹត្តអំពើអាក្រក់ដ៏ធ្ងន់ធ្ងរមួយចំនួន ឬបង្កគ្រោះមហន្តរាយធំណាមួយ តើពួកគេនៅតែអាចប្រោសលោះខ្លួនឯងបានដែរឬទេ? សម្រាប់បុគ្គលដែលជឿលើព្រះជាម្ចាស់ ហើយបំពេញភារកិច្ចដល់ចំណុចនេះ វាគឺគ្រោះថ្នាក់ខ្លាំងណាស់។ ប្រៀបដូចជាប្ដីប្រពន្ធរៀបការរួច រស់នៅក្នុងជីវិតរួមគ្នាដូច្នោះដែរ។ ប្រសិនបើមានការមិនចុះសម្រុងគ្នារវាងពួកគេទាំងពីរបន្តិចបន្តួច ហើយជួលកាល ពួកគេនិយាយអ្វីដែលធ្វើឱ្យម្នាក់ទៀតឈឺចាប់ នោះពួកគេអាចរស់នៅជាមួយគ្នាបាន លុះត្រាតែពួកគេមានការអត់ធ្មត់ដាក់គ្នាទៅវិញទៅមក។ ប៉ុន្តែប្រសិនបើក្នុងចំណោមពួកគេទាំងពីរ មានម្នាក់ណាមានសហាយ ដូច្នេះមិនថាបែបណាទេ ដៃគូម្ខាងទៀតមិនអាចឱ្យអ្នកមានសហាយនោះមកជុំគ្នាវិញបានឡើយ ហើយប្រសិនបើម្នាក់នោះមិនព្រមត្រឡប់មកវិញទេ តើពួកគេទាំងពីរអាចបន្តរស់នៅជាមួយគ្នាបានដែរឬទេ? ការដែលអត់ធ្មត់ចំពោះបុគ្គលបែបនោះ នឹងគ្មានបានប្រយោជន៍អ្វីឡើយ គឺគ្មានបានការទេ។ អាពាហ៍ពិពាហ៍បែបនេះ គឺបែកបាក់ហើយ អ្វីដែលពួកគេអាចធ្វើបានគឺត្រូវលែងលះគ្នា។ ប្រសិនបើមនុស្សពីរនាក់ដើរដល់ចំណុចនេះ ពេលនោះ ទោះបីជាពួកគេរស់នៅក្រោមដំបូលផ្ទះតែមួយក៏ដោយ ក៏ចំណងអាពាហ៍ពិពាហ៍របស់ពួកគេមានត្រឹមតែឈ្មោះប៉ុណ្ណោះ។ មិនថាពួកគេលែងលះគ្នាឬអត់ គឺគ្មានអ្វីខុសគ្នាឡើយ។ ប្រសិនបើអ្នកជឿលើព្រះជាម្ចាស់ បំពេញភារកិច្ចរបស់អ្នក ហើយអ្នកបានដើរមកដល់ចំណុចដូចគ្នានេះ នៅពេលអ្នកខកឱកាសក្នុងការដេញតាមសេចក្ដីពិត និងត្រូវប្រោសឱ្យបានគ្រប់លក្ខណ៍ ហើយដួងចិត្តរបស់អ្នករឹងដូចថ្ម អ្នកមិនដែលប្រែចិត្ត ឬត្រឡប់ក្រោយ ហើយអ្នកបន្តមានះដេញតាមឋានៈ ដោយពុំទទួលយកសេចក្ដីពិតសូម្បីបន្តិចណានោះ ដូច្នេះ ទោះព្រះជាម្ចាស់បានប្រទានឱកាសដល់អ្នកច្រើនប៉ុនណា មិនយូរមិនឆាប់ទេ ក៏គង់មានថ្ងៃណាមួយដែលអ្នកនឹងត្រូវលាតត្រដាង និងផាត់ចោលមិនខាន។ ភាគច្រើន បញ្ហាអ្វីមួយ ឬស្ថានភាពណាមួយ ឬពាក្យសម្ដីឬអាកប្បកិរិយាណាមួយ នឹងលាតត្រដាងអ្នកទាំងស្រុងមិនខាន។ ហេតុនេះហើយ ប្រសិនបើមនុស្សណាម្នាក់ពុំទទួលបានកិច្ចការរបស់ព្រះវិញ្ញាណបរិសុទ្ធ ឬទទួលបានសេចក្ដីពិតទេ ប្រសិនបើពួកគេតែងជាប់ចំណង ឬគ្រប់គ្រងដោយសេចក្ដីពុករលួយរបស់ខ្លួន ដោយនិស្ស័យបែបសាតាំង ប្រសិនបើពួកគេរស់នៅក្នុងគោលបំណងនិងបំណងប្រាថ្នាអាត្មានិយមគ្រប់បែបយ៉ាង ហើយមិនអាចងើបចេញផុតពីរបស់ទាំងនេះបាន នោះពួកគេកំពុងស្ថិតក្នុងគ្រោះថ្នាក់ហើយ។ មិនយូរមិនឆាប់ទេ ពួកគេនឹងត្រូវជំពប់ដួល ហើយត្រូវលាតត្រដាងមិនខាន។ ប្រហែលអ្នកមិនទាន់ជំពប់ដួលនៅឡើយទេ ប៉ុន្តែនោះពុំមានន័យថា អ្នកនឹងមិនជំពប់ដួលនៅពេលក្រោយទៀតនោះទេ។ ប្រហែលពេលនេះ អ្នកនៅអាចបំពេញភារកិច្ចរបស់អ្នកបាន ប្រហែលអ្នកនៅមានឆន្ទៈខ្លះក្នុងការលះបង់ខ្លួនដើម្បីព្រះជាម្ចាស់ និងរងការលំបាក ប្រហែលអ្នកមានឆន្ទៈក្នុងការដេញដើម្បីឱ្យអ្នកត្រូវបានប្រោសឱ្យគ្រប់លក្ខណ៍ ប៉ុន្តែនោះពុំមែនជាការជំនួសការយល់ដឹងអំពីសេចក្ដីពិតឡើយ ឬដើម្បីបានចូលទៅក្នុងតថភាពនៃសេចក្ដីពិតទេ ក៏ពុំមានន័យថា អ្នកនឹងមិនជំពប់ដួលនៅពេលក្រោយ ឬថាអ្នកនឹងអាចប្រកាន់ខ្ជាប់នូវទីបន្ទាល់របស់ខ្លួនបានដែរ។ មនុស្សមួយចំនួនជឿលើព្រះជាម្ចាស់ជាច្រើនឆ្នាំមកហើយ ប៉ុន្តែពុំយល់ពីសេចក្ដីពិតបន្តិចណាសោះឡើយ។ ទស្សនៈយល់ឃើញរបស់ពួកគេចំពោះអ្វីៗ នៅតែដូចគ្នានឹងអ្នកមិនជឿដដែល។ នៅពេលពួកគេឃើញអ្នកដឹកនាំក្លែងក្លាយនិងពួកទទឹងនឹងព្រះគ្រីស្ទត្រូវគេលាតត្រដាងនិងផាត់ចោល ពួកគេគិតថា៖ «ការជឿលើព្រះជាម្ចាស់ ការដើរតាមព្រះជាម្ចាស់ ការរស់នៅចំពោះព្រះជាម្ចាស់ គឺប្រៀបដូចជាការដើរនៅលើផ្ទាំងទឹកកកដ៏ស្ដើងរហៀរ! ប្រៀបដូចជាការរស់នៅលើចុងកាំបិត!» ហើយអ្នកខ្លះទៀតនិយាយថា៖ «ការធ្វើជាអ្នកដឹកនាំ និងអ្នកធ្វើការ និងការបម្រើព្រះជាម្ចាស់ គឺគ្រោះថ្នាក់ខ្លាំងណាស់។ គឺមិនខុសពីសម្ដីមនុស្សថា៖ 'នៅក្បែរស្ដេច គឺគ្រោះថ្នាក់ដូចជាដេកក្បែរខ្លាអ៊ីចឹង។' ប្រសិនបើអ្នកធ្វើ ឬនិយាយអ្វីខុស នោះអ្នកនឹងប្រមាថដល់និស្ស័យរបស់ព្រះជាម្ចាស់ ហើយអ្នកនឹងត្រូវផាត់ចោល និងដាក់ទោសមិនខាន!» តើសម្ដីទាំងនេះត្រឹមត្រូវដែរឬទេ? តើឃ្លាថា «ការដើរនៅលើផ្ទាំងទឹកកកដ៏ស្ដើងរហៀរ» និង «ការរស់នៅលើចុងកាំបិត» មានន័យដូចម្ដេច? ឃ្លាទាំងពីរនេះមានន័យថា មានគ្រោះថ្នាក់ខ្លាំង មានគ្រោះថ្នាក់ខ្លាំងគ្រប់ពេលវេលា ហើយថា ការធ្វេសប្រហែសតែបន្តិច នឹងនាំទៅដល់ការបាត់បង់ឋានៈរបស់ពួកគេ។ «នៅក្បែរស្ដេច គឺគ្រោះថ្នាក់ដូចជាដេកក្បែរខ្លាអ៊ីចឹង» គឺជាពាក្យសម្ដីពេញនិយមក្នុងចំណោមអ្នកមិនជឿ។ វាមានន័យថា ការរស់នៅក្បែរស្ដេចអាក្រក់ គឺគ្រោះថ្នាក់ខ្លាំងណាស់។ ប្រសិនបើមនុស្សយកពាក្យស្លោកនេះមកអនុវត្តនៅក្នុងការបម្រើព្រះ តើពួកគេមានកំហុសត្រង់ណា? ការប្រៀបធៀបស្ដេចអាក្រក់ទៅនឹងព្រះជាម្ចាស់ ទៅនឹងព្រះជាម្ចាស់ដែលបង្កើតរបស់សព្វសារពើ តើនេះមិនមែនជាការប្រមាថដល់ព្រះជាម្ចាស់ទេឬអី? នោះគឺជាបញ្ហាធ្ងន់ធ្ងរណាស់។ ព្រះជាម្ចាស់គឺជាព្រះដ៏បរិសុទ្ធនិងសុចរិត។ ការដែលមនុស្សគួរត្រូវដាក់ទោសព្រោះទាស់ទទឹងនឹងព្រះជាម្ចាស់ ឬព្រោះប្រទូស្តនឹងទ្រង់ គឺត្រូវបានរើសតាំងដោយស្ថានសួគ៌ និងទទួលស្គាល់ដោយផែនដី។ សាតាំងនិងអារក្ស ពុំមានសេចក្ដីពិតសូម្បីមួយចម្រៀកណាឡើយ។ ពួកគេស្មោកគ្រោក អាក្រក់ ពួកគេកាប់សម្លាប់មនុស្សស្លូតត្រង់ និងលេបត្របាក់មនុស្ស។ តើឱ្យព្រះជាម្ចាស់ពេញព្រះទ័យនឹងពួកគេយ៉ាងដូចម្ដេចកើតទៅ? ហេតុអ្វីបានជាមនុស្សបំភ្លៃការពិត និងមួលបង្កាច់ព្រះជាម្ចាស់? នេះគឺជាការប្រមាថដល់ព្រះជាម្ចាស់ធ្ងន់ធ្ងរខ្លាំងណាស់! នៅពេលមនុស្សខ្លះដែលតែងតែអកម្ម ហើយពុំបំពេញភារកិច្ចរបស់ពួកគេដោយស្មោះត្រង់ ទទួលនូវការលួសកាត់និងការដោះស្រាយជាមួយ ពួកគេបារម្ភថា ពួកគេនឹងត្រូវផាត់ចោល ហើយពួកគេតែងតែគិតក្នុងចិត្តថា៖ «ការជឿលើព្រះជាម្ចាស់ គឺពិតជាដូចការដើរនៅលើផ្ទាំងទឹកកកដ៏ស្ដើងរហៀរមែន! ឱ្យតែអ្នកធ្វើអ្វីខុស នោះអ្នកនឹងត្រូវគេដោះស្រាយជាមួយ។ ឱ្យតែគេកំណត់ថា អ្នកគឺជាអ្នកដឹកនាំក្លែងក្លាយ ឬជាពួកទទឹងនឹងព្រះគ្រីស្ទ នោះអ្នកនឹងត្រូវដកចេញ ហើយផាត់ចោលមិនខាន។ នៅក្នុងដំណាក់របស់ព្រះជាម្ចាស់ ការដែលព្រះជាម្ចាស់ក្រោធខឹង គឺមិនមែនជារឿងមិនធម្មតាអ្វីទេ ហើយនៅពេលដែលមនុស្សបានធ្វើរឿងអាក្រក់ពីរបីហើយ នោះត្រឹមពាក្យសម្ដីមួយម៉ាត់ ក៏ផាត់ពួកគេចោល។ មិនបានផ្ដល់ឱកាសណាមួយដើម្បីឱ្យពួកគេប្រែចិត្តសោះ»។ តើអ្វីៗពិតជាដូច្នោះមែនទេ? តើដំណាក់របស់ព្រះជាម្ចាស់ ពិតជាមិនផ្ដល់ឱកាសណាមួយដើម្បីឱ្យមនុស្សប្រែចិត្តមែនទេ? (មិនពិតនោះទេ។) ពួកមនុស្សអាក្រក់ និងពួកទទឹងនឹងព្រះគ្រីស្ទ ត្រូវគេបណ្ដេញចេញ ដោយសារតែពួកគេបានប្រព្រឹត្តអំពើអាក្រក់ច្រើនបែបច្រើនយ៉ាង ហើយត្រូវបានលួសកាត់និងដោះស្រាយជាមួយ ហើយទោះបីជាមានការដាស់តឿនម្ដងហើយម្ដងទៀតក៏ពិតមែន ក៏ប៉ុន្តែពួកគេនៅតែមិនព្រមផ្លាស់ប្ដូរផ្លូវរបស់ពួកគេដដែល។ តើមនុស្សដែលគិតបែបនេះ មានបញ្ហាអ្វី? ពួកគេកំពុងរកលេសដោះសាក្លែងក្លាយដើម្បីខ្លួនពួកគេ។ ពួកគេមិនបានស្វែងរកសេចក្ដីពិតទេ ហើយពួកគេក៏ពុំបានផ្ដល់ការបម្រើឱ្យបានត្រឹមត្រូវដែរ ហើយដោយសារពួកគេខ្លាចត្រូវគេបណ្ដេញចេញនិងផាត់ចោល ទើបពួកគេរអ៊ូរទាំជាខ្លាំង និងផ្សាយពីសញ្ញាណរបស់ពួកគេ។ ច្បាស់ណាស់ថា ពួកគេមានភាពជាមនុស្សមិនល្អ ហើយពួកគេតែងធ្វេសប្រហែស និងធ្វើការឱ្យតែរួចពីរដៃ ព្រមទាំងអកម្ម និងខ្ជិលច្រអូសក្នុងការងារផង។ ពួកគេខ្លាចត្រូវលាតត្រដាង និងផាត់ចោល ដូច្នេះ ពួកគេទម្លាក់ការស្ដីបន្ទោសគ្រប់យ៉ាងទៅលើពួកជំនុំ និងទៅលើព្រះជាម្ចាស់។ តើរឿងនេះមានលក្ខណៈបែបណា? នោះគឺជាការវិនិច្ឆ័យលើព្រះជាម្ចាស់ ជាការរអ៊ូរទាំអំពីទ្រង់ ហើយជាការទាស់ទទឹងនឹងទ្រង់។ សម្ដីទាំងអស់នេះ គឺជាពាក្យកុហកច្បាស់ក្រឡែត ហើយជាការអះអាងខុសទំនងខ្លាំងបំផុត។ ការពិតដែលមនុស្សទាំងនេះអាចនិយាយពាក្យអស់នេះបាន គឺសបញ្ជាក់ឱ្យឃើញថា ទោះបីពួកគេជឿលើព្រះជាម្ចាស់ច្រើនឆ្នាំក៏ដោយ ក៏ពួកគេមិនដែលដេញតាមសេចក្ដីពិតទាល់សោះដែរ។ មានតែបែបនេះទេ ទើបធ្វើឱ្យពួកគេធ្លាក់ទៅដល់ថ្នាក់វិនិច្ឆ័យព្រះជាម្ចាស់ ទាស់ទទឹងនឹងទ្រង់ និងប្រមាថដល់ទ្រង់។ វាជាភស្តុតាងបញ្ជាក់ថា អស់អ្នកណាដែលតែងអកម្ម ហើយពុំដេញតាមសេចក្ដីពិត អ្នកនោះកំពុងរស់នៅក្នុងគ្រោះថ្នាក់យ៉ាងប្រាកដ។ ដូច្នេះ តើអ្នកជឿលើព្រះជាម្ចាស់គួរអនុវត្តបែបណាដើម្បីធ្វើឱ្យខ្លួនពួកគេមានសុវត្ថិភាព និងរំដោះខ្លួនឱ្យមានសេរីភាពពីកាលៈទេសៈគ្រោះថ្នាក់ទាំងនេះ? គន្លឹះសំខាន់គឺត្រូវដើរនៅលើផ្លូវនៃការដេញតាមសេចក្ដីពិត។ ប្រសិនបើមនុស្សអាចយល់ពីសេចក្ដីពិតបានខ្លះ ប្រសិនបើពួកគេអាចចុះចូលនឹងព្រះជាម្ចាស់នៅកម្រិតធម្មតាបំផុតបាន នោះពួកគេនឹងមានសុវត្ថិភាពនិងក្ដីសុខសាន្តហើយ។ អស់អ្នកណាដែលពុំដេញតាមសេចក្ដីពិត ដែលពុំមានតថភាពនៃសេចក្ដីពិត ហើយអកម្មជារឿយៗ នោះពួកគេតែងស្ថិតក្នុងគ្រោះថ្នាក់នៃការផាត់ចោលជានិច្ច។ មនុស្សដែលមានចិត្តនឿយណាយនឹងសេចក្ដីពិត ដែលតែងមានអារម្មណ៍ថា ការអនុវត្តសេចក្ដីពិតគឺពិបាកខ្លាំង ឬជាការល្ងង់ខ្លៅ អ្នកនោះជាមនុស្សដែលស្ថិតក្នុងគ្រោះថ្នាក់ខ្លាំងបំផុត។ មិនយូរមិនឆាប់ទេ ពួកគេនឹងត្រូវលាតត្រដាង ហើយផាត់ចោលមិនខាន។

មិនខ្វល់ថាបុគ្គលនោះជាមនុស្សបោកបញ្ឆោត ឬជាមនុស្សគ្មានឧបាយកលនិងស្មោះត្រង់ខ្លាំងប៉ុនណាទេ ក៏គោលបំណង បំណងប្រាថ្នា និងភាពមិនបរិសុទ្ធរបស់មនុស្ស ច្រើនឬតិច គឺមានដូចតែគ្នាទេ។ ប្រសិនបើអ្នករាល់គ្នាអាចផ្លាស់ប្ដូរផ្លូវដើររបស់អ្នកបាន កម្ចាត់បង់នូវសភាពពុករលួយទាំងនេះ ហើយយ៉ាងហោចណាស់ ក៏បំពេញភារកិច្ចរបស់អ្នកឱ្យបានល្អ នោះអ្នកនឹងមានលក្ខណៈដូចជាមនុស្សហើយ។ ប្រសិនបើអ្នកស្ពាយជាប់តាមខ្លួននូវគោលបំណងផ្ទាល់ខ្លួន ការជំរុញលើកទឹកចិត្ត និងបំណងប្រាថ្នា នៅពេលអ្នកកំពុងបំពេញភារកិច្ច នោះអ្នកមុខជាបង្កឱ្យមានការភ្លាំងភ្លាត់និងកំហុសមិនខាន ហើយអ្នកមុខជាពិបាកនឹងដោះស្រាយបញ្ហាទៅតាមគោលការណ៍ ឬបំពេញភារកិច្ចរបស់អ្នកឱ្យបានល្អ និងធ្វើតាមបំណងព្រះហឫទ័យព្រះជាម្ចាស់ណាស់។ នេះគឺដោយសារមនុស្សធ្វេសប្រហែសខ្លាំងពេក និងធ្វើការឱ្យតែរួចពីដៃ ហើយមានភាពមិនបរិសុទ្ធជាច្រើន។ ប្រសិនបើអ្នកចង់បំពេញភារកិច្ចឱ្យបានល្អ ដំបូងអ្នកត្រូវដោះស្រាយគោលបំណងនិងបំណងប្រាថ្នាផ្ទាល់ខ្លួនរបស់អ្នកជាមុនសិន។ ពេលនោះ សភាពនៅក្នុងខ្លួនអ្នកនឹងផ្លាស់ប្ដូរបន្តិចម្ដងៗ ផ្នត់គំនិតរបស់អ្នកនឹងបានប្រសើរ ធាតុសកម្មនៅក្នុងខ្លួនអ្នកនឹងកើនឡើង ភាពមិនបរិសុទ្ធរបស់អ្នកនឹងកាត់បន្ថយ ដួងចិត្តរបស់អ្នកនឹងកាន់តែបរិសុទ្ធនិងធម្មតាជាងមុន ហើយអ្នកនឹងចង់ត្រឹមបំពេញភារកិច្ចរបស់អ្នកឱ្យបានល្អដើម្បីបំពេញតាមបំណងព្រះហឫទ័យព្រះជាម្ចាស់ប៉ុណ្ណោះ។ បែបនោះ អ្នកនឹងមិនងាយត្រូវគំនិតនិងទស្សនៈបែបសាតាំង ឬទស្សនៈវិជ្ជាសម្រាប់ការរស់នៅ គ្រប់គ្រងបានឡើយ។ អ្នកនឹងទទួលបានការដោះលែង និងសេរីភាពដោយឯកឯង ហើយគ្រប់យ៉ាងដែលអ្នកធ្វើ នឹងមានភាពងាយស្រួល និងគួរជាទីពេញចិត្ត។ ដូចនៅពេលមនុស្សកំពុងដើរអ៊ីចឹង ប្រសិនបើពួកគេរែកពុនបន្ទុកច្រើនពេក នោះការដើរនឹងហត់អស់កម្លាំងណាស់ ហើយពួកគេនឹងដើរកាន់តែយឺតទៅៗ រហូតដល់ពួកគេដួលចុះ និងអស់កម្លាំងទៅមុខលែងរួច។ ប្រសិនបើពួកគេទម្លាក់ចុះបន្ទុកទាំងនោះចោល នោះពួកគេនឹងអាចដើរទៅបានកាន់តែស្រួលជាងមុនច្រើន ហើយពួកគេក៏នឹងមានអារម្មណ៍ទទួលបានការដោះលែង និងមានសេរីភាពដែរ។ អ្នករាល់គ្នាគួរសរសេរកំណត់ត្រា ឬអត្ថបទទីបន្ទាល់អំពីទិដ្ឋភាពណាមួយដែលអ្នករាល់គ្នាទទួលបានការដោះលែង និងសេរីភាព។ អ្នកគួរសរសេរអំពីរបៀបដែលអ្នកស្វែងរកសេចក្ដីពិត និងដាក់ចុះបន្ទុករបស់អ្នក នៅពេលមានរឿងអ្វីកើតឡើងចំពោះអ្នក និងគោលបំណងផ្ទាល់ខ្លួន និងការជំរុញលើកទឹកចិត្តមួយណាដែលអ្នកបានលះបង់ ហើយតើអ្នកទទួលបានការបំភ្លឺបែបណា ហើយតើអ្នកទទួលបានអារម្មណ៍ល្អបែបណា។ ចូរសរសេរពីសភាពនិងចំណេះដឹងទាំងនេះ។ នេះគឺជាទីបន្ទាល់បទពិសោធ ហើយវាមានប្រយោជន៍ច្រើនចំពោះខ្លួនអ្នកផង និងចំពោះអ្នកដទៃផង។ បែបនេះ បទពិសោធរបស់អ្នកនឹងកើនឡើង ការយល់ដឹងពីសេចក្ដីពិតរបស់អ្នក នឹងបានប្រសើរឡើង ហើយថ្ងៃនៃការដោះលែង និងសេរីភាពរបស់អ្នក នឹងបានកើនឡើងច្រើន។ អ្នកនឹងក្លាយជាមនុស្សមានសេរីភាព ក្លាយជាមនុស្សដូចយ៉ូបដែរ។ ហេតុអ្វីបានជាយ៉ូបអាចនិយាយសម្ដីដ៏ល្បីល្បាញថា៖ «ព្រះយេហូវ៉ាបានប្រទានឱ្យ ហើយព្រះយេហូវ៉ាក៏ដកយកទៅវិញដែរ។ សូមថ្វាយព្រះពរដល់ព្រះនាមព្រះយេហូវ៉ា» (យ៉ូប ១:២១) បានងាយស្រួលអ្វីខ្លាំងម្ល៉េះ? តើគាត់អាចនិយាយបានងាយបែបនេះត្រឹមពេលមួយយប់ឬ? មិនអាចជាដាច់ខាត។ ពាក្យសម្ដីទាំងនេះ គឺជាការផ្សែផ្សំពីបទពិសោធជាច្រើនថ្ងៃ ច្រើនឆ្នាំ និងច្រើនទសវត្សរ៍។ សម្ដីទាំងនោះគឺជាផលផ្លែចេញពីការប្រមូលផ្ដុំបទពិសោធជីវិតរាប់ទសវត្សរ៍។ ការទទួលបានសេចក្ដីពិត និងនិយាយពីទីបន្ទាល់ គឺមិនមែនជាបញ្ហាធម្មតាឡើយ។ វិធីតែមួយគត់ដើម្បីទទួលបានលទ្ធផលនៅក្នុងជំនឿរបស់បុគ្គលម្នាក់លើព្រះជាម្ចាស់ គឺត្រូវដើរលើផ្លូវនៃការដេញតាមសេចក្ដីពិត។ បន្ទាប់ពីលះបង់ការដេញតាមកេរ្តិ៍ឈ្មោះ ផលប្រយោជន៍ និងឋានៈ នោះអ្វីៗនឹងកាន់តែងាយស្រួលសម្រាប់អ្នក។ អ្នកនឹងងាយស្រួលក្នុងការចាប់ផ្ដើមដើរនៅលើផ្លូវនៃការដេញតាមសេចក្ដីពិត។ នៅពេលបទពិសោធរបស់អ្នកឈានដល់កម្រិតដែលអ្នកយល់ពីសេចក្ដីពិត និងចូលទៅក្នុងតថភាព នោះអ្នកនឹងបានទទួលសេចក្ដីពិត និងទទួលបានការដោះលែង និងសេរីភាពហើយ។ មកដល់ចំណុចនោះ អ្នកនឹងគិតថា អ្នកបានទទួលអ្វីៗយ៉ាងច្រើនសន្ធឹកសន្ធាប់តាមរយៈការដើរតាមព្រះគ្រីស្ទ និងការដេញតាមសេចក្ដីពិត។ ដើម្បីទទួលបានសេចក្ដីពិត អ្នកនឹងត្រូវលះបង់ការដេញតាមកេរ្តិ៍ឈ្មោះ ផលប្រយោជន៍ និងឋានៈរបស់អ្នក និងលះបង់ការជាប់ជំពាក់ដោយកិច្ចការគ្រួសាររបស់អ្នក។ អ្នកនឹងបានដើរតាមព្រះជាម្ចាស់ និងបំពេញភារកិច្ចរបស់អ្នកក្នុងនាមជាភាវៈដែលព្រះបានបង្កើតមក អ្នកនឹងបានយល់ពីសេចក្ដីពិតបន្តិចម្ដងៗ និងបានមើលធ្លុះពីរឿងរ៉ាវជាច្រើន។ អ្នកនឹងមិនត្រូវសាតាំងធ្វើឱ្យវង្វេង ឬជាប់ចំណងសាតាំងម្ដងទៀតឡើយ។ ការទទួលបានសេចក្ដីពិតនិងជីវិត គឺជារឿងមានតម្លៃបំផុត។ សេចក្ដីពិត គឺជាអ្វីដែលមានតម្លៃឱ្យអ្នកស្រឡាញ់ខ្លាំងបំផុត។ នៅពេលដែលអ្នកយល់ថា សេចក្ដីពិតគឺជារបស់មានតម្លៃបំផុត នោះអ្នកនឹងដឹងថា កេរ្តិ៍ឈ្មោះ ផលប្រយោជន៍ ឋានៈ មាសប្រាក់ មុខមាត់ និងកិត្តិយស គឺគ្មានតម្លៃអ្វីឡើយ ហើយអ្វីៗទាំងអស់នេះ បានធ្វើឱ្យអ្នកមានគ្រោះថ្នាក់រហូតមក។ ហេតុនេះ អ្នកនឹងប្រែជាស្អប់ និងបដិសេធអ្វីៗទាំងនេះ ហើយនឹងអាចលះបង់វាបាន។ វាពិតជាមានន័យខ្លាំងណាស់។ ទោះជាយ៉ាងណាក៏ដោយ ក៏មានមនុស្សមួយចំនួនដែលមិនអាចកាត់ផ្ដាច់ចំណងនៃកេរ្តិ៍ឈ្មោះនិងឋានៈនេះបានដែរ។ ពេញមួយថ្ងៃ ពួកគេប្រឹងគិត និងប្រឹងប្រជែងដណ្ដើមកេរ្តិ៍ឈ្មោះ ផលប្រយោជន៍ និងឋានៈជាមួយអ្នកដទៃ។ ពួកគេថែមទាំងខឹងនិងទាស់ទែងគ្នាអំពីរឿងមុខមាត់និងកិត្តិយសខ្លះទៀតផង។ ពួកគេពុំស្វែងរកសេចក្ដីពិតទេ ហើយពួកគេក៏ពុំយកគំនិតទៅគិតអំពីបំណងព្រះហឫទ័យព្រះជាម្ចាស់ដែរ។ ពួកគេចាត់ទុកកេរ្តិ៍ឈ្មោះ ផលប្រយោជន៍ និងឋានៈធំជាងអ្វីៗទាំងអស់ ហេតុដូច្នេះហើយ ទើបពួកគេខំប្រឹងខ្នះខ្នែងរាប់សិបឆ្នាំដើម្បីតែរឿងទាំងអស់នេះ ដោយពុំមានតថភាពនៃសេចក្ដីពិតសូម្បីបន្តិចណាសោះឡើយ។ មិនថាពួកគេបំពេញភារកិច្ចអ្វីនោះទេ ពួកគេធ្វើមិនបានល្អទេ ហើយពួកគេលះបង់ឆ្នាំដ៏ល្អបំផុតនៅក្នុងជីវិតរបស់ពួកគេចោល។ នេះគឺជាសភាពដ៏គួរឱ្យឈឺចាប់បំផុតរបស់អ្នកដែលមិនដេញតាមសេចក្ដីពិត។ ពេលមនុស្សទាំងនេះជឿលើព្រះជាម្ចាស់របៀបនេះ ពួកគេធ្វេសប្រហែស ធ្វើការឱ្យតែរួចពីដៃ។ រយៈពេលដប់ឬម្ភៃឆ្នាំបានកន្លងផុតទៅ ហើយពួកគេនៅតែមិនទទួលបានសេចក្ដីពិតនិងជីវិតទៀត ហើយពួកគេនៅតែមិនអាចធ្វើបន្ទាល់ថ្វាយព្រះជាម្ចាស់ដដែល។ នៅពេលដែលគ្រោះមហន្តរាយមកដល់ ពួកគេនឹងមានការភ្ញាក់ផ្អើលខ្លាំង មិនដឹងថាថ្ងៃណាពួកគេនឹងត្រូវស្លាប់នៅក្នុងគ្រោះមហន្តរាយនោះទេ ហើយដល់ពេលនោះ ស្ដាយក្រោយ នឹងយឺតពេលមិនខាន។ ហេតុនេះហើយ មិនយូរមិនឆាប់ទេ អ្នកដែលជឿលើព្រះជាម្ចាស់ តែមិនដេញតាមសេចក្ដីពិត គង់នឹងមានថ្ងៃស្ដាយក្រោយទេ។ ពេលនេះ នៅមានមនុស្សជាច្រើនដែលនៅតែដេញតាមកេរ្តិ៍ឈ្មោះ ផលប្រយោជន៍ និងឋានៈទាំងងងឹតងងុលដដែល ហើយនៅពេលដែលពួកគេត្រូវដោះស្រាយជាមួយនិងត្រូវលួសកាត់ ពួកគេមានអារម្មណ៍ថា ពួកគេបានទទួលរងនូវការអាម៉ាស់យ៉ាងខ្លាំងបំផុត។ ពួកគេខំប្រឹងយ៉ាងខ្លាំងដើម្បីរកលេសដោះសានិងការពន្យល់ក្លែងក្លាយដើម្បីខ្លួនពួកគេ ដើម្បីការពារមុខមាត់ និងកិត្តិយសរបស់ខ្លួន។ ពួកគេពុំទទួលយកសេចក្ដីពិតដើម្បីដោះស្រាយនិស្ស័យពុករលួយផ្ទាល់ខ្លួនឡើយ ហើយពួកគេនៅតែចាត់ទុកកេរ្តិ៍ឈ្មោះ ផលប្រយោជន៍ និងឋានៈធំជាងអ្វីៗទាំងអស់។ មនុស្សប្រភេទនេះ រស់នៅក្នុងជីវិតដ៏គួរឱ្យអាណិតខ្លាំងណាស់! ពួកគេជាមនុស្សល្ងីល្ងើនិងល្ងង់ខ្លៅបំផុត!

ពេលនេះគឺជាពេលវេលាដ៏ល្អបំផុតសម្រាប់អ្នករាល់គ្នាបំពេញភារកិច្ចរបស់ខ្លួន ដើម្បីដកពិសោធន៍ពីរបៀបកម្ចាត់នូវនិស្ស័យពុករលួយរបស់ខ្លួន របៀបទទួលបានការណែនាំពីព្រះជាម្ចាស់ របៀបបំពេញភារកិច្ចរបស់ខ្លួនដោយស្មោះស្ម័គ្រ របៀបបំពេញតាមបំណងព្រះហឫទ័យព្រះជាម្ចាស់ របៀបបំពេញទំនួលខុសត្រូវរបស់អ្នក និងជៀសវាងការធ្វេសប្រហែសនិងបំពេញភារកិច្ចឱ្យតែរួចពីដៃ និងរបៀបលះបង់ដួងចិត្តរបស់អ្នកថ្វាយដល់ព្រះជាម្ចាស់ ដើម្បីដកពិសោធន៍ និងទទួលបានចំណេះដឹងពីព្រះបន្ទូលរបស់ព្រះជាម្ចាស់ នៅពេលអ្នកបំពេញភារកិច្ច និងដើម្បីមើលឃើញពីកិច្ចការរបស់ព្រះជាម្ចាស់។ នេះពិតជាឱកាសដ៏ល្អពិតមែន! ថ្ងៃណាមួយ នៅពេលអ្នករាល់បានផ្លាស់ប្ដូរហើយ នោះអ្នកនឹងលែងប្រជែងដណ្ដើមកិត្តិយសនិងឋានៈទៀតហើយ។ មិនថាតម្រូវចង់បានអ្វីពីអ្នករាល់គ្នាទេ នោះអ្នករាល់គ្នានឹងឈប់គិតថា វាពិបាកទៀតឡើយ ហើយអ្វីៗនឹងងាយស្រួលសម្រាប់អ្នកធ្វើមិនខាន។ អ្នកនឹងងាយស្រួលអនុវត្តសេចក្ដីពិត ប្រព្រឹត្តស្របតាមគោលការណ៍ និងមើលធ្លុះពីរឿងរ៉ាវជាច្រើន។ អ្នកនឹងអាចបំពេញភារកិច្ចរបស់អ្នកបានធម្មតាទាំងស្រុង ហើយអ្នកនឹងលែងស្ថិតក្រោមគំនាបរបស់បុគ្គលណាម្នាក់ ព្រឹត្តិការណ៍អ្វីមួយ ឬរបស់អ្វីទៀតហើយ។ នេះគឺជាការចូលទៅក្នុងតថភាពនៃសេចក្ដីពិតទាំងស្រុង។

ថ្ងៃទី១៦ ខែកក្កដា ឆ្នាំ២០១៥


ដើម្បីទទួលបានសេចក្តីពិត គេត្រូវតែរៀនមេរៀនពីមនុស្ស ព្រឹត្តិការណ៍ និងរបស់ផ្សេងៗក្បែរខ្លួន

ឥឡូវនេះ អ្នកណាដែលជឿលើព្រះជាម្ចាស់យ៉ាងអស់ពីចិត្ត អ្នកនោះត្រូវតែផ្តោតលើការបំពេញភារកិច្ចរបស់ខ្លួនយ៉ាងឧស្សាហ៍ព្យាយាម និងចង់បំពេញភារកិច្ចរបស់ខ្លួនឱ្យបានល្អ។ ក៏ប៉ុន្តែ ដោយសារតែមនុស្សគ្រប់គ្នាមាននិស្ស័យពុករលួយ ហើយម្នាក់ៗមានការលំបាក និងចំណុចខ្វះខាតរៀងៗខ្លួន ពួកគេពិបាកបំពេញភារកិច្ចរបស់ខ្លួនឱ្យបានល្អគ្រប់គ្រាន់ ដែលការនេះនឹងតម្រូវឱ្យពួកគេដេញតាម និងខំប្រព្រឹត្តតាមសេចក្តីពិត។ នៅពេលការលំបាកមកដល់ គ្រប់គ្នាគួរតែអធិស្ឋានជាមួយគ្នា និងស្វែងរកសេចក្តីពិត ដើម្បីរួមគ្នាដោះស្រាយបញ្ហារបស់ពួកគេ។ នេះជាការទទួលខុសត្រូវ និងភារកិច្ចរបស់បុគ្គលម្នាក់ៗ។ គ្រប់គ្នាមានការទទួលខុសត្រូវ និងកាតព្វកិច្ចក្នុងការបំពេញភារកិច្ចឱ្យបានល្អ។ នេះមិនមែនជាការទទួលខុសត្រូវរបស់បុគ្គលជាក់លាក់ណាម្នាក់ទេ ផ្ទុយទៅវិញ នេះជាការទទួលខុសត្រូវរួមរបស់មនុស្សគ្រប់គ្នា។ ដូច្នេះ គ្រប់គ្នាត្រូវតែខិតខំធ្វើការរួមគ្នា និងរៀនសហការគ្នាដោយភាពចុះសម្រុង។ ក្រៅពីបំពាក់បំប៉នខ្លួនជាមួយនឹងសេចក្តីពិត គ្រប់គ្នាក៏ត្រូវបំពាក់បំប៉នខ្លួនជាមួយនឹងចំណេះវិជ្ជាជីវៈ ប្រើចំណុចខ្លាំងរបស់ខ្លួន រៀនសូត្រពីរឿងជាក់ស្ដែង រៀនពីគ្នាទៅវិញទៅមក និងកែលម្អចំណុចខ្សោយរបស់ខ្លួន តាមរយៈការជួយគ្នាទៅវិញទៅមកផងដែរ។ ធ្វើបែបនេះ ពួកគេនឹងទទួលបានលទ្ធផលកាន់តែប្រសើរឡើងៗនៅក្នុងភារកិច្ចរបស់ខ្លួនមិនខាន។

ហេតុអ្វីបានជាអ្នករាល់គ្នាគិតថា អ្នកមិនជឿពិបាកខ្លាំងក្នុងការធ្វើបែបនេះ ហើយហេតុអ្វីបានជាពួកគេជួបឧបសគ្គច្រើនខ្លាំងខ្លាំងម្ល៉េះ? នោះព្រោះតែមនុស្សមានធម្មជាតិបែបសាតាំង។ ពួកគេសុទ្ធតែរស់នៅតាមនិស្ស័យពុករលួយ ចង់សម្ញែង ចង់សម្រេចចិត្តអារកាត់ និងមិនអាចសហការគ្នាដោយភាពចុះសម្រុងឡើយ។ ដូច្នេះហើយទើបពួកគេពិបាកខ្លាំងក្នុងការធ្វើអ្វីមួយឱ្យបានជោគជ័យនោះ។ ពេលធ្វើការបានពាក់កណ្ដាលទី ពួកគេចាប់ផ្ដើមបែកបាក់គ្នាព្រោះតែការខ្វែងគំនិត រួចក៏ចែកផ្លូវគ្នាទៅ។ អ្នកណាដែលមានភាពជាមនុស្សល្អ អ្នកនោះអាចបោះជំហានទៅមុខបានបន្តិចទៀត។ អ្នកណាដែលគ្មានសេចក្តីពិត មិនយូរមិនឆាប់ អ្នកនោះនឹងជំពប់ដួល។ ប្រសិនបើអ្នករាល់គ្នាអាចមើលឃើញច្បាស់អំពីចំណុចនេះ នោះអ្នកគួរតែរៀនទទួលយក និងចុះចូលនឹងសេចក្តីពិត ហើយសហការជាមួយអ្នកដទៃដោយភាពចុះសម្រុង។ ហេតុអ្វីបានជាមនុស្សមិនសហការគ្នាដោយភាពចុះសម្រុង? (ព្រោះតែមនុស្សក្រអឺតក្រទម និងរាប់ខ្លួនឯងជាសុចរិត។ ពួកគេតែងតែគិតថា ខ្លួនឯងត្រឹមត្រូវជានិច្ច ហើយពួកគេមិនព្រមទទួលយកសំណើរបស់អ្នកដទៃទេ)។ ភាពក្រអឺតក្រទម និងការរាប់ខ្លួនឯងជាសុចរិត គឺជាផ្នែកមួយនៃនិស្ស័យពុករលួយ។ តើបញ្ហានេះងាយនឹងដោះស្រាយដែរឬទេ? តើនរណាអាចដោះស្រាយបញ្ហានេះបាន? អ្នកមិនជឿប្រាកដជាមិនអាចដោះស្រាយបញ្ហានេះបានទេ។ ហេតុអ្វី? ព្រោះតែពួកគេមិនទទួលយកសេចក្តីពិតឡើយ។ ពួកគេរស់នៅតាមទស្សនវិជ្ជាបែបសាតាំង តាមឆន្ទៈផ្ទាល់ខ្លួន កលល្បិច គម្រោងការអាក្រក់ ការបោកបញ្ឆោត និងនិស្ស័យបែបសាតាំងរបស់ខ្លួន។ ពួកគេមិនទទួលយកសេចក្តីពិត មិនអនុវត្តសេចក្តីពិត មិនព្យាយាមស្គាល់ខ្លួនឯង មិនបោះបង់ខ្លួនឯងចោល ឬចុះចូលតាមសេចក្តីពិតឡើយ។ ពួកគេមិននិយាយអ្វីដែលវិជ្ជមាន និងដើរលើផ្លូវត្រឹមត្រូវទេ។ ពួកគេមិនដែលទទួលស្គាល់ថា ព្រះជាម្ចាស់ជាសេចក្តីពិតទេ ហើយក៏មិនដែលជឿលើទ្រង់នោះដែរ ដូច្នេះ មិនថាពួកគេប្រកបអាជីព និងធ្វើកិច្ចការអ្វីឡើយ ក៏ចុងក្រោយ ពួកគេបរាជ័យ និងនាំសេចក្តីវិនាសដាក់ខ្លួនដែរ។ នៅក្នុងដំណាក់ព្រះជាម្ចាស់ មានលក្ខណៈខុសពីនេះ។ នៅក្នុងដំណាក់ព្រះជាម្ចាស់ ព្រះជាម្ចាស់គឺជាព្រះដែលគ្រប់គ្រង។ ព្រះបន្ទូល និងសេចក្តីពិតរបស់ទ្រង់ គឺជាអ្នកគ្រប់គ្រង។ ជារៀងរាល់ថ្ងៃ រាស្ត្ររើសតាំងរបស់ព្រះជាម្ចាស់ហូប និងផឹកព្រះបន្ទូលរបស់ទ្រង់ ហើយប្រកបគ្នាពីសេចក្តីពិត។ ដួងចិត្តរបស់ពួកគេកាន់តែពេញដោយពន្លឺ ហើយពួកគេព្រមស្វះស្វែងរកសេចក្តីពិត និងទទួលយកសេចក្តីពិត។ ហេតុអ្វីបានជាបងប្អូនប្រុសស្រីធ្វើការជាមួយគ្នាមានប្រសិទ្ធភាពជាងអ្នកមិនជឿព្រះ? យ៉ាងហោចណាស់ ពួកគេមានមូលដ្ឋានគ្រឹះមួយ៖ ពួកគេសុទ្ធតែជាមនុស្សដែលជឿលើព្រះជាម្ចាស់យ៉ាងអស់ពីចិត្ត ហើយនៅក្នុងដំណាក់ព្រះជាម្ចាស់ ពួកគេរួមគិត និងរួមធ្វើ នៅពេលបំពេញភារកិច្ចរបស់ខ្លួន។ លើសពីនេះទៅទៀត ពួកគេមានសេចក្តីជំនឿដូចគ្នា មានគោលដៅដូចគ្នា ហើយវិញ្ញាណរបស់ពួកគេទៀតសោត ក៏មានការផ្សារភ្ជាប់គ្នាដែរ។ មិនថាពួកគេមកពីភាគខាងជើង ភាគខាងត្បូង ឬវាលទំនាបកណ្តាលនោះទេ ទោះបីជាគ្រាមភាសារបស់ពួកគេខុសគ្នាក៏ដោយ ក៏ពួកគេស្គាល់គ្នាយ៉ាងឆាប់រហ័ស នៅពេលដែលពួកគេប្រកបគ្នាពីសេចក្ដីជំនឿ និងពិភាក្សាគ្នាអំពីបទពិសោធរបស់ខ្លួន ធ្វើដូចពួកគេបានស្គាល់គ្នាតាំងពីយូរមកហើយអ៊ីចឹង។ ពួកគេមានអារម្មណ៍ដូចជាពួកគេជាសមាជិកនៃគ្រួសារតែមួយ។ ជាងនេះទៅទៀត អ្នកដែលមិនចេះដោះស្រាយបញ្ហាដោយភាពជាក់ស្ដែង តែងតែមានគម្រោងការអាក្រក់និងបោកបញ្ឆោត តែងតែលេងល្បិច តែងតែក្រអឺតក្រទមនិងរាប់ខ្លួនឯងជាសុចរិត ធ្វើតាមឆន្ទៈផ្ទាល់ខ្លួន និងមិនទទួលយកសេចក្ដីពិតសូម្បីតែបន្តិច អ្នកនោះមិនអាចឈរជើងរឹងមាំនៅក្នុងដំណាក់ព្រះជាម្ចាស់ឡើយ។ តាមធម្មតា ពួកគេត្រូវបានផាត់ចោល និងបណ្ដេញចេញ ព្រោះតែដំណាក់ព្រះជាម្ចាស់ត្រូវបានគ្រប់គ្រងដោយសេចក្តីពិត។ ចំណុចនេះសុទ្ធតែអាចមើលឃើញ និងបញ្ជាក់ថាជាការពិតរួចស្រេចទៅហើយ។ មិនថាអ្នកមានអាយុប៉ុន្មាន មានភេទអ្វី ឬថែមទាំងមានកម្រិតជំនាញបែបណានោះទេ បើអ្នកនិយាយថា៖ «ខ្ញុំយល់ពីឯកទេសរបស់ខ្ញុំ ដូច្នេះ អ្វីដែលខ្ញុំនិយាយ គឺត្រឹមត្រូវ។ ខ្ញុំនឹងមិនស្ដាប់តាមអ្នករាល់គ្នាទេ!» ពេលនោះ តើគ្រប់គ្នានឹងមានទស្សនៈបែបណាចំពោះអ្នកដែរ? តើពួកគេនឹងសរសើរមនុស្សបែបនេះឬទេ? (អត់ទេ ពួកគេនឹងមិនសរសើរឡើយ)។ តើមនុស្សបែបនេះអាចបំពេញភារកិច្ចរបស់ខ្លួនបានល្អ និងឈររឹងមាំដែរឬទេ? (អត់ទេ ពួកគេមិនអាចទេ)។ ពួកគេងាយនឹងត្រូវគេផាត់ចោលណាស់។ មនុស្សខ្លះពូកែនិយាយ ហើយសម្ដីរបស់ពួកគេទៀតសោត ក៏ពីរោះស្ដាប់ដែរ ប៉ុន្តែពួកគេមិនធ្វើកិច្ចការជាក់ស្ដែងអ្វីទេ។ ដំបូង មនុស្សនឹងមានអារម្មណ៍ល្អចំពោះពួកគេ ចុះក្រោយមក? គ្រប់គ្នានឹងមើលឃើញការពិតអំពីពួកគេ រួចនិយាយថា «ពីសម្បកក្រៅ បុគ្គលនេះនិយាយពីរោះ ប៉ុន្តែពួកគេមិនធ្វើកិច្ចការជាក់ស្ដែងទេ។ នៅពេលមើលទៅកាន់ពួកគេ អ្នកអាចដឹងថា ពួកគេមិនស្រឡាញ់សេចក្តីពិតឡើយ។ ពួកគេពូកែធ្វើពុត និងបន្លំភ្នែកមនុស្សណាស់។ ពួកគេមិនដែលប្រកបគ្នាពីសេចក្តីពិត ឬឆ្លុះបញ្ចាំងពីខ្លួនឯងទេ។ ពួកគេប្រៀបដូចជាអ្នកមិនជឿ ពោលគឺពួកគេជាអ្នកមិនជឿតែម្ដង»។ បន្ទាប់ពីឃើញបែបនេះ មនុស្សនឹងចាប់ផ្ដើមធុញទ្រាន់នឹងពួកគេ ដោយគិតថា ការនិយាយ ឬការធ្វើការជាមួយពួកគេ នឹងគ្មានលក្ខណៈស្ថាបនា ឬមានប្រយោជន៍អ្វីឡើយ។ មនុស្សបែបនេះធ្វើឱ្យអ្នកដទៃមានអារម្មណ៍មិនសប្បាយចិត្ត ហើយវិញ្ញាណរបស់ពួកគេគ្មានសេរីភាពទេ ហើយបន្តិចម្ដងៗ ពួកគេនឹងចាប់ផ្ដើមដកខ្លួនចេញពីមនុស្សបែបនេះ។ នៅពេលបុគ្គលនោះឃើញថា អ្នកដទៃបានបោះបង់ខ្លួន និងឃើញទៀតថា ពួកគេបានផ្ដាច់ខ្លួនចេញពីគាត់ ពេលនោះ គាត់នឹងចាប់ផ្ដើមឆ្លុះបញ្ចាំងពីខ្លួនឯង។ ពេលនោះ ទើបពួកគេនឹងដឹងថា៖ «ការដែលមនុស្សមិនដេញតាមសេចក្តីពិត គឺជារឿងមិនអាចទទួលយកបានឡើយ។ ការពឹងអាងលើកលល្បិចកំប៉ិកកំប៉ុក ពឹងអាងលើគុណសម្បត្តិនិងអំណោយទាន ឬបទពិសោធផ្ទាល់ខ្លួន មេរៀន ទស្សនវិជ្ជាសម្រាប់ការរស់នៅ និងស្នៀតល្បិច នឹងប្រើការមិនបាននៅក្នុងដំណាក់របស់ព្រះជាម្ចាស់ឡើយ។ ខ្ញុំត្រូវតែទទួលយក និងដេញតាមសេចក្តីពិត ដើម្បីចៀសផុតពីការផាត់ចោល!» ប្រសិនបើមនុស្សបែបនេះប្រែចិត្ត និងផ្លាស់ប្ដូរយ៉ាងពិតប្រាកដ នោះពួកគេអាចនៅមានសង្ឃឹមប៉ុនសរសៃសក់ ដើម្បីនឹងទទួលបានសេចក្តីសង្រ្គោះ។

នៅក្នុងដំណាក់ព្រះជាម្ចាស់ តើមនុស្សភាគច្រើនចូលចិត្តមនុស្សបែបណាដែរ? (ពួកគេចូលចិត្តមនុស្សណាដែលដេញតាមសេចក្តីពិត អាចទទួលយកសេចក្តីពិត និងមានតថភាពនៃសេចក្តីពិត)។ តើមនុស្សដែលមានតថភាពនៃសេចក្តីពិតបង្ហាញចេញដោយរបៀបណា? (ពួកគេជាមនុស្សស្មោះត្រង់ជាង)។ ពួកគេមានភាពជាមនុស្សស្មោះត្រង់។ មានអ្វីទៀតទេ? (ពួកគេមានភក្ដីភាពជាង)។ ពីសម្បកក្រៅ ពួកគេរស់នៅជីវិតដែលមានភក្ដីភាព និងត្រឹមត្រូវជាង ហើយអ្នកដទៃទទួលប្រយោជន៍ពីការមើលឃើញពួកគេ។ មានអ្វីទៀតទេ? (ពួកគេអាចអនុវត្តសេចក្តីពិត ហើយពួកគេប្រព្រឹត្តតាមគោលការណ៍)។ ទាំងនេះគឺជារបៀបជាក់ស្ដែងដែលពួកគេបង្ហាញចេញ។ តើការប្រព្រឹត្តតាមគោលការណ៍រួមមានចំណុចអ្វីខ្លះដែរ? តើមានព័ត៌មានលម្អិតអ្វីខ្លះ? ឧទាហរណ៍ នៅពេលទាក់ទងនឹងរបៀបប្រព្រឹត្តចំពោះមនុស្ស មិនថាពួកគេមានឋានៈឬគ្មានទេ មិនថាពួកគេជាបងប្អូនប្រុសស្រី ជាអ្នកដឹកនាំ ឬអ្នកធ្វើការទេ តើពួកគេគប្បីប្រកាន់ខ្ជាប់តាមគោលការណ៍អ្វីខ្លះ? ដោយគ្មានអ្វីដែលត្រូវសង្ស័យ ការដែលពួកគេត្រូវប្រព្រឹត្តតាមព្រះបន្ទូលព្រះជាម្ចាស់ និងសេចក្ដីពិត នោះគឺជារឿងត្រឹមត្រូវ និងសមហេតុផល។ អ្នកមិនអាចពឹងផ្អែកទាំងស្រុងលើអារម្មណ៍ ឬចំណង់ចំណូលចិត្តផ្ទាល់ខ្លួន ដោយចូលទៅកៀកម្ខាង ប៉ុន្តែងាកចេញពីម្ខាងទៀត ទាញប្រយោជន៍ពីអ្នកគ្មានកំហុស ប៉ុន្តែបណ្ដែតបណ្ដោយតាមមនុស្សដែលគួរឱ្យចាប់អារម្មណ៍ ឬបង្កើតក្រុម ដើម្បីបង្កជម្លោះបក្សពូកនោះទេ។ ជាងនេះទៅទៀត អ្នកមិនអាចវាយប្រហារ ឬរើសអើងចំពោះអ្នកដែលដេញតាមសេចក្តីពិត ឬបំពេញភារកិច្ចរបស់ពួកគេឡើយ។ អ្នកត្រូវតែប្រព្រឹត្តចំពោះមនុស្សស្របតាមគោលការណ៍នៃសេចក្តីពិត។ នោះគឺជាគោលការណ៍អំពីរបៀបប្រព្រឹត្តចំពោះមនុស្ស ហើយក៏ជាគោលការណ៍អំពីរបៀបចុះសម្រុងជាមួយអ្នកដទៃដែរ។ អ្នកណាដែលជឿលើព្រះជាម្ចាស់ អ្នកនោះត្រូវតែប្រព្រឹត្តចំពោះមនុស្សគ្រប់គ្នាដោយយុត្តិធម៌។ ការបញ្ចុះបញ្ចូលឱ្យមនុស្សគាំទ្រដល់ខ្លួន នៅពេលពួកគេមានប្រយោជន៍ និងការរើសអើងចំពោះមនុស្សដែលគ្មានប្រយោជន៍ តើនេះជាគោលការណ៍ដែលអ្នកគួរតែប្រព្រឹត្តចំពោះមនុស្សដែរឬទេ? នេះជាទស្សនវិជ្ជាបែបលោកីយ៍របស់អ្នកមិនជឿ ជានិស្ស័យបែបសាតាំង និងតក្កវិជ្ជាបែបសាតាំង។ នៅក្នុងដំណាក់របស់ព្រះជាម្ចាស់ តើរបៀបប្រព្រឹត្តចំពោះមនុស្ស មានគោលការណ៍អ្វីខ្លះ? អ្នកគួរប្រព្រឹត្តចំពោះ មនុស្សគ្រប់គ្នាស្របតាមគោលការណ៍នៃសេចក្ដីពិត ហើយអ្នកគួរប្រព្រឹត្តដាក់បងប្អូនប្រុសស្រីដោយយុត្តិធម៌។ តើត្រូវប្រព្រឹត្តដាក់ពួកគាត់ដោយយុត្តិធម៌ដោយរបៀបណា? ការនេះគឺត្រូវតែធ្វើឡើងផ្អែកតាមបន្ទូលព្រះជាម្ចាស់ ថាតើមនុស្សណាដែលព្រះជាម្ចាស់សង្គ្រោះ ហើយមនុស្សណាដែលព្រះអង្គផាត់ចោល មនុស្សណាដែលព្រះអង្គសព្វព្រះទ័យ ហើយមនុស្សណាដែលព្រះអង្គស្អប់។ ទាំងអស់នេះគឺជាគោលការណ៍នៃសេចក្ដីពិត។ គួរប្រព្រឹត្តចំពោះបងប្អូនប្រុសស្រីដោយការជួយដោយក្ដីស្រឡាញ់ និងអាចទទួលយកបានរវាងគ្នានិងគ្នា និងដោយការអត់ធ្មត់។ ត្រូវកំណត់អត្តសញ្ញាណមនុស្សធ្វើអាក្រក់ និងអ្នកមិនជឿ រួចញែកពួកគេ និងដាក់ពួកគេមួយឡែក។ មានតែការធ្វើបែបនេះទេ ទើបអ្នកនឹងប្រព្រឹត្តចំពោះមនុស្សទៅតាមគោលការណ៍។ បងប្អូនប្រុសស្រីគ្រប់គ្នា មានចំណុចខ្លាំង និងចំណុចខ្វះខាតរបស់ខ្លួន ហើយពួកគាត់សុទ្ធតែមាននិស្ស័យពុករលួយទាំងអស់ ដូច្នេះ នៅពេលពួកគេនៅជុំគ្នា ពួកគេគួរតែជួយគ្នាទៅវិញទៅមកដោយក្ដីស្រឡាញ់ ពួកគេគួរតែទទួកយក និងមានការអត់ធ្មត់ ហើយមិនគួរចាប់កំហុស ឬធ្វើដាក់គ្នាជ្រុលហួសហេតុពេកនោះទេ។ ជាពិសេស បងប្អូនប្រុសស្រីដែលមិនជឿលើព្រះជាម្ចាស់អស់រយៈពេលយូរ ឬអ្នកវ័យក្មេង គួរតែត្រូវបានមើលថែយ៉ាងពេញបរិបូរណ៌ និងទទួលបានការគាំទ្រដោយអំណត់។ ប្រសិនបើពួកគេបង្ហាញចេញសេចក្ដីពុករលួយ ពេលនោះ គួរតែប្រកបគ្នាជាមួយពួកគេដោយសេចក្តីពិត និងដាស់តឿនពួកគេដោយអំណត់។ ដាច់ខាតមិនត្រូវថ្កោលទោសពួកគេ ឬនិយាយបំផ្លើសពីបញ្ហារបស់ពួកគេឡើយ ព្រោះថាទង្វើបែបនេះគឺឃោរឃៅ។ ប្រសិនបើអ្នកខ្លាច ហើយលាក់បាំង នៅពេលអ្នករកឃើញអ្នកដឹកនាំក្លែងក្លាយ ឬពួកទទឹងនឹងព្រះគ្រីស្ទ ដែលកំពុងតែធ្វើអំពើអាក្រក់ ហើយអ្នកមិនហ៊ានបកអាក្រាតគេទេ ប៉ុន្តែនៅពេលអ្នកដឹងថា បងប្អូនប្រុសស្រីរបស់អ្នកបង្ហាញសេចក្តីពុករលួយខ្លះ អ្នកបែរជាចាប់កំហុសពួកគេ ហើយបង្កើតរឿងធំចេញពីរឿងកំប៉ិកកំប៉ុក តើនេះជាឥរិយាបថបែបណាដែរ? មនុស្សបែបនេះគួរឱ្យស្អប់ខ្ពើម និងកេងប្រវ័ញ្ចពីអ្នកដទៃ។ នេះមិនមែនជាវិធីដែលត្រឹមត្រូវក្នុងការប្រព្រឹត្តចំពោះអ្នកដទៃទេ ប៉ុន្តែផ្ទុយទៅវិញ អ្នកកំពុងប្រព្រឹត្តតាមចំណង់ចំណូលចិត្តផ្ទាល់ខ្លួនវិញទេ។ នេះជានិស្ស័យពុករលួយបែបសាតាំង ដែលជាសេចក្តីរំលង! ព្រះជាម្ចាស់ទតឃើញអ្វីគ្រប់យ៉ាងដែលមនុស្សធ្វើ។ មិនថាអ្នកប្រព្រឹត្ត និងគិតបែបណានៅក្នុងចិត្តរបស់អ្នកទេ ព្រះជាម្ចាស់ទតឃើញទាំងអស់! មិនថាអ្នកធ្វើអ្វីទេ អ្នកត្រូវតែយល់ពីគោលការណ៍។ ដំបូង អ្នកត្រូវតែយល់ពីសេចក្តីពិត។ នៅពេលអ្នកយល់ពីសេចក្តីពិត អ្នកនឹងងាយយល់ពីបំណងព្រះហឫទ័យព្រះជាម្ចាស់ ហើយអ្នកនឹងដឹងពីគោលការណ៍ដែលព្រះជាម្ចាស់តម្រូវឱ្យមនុស្សប្រព្រឹត្តចំពោះអ្នកដទៃ។ អ្នកនឹងដឹងពីរបៀបប្រព្រឹត្តចំពោះមនុស្ស ហើយអ្នកនឹងអាចប្រព្រឹត្តចំពោះពួកគេស្របតាមបំណងព្រះហឫទ័យព្រះជាម្ចាស់។ ប្រសិនបើអ្នកមិនយល់ពីសេចក្តីពិតទេ នោះអ្នកនឹងប្រាកដជាមិនអាចយល់ពីបំណងព្រះហឫទ័យព្រះជាម្ចាស់ឡើយ ហើយអ្នកក៏នឹងមិនប្រព្រឹត្តចំពោះអ្នកដទៃស្របតាមគោលការណ៍នោះដែរ។ របៀបដែលអ្នកប្រព្រឹត្តចំពោះអ្នកដទៃ ត្រូវបានបង្ហាញចេញ ឬលេចមកឱ្យឃើញយ៉ាងច្បាស់នៅក្នុងព្រះបន្ទូលរបស់ព្រះជាម្ចាស់។ អាកប្បកិរិយាដែលព្រះជាម្ចាស់ប្រព្រឹត្តចំពោះមនុស្សជាតិ គឺជាអាកប្បកិរិយាដែលមនុស្សគួរតែប្រកាន់ខ្ជាប់នៅក្នុងការប្រព្រឹត្តរបស់ពួកគេចំពោះគ្នាទៅវិញទៅមក។ តើព្រះជាម្ចាស់ប្រព្រឹត្តបែបណាចំពោះមនុស្សគ្រប់គ្នា? មនុស្សខ្លះមានកម្ពស់មិនទាន់ចាស់ទុំ ឬក៏នៅក្មេងខ្ចី ឬទើបបានជឿលើព្រះជាម្ចាស់ត្រឹមមួយរយៈពេលខ្លីប៉ុណ្ណោះ ឬគ្មាននិស្ស័យ និងធម្មជាតិអាក្រក់ ឬមិនព្យាបាទនោះទេ គ្រាន់តែល្ងង់ខ្លៅបន្តិច ឬខ្វះគុណសម្បត្តិប៉ុណ្ណោះ។ ឬក៏ដោយសារពួកគេធ្លាក់ក្រោមការរឹតត្បិតច្រើនពេក ហើយមិនទាន់យល់ពីសេចក្តីពិតនៅឡើយ មិនទាន់បានចូលទៅក្នុងជីវិត ដូច្នេះហើយ វាពិបាកនឹងឃាត់ពួកគេមិនឱ្យធ្វើរឿងល្ងីល្ងើ ឬប្រព្រឹត្តទង្វើល្ងង់ខ្លៅមួយចំនួនណាស់។ ប៉ុន្តែ ព្រះជាម្ចាស់មិនកំណត់លើភាពល្ងង់ខ្លៅរបស់មនុស្សឡើយ។ ទ្រង់ទតមើលតែចិត្តពួកគេប៉ុណ្ណោះ។ ប្រសិនបើគេតាំងចិត្តដេញតាមសេចក្ដីពិត នោះពួកគេធ្វើត្រូវហើយ ហើយកាលណាពួកគេមានគោលបំណងបែបនេះ នោះព្រះជាម្ចាស់នឹងទតមើលពួកគេ ដោយរង់ចាំពួកគេ និងប្រទានពេលវេលា និងឱកាសផ្សេងៗដល់ពួកគេ ដែលអនុញ្ញាតឱ្យពួកគេចូលទៅបាន។ ករណីព្រះជាម្ចាស់បណ្ដេញពួកគេព្រោះអំពើរំលងតែមួយ នោះមិនអាចទៅរួចទេ។ នេះជាទង្វើដែលមនុស្សតែងធ្វើជារឿយៗ។ ព្រះជាម្ចាស់មិនដែលប្រព្រឹត្តចំពោះមនុស្សបែបនេះឡើយ។ បើព្រះជាម្ចាស់មិនប្រព្រឹត្តចំពោះមនុស្សបែបនេះទេ ដូច្នេះហេតុអ្វីបានជាមនុស្សប្រព្រឹត្តចំពោះអ្នកដទៃបែបនេះទៅវិញ? តើនេះមិនបង្ហាញពីនិស្ស័យពុករលួយរបស់ពួកគេទេឬអី? នេះគឺជានិស្ស័យពុករលួយរបស់ពួកគេច្បាស់តែម្ដង។ អ្នកត្រូវតែមើលទៅកាន់របៀបដែលព្រះជាម្ចាស់ប្រព្រឹត្តចំពោះមនុស្សល្ងង់ខ្លៅ និងល្ងីល្ងើ របៀបដែលទ្រង់ប្រព្រឹត្តចំពោះអស់អ្នកដែលមានកម្ពស់មិនទាន់ចាស់ទុំ របៀបដែលទ្រង់ប្រព្រឹត្តចំពោះការសម្ដែងចេញធម្មតានៃនិស្ស័យពុករលួយរបស់មនុស្សជាតិ និងរបៀបដែលទ្រង់ប្រព្រឹត្តចំពោះអស់អ្នកដែលព្យាបាទ។ ព្រះជាម្ចាស់ប្រព្រឹត្តចំពោះមនុស្សផ្សេងៗគ្នាទៅតាមរបៀបខុសៗគ្នា ហើយទ្រង់ក៏មានរបៀបផ្សេងៗក្នុងការគ្រប់គ្រងស្ថានភាពដ៏ច្រើនអនេករបស់មនុស្សខុសៗគ្នាផងដែរ។ អ្នកត្រូវតែយល់ពីសេចក្តីពិតទាំងនេះ។ ពេលដែលអ្នកបានយល់ពីសេចក្តីពិតទាំងនេះហើយ នោះអ្នកនឹងដឹងអំពីរបៀបដកពិសោធន៍ក្នុងបញ្ហាផ្សេងៗ ហើយប្រព្រឹត្តដាក់មនុស្សស្របទៅតាមគោលការណ៍មិនខាន។

តើព្រះជាម្ចាស់កំណត់ថាតើមនុស្សម្នាក់នឹងត្រូវបានសង្គ្រោះឬអត់ ផ្អែកលើ​កម្រិត​នៃសេចក្ដីពុក​រលួយ​របស់​ពួកគេមែនទេ​? តើទ្រង់កំណត់ថាតើ​ត្រូវជំនុំជម្រះ និង​វាយផ្ចាលពួកគេឬអត់ ​ផ្អែកលើ​ទំហំនៃ​អំពើ​រំលង​ ឬចំនួននៃសេចក្ដីពុករលួយ​របស់​ពួកគេ​មែនទេ​? តើទ្រង់​កំណត់គោលដៅ និងលទ្ធផល​របស់​ពួក​គេ​ ​ផ្អែក​លើ​រូបរាង ប្រវត្តិគ្រួសារ កម្រិតនៃគុណសម្បត្តិ ឬផ្អែកលើ​ថាតើ​ពួកគេបានរងទុក្ខច្រើន​ប៉ុនណា​មែនទេ​? ព្រះ​ជា​​ម្ចាស់​មិន​ប្រើប្រាស់ចំណុច​ទាំងនេះ​ធ្វើ​ជាមូលដ្ឋាន​សម្រាប់​ការ​សម្រេច​ព្រះទ័យរបស់ទ្រង់ឡើយ ហើយទ្រង់​​​មិនទាំងទត​មើល​ចំណុច​ទាំងនេះផង។ ហេតុនេះ អ្នកត្រូវតែ​យល់ថា ដោយ​សារ​​ព្រះ​ជាម្ចាស់​មិនវាស់វែង​មនុស្ស​ផ្អែក​លើ​ចំណុច​ទាំងនេះ ដូច្នេះ​ អ្នក​​ក៏មិនគួរវាស់វែង​មនុស្សដោយ​ផ្អែក​លើ​ចំណុចទាំង​នេះ​ដែរ​។ ឧបមាថា អ្នកឃើញនរណាម្នាក់​មាន​រូបរាងគួរឱ្យ​ទាក់​ទាញ ហើយមើលទៅហាក់ដូចជាមនុស្សល្អម្នាក់ ដូច្នេះ​អ្នកក៏ចាប់​ផ្ដើម​និយាយជាមួយពួកគេ​ច្រើនជាងមុន​ ទាក់​ទង​ជាមួយ​ពួក​គេ ចូល​ជិតពួកគេ និង​ក្លាយ​ជាមិត្តល្អនឹង​គ្នា។​ បន្ទាប់មកទៀត​ ឧបមាថា​អ្នក​ឃើញ​នរណា​ម្នាក់ដែល​មិន​គួរឱ្យទាក់ទាញ និយាយ​​មិនពីរោះស្ដាប់​ មិនចេះរបៀបប្រាស្រ័យទាក់ទង​ជា​មួយ​​អ្នកដទៃ ហើយ​មិន​ចុះសម្រុង​នឹង​គេ ដូច្នេះ អ្នកក៏​មិន​រវីរវល់នឹងពួកគេ ហើយ​ពេលខ្លះថែមទាំង​ចង់​ធ្វើបាបពួកគេ ឬនិយាយពាក្យអាក្រក់​ដើម្បីគាបសង្កត់​ពួកគេ​ទៀតផង។ តើ​នេះជាការប្រព្រឹត្តដាក់​​មនុស្សតាមរបៀប​​បែបណាទៅ? អ្វីទាំង​អស់នេះ គឺ​សុទ្ធតែកើតចេញពី​និស្ស័យ​ពុករលួយបែបសាតាំងទាំងអស់។ តើអ្នករាល់គ្នា​ព្រម​រស់​នៅតាម​និស្ស័យពុករលួយ​បែប​​សាតាំង​បែបនេះដែរឬទេ? តើអ្នករាល់គ្នាព្រមឱ្យនិស្ស័យ​ពុករលួយ​បែបសាតាំង​របស់​អ្នក មករឹតត្បិត និងចងរឹតអ្នក និងព្រមឱ្យវាមក​បញ្ជាលើ​សកម្មភាពរបស់​អ្នករាល់​គ្នា​ដែរ​ឬ​ទេ​? (មិនព្រមទេ)។ តាម​បំណងប្រាថ្នា​ផ្ទាល់​ខ្លួន​របស់​មនុស្ស គ្មាន​នរណាម្នាក់ព្រម​ធ្វើអ្វី​មួយ ឬបំពេញភារកិច្ច​របស់​ខ្លួន ដោយ​រស់នៅក្នុងនិស្ស័យ​ពុករលួយរបស់សាតាំងឡើយ។ តាម​ឆន្ទៈ​ផ្ទាល់ខ្លួនរបស់មនុស្ស ពួកគេមានបំណងចង់បានលទ្ធផល​ល្អ ហើយសុខចិត្ត​អនុវត្ត​សេចក្ដីពិត ប៉ុន្តែ​ប្រសិន​បើ​មនុស្ស​មិន​យល់​ពីសេចក្ដីពិត ឬ​មិន​ដេញ​​តាម​សេចក្ដីពិត មិនយក​ចិត្ត​ទុក​ដាក់នឹង​សេចក្ដី​ពិត ឬ​គ្មានការ​ខិតខំប្រឹងប្រែងណាមួយដើម្បីសេចក្ដីពិត​​ទេ នោះពួកគេ​នឹង​មិនអាចចូលទៅក្នុង​តថភាព​​សេចក្ដីពិត​បាន​ឡើយ។ ប្រសិនបើអ្នកមិនអាចចូល​ទៅ​ក្នុងតថភាព​សេចក្ដី​ពិត​បាន​ទេ នោះអ្វីដែលអ្នករស់​នៅ​តាម​ គោលការណ៍​ដែលអ្នក​ប្រកាន់​យកក្នុងគ្រប់​កិច្ចការ​ដែល​អ្នក​ធ្វើ និង​ពាក្យ​សម្ដី​​ដែល​អ្នក​និយាយ នឹងមិនស្របតាម​សេចក្ដីពិត​ឡើយ ហើយ​​អ្វីទាំងនេះ​នឹងគ្មាន​សេចក្ដី​ពិត​បន្តិចណា​សោះឡើយ។ ប្រសិនបើ​អ្នកមិនយល់ពី​​ទិដ្ឋភាព​ណាមួយ​នៃ​សេចក្ដីពិតទេ នោះអ្នក​នឹង​​មិនអាចចូលទៅក្នុងតថភាព​​សេចក្ដី​ពិត​បាន​ជា​ដាច់​ខាត​ ហើយប្រសិនបើ​អ្នកមិន​អាចចូល​ទៅ​ក្នុង​​តថភាព​​​​សេចក្ដីពិតបានទេ នោះអ្នកក៏​នឹងគ្មាន​សេចក្ដី​ពិត​ដែរ​។ តើមនុស្សដែលគ្មានសេចក្ដីពិត មានភាពជា​មនុស្ស​ដែរ​ឬទេ? (គ្មានទេ)។ អ្វីគ្រប់យ៉ាងដែលមនុស្សប្រភេទនេះ​រស់​នៅ​​តាម គឺជានិស្ស័យពុករលួយរបស់សាតាំង។ ការពិតមិនមែន​​ឱ្យតែមនុស្ស​ចាប់ផ្ដើមបំពេញ​ភារកិច្ច​របស់ខ្លួន នោះពួកគេនឹងក្លាយជាមនុស្សម្នាក់ដែល​មានតថភាពសេចក្ដីពិត​នោះ​ទេ។ ការបំពេញភារកិច្ចរបស់​ខ្លួន ​គឺគ្រាន់តែ​ជា​វិធី​សាស្ត្រ​មួយ និងជាមធ្យោបាយ​មួយ​ប៉ុណ្ណោះ។ នៅក្នុង​ការ​បំពេញ​ភារកិច្ច​របស់ខ្លួន​ មនុស្ស​ប្រើប្រាស់​ការដេញតាម​សេចក្ដីពិត​ដើម្បី​​បានដកពិសោធ​​កិច្ចការរបស់ព្រះជាម្ចាស់ ដើម្បីបានយល់ និង​​ទទួលយក​សេចក្ដី​ពិត​បន្តិចម្ដងៗ ហើយបន្ទាប់មក ​អនុវត្ត​​សេចក្ដីពិតនោះ​។ បន្ទាប់មកទៀត ពួកគេ​ឈាន​ដល់​សភាពមួយ​ដែលពួកគេអាច​បោះបង់​និស្ស័យ​ពុករលួយ​របស់​ខ្លួន​បាន រួចផុត​ពី​ចំណង និងការគ្រប់គ្រង​នៃ​និស្ស័យ​ពុក​រលួយ​​របស់សាតាំង ​ដូច្នេះហើយ ពួកគេក៏ក្លាយជាមនុស្សម្នាក់​ដែលមាន​តថភាព​​​​សេចក្ដីពិត និងជាមនុស្ស​ម្នាក់ដែល​មាន​ភាពជា​មនុស្ស​ធម្មតា។ មានតែពេលដែលអ្នកមាន​ភាពជា​មនុស្ស​ធម្មតាទេ ទើបការបំពេញភារកិច្ច និង​សកម្មភាព​របស់អ្នក នឹងបាន​ជាការស្អាងចិត្តដល់មនុស្ស និង​ជាទីគាប់​ព្រះហឫទ័យ​ដល់ព្រះជាម្ចាស់។ ហើយមានតែ​ពេល​ដែល​​​ព្រះជា​ម្ចាស់​​សព្វព្រះទ័យនឹងមនុស្ស​ចំពោះការបំពេញភារកិច្ច​របស់​ពួកគេ​ប៉ុណ្ណោះ ទើបពួកគេអាចក្លាយ​ជាភាវៈ​ដែលព្រះបង្កើតមកដែល​មានលក្ខណៈ​អាចទទួលយកបាន។ ដូច្នេះ ទាក់ទង​នឹង​ការបំពេញ​ភារកិច្ចរបស់អ្នកវិញ ទោះបីជា​អ្វីដែល​អ្នក​រាល់​គ្នា​កំពុង​លះបង់ និងចូលរួមចំណែកនាពេល​នេះ​ គឺ​ជា​ជំនាញ ការរៀនសូត្រ និងចំណេះដឹង​ផ្សេងៗ ​ដែលអ្នករាល់​គ្នា​​ទទួល​បាន​ក៏ដោយ ក៏ប៉ុន្តែច្បាស់ណាស់ថា ​គឺតាមរយៈមធ្យោបាយ​​នៃ​​ការបំពេញ​ភារកិច្ចរបស់អ្នករាល់គ្នានេះហើយ ដែល​អ្នក​រាល់គ្នា​​អាច​​យល់ពីសេចក្ដីពិតបាន​ និង​ដឹង​ថាអ្វីទៅជា​ការបំពេញ​​ភារកិច្ច អ្វីទៅជាការចូលមកចំពោះ​​​ព្រះជាម្ចាស់ អ្វីទៅជាការលះបង់ខ្លួន​ដើម្បី​​​ព្រះជាម្ចាស់ដោយស្មោះអស់ពីចិត្ត​នោះ​។ តាមរយៈ​មធ្យោបាយ​នេះ អ្នកនឹង​ដឹងពីរបៀប​បោះបង់​និស្ស័យ​ពុករលួយរបស់អ្នក និងរបៀប​បះបោរទាស់​នឹង​ខ្លួន​ឯង មិន​ក្រអឺតក្រទម និង​រាប់ខ្លួន​ឯង​ជា​សុចរិត ព្រមទាំងចុះចូលនឹង​សេចក្ដីពិត និងព្រះជាម្ចាស់។ មានតែដូច្នេះទេ ទើបអ្នកអាចទទួលបាន​​សេចក្ដី​សង្គ្រោះ។

ឥឡូវ ផ្នែកដ៏សំខាន់បំផុតនៃការបំពេញភារកិច្ចរបស់អ្នករាល់គ្នា គឺត្រូវរៀនចុះចូល ពោលគឺ រៀនចុះចូលចំពោះសេចក្តីពិត និងចំពោះអ្វីៗដែលមកពីព្រះជាម្ចាស់។ បែបនេះ នៅពេលអ្នករាល់គ្នាដើរតាមព្រះជាម្ចាស់ អ្នកនឹងអាចរៀនសូត្រមេរៀនរបស់អ្នក ហើយបន្តិចម្ដងៗ អ្នកនឹងអាចចូលទៅក្នុងតថភាពនៃសេចក្តីពិតបាន។ សូមប្រាប់ខ្ញុំមើល៍ តើមនុស្សម្នាក់អាចបំពេញភារកិច្ចរបស់ខ្លួនបានល្អដែរឬទេ បើពួកគេមិនយល់ពីអត្ថន័យនៃការអនុវត្តសេចក្តីពិត នៃការចុះចូលចំពោះសេចក្តីពិត ឬបើពួកគេមិនយល់ថាគោលការណ៍ណាខ្លះដែលពួកគេត្រូវប្រកាន់ខ្ជាប់ ដើម្បីបំពេញភារកិច្ចរបស់ខ្លួនផងនោះ? វានឹងប្រាកដជាលំបាកមិនខាន។ អ្នករាល់គ្នាក៏អាចយល់ផងដែរថា នៅពេលអ្នកបំពេញភារកិច្ចរបស់អ្នកនៅក្នុងដំណាក់ព្រះជាម្ចាស់ បើអ្នកគ្មាន ឬមិនបានចូលទៅក្នុងតថភាពនៃសេចក្តីពិតសូម្បីតែបន្តិចផងនោះ ពេលនោះ អ្នកនឹងពិបាកខ្លាំងក្នុងការបំពេញភារកិច្ចរបស់អ្នកឱ្យបានល្អមិនខាន។ វានឹងពិបាកខ្លាំងក្នុងការបំពេញភារកិច្ចរបស់អ្នកនៅក្នុងបទដ្ឋានមួយដែលអាចទទួលយកបាន ឬក៏ឈររឹងមាំមិនខាន។ ឥឡូវ តើអ្នករាល់គ្នាធ្លាប់បានដកពិសោធន៍ថាវាពិបាកបែបណាក្នុងការដើរសូម្បីតែមួយជំហានទៅមុខ ដោយគ្មានសេចក្តីពិតហើយឬនៅ? (មានហើយ)។ តើអ្វីទៅដែលធ្វើឱ្យអ្នករាល់គ្នាដកពិសោធន៍យ៉ាងជ្រាលជ្រៅខ្លាំងបែបនេះ? (ជារឿយៗ តាមរយៈការលួសកាត់និងការដោះស្រាយ ការបរាជ័យនិងការជំពប់ដួល ដោយសារតែយើងមិនយល់ពីសេចក្តីពិត និងពឹងអាងលើនិស្ស័យពុករលួយ ដើម្បីបំពេញភារកិច្ចរបស់យើង)។ តើអ្នករាល់គ្នាបានឆ្លងកាត់បរាជ័យចំនួនប៉ុន្មានដងហើយ? (ពីរបីដង)។ នៅក្នុងដំណើរនៃការដកពិសោធន៍ពីកិច្ចការរបស់ព្រះជាម្ចាស់ មិនថាអ្នកបរាជ័យ ដួលចុះ ត្រូវបានលួសកាត់ ត្រូវបានដោះស្រាយ ឬត្រូវបានលាតត្រដាងប៉ុន្មានដងនោះទេ ទាំងអស់នេះមិនមែនជារឿងអាក្រក់ឡើយ។ មិនថាអ្នកត្រូវបានលួសកាត់ ឬដោះស្រាយដោយរបៀបណា ឬមិនថាដោយអ្នកដឹកនាំ អ្នកធ្វើការ ឬបងប្អូនប្រុសស្រីនោះទេ ទាំងអស់នេះសុទ្ធតែជារឿងល្អ។ អ្នកត្រូវតែចងចាំចំណុចនេះ៖ មិនថាអ្នករងទុក្ខលំបាកច្រើនបែបណា តាមពិត អ្នកកំពុងតែទទួលបានប្រយោជន៍ទៅវិញទេ។ អ្នកដែលមានបទពិសោធន៍ អាចបញ្ជាក់ពីការនេះបាន។ មិនថានោះជាការទទួលនូវការលួសកាត់ ការដោះស្រាយ ឬការលាតត្រដាងនោះទេ គឺតែងជារឿងល្អជានិច្ច។ វាមិនមែនជាការថ្កោលទោសនោះទេ តែជាសេចក្តីសង្រ្គោះរបស់ព្រះជាម្ចាស់ ហើយក៏ជាឱកាសល្អបំផុតមួយសម្រាប់ឱ្យអ្នកបានស្គាល់ខ្លួនឯងផងដែរ។ វាអាចផ្លាស់ប្ដូរបទពិសោធជីវិតរបស់អ្នកទៅកាន់កម្រិតមួយថ្មី។ បើគ្មានកិច្ចការទាំងនេះទេ នោះអ្នកនឹងគ្មានឱកាស គ្មានលក្ខខណ្ឌ ក៏គ្មានបរិបទណា ដើម្បីបានសម្រេចនូវការយល់ដឹងអំពីការពិតនៃសេចក្តីពុករលួយរបស់អ្នកដែរ។ ប្រសិនបើអ្នកយល់ដឹងយ៉ាងពិតប្រាកដអំពីសេចក្តីពិត និងអាចរកឃើញសេចក្តីពុករលួយដែលកប់ទុកនៅក្នុងជម្រៅដួងចិត្តរបស់អ្នក បើអ្នកអាចបែងចែកអ្វីៗទាំងនោះបានច្បាស់លាស់ នោះវាជាការល្អហើយ ដ្បិតវាបានដោះស្រាយបញ្ហាធំមួយនៃច្រកចូលទៅក្នុងជីវិត ហើយក៏ជាប្រយោជន៍ដ៏ធំចំពោះការផ្លាស់ប្ដូរនិស្ស័យផងដែរ។ ការអាចស្គាល់ខ្លួនឯងយ៉ាងពិតប្រាកដគឺជាឱកាសដ៏ល្អបំផុតមួយសម្រាប់អ្នក ដើម្បីប៉ះប៉ូវផ្លូវរបស់អ្នក និងក្លាយជាមនុស្សថ្មីម្នាក់ ហើយក៏ជាឱកាសដ៏ល្អបំផុតសម្រាប់អ្នក ដើម្បីទទួលបានជីវិតថ្មីដែរ។ នៅពេលដែលអ្នកស្គាល់ខ្លួនឯងយ៉ាងប្រាកដ នោះអ្នកនឹងអាចមើលឃើញថា នៅពេលដែលសេចក្តីពិតក្លាយជាជីវិតរបស់អ្នក នោះវាជារឿងប្រពៃមួយ ព្រោះអ្នកនឹងស្រេកឃ្លានសេចក្តីពិត អនុវត្តសេចក្តីពិត និងចូលទៅក្នុងតថភាពនៃសេចក្តីពិត។ នេះគឺជារឿងដ៏អស្ចារ្យណាស់! បើអ្នកអាចចាប់យកឱកាសនេះ និងឆ្លុះបញ្ចាំងយ៉ាងអស់ពីចិត្តចំពោះខ្លួនឯង ហើយទទួលបានចំណេះដឹងយ៉ាងពិតប្រាកដអំពីខ្លួនឯង នៅគ្រប់ពេលដែលអ្នកបរាជ័យ ឬជំពប់ដួល នោះនៅក្នុងចំណោមភាពអវិជ្ជមាន និងសេចក្ដីកម្សោយនោះ អ្នកនឹងអាចក្រោកឈរឡើងវិញមិនខាន។ នៅពេលដែលអ្នកបានឆ្លងផុតច្រកទ្វារនេះ នោះអ្នកនឹងអាចបោះជំហានដ៏ធំទៅមុខ ហើយចូលទៅក្នុងតថភាពនៃសេចក្តីពិតមិនខាន។

បើអ្នកជឿលើអធិបតេយ្យភាពរបស់ព្រះជាម្ចាស់ នោះអ្នកក៏ត្រូវជឿដែរថា រាល់ហេតុការណ៍ប្រចាំថ្ងៃ មិនថាល្អឬអាក្រក់ឡើយ វាមិនមែនកើតឡើងដោយចៃដន្យទេ។ ការនេះមិនមែនមានន័យថា នរណាម្នាក់កំពុងតែមានចេតនាធ្វើបាបអ្នក ឬដាក់អ្នកជាផ្ទាំងស៊ីបនោះឡើយ។ ការទាំងអស់នេះត្រូវបានរៀបចំ និងចាត់ចែងដោយព្រះជាម្ចាស់។ ហេតុអ្វីបានជាព្រះជាម្ចាស់ចាត់ចែងរឿងរ៉ាវទាំងអស់នេះ? គឺមិនមែនដើម្បីបើកសម្ដែងថាអ្នកជានរណា ឬដើម្បីលាតត្រដាង និងផាត់អ្នកចោលនោះឡើយ។ ការលាតត្រដាងអ្នកមិនមែនជាគោលដៅចុងក្រោយទេ។ គោលដៅគឺដើម្បីប្រោសអ្នកឱ្យគ្រប់លក្ខណ៍ និងសង្គ្រោះអ្នក។ តើព្រះជាម្ចាស់ប្រោសអ្នកឱ្យគ្រប់លក្ខណ៍ដោយរបៀបណា? ហើយតើទ្រង់សង្រ្គោះអ្នកដោយរបៀបណាទៅ? ព្រះអង្គចាប់ផ្ដើម ដោយធ្វើឱ្យអ្នកដឹងពីនិស្ស័យពុករលួយរបស់អ្នក និងធ្វើឱ្យអ្នកដឹងពីធម្មជាតិ និងសារជាតិរបស់អ្នក ដឹងពីចន្លោះប្រហោង ព្រមទាំងដឹងពីអ្វីដែលអ្នកខ្វះខាត។ មានតែតាមរយៈការស្គាល់រឿងទាំងនេះ និងការមានការយល់ដឹងច្បាស់លាស់អំពីការទាំងនេះទេ ទើបអ្នកអាចដេញតាមសេចក្តីពិត ហើយបន្ដិចម្ដងៗ អ្នកអាចកម្ចាត់ចោលនិស្ស័យដ៏ពុករលួយរបស់អ្នកបាន។ នេះគឺជាព្រះជាម្ចាស់ដែលកំពុងប្រទានឱកាសមួយដល់អ្នក។ នេះជាសេចក្ដីមេត្តាករុណារបស់ព្រះជាម្ចាស់។ អ្នកត្រូវតែដឹងពីរបៀបឆក់យកឱកាសនេះ។ អ្នកមិនគួរប្រឆាំង ទាស់ទទឹងនឹងព្រះជាម្ចាស់ ឬយល់ច្រឡំនឹងព្រះអង្គឡើយ។ ជាក់ស្ដែង នៅពេលដែលត្រូវបានប្រឈមជាមួយមនុស្ស រឿងរ៉ាវ និងវត្ថុដែលព្រះជាម្ចាស់ចាត់ចែងជុំវិញអ្នក ចូរកុំមានអារម្មណ៍ថា អ្វីៗដែលកើតឡើងនោះមិនស្របតាមការប៉ងប្រាថ្នារបស់អ្នកឡើយ។ កុំប្រាថ្នាចង់គេចវេះពីស្ថានភាពទាំងនោះ ឬតែងតែស្ដីបន្ទោស និងយល់ច្រឡំចំពោះព្រះជាម្ចាស់នោះឡើយ។ បើអ្នកកំពុងតែធ្វើបែបនេះ នោះអ្នកមិនមែនកំពុងដកពិសោធន៍កិច្ចការរបស់ព្រះជាម្ចាស់ឡើយ ហើយវាក៏នឹងពិបាកសម្រាប់អ្នកក្នុងការចូលទៅក្នុងតថភាពនៃសេចក្តីពិតដែរ។ រាល់ហេតុការណ៍ដែលអ្នកជួបប្រទះ ហើយអ្នកមិនយល់ទាំងស្រុង នៅពេលដែលទុក្ខលំបាកមួយលេចឡើង អ្នកត្រូវតែរៀនចុះចូល។ អ្នកគួរតែចាប់ផ្ដើម ដោយចូលទៅចំពោះព្រះជាម្ចាស់ និងអធិស្ឋានកាន់តែច្រើន។ ដោយធ្វើបែបនេះ មុនពេលអ្នកដឹងខ្លួន ការផ្លាស់ប្ដូរមួយនឹងកើតឡើងនៅក្នុងសភាពខាងក្នុងរបស់អ្នក ហើយអ្នកនឹងអាចស្វែងរកសេចក្តីពិត ដើម្បីដោះស្រាយបញ្ហារបស់អ្នកមិនខាន។ បើដូច្នេះ អ្នកនឹងអាចដកពិសោធន៍កិច្ចការរបស់ព្រះជាម្ចាស់។ នៅពេលដែលការនេះកើតឡើង តថភាពនៃសេចក្តីពិតនឹងត្រូវបានធ្វើការនៅក្នុងអ្នក ហើយនេះជារបៀបដែលអ្នកនឹងវិវឌ្ឍទៅមុខ និងទទួលបានការបំផ្លាស់បំប្រែនៃសភាពជីវិតរបស់អ្នក។ នៅពេលដែលអ្នកទទួលបានការផ្លាស់ប្ដូរ និងតថភាពនៃសេចក្តីពិតនេះ នោះអ្នកនឹងមានកម្ពស់ ហើយជាមួយនឹងកម្ពស់នេះ ក៏កើតមានជាជីវិតដែរ។ បើមនុស្សម្នាក់តែងតែរស់នៅផ្អែកលើនិស្ស័យដ៏ពុករលួយបែបសាតាំង នោះមិនថាពួកគេមានអារម្មណ៍រំជើបរំជួល ឬថាមពលច្រើនកម្រិតណាឡើយ ពួកគេនៅតែមិនអាចត្រូវបានចាត់ទុកថាមានកម្ពស់ ឬជីវិតឡើយ។ នៅពេលដែលព្រះជាម្ចាស់ធ្វើការនៅក្នុងបុគ្គលម្នាក់ៗ មិនថាព្រះអង្គប្រើប្រាស់វិធីសាស្ត្រអ្វី មនុស្ស ព្រឹត្តិការណ៍ និងរបស់ប្រភេទអ្វីដែលទ្រង់ប្រើដើម្បីបម្រើការដល់ទ្រង់ ឬព្រះបន្ទូលរបស់ទ្រង់មានទឹកដមបែបណាឡើយ ព្រះអង្គមានគោលដៅចុងក្រោយតែមួយគត់ គឺសង្រ្គោះអ្នក។ ហើយតើព្រះអង្គសង្គ្រោះអ្នកដោយរបៀបណា? ព្រះអង្គបំផ្លាស់បំប្រែអ្នក។ ដូច្នេះ តើអ្នកអាចមិនរងទុក្ខបន្តិចបន្ដួចយ៉ាងដូចម្ដេចកើតទៅ? ទុក្ខវេទនានេះអាចរាប់បញ្ចូលនូវរឿងរ៉ាវជាច្រើន។ ដំបូង មនុស្សត្រូវតែរងទុក្ខ នៅពេលពួកគេទទួលយកការជំនុំជម្រះ និងការវាយផ្ចាលចេញពីព្រះបន្ទូលរបស់ព្រះជាម្ចាស់។ នៅពេលដែលព្រះបន្ទូលព្រះជាម្ចាស់ចែងធ្ងន់ៗ និងចំៗខ្លាំងពេក ហើយមនុស្សយល់ច្រឡំពីព្រះជាម្ចាស់ រួមទាំងមានសញ្ញាណជាច្រើនទៀតផងនោះ ការនេះក៏អាចជាការឈឺចាប់ផងដែរ។ ពេលខ្លះ ព្រះជាម្ចាស់បង្កើតនូវបរិយាកាសមួយជុំវិញមនុស្ស ដើម្បីលាតត្រដាងពីសេចក្តីពុករលួយរបស់ពួកគេ ធ្វើឱ្យពួកគេឆ្លុះបញ្ចាំង និងស្គាល់ខ្លួនឯង ពេលនោះ ពួកគេក៏នឹងរងទុក្ខបន្តិចផងដែរ។ ពេលខ្លះ នៅពេលដែលពួកគេត្រូវបានលួសកាត់ ដោះស្រាយ និងលាតត្រដាងដោយផ្ទាល់ មនុស្សត្រូវតែរងទុក្ខ។ ការនេះប្រៀបដូចពួកគេកំពុងឆ្លងកាត់នូវការវះកាត់អ៊ីចឹង ពោលគឺ បើគ្មានការរងទុក្ខទេ ក៏គ្មានបានផលនោះដែរ។ បើគ្រប់ពេលដែលអ្នកត្រូវបានលួសកាត់ និងត្រូវដោះស្រាយ ហើយគ្រប់ពេលអ្នកក៏ត្រូវបានលាតត្រដាងដោយបរិយាកាសជុំវិញ វាធ្វើឱ្យអ្នកមានអារម្មណ៍ខឹង និងលើកអ្នកឡើង នោះតាមរយៈដំណើរការនេះ អ្នកនឹងចូលក្នុងតថភាពនៃសេចក្តីពិត ហើយក៏នឹងមានកម្ពស់ផងដែរ។ បើគ្រប់ពេលដែលអ្នកត្រូវបានលួសកាត់ និងដោះស្រាយ ព្រមទាំងត្រូវបានលាតត្រដាងដោយបរិយាកាសមួយ អ្នកមិនមានអារម្មណ៍ឈឺចាប់ ឬមិនស្រួលក្នុងចិត្ត និងគ្មានអារម្មណ៍អ្វីសោះទេ ហើយបើអ្នកមិនចូលចំពោះព្រះជាម្ចាស់ ដើម្បីស្វែងរកព្រះហឫទ័យរបស់ទ្រង់ មិនអធិស្ឋាន ឬស្វែងរកសេចក្តីពិតទេ នោះអ្នកជាមនុស្សស្ពឹកស្រពន់បំផុតហើយ! ព្រះជាម្ចាស់មិនធ្វើការនៅក្នុងអ្នកទេ នៅពេលដែលវិញ្ញាណរបស់អ្នកមិនមានអារម្មណ៍អ្វីសោះ នៅពេលដែលអារម្មណ៍របស់អ្នកមិនប្រតិកម្មឆ្លើយតបសោះ។ ព្រះអង្គនឹងមានបន្ទូលថា «បុគ្គលនេះស្ពឹកស្រពន់ពេកហើយ ហើយក៏ពុករលួយយ៉ាងជ្រាលជ្រៅពេកដែរ។ មិនថាខ្ញុំប្រៀនប្រដៅ ដោះស្រាយជាមួយគាត់តាមបែបណា ឬព្យាយាមពិនិត្យមើលគាត់ឡើយ ខ្ញុំនៅតែមិនអាចប៉ះពាល់ចិត្តគាត់ ឬដាស់វិញ្ញាណរបស់គាត់បានទៀត។ បុគ្គលនេះនឹងត្រូវជួបបញ្ហាមិនខាន ដ្បិតគាត់មិនងាយនឹងសង្រ្គោះឡើយ»។ បើព្រះជាម្ចាស់ចាត់ចែងបរិយាកាស មនុស្ស រឿងរ៉ាវ និងវត្ថុសម្រាប់អ្នក បើទ្រង់លួសកាត់ និងដោះស្រាយជាមួយអ្នក ហើយបើអ្នករៀនមេរៀនចេញពីការនេះ បើអ្នកបានរៀនចូលទៅចំពោះព្រះជាម្ចាស់ រៀនស្វែងរកសេចក្តីពិត ហើយត្រូវបានបំភ្លឺ និងស្រាយបំភ្លឺទាំងមិនដឹងខ្លួន ហើយទទួលបានសេចក្តីពិត បើអ្នកបានដកពិសោធន៍នូវការផ្លាស់ប្ដូរមួយនៅក្នុងបរិយាកាសទាំងនេះ បានទទួលរង្វាន់ ហើយមានវឌ្ឍនភាព បើអ្នកចាប់ផ្ដើមមានការយល់ដឹងបន្ដិចបន្ដួចអំពីព្រះហឫទ័យរបស់ព្រះជាម្ចាស់ ហើយអ្នកឈប់រអ៊ូរទាំតទៅទៀត នោះការទាំងអស់នេះនឹងមានន័យថា អ្នកបានឈររឹងមាំនៅក្នុងចំណោមការល្បងលនៃបរិយាកាសទាំងនេះ ព្រមទាំងបានធន់ទ្រាំនឹងការសាងល្បងហើយ។ បើបែបនេះ អ្នកនឹងបានឆ្លងផុតបទពិសោធន៍ដ៏អាក្រក់នេះមិនខាន។ តើព្រះជាម្ចាស់នឹងចាត់ទុកអស់អ្នកដែលស៊ូទ្រាំនឹងការល្បងលដោយរបៀបណាទៅ? ព្រះជាម្ចាស់នឹងមានបន្ទូលថា ពួកគេមានចិត្តស្មោះត្រង់ និងអាចស៊ូទ្រាំនឹងការរងទុក្ខប្រភេទនេះបាន ហើយទ្រង់មានបន្ទូលទៀតថា នៅក្នុងជម្រៅចិត្ត ពួកគេស្រឡាញ់សេចក្តីពិត និងចង់ទទួលបានសេចក្តីពិត។ ប្រសិនបើព្រះជាម្ចាស់មានការវាយតម្លៃបែបនេះចំពោះអ្នក ពេលនោះ តើអ្នកមិនក្លាយជាបុគ្គលម្នាក់ដែលមានកម្ពស់ទេឬអី? ពេលនោះ តើអ្នកមិនមានជីវិតទេឬអី? តើជីវិតបែបនេះសម្រេចបានដោយរបៀបណាទៅ? តើព្រះជាម្ចាស់ប្រទានជីវិតបែបនេះឬ? ព្រះជាម្ចាស់ផ្គត់ផ្គង់ដល់អ្នកទៅតាមរបៀបផ្សេងៗ និងប្រើប្រាស់មនុស្ស កិច្ចការ និងវត្ថុនានា ដើម្បីបង្វឹកអ្នក។ ការនេះគឺដូចជាព្រះជាម្ចាស់ផ្ទាល់ព្រះអង្គ កំពុងតែប្រទានអាហារ និងភេសជ្ជៈដល់អ្នក ដោយប្រទាននូវម្ហូបអាហារផ្សេងៗដោយផ្ទាល់នៅចំពោះអ្នក ដើម្បីឱ្យអ្នករីករាយ និងបរិភោគដល់ឆ្អែតអ៊ីចឹងដែរ។ មានតែពេលនោះទេ ទើបអ្នកអាចលូតលាស់ និងរឹងមាំបាន។ នេះជារបៀបដែលអ្នកត្រូវដកពិសោធន៍ និងយល់ពីការទាំងនេះ។ នេះជារបៀបចុះចូលចំពោះអ្វីគ្រប់យ៉ាង ដែលមកពីព្រះជាម្ចាស់។ នេះជាផ្នត់គំនិត និងអាកប្បកិរិយាមួយប្រភេទ ដែលអ្នកត្រូវមាន ហើយអ្នកត្រូវរៀនស្វែងរកសេចក្តីពិត។ អ្នកមិនគួរបន្តស្វែងរកដើមហេតុពីខាងក្រៅ ឬស្ដីបន្ទោសអ្នកដទៃចំពោះបញ្ហារបស់ខ្លួន ឬចាប់កំហុសគេនោះទេ។ អ្នកត្រូវតែមានការយល់ដឹងច្បាស់លាស់ពីបំណងព្រះហឫទ័យព្រះជាម្ចាស់។ មើលពីខាងក្រៅ មនុស្សខ្លះអាចទំនងជាមានយោបល់អំពីអ្នក ឬមានបុរេវិនិច្ឆ័យទាស់នឹងអ្នក ប៉ុន្តែអ្នកមិនគួរមើលឃើញអ្វីៗបែបនោះទេ។ ប្រសិនបើអ្នកមើលឃើញអ្វីៗចេញពីទស្សនៈបែបនេះ រឿងតែមួយគត់ដែលអ្នកនឹងធ្វើ គឺជាការបង្កើតលេស ហើយអ្នកនឹងមិនអាចទទួលបានអ្វីមួយឡើយ។ អ្នកគួរតែមើលឃើញអ្វីៗបែបសត្យានុម័ត និងទទួលយកអ្វីគ្រប់យ៉ាងពីព្រះជាម្ចាស់។ នៅពេលដែលអ្នកមើលឃើញអ្វីៗបែបនេះ អ្នកនឹងងាយស្រួលស្ដាប់បង្គាប់តាមកិច្ចការរបស់ព្រះជាម្ចាស់ ហើយអ្នកនឹងអាចស្វែងរកសេចក្តីពិត និងយល់ពីបំណងព្រះហឫទ័យព្រះជាម្ចាស់មិនខាន។ នៅពេលទស្សនៈ និងសភាពនៃគំនិតរបស់អ្នក ត្រូវបានកែតម្រូវ នោះអ្នកនឹងអាចទទួលបានសេចក្តីពិត។ ដូច្នេះ ហេតុអ្វីបានជាអ្នកមិនគ្រាន់តែធ្វើតាមទៅ? ហេតុអ្វីបានជាអ្នករឹងទទឹង? ប្រសិនបើអ្នកលែងរឹងទទឹង នោះអ្នកនឹងទទួលបានសេចក្តីពិត។ បើអ្នករឹងទទឹង នោះអ្នកនឹងមិនទទួលបានអ្វីឡើយ ហើយអ្នកក៏នឹងធ្វើឱ្យព្រះទ័យព្រះឈឺចាប់ និងឱ្យទ្រង់ខកព្រះទ័យផងដែរ។ ហេតុអ្វីបានជាព្រះជាម្ចាស់ខកព្រះទ័យ? នោះព្រោះតែអ្នកមិនទទួលយកសេចក្តីពិត អ្នកគ្មានសង្ឃឹមនឹងទទួលបានសេចក្តីសង្រ្គោះ ហើយព្រះជាម្ចាស់មិនអាចទទួលយកអ្នកបានឡើយ ដូច្នេះ តើទ្រង់អាចមិនខកព្រះទ័យម្ដេចនឹងកើតទៅ? នៅពេលដែលអ្នកមិនទទួលយកសេចក្តីពិត នោះស្មើនឹងការរុញច្រានម្ហូបអាហារ ដែលព្រះជាម្ចាស់បានប្រទានមកអ្នកដោយផ្ទាល់ចេញអ៊ីចឹង។ អ្នកនិយាយថា អ្នកមិនឃ្លាន និងថាអ្នកមិនត្រូវការអាហារទាំងនោះទេ។ ព្រះជាម្ចាស់ព្យាយាមលើកទឹកចិត្តអ្នកឱ្យបរិភោគម្ដងហើយម្ដងទៀត ប៉ុន្តែអ្នកនៅតែមិនចង់បរិភោគដដែល។ អ្នកសុខចិត្តនៅស្រេកឃ្លានវិញ។ អ្នកគិតថា អ្នកបានឆ្អែតហើយ តែការពិត អ្នកគ្មានអ្វីសោះឡើយ។ មនុស្សបែបនេះ ខ្វះនូវការយល់ដឹងច្រើនណាស់ និងរាប់ខ្លួនឯងថាសុចរិតខ្លាំងពេកហើយ។ តាមពិត ពួកគេមិនស្គាល់របស់ល្អ នៅពេលដែលពួកគេមើលឃើញរបស់នោះ ពួកគេជាមនុស្សដែលក្រីក្រ និងគួរឱ្យអាណិតបំផុត។

ដើម្បីចូលទៅក្នុងច្រកចូលនៃសេចក្តីពិត ជាដំបូង អ្នកត្រូវតែចាប់ផ្ដើម ដោយឆ្លុះបញ្ចាំងពីសេចក្តីលម្អិតនៃជីវិតរបស់អ្នក ហើយចាប់ផ្ដើមរៀនសូត្រនូវមេរៀនផ្សេងៗចេញពីមនុស្ស ពីព្រឹត្តិការណ៍ និងវត្ថុក្បែរខ្លួន។ ប្រសិនបើអ្នកអាចរៀនសូត្រពីរបៀបដែលមនុស្សជុំវិញអ្នកប្រព្រឹត្តចំពោះអ្នក ឬចេញពីរឿងរ៉ាវ និងកាលៈទេសៈដែលកើតឡើងចំពោះអ្នកជារៀងរាល់ថ្ងៃ ពោលគឺ អ្នកអាចស្វែងរកសេចក្តីពិត និងរៀនពីរបៀបប្រព្រឹត្តស្របតាមគោលការណ៍ ពេលនោះ អ្នកនឹងអាចយល់ពីសេចក្តីពិត ជីវិតរបស់អ្នកនឹងរីកចម្រើន ហើយអ្នកនឹងអាចបំពេញភារកិច្ចរបស់អ្នកបានធម្មតាមិនខាន។ មនុស្សខ្លះតែងឈ្លោះប្រកែកជាញឹកញាប់ និងព្យាយាមការពារខ្លួនឯង នៅពេលពួកគេទទួលការលួសកាត់ និងការដោះស្រាយ។ ពួកគេតែងតែសង្កត់ធ្ងន់លើមូលហេតុនៃបញ្ហា និងដោះសាចំពោះបរាជ័យរបស់ខ្លួន ដែលនេះជាបញ្ហាដ៏ធំមួយ។ ពួកគេគ្មានអាកប្បកិរិយាដែលចុះចូល ឬអាកប្បកិរិយានៃការស្វែងរកសេចក្តីពិតទេ។ មនុស្សទាំងនេះមានគុណសម្បត្តិទាប ហើយពួកគេតែងតែរឹងរូសខ្លាំងជានិច្ច។ ពួកគេមិនយល់ពីពាក្យសម្ដីរបស់អ្នកដទៃ មិនអាចយល់ពីសេចក្តីពិត ហើយពួកគេរីកចម្រើនយឺតណាស់។ ហេតុអ្វីបានជាពួកគេរីកចម្រើនយឺត? នោះព្រោះតែពួកគេមិនស្វែងរកសេចក្តីពិត ហើយមិនថាមានកំហុសអ្វីកើតឡើងទេ ពួកគេតែងតែមើលទៅកាន់មនុស្សថាជាមូលហេតុ ដោយទម្លាក់ការទទួលខុសត្រូវទាំងស្រុងលើអ្នកដទៃជានិច្ច។ ពួកគេរស់នៅតាមទស្សនវិជ្ជាបែបលោកីយ៍ ហើយឱ្យតែពួកគេរស់នៅមានសុវត្ថិភាព និងសុខសប្បាយ នោះពួកគេពេញចិត្តខ្លាំងជាមួយខ្លួនឯង។ ពួកគេមិនដេញតាមសេចក្ដីពិតសោះឡើយ ហើយពួកគេគិតថា ការជឿលើព្រះជាម្ចាស់បែបនេះ គឺជាការល្អ។ អ្នកខ្លះទៀតថែមទាំងគិតថា៖ «មនុស្សតែងនិយាយច្រើនអំពីការដេញតាមសេចក្តីពិត និងការរៀនសូត្រនូវមេរៀន ប៉ុន្តែតើវាពិតជាមានមេរៀនជាច្រើនដែលត្រូវរៀនសូត្រដែរឬទេ? ការជឿលើព្រះជាម្ចាស់បែបនេះ ពិតជាពិបាកដល់ហើយ!» នៅពេលពួកគេឃើញអ្នកដទៃស្វែងរកសេចក្តីពិត និងរៀនសូត្រមេរៀន នៅពេលពួកគេជួបរឿងរ៉ាវផ្សេងៗ ពួកគេនិយាយថា៖ «តើអ្នករាល់គ្នាអាចរៀនសូត្រមេរៀនចេញពីអ្វីគ្រប់យ៉ាងបានដោយរបៀបណា? ហេតុអ្វីក៏ខ្ញុំមិនមានមេរៀនច្រើនដែលត្រូវរៀនដូច្នេះ? តើអ្នករាល់គ្នាល្ងីល្ងើដល់ថ្នាក់នោះផងឬ? តើអ្នកមិនធ្វើតាមក្បួនច្បាប់ទាំងងងឹតងងល់ទេឬអី?» តើអ្នកយល់ដូចម្ដេចដែរចំពោះទស្សនៈបែបនេះ? នេះគឺជាទស្សនៈរបស់អ្នកមិនជឿ។ តើអ្នកមិនជឿអាចទទួលយកសេចក្ដីពិតដែរឬទេ? មនុស្សបែបនេះពិតជាពិបាកណាស់ក្នុងការទទួលបានសេចក្តីពិត។ មនុស្សខ្លះនិយាយថា៖ «ខ្ញុំទូលអង្វរព្រះជាម្ចាស់សម្រាប់រឿងធំៗប៉ុណ្ណោះ ប៉ុន្តែខ្ញុំមិនរំខានទ្រង់ជាមួយរឿងតូចៗឡើយ។ រាល់ថ្ងៃ ព្រះជាម្ចាស់មមាញឹកខ្លាំងណាស់ក្នុងការគ្រប់គ្រងរបស់សព្វសារពើនៅក្នុងចក្រវាល រវល់ខ្លាំងណាស់ក្នុងការគ្រប់គ្រងមនុស្សម្នាក់ៗ។ ពិតជានឿយហត់អ្វីម្ល៉េះទេ! ខ្ញុំមិនរំខានព្រះជាម្ចាស់ទេ ខ្ញុំគ្រាន់តែដោះស្រាយរឿងនេះដោយខ្លួនឯងទៅបានហើយ។ ឱ្យតែព្រះជាម្ចាស់សព្វព្រះហឫទ័យ គឺគ្រប់គ្រាន់ហើយ។ ខ្ញុំមិនចង់ធ្វើឱ្យទ្រង់ព្រួយព្រះទ័យទេ»។ តើអ្នកយល់ដូចម្ដេចដែរចំពោះទស្សនៈនេះ? នេះក៏ជាទស្សនៈរបស់អ្នកមិនជឿ ជាការស្រមើស្រមៃរបស់មនុស្សដែរ។ មនុស្សគឺជាភាវៈដែលព្រះបង្កើតមក ថែមទាំងមានឋានៈទាបជាងសត្វស្រមោចទៀតផង។ តើពួកគេអាចមើលឃើញព្រះអាទិករបានច្បាស់ម្ដេចកើតទៅ? ព្រះជាម្ចាស់បានគ្រប់គ្រងរបស់សព្វសារពើនៅក្នុងចក្រវាលអស់រយៈពេលរាប់លានឆ្នាំ ឬអាចរាប់រយលានឆ្នាំផងមិនដឹង។ តើព្រះអង្គធ្លាប់មានបន្ទូលថា ព្រះអង្គនឿយហត់ដែរឬទេ? តើព្រះអង្គធ្លាប់មានបន្ទូលថា ទ្រង់មមាញឹកខ្លាំងដែរឬទេ? អត់ទេ ព្រះអង្គមិនដែលឡើយ។ មនុស្សនឹងមិនអាចមើលឃើញច្បាស់អំពីសព្វានុភាព និងព្រះប្រាជ្ញាញាណរបស់ព្រះជាម្ចាស់ឡើយ ហើយការដែលពួកគេនិយាយចេញពីសញ្ញាណ និងការស្រមើស្រមៃផ្ទាល់ខ្លួន គឺជារឿងល្ងីល្ងើខ្លាំងណាស់។ យោងតាមព្រះអាទិករ រាស្ត្ររើសតាំងម្នាក់ៗរបស់ព្រះជាម្ចាស់ និងរបស់សព្វសារពើដែលកើតឡើងជុំវិញពួកគេ ត្រូវបានរៀបចំឡើងដោយអធិបតេយ្យភាពរបស់ព្រះជាម្ចាស់។ ក្នុងនាមជាអ្នកជឿព្រះជាម្ចាស់ អ្នកគប្បីចុះចូលចំពោះអធិបតេយ្យភាព និងការរៀបចំរបស់ព្រះជាម្ចាស់ ស្វែងរកសេចក្តីពិត និងរៀនសូត្រមេរៀននៅក្នុងអ្វីៗគ្រប់យ៉ាង។ ការទទួលបានសេចក្តីពិត គឺជារឿងដ៏សំខាន់បំផុត។ ប្រសិនបើអ្នកចេះគិតគូរពីបំណងព្រះហឫទ័យព្រះជាម្ចាស់ ពេលនោះ អ្នកគួរតែពឹងអាងលើទ្រង់ និងស្វះស្វែងរកសេចក្តីពិត ព្រោះថាការនេះធ្វើឱ្យព្រះជាម្ចាស់គាប់ព្រះហឫទ័យ។ នៅពេលអ្នកបានទទួលសេចក្តីពិត និងអាចប្រព្រឹត្តតាមគោលការណ៍ នោះព្រះជាម្ចាស់នឹងកាន់តែសព្វព្រះហឫទ័យ ប៉ុន្តែកាលណាអ្នកឃ្លាតចេញពីព្រះជាម្ចាស់កាន់តែឆ្ងាយ នោះព្រះអង្គនឹងពិបាកព្រះទ័យកាន់តែខ្លាំង។ តើអ្វីទៅធ្វើឱ្យព្រះជាម្ចាស់ពិបាកព្រះទ័យ? (ព្រះជាម្ចាស់បានរៀបចំកាលៈទេសៈ ដើម្បីឱ្យមនុស្សដកពិសោធន៍ព្រះបន្ទូលរបស់ទ្រង់ និងទទួលបានសេចក្តីពិត ប៉ុន្តែមនុស្សមិនយល់ពីព្រះតម្រិះរបស់ព្រះជាម្ចាស់ទេ។ ពួកគេយល់ច្រឡំនឹងទ្រង់ ហើយការនេះធ្វើឱ្យព្រះជាម្ចាស់ពិបាកព្រះទ័យ)។ ត្រឹមត្រូវ។ ព្រះជាម្ចាស់បានបង់ថ្លៃដ៏ឈឺចាប់សម្រាប់មនុស្សម្នាក់ៗ ហើយក៏មានបំណងព្រះហឫទ័យសម្រាប់មនុស្សម្នាក់ៗដែរ។ ទ្រង់មានសេចក្តីរំពឹងទុកសម្រាប់ពួកគេ ហើយបានដាក់សេចក្តីសង្ឃឹមរបស់ទ្រង់លើពួកគេ។ ការខិតខំដ៏ឈឺចាប់របស់ទ្រង់ ត្រូវបានប្រទានមកដោយសេរី និងដោយស្ម័គ្រព្រះទ័យដល់មនុស្សគ្រប់គ្នា។ ការប្រទាននូវជីវិត និងសេចក្តីពិតរបស់ទ្រង់ ក៏ត្រូវបានប្រទានដល់មនុស្សគ្រប់គ្នាដោយស្ម័គ្រព្រះទ័យដែរ។ ប្រសិនបើមនុស្សអាចយល់ពីមូលហេតុដែលនាំឱ្យព្រះជាម្ចាស់ធ្វើបែបនេះ នោះទ្រង់នឹងសព្វព្រះហឫទ័យមិនខាន។ មិនថាព្រះជាម្ចាស់រៀបចំកាលៈទេសៈអ្វីសម្រាប់អ្នកទេ បើអ្នកអាចទទួលយកវាថាមកពីព្រះជាម្ចាស់ ចុះចូលចំពោះទ្រង់ ស្វែងរកសេចក្តីពិត និងរៀនសូត្រមេរៀនផ្សេងៗនៅក្នុងចំណោមកាលៈទេសៈទាំងនោះ នោះព្រះជាម្ចាស់នឹងមិនមានព្រះតម្រិះថា តម្លៃដ៏ឈឺចាប់ត្រូវបានបង់ថ្លៃដោយឥតប្រយោជន៍នោះឡើយ។ អ្នកនឹងមិនបានបរាជ័យក្នុងការរស់នៅតាមគ្រប់ព្រះតម្រិះ និងគ្រប់ការខិតខំដែលព្រះជាម្ចាស់បានបណ្ដាក់ទុន ឬតាមសេចក្តីរំពឹងទុករបស់ទ្រង់សម្រាប់អ្នកឡើយ។ នៅក្នុងគ្រប់កាលៈទេសៈដែលកើតមានចំពោះអ្នក អ្នកនឹងអាចរៀនសូត្រមេរៀន និងទទួលបានរង្វាន់។ បែបនេះ កិច្ចការដែលព្រះជាម្ចាស់បានធ្វើនៅក្នុងអ្នក នឹងសម្រេចបានផលតាមការរំពឹងទុក ហើយព្រះជាម្ចាស់នឹងសព្វព្រះហឫទ័យមិនខាន។ ប្រសិនបើអ្នកមិនអាចចុះចូលចំពោះការចាត់ចែង និងការរៀបចំរបស់ព្រះជាម្ចាស់ បើអ្នកតែងតែទាស់ទទឹង តែងតែបដិសេធ និងប្រឆាំងចំពោះព្រះជាម្ចាស់ តើអ្នកគិតថា ព្រះជាម្ចាស់នឹងមិនខ្វល់ព្រះទ័យទេឬ? ព្រះជាម្ចាស់នឹងព្រួយបារម្ភ និងខ្វល់ព្រះទ័យថា៖ «ខ្ញុំបានរៀបចំកាលៈទេសៈជាច្រើនសម្រាប់អ្នក ដើម្បីរៀនសូត្រមេរៀន។ ចុះម្ដេចក៏គ្មានកាលៈទេសៈណាមួយមានឥទ្ធិពលលើអ្នកបែបនេះ?» ព្រះជាម្ចាស់នឹងពេញដោយទុក្ខព្រះទ័យ។ ព្រះជាម្ចាស់ពិបាកព្រះទ័យ ព្រោះតែអ្នកស្ពឹកស្រពន់ ល្ងង់ខ្លៅ យឺតយ៉ាវ និងចចេសរឹងរូស ព្រោះអ្នកមិនយល់ពីបំណងព្រះហឫទ័យទ្រង់ មិនទទួលយកសេចក្តីពិត មើលមិនឃើញអ្វីគ្រប់យ៉ាងដែលព្រះអង្គបាននិងកំពុងធ្វើសម្រាប់ជីវិតរបស់អ្នក មិនយល់ថា ព្រះអង្គបារម្ភ និងខ្វល់ខ្វាយចំពោះជីវិតអ្នក ហើយព្រោះតែអ្នកមិនស្ដាប់បង្គាប់ និងរអ៊ូរទាំអំពីទ្រង់។ សូមប្រាប់ខ្ញុំមើល៍ តើអ្វីគ្រប់យ៉ាងដែលទាក់ទងនឹងមនុស្សមានប្រភពមកពីអ្នកណា? តើនរណាដែលរែកពុនបន្ទុកដ៏ធំបំផុតសម្រាប់ជីវិតរបស់មនុស្ស? (ព្រះជាម្ចាស់)។ មានតែព្រះជាម្ចាស់មួយអង្គគត់ ដែលស្រឡាញ់មនុស្សខ្លាំងបំផុត។ តើឪពុកម្ដាយ និងសាច់ញាតិបងប្អូនរបស់មនុស្សស្រឡាញ់ពួកគេយ៉ាងពិតប្រាកដឬទេ? តើសេចក្តីស្រឡាញ់ដែលពួកគេផ្ដល់នោះ ជាសេចក្តីស្រឡាញ់ពិតប្រាកដឬទេ? តើវាអាចសង្រ្គោះមនុស្សពីឥទ្ធិពលរបស់សាតាំងបានដែរឬទេ? វាមិនអាចទេ។ មនុស្សស្ពឹកស្រពន់ និងល្ងង់ខ្លៅ មិនមើលធ្លុះរឿងទាំងនេះទេ ហើយពួកគេតែងនិយាយថា៖ «តើព្រះជាម្ចាស់ស្រឡាញ់ខ្ញុំដោយរបៀបណាទៅ? ខ្ញុំគ្មានអារម្មណ៍ដឹងឡើយ។ ទោះជាយ៉ាងណាក៏ដោយ ឪពុកម្ដាយខ្ញុំស្រឡាញ់ខ្ញុំខ្លាំងបំផុត។ ពួកគាត់បានបង់ថ្លៃសិក្សា និងឱ្យខ្ញុំរៀនជំនាញបច្ចេកទេស ដើម្បីឱ្យខ្ញុំអាចធ្វើអ្វីមួយដោយខ្លួនឯង នៅពេលខ្ញុំធំដឹងក្ដី ចង់ឱ្យខ្ញុំមានជោគជ័យ ក្លាយជាដួងតារាដែលមានភាពល្បីល្បាញ។ ឪពុកម្ដាយរបស់ខ្ញុំចំណាយលុយជាច្រើន ដើម្បីបណ្ដុះបណ្ដាលខ្ញុំ និងផ្គត់ផ្គង់ដល់ការអប់រំរបស់ខ្ញុំ តាមរយៈការរិះថាំ និងសន្សំសំចៃលើម្ហូបអាហារ។ ក្ដីស្រឡាញ់នេះពិតជាធំធេងពេកហើយ! ខ្ញុំគ្មានថ្ងៃអាចសងគុណពួកគាត់បានឡើយ!» តើអ្នករាល់គ្នាគិតថា នោះជាសេចក្តីស្រឡាញ់ដែរឬទេ? តើការដែលឪពុកម្ដាយរបស់អ្នកជួយអ្នកឱ្យទទួលបានភាពជោគជ័យ ក្លាយជាតារាល្បីល្បាញនៅក្នុងពិភពលោក មានការងារល្អ និងប្រឡូកក្នុងពិភពលោកនេះ មានផលវិបាកអ្វីខ្លះដែរ? ពួកគាត់ធ្វើឱ្យអ្នកដេញតាមឥតឈប់ឈរនូវភាពជោគជ័យ នាំកិត្តិយសដល់គ្រួសាររបស់អ្នក និងប្រឡូកក្នុងនិន្នាការអាក្រក់នៃលោកីយ៍ ដូច្នេះ នៅទីបំផុត អ្នកនឹងធ្លាក់ចូលទៅក្នុងភាពវិលវល់នៃអំពើបាប ទទួលការដាក់ទោស និងត្រូវវិនាស ដោយត្រូវសាតាំងលេបត្របាក់។ តើនេះជាសេចក្តីស្រឡាញ់ដែរឬទេ? នេះមិនមែនជាស្រឡាញ់អ្នកឡើយ នេះជាការធ្វើបាបអ្នក ជាការបំផ្លាញអ្នកវិញទេ។ នៅថ្ងៃណាមួយ អ្នកនឹងលិចលង់បន្តិចម្ដងៗរហូតដល់អ្នកនឹងមិនអាចប្រែចិត្តបាន លិចលង់បន្តិចម្ដងៗរហូតដល់អ្នកនឹងមិនអាចរំដោះខ្លួនចេញបាន ហើយអ្នកនឹងធ្លាក់នរកមិនខាន។ ពេលនោះ ទើបអ្នកដឹងថា៖ «អូ សេចក្តីស្រឡាញ់របស់ឪពុកម្ដាយ គឺជាសេចក្តីស្រឡាញ់នៃសាច់ឈាម។ សេចក្តីស្រឡាញ់បែបនេះគ្មានប្រយោជន៍ចំពោះការជឿលើព្រះជាម្ចាស់ ឬកាទទួលបានសេចក្តីពិតឡើយ ពោលគឺ វាមិនមែនជាសេចក្តីពិតពិតប្រាកដទេ!» អ្នករាល់គ្នាប្រហែលជាមិនទាន់ដឹងអំពីចំណុចនេះនៅឡើយទេ។ មនុស្សខ្លះនិយាយថា៖ «មិនថាព្រះជាម្ចាស់ស្រឡាញ់ខ្ញុំខ្លាំងបែបណាទេ ក៏ខ្ញុំនៅតែគ្មានអារម្មណ៍ដឹងដែរ។ ខ្ញុំនៅតែយល់ថា ម្ដាយខ្ញុំស្រឡាញ់ខ្ញុំខ្លាំងបំផុត។ គាត់ជាមនុស្សស្និទ្ធស្នាលបំផុតចំពោះខ្ញុំនៅក្នុងលោកនេះ។ មានបទចម្រៀងមួយដែលមានចំណងជើងថា «ម៉ាក់គឺជាបុគ្គលដ៏អស្ចារ្យបំផុតនៅក្នុងលោកនេះ»។ ចំណងជើងនេះពិតជាស្របនឹងការពិត។ នេះជាការពិតប្រាកដណាស់!»។ នៅថ្ងៃណាមួយ នៅពេលអ្នកមានច្រកចូលទៅក្នុងជីវិតយ៉ាងពិតប្រាកដ ហើយនៅពេលអ្នកទទួលបានសេចក្តីពិត នោះអ្នកនឹងនិយាយថា៖ «ម្ដាយខ្ញុំមិនមែនជាបុគ្គលម្នាក់ដែលស្រឡាញ់ខ្ញុំខ្លាំងបំផុតឡើយ ហើយក៏មិនមែនជាឪពុកខ្ញុំនោះដែរ។ ព្រះជាម្ចាស់ស្រឡាញ់ខ្ញុំខ្លាំងបំផុត។ ព្រះអង្គគឺជាព្រះដែលខ្ញុំស្រឡាញ់បំផុត ព្រោះទ្រង់បានប្រទានជីវិតដល់ខ្ញុំ ហើយព្រះអង្គតែងតែដឹកនាំខ្ញុំ តែងតែផ្គត់ផ្គង់ខ្ញុំ និងសង្រ្គោះខ្ញុំពីឥទ្ធិពលរបស់សាតាំង។ មានតែព្រះជាម្ចាស់មួយអង្គគត់ គឺជាព្រះដែលអាចប្រទានជីវិតដល់មនុស្ស អាចដឹកនាំមនុស្ស និងគ្រប់គ្រងលើរបស់សព្វសារពើបាន»។ មានតែពេលដែលអ្នកយល់ពីសេចក្តីពិត និងបានទទួលសេចក្តីពិតទាំងស្រុងទេ ទើបអ្នកនឹងអាចយល់យ៉ាងស៊ីជម្រៅពីបន្ទូលទាំងនេះ។

ប្រសិនបើអ្នកចង់ទទួលបានសេចក្តីពិត តើអ្នកត្រូវចាប់ផ្ដើមពីកន្លែងណា? ត្រូវចាប់ផ្ដើមជាមួយមនុស្ស ព្រឹត្តិការណ៍ និងវត្ថុជុំវិញអ្នក ហើយរៀនពីរបៀបរៀនសូត្រនូវមេរៀន និងស្វែងរកសេចក្តីពិត។ គឺមានតែតាមរយៈការស្វែងរកសេចក្តីពិត និងបំណងព្រះហឫទ័យព្រះជាម្ចាស់នៅក្នុងមនុស្ស ព្រឹត្តិការណ៍ និងវត្ថុជុំវិញអ្នកទេ ទើបអ្នកនឹងអាចទទួលបានសេចក្តីពិត។ មនុស្សខ្លះមិនយកចិត្តទុកដាក់ ឬទទួលស្គាល់រឿងតូចៗឡើយ។ ពួកគេតែងតែគិតថា៖ «ហេតុអ្វីបានជាខ្ញុំមិនដែលជួបរឿងធំ? ហេតុអ្វីបានជាមិនដែលមានរឿងធំកើតមានចំពោះខ្ញុំ? បើមានរឿងធំខ្លាំងកើតឡើងមែន ពេលនោះ ខ្ញុំនឹងអាចរៀនសូត្រមេរៀនសំខាន់ៗ និងទទួលបានសេចក្តីពិតធំៗខ្លះ។ វានឹងអស្ចារ្យមិនខាន!» តើនេះជាការគិតបែបប្រាកដប្រជាដែរឬទេ? ពាក្យទាំងនេះធំសម្បើមពេកហើយ។ តើអ្នកចុះចូលចំពោះព្រះជាម្ចាស់ នៅពេលមានរឿងតូចៗកើតឡើងចំពោះអ្នកដែរឬទេ? តើអ្នកធ្លាប់បានរៀនសូត្រនូវមេរៀនរបស់អ្នកហើយឬនៅ? ប្រសិនបើមានការល្បងលធំមួយកើតមានចំពោះអ្នក តើអ្នកអាចនឹងប្រកាន់ខ្ជាប់ទីបន្ទាល់របស់អ្នកដែរឬទេ? ប្រសិនបើនាគដ៏ធំមានសម្បុរក្រហមចាប់ចងអ្នក តើអ្នកអាចនឹងធ្វើបន្ទាល់ដ៏លាន់កងរំពងដែរឬទេ? តើមនុស្សដែលនិយាយពាក្យទាំងនេះ មិនក្រអឺតក្រទមទេឬអី? តើអ្នកអាចនឹងទទួលបានសេចក្តីពិត ដោយប្រើវិធីដេញតាមបែបនេះឬទេ? (អត់ទេ)។ បើមិនប្រយ័ត្ន ក្នុងពេលកំពុងដើរ អ្នកអាចជំពប់ជើងដួលបាន ប៉ុន្តែអ្នកបែរជាគិតថា អ្នកត្រៀមខ្លួនហោះហើរទៅវិញ! អ្នកត្រូវតែរៀនស្វែងរកសេចក្តីពិត និងរៀនមេរៀននៅក្នុងកិច្ចការតូចៗដែលអ្នកជួបប្រទះ។ ប្រសិនបើអ្នកមិនអាចរៀនមេរៀនចេញពីកិច្ចការតូចៗទេ នោះអ្នកក៏នឹងមិនអាចរៀនមេរៀនចេញពីកិច្ចការធំៗបាននោះដែរ។ បើអ្នកមិនអាចរៀនមេរៀនរបស់អ្នកបានផង អ្នកនឹងមិនរីកចម្រើននៅក្នុងជីវិតទេ។ ការរីកចម្រើនក្នុងជីវិត អាចសម្រេចទៅបាន តាមរយៈការរៀនមេរៀននៅក្នុងកិច្ចការគ្រប់យ៉ាង។

ថ្ងៃទី៥ ខែសីហា ឆ្នាំ ២០១៥


ច្រកចូលទៅក្នុងជីវិតចាប់ផ្តើមដោយការបំពេញភារកិច្ច

មនុស្សជាច្រើនមានអារម្មណ៍ថា ពួកគេហាក់នៅខ្វះខាត បន្ទាប់ពីពួកគេបំពេញភារកិច្ចរបស់ខ្លួន និងមានអារម្មណ៍ទៀតថា ពួកគេគ្មានតថភាពនៃសេចក្តីពិតឡើយ ដូច្នេះ ពួកគេតែងតម្រូវឱ្យខ្លួនឯងស្ដាប់សេចក្តីអធិប្បាយថែមទៀត ឱ្យអ្នកដឹកនាំ និងអ្នកធ្វើការរៀបចំការជួបជុំជាច្រើនថែមទៀត ធ្វើដូចមានតែការនេះប៉ុណ្ណោះ ទើបអាចផ្ដល់ឱ្យពួកគេនូវច្រកចូលទៅក្នុងជីវិត និងការរីកចម្រើននៃជីវិតអ៊ីចឹង។ ប្រសិនបើពួកគេទៅបានមួយរយៈដោយមិនបានចូលរួមការជួបជុំ ឬស្ដាប់សេចក្តីអធិប្បាយ ពួកគេមានអារម្មណ៍ថា ដួងចិត្តពួកគេហាក់នៅទទេ និងសោះកក្រោះ ធ្វើដូចពួកគេគ្មានអ្វីសោះអ៊ីចឹង។ នៅក្នុងដួងចិត្តពួកគេ វាហាក់ដូចជាមានតែការជួបជុំរាល់ថ្ងៃ និងសេចក្តីអធិប្បាយរាល់ថ្ងៃប៉ុណ្ណោះ ទើបផ្ដល់ឱ្យពួកគេមានច្រកចូលទៅក្នុងជីវិត ឬជួយឱ្យពួកគេរីកចម្រើនទៅរកភាពចាស់ទុំខាងវិញ្ញាណអ៊ីចឹង។ តាមពិតទៅ ការគិតបែបនេះ គឺមិនត្រឹមត្រូវឡើយ។ អស់អ្នកដែលជឿ និងដើរតាមព្រះជាម្ចាស់ ត្រូវតែបំពេញភារកិច្ចរបស់ខ្លួន ពោលគឺមានតែបែបនេះទេ ទើបពួកគេអាចទទួលបានបទពិសោធជីវិត។ ប្រសិនបើអ្នកនិយាយថា អ្នកជឿលើព្រះជាម្ចាស់ដោយស្មោះ ប៉ុន្តែអ្នកមិនចង់បំពេញភារកិច្ចរបស់ខ្លួនទេ ពេលនោះ តើភាពស្មោះត្រង់នៅក្នុងជំនឿរបស់អ្នកលើព្រះជាម្ចាស់នៅឯណាទៅ? អស់អ្នកដែលបំពេញភារកិច្ចរបស់ខ្លួនដោយស្មោះ គឺជាអ្នកដែលមានសេចក្តីជំនឿ។ មានតែអស់អ្នកដែលមានសេចក្តីជំនឿប៉ុណ្ណោះ ទើបហ៊ានថ្វាយជីវិតខ្លួនដល់ព្រះជាម្ចាស់ និងព្រមបោះបង់អ្វីគ្រប់យ៉ាង ដើម្បីលះបង់ថ្វាយព្រះជាម្ចាស់។ មនុស្សបែបនេះដកពិសោធន៍នូវកិច្ចការនៃព្រះវិញ្ញាណបរិសុទ្ធ នៅពេលពួកគេបំពេញភារកិច្ចរបស់ខ្លួន។ ពួកគេត្រូវបានព្រះវិញ្ញាណបរិសុទ្ធបំភ្លឺ ដឹកនាំ និងប្រៀនប្រដៅ។ ការទាំងអស់នេះបង្កើតនូវបទពិសោធជីវិត។ ដូច្នេះ ច្រកចូលទៅក្នុងជីវិតចាប់ផ្ដើមឡើង តាមរយៈការបំពេញភារកិច្ចរបស់ខ្លួនជាផ្លូវការ។

ប្រសិនបើមនុស្សខ្ជីខ្ជាក្នុងការបំពេញភារកិច្ចរបស់ខ្លួន ឬក៏តែងតែច្របូកច្របល់ តើអ្នករាល់គ្នាគិតថា នេះជាអាកប្បកិរិយាបែបណាដែរ? តើនេះមិនមែនជាការធ្វើការបែបរួចពីដៃទេឬ? តើនេះជាអាកប្បកិរិយាដែលអ្នករាល់គ្នាត្រូវមានចំពោះភារកិច្ចរបស់ខ្លួនឬ? តើនេះជាបញ្ហានៃគុណសម្បត្តិ ឬក៏ជានិស្ស័យឬ? អ្នករាល់គ្នាគួរតែយល់ឱ្យបានច្បាស់អំពីចំណុចនេះ។ ហេតុអ្វីបានជាមនុស្សចេះតែធ្វេសប្រហែស នៅពេលពួកគេបំពេញភារកិច្ចរបស់ខ្លួន? ហេតុអ្វីបានជាពួកគេមិនស្មោះត្រង់ នៅពេលពួកគេធ្វើកិច្ចការថ្វាយព្រះជាម្ចាស់? តើពួកគេមានហេតុផល ឬសតិសម្បជញ្ញៈដែរឬទេ? ប្រសិនបើអ្នកពិតជាមានមនសិការ និងហេតុផលមែននោះ នៅពេលដែលអ្នកធ្វើកិច្ចការអ្វីមួយ អ្នកនឹងដាក់ចិត្តឱ្យបានច្រើនជាងមុនបន្តិច ព្រមទាំងមានបំណងល្អ ការទទួលខុសត្រូវ និងការគិតគូរបន្តិចទៀត ហើយអ្នកនឹងអាចខិតខំប្រឹងប្រែងឱ្យបានកាន់តែច្រើន។ នៅពេលដែលអ្នកអាចខិតខំប្រឹងប្រែងកាន់តែច្រើន លទ្ធផលនៃភារកិច្ចដែលអ្នកបំពេញនឹងមានភាពប្រសើរឡើង។ លទ្ធផលរបស់អ្នកនឹងកាន់តែល្អប្រសើរ ហើយនឹងធ្វើឱ្យទាំងអ្នកដទៃពេញចិត្ត និងព្រះជាម្ចាស់សព្វព្រះហឫទ័យ។ អ្នកត្រូវតែដាក់ចិត្តរបស់អ្នកទៅក្នុងកិច្ចការនោះ! អ្នកមិនអាចមិនខ្វល់ ធ្វើដូចអ្នកកំពុងធ្វើការនៅក្នុងលោកីយ៍ និងគ្រាន់តែរកលុយដោយផ្អែកលើពេលវេលាដែលអ្នកបានចំណាយនោះឡើយ។ ប្រសិនបើអ្នកមានអាកប្បកិរិយាបែបនេះ នោះអ្នកមានបញ្ហាហើយ។ អ្នកមិនអាចបំពេញភារកិច្ចរបស់អ្នកបានល្អឡើយ។ តើនេះជាភាពជាមនុស្សបែបណាទៅ? តើមនុស្សដែលគ្មានសតិសម្បជញ្ញៈមានភាពជាមនុស្សដែរឬទេ? ពួកគេគ្មានឡើយ។ ប្រសិនបើអ្នកនិយាយថា អ្នកមានភាពជាមនុស្ស ហើយចង់អនុវត្តសេចក្តីពិត និងបំពេញភារកិច្ចរបស់អ្នកឱ្យបានល្អ នោះអ្នកគួរតែខំបំពេញភារកិច្ចរបស់អ្នកថែមទៀត និងដាក់ចិត្តរបស់អ្នកខ្លាំងថែមទៀតទៅលើភារកិច្ចរបស់អ្នក។ អ្នកនិយាយថា អ្នកមានសតិសម្បជញ្ញៈ ប៉ុន្តែអ្នកមិនដែលដាក់ចិត្តបំពេញភារកិច្ចរបស់ខ្លួនឡើយ។ តើសតិសម្បជញ្ញៈរបស់អ្នកប្រើការបានទេ? អ្នកត្រូវតែដាក់ចិត្តរបស់អ្នកនៅកន្លែងដែលត្រឹមត្រូវ។ អ្នករាល់គ្នាគួរតែគិតពីចំណុចទាំងនេះឱ្យបានញឹកញាប់ ពោលគឺអ្នកត្រូវតែយល់អំពីសេចក្តីទាំងអស់នេះ។ ការគ្រាន់តែធ្វើការឱ្យតែរួចពីដៃ នៅពេលបំពេញភារកិច្ចរបស់ខ្លួន គឺជាបម្រាមដ៏ធំមួយ។ ប្រសិនបើអ្នកតែងតែធ្វើការឱ្យតែរួចពីដៃ ក្នុងពេលបំពេញភារកិច្ចរបស់ខ្លួន នោះអ្នកគ្មានផ្លូវបំពេញភារកិច្ចរបស់អ្នកទៅតាមបទដ្ឋានដែលអាចទទួលយកបានឡើយ។ ប្រសិនបើអ្នកចង់បំពេញភារកិច្ចរបស់អ្នកដោយភាពស្មោះត្រង់ ជាដំបូង អ្នកត្រូវតែដោះស្រាយបញ្ហានៃការធ្វើការបែបរួចពីដៃរបស់អ្នកជាមុនសិន។ អ្នកគួរតែបោះជំហានទៅកែតម្រូវស្ថានការណ៍ឱ្យបានភ្លាមៗ នៅពេលអ្នកកត់សម្គាល់ឃើញ។ ប្រសិនបើអ្នកមិនខ្វល់ មិនអាចកត់សម្គាល់ឃើញបញ្ហា តែងតែធ្វើការឱ្យតែរួចពីដៃ និងធ្វើការបែបបង្គ្រប់កិច្ច ពេលនោះ អ្នកនឹងគ្មានផ្លូវបំពេញភារកិច្ចរបស់អ្នកបានល្អឡើយ។ ហេតុដូចនេះ អ្នកត្រូវដាក់ចិត្តទៅក្នុងភារកិច្ចរបស់អ្នកជានិច្ច។ មនុស្សពិបាកនឹងទទួលបានឱកាសបែបនេះណាស់! កាលណាព្រះជាម្ចាស់ប្រទានឱកាសមួយដល់ពួកគេ ប៉ុន្តែពួកគេមិនទទួលយកឱកាសនោះ ពេលនោះ ពួកគេនឹងបាត់ឱកាស ហើយក្រោយមក ទោះបើពួកគេចង់បានឱកាសបែបនេះម្ដងទៀត ក៏វាមិនអាចលេចឡើងម្ដងទៀតនោះឡើយ។ កិច្ចការរបស់ព្រះជាម្ចាស់មិនរង់ចាំនរណាម្នាក់ទេ ហើយគេក៏គ្មានឱកាសបំពេញភារកិច្ចរបស់ខ្លួននោះដែរ។ មនុស្សខ្លះនិយាយថា៖ «កាលពីមុន ខ្ញុំបំពេញភារកិច្ចរបស់ខ្ញុំមិនបានល្អទេ ប៉ុន្តែឥឡូវ ខ្ញុំនៅចង់បំពេញភារកិច្ចខ្ញុំដដែល។ ខ្ញុំគួរតែត្រលប់ទៅសាកល្បងម្ដងទៀត»។ ការមានសេចក្តីតាំងចិត្តបែបនេះ ពិតជាអស្ចារ្យណាស់ ប៉ុន្តែអ្នកត្រូវតែយល់ឱ្យបានច្បាស់អំពីរបៀបបំពេញភារកិច្ចរបស់អ្នកឱ្យបានល្អ ហើយអ្នកត្រូវតែខំស្វែងរកសេចក្តីពិត។ មានតែអស់អ្នកដែលយល់ពីសេចក្តីពិតប៉ុណ្ណោះ ទើបអាចបំពេញភារកិច្ចរបស់ខ្លួនបានល្អ។ អស់អ្នកដែលមិនយល់ពីសេចក្តីពិត អ្នកនោះគ្មានលក្ខណៈសម្បត្តិគ្រប់គ្រាន់ឡើយ សូម្បីតែបម្រើក៏គ្មានផង។ បើអ្នកយល់កាន់តែច្បាស់អំពីសេចក្តីពិត នោះអ្នកនឹងបំពេញភារកិច្ចរបស់អ្នកកាន់តែមានប្រសិទ្ធភាព។ ប្រសិនបើអ្នកអាចមើលឃើញថាបញ្ហាជាអ្វីឱ្យប្រាកដ នោះអ្នកនឹងខំស្វែងរកសេចក្តីពិត ហើយអ្នកសង្ឃឹមថា អ្នកនឹងបំពេញភារកិច្ចរបស់ខ្លួនបានល្អ។ សព្វថ្ងៃនេះ មិនមានឱកាសច្រើន ដើម្បីបំពេញភារកិច្ចឡើយ ហេតុនេះ បើអាច អ្នកត្រូវតែឆក់យកឱកាសទាំងនោះឱ្យបាន។ ច្បាស់ណាស់ ពេលប្រឈមនឹងភារកិច្ចមួយដែលអ្នកត្រូវខិតខំបំពេញ នោះជាពេលដែលអ្នកត្រូវដាក់ចិត្តដាក់កាយ លះបង់ខ្លួនដើម្បីព្រះជាម្ចាស់ និងជាពេលដែលតម្រូវឱ្យអ្នកលះបង់។ កុំសំចៃកម្លាំង កុំមានគំនិតចង់កេងចំណេញ កុំបណ្ដែតបណ្ដោយខ្លួន ឬទុកផ្លូវចេញឱ្យខ្លួនឯងឡើយ។ ប្រសិនបើអ្នកបណ្ដែតបណ្ដោយខ្លួន គន់គូរ ឬមានឧបាយកល និងបញ្ឆោត ពេលនោះ អ្នកមុខជាធ្វើការងារមិនបានល្អឡើយ។ ឧបមាអ្នកនិយាយថា៖ «គ្មាននរណាម្នាក់ឃើញខ្ញុំធ្វើការងារបែបបោកបញ្ឆោតទេ។ ពិតជាឡូយណាស់!»។ តើនេះជាការគិតបែបណាដែរ? តើអ្នកគិតថា អ្នកបានបោកប្រាស់មនុស្ស និងព្រះជាម្ចាស់ហើយមែនទេ? តាមពិតទៅ តើព្រះជាម្ចាស់ជ្រាបពីអ្វីដែលអ្នកបានធ្វើដែរឬទេ? ព្រះអង្គជ្រាប។ តាមពិត អ្នកណាដែលមានទំនាក់ទំនងជាមួយអ្នកបានមួយរយៈ នឹងដឹងពីសេចក្តីពុករលួយ និងសេចក្តីអាក្រក់របស់អ្នក ហើយទោះបីជាពួកគេមិននិយាយបែបនេះទាំងស្រុងក៏ដោយ ក៏ពួកគេនឹងវាយតម្លៃអ្នកនៅក្នុងចិត្តដែរ។ មនុស្សជាច្រើនត្រូវបានលាតត្រដាង និងផាត់ចោល ព្រោះតែមានអ្នកឯទៀតជាច្រើនចាប់ផ្ដើមស្គាល់ពួកគេ។ នៅពេលមនុស្សគ្រប់គ្នាមើលធ្លុះពីសារជាតិរបស់ពួកគេ នោះពួកគេនឹងត្រូវបើកសម្ដែងឱ្យដឹងថាពួកគេជាមនុស្សបែបណា រួចក៏ត្រូវគេបណ្ដេញចេញ។ ដូច្នេះ មិនថាពួកគេដេញតាមសេចក្តីពិតឬអត់នោះទេ មនុស្សគួរតែបំពេញភារកិច្ចរបស់ខ្លួនឱ្យបានល្អ និងឱ្យអស់ពីសមត្ថភាពរបស់ខ្លួន។ ពួកគេគួរតែប្រើមនសិការរបស់ខ្លួនក្នុងការធ្វើកិច្ចការជាក់ស្ដែង។ អ្នកអាចមានចំណុចខ្វះចន្លោះ ប៉ុន្តែបើអ្នកអាចបំពេញភារកិច្ចរបស់អ្នកប្រកបដោយប្រសិទ្ធភាព ចំណុចខ្វះចន្លោះនោះនឹងមិនដល់ថ្នាក់ត្រូវគេផាត់អ្នកចោលឡើយ។ ប្រសិនបើអ្នកតែងតែគិតថា អ្នកគ្មានបញ្ហា ថាអ្នកនឹងមិនត្រូវគេផាត់ចោលទេ បើអ្នកនៅតែមិនឆ្លុះបញ្ចាំង ឬព្យាយាមស្គាល់ខ្លួនឯងទៀត ហើយអ្នកមិនអើពើនឹងកិច្ចការត្រឹមត្រូវរបស់អ្នក បើអ្នកតែងធ្វេសប្រហែស និងធ្វើការបែបបង្គ្រប់កិច្ច បន្ទាប់មក កាលណារាស្ត្ររើសតាំងរបស់ព្រះជាម្ចាស់បាត់បង់ការអត់ធ្មត់ចំពោះអ្នក ពួកគេនឹងលាតត្រដាងចរិតពិតរបស់អ្នកមិនខាន ហើយពួកគេក៏នឹងទំនងជាផាត់អ្នកចោលដែរ។ នោះព្រោះតែមនុស្សគ្រប់គ្នាបានស្គាល់ចរិតពិតរបស់អ្នក ហើយអ្នកបានបាត់បង់ភាពថ្លៃថ្នូរ និងសុចរិតភាពរបស់ខ្លួន។ ប្រសិនបើគ្មាននរណាម្នាក់ទុកចិត្តអ្នកផង តើព្រះជាម្ចាស់អាចទុកចិត្តអ្នកបានដែរឬទេ? ព្រះជាម្ចាស់ទតមើលជម្រៅចិត្តរបស់មនុស្ស៖ ព្រះអង្គច្បាស់ជាមិនអាចទុកចិត្តមនុស្សបែបនេះបានឡើយ។ ប្រសិនបើបុគ្គលម្នាក់ជាមនុស្សដែលមិនអាចទុកចិត្តបាន មិនត្រូវដាក់កិច្ចការឱ្យបុគ្គលនោះធ្វើឡើយ ទោះស្ថិតក្នុងកាលៈទេសៈបែបណាក៏ដោយ។ ប្រសិនបើអ្នកមិនដឹងថា បុគ្គលនោះមានលក្ខណៈបែបណា ឬគ្រាន់តែឮពីគេថា បុគ្គលនេះគ្មានបញ្ហាអ្វីនឹងការងាររបស់ខ្លួនទេ ប៉ុន្តែនៅក្នុងចិត្តអ្នក អ្នកមិនប្រាកដចិត្ត ១០០ ភាគរយទេ ពេលនោះ គ្រប់យ៉ាងដែលអ្នកអាចធ្វើបាន គឺដាក់កិច្ចការតូចមួយឱ្យពួកគេធ្វើជាមុនសិន ពោលគឺជាកិច្ចការមិនសំខាន់ឡើយ។ ប្រសិនបើពួកគេធ្វើកិច្ចការតូចៗទាំងនោះបានល្អ ពេលនោះ អ្នកអាចដាក់កិច្ចការធម្មតាមួយឱ្យពួកគេធ្វើ។ ហើយមានតែពេលដែលពួកគេសម្រេចកិច្ចការនោះប៉ុណ្ណោះ ទើបអ្នកគួរដាក់កិច្ចការសំខាន់ឱ្យពួកគេធ្វើ។ ប្រសិនបើពួកគេធ្វើកិច្ចការធម្មតាមិនបានល្អផង ពេលនោះ បុគ្គលនេះមិនអាចទុកចិត្តបានឡើយ។ ទោះបីជាកិច្ចការមួយធំឬតូចក្ដី គឺមិនអាចផ្ដល់ឱ្យពួកគេធ្វើបានឡើយ។ ប្រសិនបើអ្នកកត់សម្គាល់ឃើញបុគ្គលម្នាក់មានចិត្តល្អ មានការទទួលខុសត្រូវ មិនដែលធ្វើការឱ្យតែរួចពីដៃ ចាត់ទុកការងារដែលគេដាក់ឱ្យខ្លួនធ្វើទុកដូចជាការងាររបស់ខ្លួន ចេះគិតគូរល្អិតល្អន់អំពីការងារ ចេះគិតពីតម្រូវការរបស់អ្នក ចេះពិចារណាគ្រប់ជ្រុងជ្រោយ ហ្មត់ចត់ និងចេះដោះស្រាយការងារតាមរបៀបត្រឹមត្រូវ អ្នកពេញចិត្តជាពិសេសនឹងការងាររបស់ពួកគេ ពេលនោះ បុគ្គលបែបនេះ គឺជាមនុស្សដែលគួរឱ្យទុកចិត្តបាន។ មនុស្សដែលគួរឱ្យទុកចិត្ត គឺជាបុគ្គលដែលមានភាពជាមនុស្ស ហើយបុគ្គលដែលមានភាពជាមនុស្ស មាននូវសតិសម្បជញ្ញៈ និងហេតុផល ហើយពួកគេគួរតែបំពេញភារកិច្ចរបស់ខ្លួនឱ្យបានល្អ ព្រោះថាពួកគេចាត់ទុកភារកិច្ចរបស់ខ្លួនជាកាតព្វកិច្ចរបស់ខ្លួន។ មនុស្សដែលគ្មានសតិសម្បជញ្ញៈ ឬហេតុផល មុខជាបំពេញភារកិច្ចរបស់ខ្លួនមិនបានល្អឡើយ ហើយពួកគេគ្មានស្មារតីទទួលខុសត្រូវចំពោះភារកិច្ចរបស់ខ្លួនទេ មិនថាភារកិច្ចនោះជាអ្វីក៏ដោយ។ អ្នកផ្សេងទៀតតែងព្រួយបារម្ភពីពួកគេ តាមដានពួកគេ និងសួរនាំអំពីវឌ្ឍនភាពរបស់ពួកគេ។ បើមិនធ្វើបែបនេះទេ អ្វីៗអាចនឹងដើរខុសផ្លូវ ក្នុងពេលបំពេញភារកិច្ចរបស់ពួកគេ ហើយអ្វីៗអាចនឹងធ្វើខុស ក្នុងពេលបំពេញកិច្ចការមួយ ដែលនឹងបង្កបញ្ហាខ្លាំងជាងភាពស័ក្ដិសមរបស់វាទៅទៀត។ ជារួមមក នៅពេលបំពេញភារកិច្ចរបស់ខ្លួន មនុស្សត្រូវឆ្លុះបញ្ចាំងពីខ្លួនឯងជានិច្ចថា «តើខ្ញុំបានបំពេញភារកិច្ចនេះគ្រប់គ្រាន់ហើយឬនៅ? តើខ្ញុំបានដាក់ចិត្តក្នុងភារកិច្ចនេះដែរឬទេ? ឬក៏ខ្ញុំធ្វើការឱ្យតែរួចពីដៃ?» ប្រសិនបើអ្នកតែងតែធ្វេសប្រហែស និងធ្វើការបែបបង្គ្រប់កិច្ច អ្នកស្ថិតក្នុងគ្រោះថ្នាក់ហើយ។ យ៉ាងហោចណាស់ វាមានន័យថា អ្នកគ្មានភាពគួរឱ្យជឿជាក់នោះទេ ហើយមនុស្សមិនអាចទុកចិត្តអ្នកបានឡើយ។ ធ្ងន់ធ្ងរជាងនេះទៀតនោះ ប្រសិនបើអ្នកតែងតែបំពេញភារកិច្ចរបស់ខ្លួនបែបឱ្យតែរួចពីដៃ ហើយបើអ្នកតែងតែបោកបញ្ឆោតព្រះជាម្ចាស់ ពេលនោះ អ្នកស្ថិតក្នុងគ្រោះថ្នាក់ធំហើយ! តើការមានចេតនាបោកបញ្ឆោតបង្កផលវិបាកអ្វីខ្លះ? មនុស្សគ្រប់គ្នាអាចមើលឃើញថា អ្នកមានចេតនាប្រព្រឹត្តអំពើរំលង ឃើញថា អ្នកមិនរស់នៅតាមអ្វីក្រៅពីនិស្ស័យពុករលួយរបស់អ្នកឡើយ អ្នកត្រឹមជាមនុស្សធ្វេសប្រហែស និងធ្វើការបែបបង្គ្រប់កិច្ច ថាអ្នកមិនអនុវត្តសេចក្តីពិតសោះឡើយ ពោលគឺមានន័យថា អ្នកគ្មានភាពជាមនុស្សសោះឡើយ! ប្រសិនបើការនេះត្រូវបានបង្ហាញចេញទាំងស្រុងនៅក្នុងអ្នក បើអ្នកគេចវេះពីកំហុសធំៗ តែប្រព្រឹត្តកំហុសតូចៗឥតឈប់ ហើយមិនប្រែចិត្តតាំងពីដើមដល់ចប់ទេ នោះអ្នកជាជនទុច្ចរិត ជាអ្នកមិនជឿព្រះ ហើយគួរតែត្រូវបណ្ដេញចេញហើយ។ ផលវិបាកបែបនេះ ពិតជាធ្ងន់ធ្ងរណាស់ ពោលគឺ អ្នកត្រូវបានលាតត្រដាងទាំងស្រុង ហើយអ្នកនឹងត្រូវគេផាត់ចោលទុកដូចជាអ្នកមិនជឿ និងមនុស្សទុច្ចរិត។

រាល់ភារកិច្ចដែលអ្នកបំពេញ សុទ្ធតែពាក់ព័ន្ធនឹងច្រកចូលទៅក្នុងជីវិត។ ផ្ទុយទៅវិញ ទោះបីជាភារកិច្ចរបស់អ្នកទៀងទាត់ ឬមិនទៀងទាត់ ស្ពឹកស្រពន់ ឬក៏រស់រវើកក៏ដោយ ក៏អ្នកត្រូវតែទទួលបានច្រកចូលទៅក្នុងជីវិតជានិច្ចដែរ។ ភារកិច្ចដែលមនុស្សមួយចំនួនបំពេញគឺមានលក្ខណៈឯកតោ ពួកគេធ្វើកិច្ចការដដែលៗជារៀងរាល់ថ្ងៃ។ ប៉ុន្ដែទោះជាយ៉ាងណាក៏ដោយ នៅពេលដែលបំពេញភារកិច្ចទាំងនោះ សភាពដែលមនុស្សទាំងនេះបើកសម្ដែងឱ្យឃើញមិនមែនសុទ្ធតែដូចគ្នានោះទេ។ ពេលខ្លះ នៅពេលដែលមានអារម្មណ៍ល្អ មនុស្សឧស្សាហ៍ព្យាយាមជាងមុនបន្ដិច និងធ្វើការបានល្អជាងមុន។ ពេលខ្លះទៀត ដោយសារឥទ្ធិពលដែលមិនស្គាល់មួយចំនួន និស្ស័យពុករលួយរបស់ពួកគេដែលមកពីសាតាំងក៏បង្កើតការរំខាននៅក្នុងពួកគេ ដោយជំរុញឱ្យពួកគេមានទស្សនៈមិនសមរម្យ និងស្ថិតនៅក្នុងសភាពដែលអាក្រក់ ព្រមទាំងមានអារម្មណ៍មិនល្អ ជាហេតុដែលធ្វើឱ្យពួកគេបំពេញភារកិច្ចរបស់ខ្លួនឱ្យរួចតែពីដៃ។ សភាពខាងក្នុងរបស់មនុស្សតែងតែផ្លាស់ប្ដូរជាប់ជានិច្ច។ សភាពទាំងនោះអាចផ្លាស់នៅគ្រប់ទីកន្លែង និងគ្រប់ពេលវេលា។ មិនថាសភាពរបស់អ្នកផ្លាស់ប្ដូរយ៉ាងណានោះទេ ការប្រព្រឹត្តដោយផ្អែកលើអារម្មណ៍របស់អ្នកគឺតែងតែខុសជានិច្ច។ ការនិយាយថាអ្នកធ្វើបានប្រសើរជាងនៅពេលដែលអ្នកមានអារម្មណ៍ល្អ និងធ្វើអាក្រក់នៅពេលដែលអ្នកមានអារម្មណ៍មិនល្អ តើនេះគឺជារបៀបធ្វើកិច្ចការមួយដែលប្រកបដោយគោលការណ៍ដែរឬទេ? តើការនេះនឹងអនុញ្ញាតឱ្យអ្នកបំពេញភារកិច្ចរបស់អ្នកដល់កម្រិតស្តង់ដារដែលអាចទទួលយកបានដែរឬទេ? មិនថាអារម្មណ៍របស់ពួកគេយ៉ាងណានោះទេ មនុស្សត្រូវតែចេះអធិស្ឋាននៅចំពោះព្រះជាម្ចាស់ ហើយស្វែងរកសេចក្ដីពិត។ មានតែធ្វើតាមវិធីនេះទេ ទើបពួកគេអាចជៀសផុតពីការគ្រប់គ្រង និងការយោលទៅមកតាមអារម្មណ៍របស់ខ្លួន។ នៅពេលបំពេញភារកិច្ចរបស់អ្នក អ្នកគួរតែងតែពិនិត្យពិច័យមើលពីខ្លួនឯងដើម្បីមើលថាតើអ្នកកំពុងធ្វើអ្វីៗស្របតាមគោលការណ៍ឬទេ មើលថាតើការបំពេញកាតព្វកិច្ចរបស់អ្នកត្រូវនឹងបទដ្ឋានឬទេ មិនថាអ្នកកំពុងធ្វើវាក្នុងលក្ខណៈគ្រាន់តែជាការគម្រប់កិច្ច មិនថាអ្នកបានព្យាយាមគេចចេញពីភារកិច្ចរបស់ខ្លួន និងមិនថាមានបញ្ហាជាច្រើនពាក់ព័ន្ធនឹងឥរិយាបថរបស់អ្នក និងរបៀបដែលអ្នកគិតនោះទេ។ នៅពេលដែលអ្នកមានការឆ្លុះបញ្ចាំងពីខ្លួនឯង ហើយរឿងទាំងនេះមានភាពច្បាស់លាស់ចំពោះអ្នក នោះអ្នកនឹងមានពេលងាយស្រួលជាងមុនក្នុងការបំពេញភារកិច្ចរបស់អ្នក។ មិនថាអ្វីដែលអ្នកជួបប្រទះក្នុងអំឡុងពេលបំពេញភារកិច្ចឡើយ មិនថាជាភាពអវិជ្ជមាន និងភាពកម្សោយ ឬការមាននូវអារម្មណ៍មិនល្អក្រោយពេលដោះស្រាយវានោះទេ អ្នកគួរតែធ្វើវាឲ្យបានសមរម្យត្រឹមត្រូវ ហើយអ្នកក៏ត្រូវតែស្វែងរកសេចក្ដីពិត និងស្វែងយល់អំពីបំណងព្រហឫទ័យរបស់ព្រះជាម្ចាស់ផងដែរ។ តាមរយៈការធ្វើបែបនេះ អ្នកនឹងមានផ្លូវដើម្បីអនុវត្តបាន។ ប្រសិនបើអ្នកចង់ធ្វើឲ្យបានល្អក្នុងការបំពេញភារកិច្ចរបស់ខ្លួន នោះអ្នកមិនត្រូវទទួលរងឥទ្ធិពលពីអារម្មណ៍របស់ខ្លួនឡើយ។ មិនថាអ្នកមានអារម្មណ៍អវិជ្ជមាន ឬខ្សោយប៉ុនណានោះទេ អ្នកគួរតែអនុវត្តសេចក្ដីពិតក្នុងគ្រប់អ្វីៗដែលអ្នកធ្វើ ដោយធ្វើដោយភាពតឹងតែង និងខ្ជាប់ខ្ជួនទៅនឹងគោលការណ៍។ ប្រសិនបើអ្នកធ្វើបែបនេះ នោះអ្នកនឹងមិនត្រឹមតែមានការឯកភាពពីអ្នកដទៃនោះទេ តែព្រះជាម្ចាស់ក៏នឹងសព្វព្រះទ័យចំពោះអ្នកដូចគ្នាដែរ។ ដូចនេះ អ្នកនឹងជាមនុស្សដែលមានទំនួលខុសត្រូវ និងជាអ្នកដែលរែកអម្រែកនៃបន្ទុក។ អ្នកនឹងក្លាយជាមនុស្សល្អជាប្រាកដ ដែលបានបំពេញនូវភារកិច្ចរបស់អ្នកត្រូវនឹងបទដ្ឋាន និងជាអ្នកដែលសម្ដែងចេញយ៉ាងពេញលេញនូវលក្ខណៈនៃមនុស្សពិតប្រាកដ។ មនុស្សបែបនេះត្រូវបានបន្សុទ្ធ និងទទួលនូវការបំផ្លាស់បំប្រែពិតប្រាកដនៅពេលបំពេញភារកិច្ចរបស់គេ ហើយពួកគេអាចត្រូវបានចាត់ទុកថាមានភាពស្មោះត្រង់នៅចំពោះព្រះនេត្ររបស់ព្រះជាម្ចាស់។ មានតែមនុស្សស្មោះត្រង់ប៉ុណ្ណោះដែលអាចស៊ូទ្រាំជាមួយការអនុវត្តសេចក្ដីពិត និងជោគជ័យចំពោះការប្រព្រឹត្តិតាមគោលការណ៍ ព្រមទាំងអាចបំពេញភារកិច្ចរបស់ពួកគេឲ្យត្រូវតាមបទដ្ឋានទៀតផង។ មនុស្សដែលប្រព្រឹត្តតាមគោលការណ៍បំពេញភារកិច្ចរបស់ខ្លួនបានយ៉ាងល្អិតល្អន់ នៅពេលដែលពួកគេមានអារម្មណ៍ល្អ។ ពួកគេមិនធ្វើការក្នុងលក្ខណៈដើម្បីតែជាការគម្រប់កិច្ចនោះទេ ពួកគេមិនក្រអឺតក្រទម ហើយពួកគេមិនអួតអំពីខ្លួនឯងដើម្បីឲ្យអ្នកផ្សេងគិតល្អពីពួកគេឡើយ។ នៅពេលពួកគេមានអារម្មណ៍មិនល្អ ពួកគេអាចបំពេញកិច្ចការប្រចាំថ្ងៃរបស់ខ្លួនដោយអស់ពីចិត្ត និងដោយទំនួលខុសត្រូវ ហើយទោះបីជាពួកគេជួបប្រទះនូវអ្វីដែលធ្វើឲ្យខូចដល់ការបំពេញភារកិច្ចរបស់គេក្ដី ឬទោះបីការនោះបានដាក់សម្ពាធដល់ពួកគេបន្តិចបន្តួចក្ដី ឬបង្កនូវការរំខានក្នុងពេលដែលពួកគេបំពេញភារកិច្ចរបស់ខ្លួនក្ដី ក៏ពួកគេនៅតែអាចមានភាពស្ងប់ស្ងៀមនៅក្នុងដួងចិត្តនៅចំពោះព្រះជាម្ចាស់ ព្រមទាំងអធិស្ឋាន និងពោលថា «មិនថាបញ្ហាធំប៉ុនណាដែលទូលបង្គំជួបប្រទះនោះទេ បើទោះបីជាមេឃត្រូវក្រឡាប់ចុះក៏ដោយ ឱ្យតែខ្ញុំនៅមានជីវិត ខ្ញុំតាំងចិត្តប្រឹងប្រែងឱ្យអស់ពីសមត្ថភាពដើម្បីបំពេញភារកិច្ចរបស់ខ្ញុំ។ រាល់ថ្ងៃដែលខ្ញុំរស់នៅ គឺជាថ្ងៃដែលខ្ញុំត្រូវតែបំពេញភារកិច្ចរបស់ខ្ញុំឱ្យបានល្អ ដើម្បីឲ្យទូលបង្គំមានតម្លៃសមនឹងភារកិច្ចដែលព្រះជាម្ចាស់បានប្រទានមកឲ្យទូលបង្គំនេះ ក៏ដូចជាដង្ហើមដែលទ្រង់បានប្រទានដាក់លើរូបកាយរបស់ទូលបង្គំដែរ។ មិនខ្វល់ថាទូលបង្គំអាចជួបភាពលំបាកធំប៉ុនណានោះទេ ទូលបង្គំនឹងទុកវាមួយឡែក ដ្បិតការបំពេញភារកិច្ចរបស់ទូលបង្គំគឺជារឿងសំខាន់ចាំបាច់បំផុត!» អស់អ្នកដែលមិនរងឥទ្ធិពលពីបុគ្គល ព្រឹត្តិការណ៍ រឿងរ៉ាវ ឬមជ្ឈដ្ឋានជុំវិញណាមួយ អ្នកដែលមិនត្រូវបានរឹតត្បិតដោយអារម្មណ៍ ឬស្ថានភាពខាងក្រៅ ហើយអ្នកដែលយកកាតព្វកិច្ច និងបេសកកម្មដែលព្រះជាម្ចាស់បានផ្ទុកផ្ដាក់ជារឿងទីមួយ និងសំខាន់បំផុត នោះពួកគេគឺជាអ្នកដែលមានភាពស្មោះត្រង់ចំពោះព្រះជាម្ចាស់ និងជាអ្នកដែលចុះចូលនឹងព្រះអង្គដ៏ពិតប្រាកដ។ មនុស្សបែបនេះបានទទួលច្រកចូលទៅក្នុងជីវិត និងបានចូលក្នុងសេចក្ដីពិតដ៏ជាក់ស្ដែង។ នេះគឺជាការសម្តែងចេញដ៏ពិត និងជាក់ស្តែងបំផុតមួយនៃការសម្តែងចេញពសេចក្តីពិត។ តើការរស់នៅបែបនេះ ធ្វើឱ្យបុគ្គលម្នាក់ស្រួលចិត្តដែរឬទេ? តើអ្នកត្រូវបារម្ភអំពីរបៀបដែលព្រះជាម្ចាស់ទតឃើញអ្នកដែរឬទេ? តើអ្នករាល់គ្នានឹងនិយាយថា អ្នកត្រូវធ្វើដូចម្ដេច ដើម្បីមានអារម្មណ៍ស្រួលចិត្ត? (មិនត្រូវបណ្ដោយខ្លួនឱ្យរងការរឹតត្បិតពីសំណាក់មនុស្ស ព្រឹត្តិការណ៍ ឬអ្វីមួយឡើយ ហើយត្រូវដាក់ភារកិច្ចរបស់អ្នកជាទីមួយជានិច្ច។ នេះគឺជាវិធីតែមួយគត់ ដែលនាំឱ្យអ្នកអាចចៀសផុតពីការធ្វើឱ្យព្រះជាម្ចាស់ខកព្រះហឫទ័យ)។ ត្រឹមត្រូវ នេះគឺជាអាថ៌កំបាំងមួយ ដើម្បីបានស្រួលចិត្ត។ តើអ្នករាល់គ្នាចាំស្ទាត់នូវអាថ៌កំបាំងនេះហើយឬនៅ? ប្រសិនបើនរណាម្នាក់មានអាកប្បកិរិយាមិនល្អ ពេលនិយាយទៅកាន់អ្នក និងមានចេតនារុញអ្នកឱ្យនៅម្ខាង ឬមានបំណងចង់ចាប់កំហុសអ្នក អ្នកនឹងមានអារម្មណ៍មិនសប្បាយចិត្ត ដូចគេយកកាំបិតមកចាក់អ្នកអ៊ីចឹង។ អ្នកនឹងមិនចង់ញ៉ាំ និងមិនចង់គេងឡើយ។ ទោះជាដូច្នេះក្ដី អ្នកនឹងមានអារម្មណ៍មិនល្អ ហើយអ្នកនឹងមានអារម្មណ៍ឈឺចិត្ត។ ពេលនេះ តើអ្នកនឹងធ្វើអ្វីខ្លះ? អ្នកអាចនិយាយថា៖ «ថ្ងៃនេះ ខ្ញុំមានអារម្មណ៍មិនល្អទេ ដូចនេះ ខ្ញុំនឹងទុកភារកិច្ចខ្ញុំចោលពីរបីថ្ងៃសិន» ឬក៏ «ខ្ញុំនឹងនៅតែបំពេញភារកិច្ចខ្ញុំដដែល ប៉ុន្តែវាមិនអីឡើយ បើខ្ញុំធ្វើវាមិនអស់ពីចិត្ត និងគ្រាន់តែធ្វើឱ្យតែរួចពីដៃទៅបានហើយ។ គ្រប់គ្នាមានពេលដែលអ្វីៗមិនដំណើរការតាមរបៀបដែលខ្លួនចង់បាន ដូច្នេះ បើខ្ញុំមានអារម្មណ៍មិនល្អ ព្រះជាម្ចាស់នឹងមិនតម្រូវពីខ្ញុំច្រើនពេកឡើយ មែនទេ? ថ្ងៃនេះ ខ្ញុំគ្រាន់តែទុកភារកិច្ចខ្ញុំបន្តិចសិនប៉ុណ្ណោះ។ វាមិនអីទេ ខ្ញុំនឹងធ្វើការឱ្យបានល្អនៅថ្ងៃស្អែក។ ព្រះជាម្ចាស់បានកំពុងតែធ្វើកិច្ចការរបស់ទ្រង់អស់រយៈពេលប្រាំមួយពាន់ឆ្នាំ ដូច្នេះ តើព្រះអង្គនឹងយកព្រះទ័យទុកដាក់ដែរឬទេ បើខ្ញុំពន្យារពេលមួយថ្ងៃនោះ?» តើបុគ្គលដែលបណ្ដោយឱ្យរឿងតូចជះឥទ្ធិពលលើអារម្មណ៍របស់ខ្លួន ក្រោយមក បណ្តោយឱ្យវាប៉ះពាល់ដល់ភារកិច្ចរបស់ខ្លួន គឺជាមនុស្សបែបណាទៅ? តើនេះមិនមែនជាចរិតបែបក្មេងបៀមដៃដែលគ្មានអនាគតល្អទេឬ? នៅពេលមានរឿងកើតឡើងចំពោះពួកគេ ពួកគេចាប់ផ្ដើមខឹងសម្បា គ្មានហេតុផលទាល់តែសោះ មិនបំពេញភារកិច្ចរបស់ខ្លួន គ្មានការតាំងចិត្ត និងភ្លេចសម្បថរបស់ខ្លួន។ តើនេះជាបញ្ហាបែបណាដែរ? តើនេះមិនមែនជាបញ្ហាបណ្ដោយខ្លួនហួសហេតុទេឬអី? មនុស្សមួយចំនួនគ្មានទម្លាប់ប្រព្រឹត្តបែបនេះទេ ប៉ុន្តែនៅពេលពួកគេមានអារម្មណ៍មិនល្អ ពួកគេបោះបង់ការទទួលខុសត្រូវរបស់ខ្លួន។ ហេតុការណ៍បែបនេះកើតឡើងញឹកញាប់ណាស់។ នៅពេលពួកគេមានអារម្មណ៍មិនល្អ មនុស្សមួយចំនួនទទួលឥទ្ធិពលពីខាងក្រៅខ្លះដែរ ដូច្នេះ ពួកគេគ្មានថាមពលបំពេញភារកិច្ចរបស់ខ្លួន ហើយមិនអាចយកចិត្តទុកដាក់លើភារកិច្ចរបស់ខ្លួនឡើយ។ នៅពេលកើតឡើងបែបនេះ តើគួរធ្វើដូចម្ដេចទៅ? តើមិនត្រូវដោះស្រាយបញ្ហាទាំងនេះទេឬអី? មនុស្សខ្លះនិយាយថា៖ «បញ្ហាទាំងនេះមិនអាចដោះស្រាយបានទេ។ ក្នុងពេលមួយរយៈ ខ្ញុំនៅតែគ្មានអារម្មណ៍ចង់បំពេញភារកិច្ចរបស់ខ្ញុំឡើយ ហើយខ្ញុំគ្រាន់តែធ្វើតាមគេតាមឯងប៉ុណ្ណោះ។ យ៉ាងណាមិញ ខ្ញុំមានអារម្មណ៍មិនល្អ ហើយខ្ញុំមិនចង់ឱ្យនរណាម្នាក់និយាយជាមួយខ្ញុំទេ។ សូមទុកឱ្យខ្ញុំមិនសប្បាយចិត្តបន្តិចសិនចុះ»។ ទោះបីពួកគេនៅបំពេញភារកិច្ចរបស់ខ្លួននៅទីនេះដដែលក៏ដោយ ក៏ពួកគេមកតែរូបកាយប៉ុណ្ណោះ រីឯចិត្តរបស់ពួកគេវិញមិននៅជាប់ខ្លួនឡើយ។ ពួកគេមិនដឹងថា ចិត្តពួកគេបានរត់បាត់ទៅណាទេ។ ពួកគេគ្មានការទទួលខុសត្រូវក្នុងភារកិច្ចឡើយ ពួកគេមិនខំប្រឹងធ្វើការទេ ហើយពួកគេក៏ទន់ជ្រាយដែរ។ យ៉ាងណាមិញ នៅពេលពួកគេមានអារម្មណ៍ប្រសើរវិញ ពួកគេចាប់ផ្ដើមក្លៀវក្លាសាជាថ្មី។ ពួកគេអាចរែកពុនទុក្ខលំបាក និងនឿយហត់ម្ដងទៀតបាន ហើយពួកគេក៏មិនសូវខ្វល់ខ្លាំងនឹងអ្វីដែលខ្លួនត្រូវបរិភោគនោះដែរ។ តើការទាំងអស់នេះមិនមែនជារឿងខុសប្រក្រតីទេឬ? ហេតុអ្វីបានជាមនុស្សរងឥទ្ធិពលពីអារម្មណ៍ និងកាលៈទេសៈខុសៗគ្នាច្រើនម្ល៉េះ? តើអ្នករាល់គ្នាធ្លាប់ស្វែងរកមូលហេតុដែរឬទេ? ជារឿយៗ តើអ្នករាល់គ្នាមិនខ្វល់នឹងរឿងទាំងនេះទេឬ? ជារឿយៗ តើអ្នកមិនជាប់ក្នុងសភាពទាំងនេះទេឬ? តើនេះមិនមែនជាបញ្ហាដែលអ្នករាល់គ្នាជួបប្រទះទេឬ? (មែនហើយ)។ ប្រសិនបើបញ្ហាទាំងនេះមិនត្រូវបានដោះស្រាយទេ នោះមនុស្សនឹងមិនចាស់ទុំឡើយ ពោលគឺ ពួកគេនឹងតែងតែជាកូនក្មេងជានិច្ច។ ឧទាហរណ៍ ប្រសិនបើនរណាម្នាក់និយាយអ្វីមួយដោយមិនបានគិតពីអារម្មណ៍របស់អ្នក ជារឿងមួយដែលមានផ្នែកខ្លះសំដៅរកអ្នក ឬបើគេនិយាយបញ្ឆិតបញ្ឆៀងអំពីអ្នក នោះអ្នកនឹងមានអារម្មណ៍មិនសូវស្រួលចិត្តឡើយ។ ប្រសិនបើអ្នកនិយាយទៅបុគ្គលម្នាក់ ហើយគេមិនយកចិត្តទុកដាក់ស្ដាប់អ្នក ឬក៏គេមិនមានទឹកមុខស្រស់ស្រាយ អ្នកនឹងមានអារម្មណ៍មិនស្រួលឡើយ។ ប្រសិនបើនៅថ្ងៃណាមួយ ភារកិច្ចរបស់អ្នកដំណើរការមិនតាមការចង់បានរបស់អ្នក អ្នកនឹងមានអារម្មណ៍មិនស្រួលឡើយ។ ប្រសិនបើអ្នកគេងយល់សប្តិអាក្រក់ ដែលហាក់ដូចជាប្រផ្នូលអាក្រក់មួយ អ្នកនឹងមានអារម្មណ៍មិនស្រួលឡើយ។ ប្រសិនបើអ្នកឮដំណឹងអាក្រក់អំពីគ្រួសាររបស់អ្នក អ្នកនឹងមានអារម្មណ៍មិនស្រួលឡើយ អ្នកនឹងមានអារម្មណ៍មិនល្អ ហើយអ្នកនឹងមិនអាចបង្កើនថាមពលរបស់អ្នកបានឡើយ។ ប្រសិនបើអ្នកឃើញនរណាម្នាក់បំពេញភារកិច្ចរបស់គេបានល្អ ហើយពួកគេទទួលបានការសរសើរ និងត្រូវបានដំឡើងឋានៈជាអ្នកដឹកនាំ ការនេះនឹងធ្វើឱ្យអ្នកមានអារម្មណ៍មិនស្រួល ហើយវាក៏ជះឥទ្ធិពលលើអារម្មណ៍របស់អ្នកដែរ។... ការទាំងអស់ដែលអាចមានឥទ្ធិពលលើអ្នក ទាំងតូចក្ដីធំក្ដី សុទ្ធតែអាចនាំអ្នកឱ្យជាប់ក្នុងភាពអវិជ្ជមាន ធ្វើឱ្យអ្នកអស់សង្ឃឹម និងមានឥទ្ធិពលលើសមត្ថភាពបំពេញភារកិច្ចរបស់អ្នក។ តើមនុស្សដែលប្រព្រឹត្តបែបនេះ មានបញ្ហាអ្វីដែរ? (ពួកគេមាននិស្ស័យមិននឹងនរ)។ និស្ស័យមិននឹងនរ គឺជាទិដ្ឋភាពមួយនៃបញ្ហានេះ។ ពួកគេមានភាពជាមនុស្សក្មេងខ្ចី និងមិនទាន់ចាស់ទុំ ហើយពួកគេគ្មានការយល់ដឹងជ្រៅជ្រះឡើយ។ មិនថាពួកគេមានច្រកចូលទៅក្នុងជីវិតឆ្ងាយប៉ុនណាទេ ពួកគេតែងតែរងការរឹតត្បិតពីមនុស្ស ព្រឹត្តិការណ៍ និងអ្វីៗគ្រប់បែបយ៉ាងជានិច្ច ដូច្នេះ ពួកគេមិនងាយនឹងអនុវត្តសេចក្តីពិតបានឡើយ។ ប្រសិនបើពួកគេមិនអាចអនុវត្តតាមសេចក្តីពិតបានទេ នោះពួកគេមិនអាចចូលទៅក្នុងតថភាពនៃសេចក្តីពិតបានឡើយ ហើយបើពួកគេមិនអាចអនុវត្តតាមតថភាពនៃសេចក្តីពិតបានទេ នោះពួកគេនឹងគ្មានច្រកចូលទៅក្នុងជីវិតឡើយ។ តើវាមិនបែបនេះទេឬ? តើអ្វីទៅដែលធ្វើឱ្យពួកគេរងការរឹតត្បិតពីមនុស្ស ព្រឹត្តិការណ៍ និងអ្វីៗ? នោះព្រោះតែពួកគេមិនយល់ពីសេចក្តីពិត ព្រោះតែពួកគេមិនចេះបែងចែករវាងអ្វីពិត និងអ្វីក្លែងក្លាយ និងព្រោះតែពួកគេមិនចេះបែងចែកថានរណាត្រូវ និងនរណាខុស។ ការនេះធ្វើឱ្យពួកគេមិនដឹងពីរបៀបអនុវត្ត គ្មានកន្លែងដែលត្រូវដើរទៅមុខ ឬដើរថយក្រោយ។ លទ្ធផលគឺបែបនេះ។ ពួកអ្នកជឿថ្មីភាគច្រើនស្ថិតក្នុងសភាពនេះឯង។ នៅពេលពួកគេយល់ពីសេចក្តីពិត អាចមើលឃើញរឿងរ៉ាវបានច្បាស់ និងចេះបែងចែករវាងមនុស្ស នោះបញ្ហានេះនឹងត្រូវបានដោះស្រាយដោយឯកឯងមិនខាន។ យ៉ាងណាមិញ អស់អ្នកដែលមិនស្រឡាញ់សេចក្តីពិត អ្នកនោះមិនស្វែងរកសេចក្តីពិតទេ នៅពេលមានរឿងកើតឡើងចំពោះពួកគេ។ មនុស្សបែបនេះនឹងមិនអាចកម្ចាត់ចោលការរឹតត្បិតពីមនុស្ស ព្រឹត្តិការណ៍ និងអ្វីៗគ្រប់ប្រភេទឡើយ។ តើមនុស្សដែលតែងរងការរឹតត្បិតពីមនុស្ស ព្រឹត្តិការណ៍ និងអ្វីៗ បង្ហាញនូវសភាពបែបណាដែរ? ពួកគេងាយនឹងប្រែជាអវិជ្ជមានណាស់ ហើយនៅពេលពួកគេជួបឧបសគ្គ ឬការលំបាកណាមួយ ពួកគេងាយនឹងដួលណាស់។ ហេតុការណ៍ទាំងនេះមានឥទ្ធិពលលើអារម្មណ៍ និងសមត្ថភាពរបស់ពួកគេក្នុងការបំពេញភារកិច្ចរបស់ខ្លួន។ អស់អ្នកដែលមិនយល់ពីសេចក្តីពិត អ្នកនោះងាយនឹងរងការរឹតត្បិតពីមនុស្ស ព្រឹត្តិការណ៍ និងអ្វីៗគ្រប់បែបយ៉ាងណាស់។ ច្រកចូលទៅក្នុងជីវិតរបស់ពួកគេមានភាពយឺតយ៉ាវខ្លាំងណាស់ ហើយមិនថាពួកគេជឿលើព្រះជាម្ចាស់រយៈពេលប៉ុន្មានឆ្នាំឡើយ ពួកគេគ្មានវឌ្ឍនភាពដែលអាចមើលឃើញឡើយ។ ពួកគេគ្មានការផ្លាស់ប្ដូរសោះឡើយ ហើយតិចក្ដីច្រើនក្ដី ពួកគេដូចជាអ្នកមិនជឿអ៊ីចឹង។ នេះគឺជាលទ្ធផលចេញពីការមិនដេញតាមសេចក្តីពិត។ មូលហេតុគឺបែបនេះឯង។ ជារួមមក មិនថាអ្នកបានជឿព្រះជាម្ចាស់ប៉ុន្មានឆ្នាំឡើយ មិនថាអ្នកមានគុណសម្បត្តិ ឬអាយុបែបណាទេ ដរាបណាអ្នកមិនស្រឡាញ់សេចក្តីពិត ឬមិនស្វែងរកសេចក្តីពិតនៅក្នុងគ្រប់កិច្ចការទេ នោះអ្នកនឹងងាយរងការរឹតត្បិតពីមនុស្ស ព្រឹត្តិការណ៍ និងអ្វីៗគ្រប់បែបយ៉ាងណាស់។ អ្នកនឹងមិនដឹងពីរបៀបប្រព្រឹត្តបានត្រឹមត្រូវទេ ហើយក៏មិនដឹងពីរបៀបអនុវត្តសេចក្តីពិត ឬប្រព្រឹត្តតាមគោលការណ៍នោះដែរ។ ទោះបីអ្នកប្រព្រឹត្តតាមសញ្ញាណរបស់មនុស្ស និងមិនធ្វើរឿងអាក្រក់ក៏ដោយ ក៏អ្នកនឹងនៅមិនទាន់ដឹងថាតើអ្នកប្រព្រឹត្តតាមបំណងព្រះហឫទ័យព្រះជាម្ចាស់ដែរ។ មិនថាបុគ្គលបែបនេះបានជឿព្រះជាម្ចាស់រយៈពេលប៉ុន្មានឆ្នាំនោះទេ ពួកគេនឹងមិនអាចនិយាយពីបទពិសោធទីបន្ទាល់របស់ខ្លួនបានដែរ ព្រោះថាពួកគេមិនយល់ពីរបៀបដកពិសោធន៍កិច្ចការរបស់ព្រះជាម្ចាស់ឡើយ ហើយពួកគេក៏មិនយល់ពីសេចក្តីពិតសូម្បីតែបន្តិចដែរ។ មនុស្សដែលមិនដេញតាមសេចក្តីពិត គឺបែបនេះឯង ពោលគឺ មិនថាពួកគេបានជឿព្រះជាម្ចាស់រយៈពេលប៉ុន្មានឆ្នាំឡើយ ពួកគេគ្មានទីបន្ទាល់ ដើម្បីនិយាយឡើយ។ ពួកគេមានកម្ពស់ទាបពេក ហើយពួកគេគ្មានតថភាពនៃសេចក្តីពិតឡើយ។

ឥឡូវ មនុស្សបំពេញភារកិច្ចរបស់ខ្លួនយ៉ាងសកម្ម។ ពួកគេក៏មានការតាំងចិត្តក្នុងការបំពេញភារកិច្ចរបស់ខ្លួន លះបង់ខ្លួនថ្វាយព្រះជាម្ចាស់ និងធ្វើការពលីថ្វាយទ្រង់ ព្រមទាំងថ្វាយជីវិតដល់ទ្រង់ផងដែរ។ មនុស្សខ្លះថែមទាំងបានស្បថស្បែជាច្រើនដងថា ពួកគេនឹងថ្វាយជីវិតខ្លួនទាំងស្រុងដល់ព្រះជាម្ចាស់ និងលះបង់ខ្លួនថ្វាយទ្រង់ទៀតផង។ ពួកគេមានចំណុចទាំងអស់នេះ ប៉ុន្តែគ្មានច្រកចូលទៅក្នុងជីវិតឡើយ។ ប្រសិនបើបុគ្គលម្នាក់គ្មានច្រកចូលទៅក្នុងជីវិតទេ នោះជាមួយនឹងភាពស្មុគស្មាញគ្រប់បែបយ៉ាងពីមនុស្ស ព្រឹត្តិការណ៍ និងអ្វីៗទាំងអស់នេះ ពួកគេនឹងពិបាកខ្លាំងក្នុងការថែរក្សា ឬដោះស្រាយបញ្ហាណាជាក់ជាមិនខាន។ ពួកគេមិនអាចរកឃើញទិសដៅ និងមិនអាចរកឃើញផ្លូវឡើយ ហើយជារឿយៗ ពួកគេមានអារម្មណ៍ថា ពួកគេមិនអាចកម្ចាត់ចោលសភាពអវិជ្ជមានរបស់ខ្លួនបានឡើយ។ ពួកគេត្រូវបានជាប់ជំពាក់ រឹតត្បិត គ្រប់គ្រង និងជាប់ចំណងពីមនុស្ស ព្រឹត្តិការណ៍ និងអ្វីៗគ្រប់បែបយ៉ាង ហើយពួកគេមិនស្គាល់ផ្លូវដែលត្រឹមត្រូវបំផុត ដើម្បីអនុវត្តឡើយ។ ឥឡូវ ខ្ញុំនឹងប្រាប់អ្នករាល់គ្នាអំពីគោលការណ៍អនុវត្តន៍មួយ៖ មិនថាមានរឿងអ្វីកើតឡើងចំពោះអ្នកនោះទេ មិនថាវាជាការល្បងល ឬជាការសាកល្បង ឬមួយអ្នកត្រូវគេដោះស្រាយជាមួយឡើយ ហើយមិនថាមនុស្សប្រព្រឹត្តចំពោះអ្នកបែបណាទេ ជាដំបូង អ្នកគួរតែទុកបញ្ហាទាំងនោះនៅម្ដុំសិន ហើយចូលមកចំពោះព្រះជាម្ចាស់នៅក្នុងការឧស្សាហ៍អធិស្ឋាន ការស្វែងរកសេចក្តីពិត និងការកែតម្រូវសភាពរបស់អ្នកជាមុនសិន។ អ្នកគួរតែធ្វើកិច្ចការនេះជាមុនសិន។ អ្នកគួរតែនិយាយថា៖ «មិនថាបញ្ហានេះធំបែបណា ទោះបីមេឃធ្លាក់ចុះមកក៏ដោយ ក៏ខ្ញុំត្រូវបំពេញភារកិច្ចខ្ញុំឱ្យបានល្អដែរ។ ដរាបណាខ្ញុំនៅមានដង្ហើមដក ខ្ញុំនឹងមិនបោះបង់ភារកិច្ចខ្ញុំឡើយ»។ ដូច្នេះ តើអ្នកត្រូវបំពេញភារកិច្ចរបស់អ្នកដោយរបៀបណា? អ្នកមិនអាចគ្រាន់តែធ្វើការឱ្យតែរួចពីដៃ ឬមានតែវត្តមានខាងរូបកាយ តែចិត្តមិននៅជាប់ខ្លួននោះឡើយ ពោលគឺ អ្នកត្រូវតែផ្តោតចិត្ត និងគំនិតរបស់អ្នកទៅលើភារកិច្ចរបស់អ្នក។ មិនថារឿងដែលកើតឡើងចំពោះអ្នកធំប៉ុនណាទេ ជាដំបូង អ្នកត្រូវតែទុករឿងទាំងនោះនៅម្ដុំសិន ហើយចូលមកចំពោះព្រះជាម្ចាស់ ដើម្បីស្វែងរករបៀបបំពេញភារកិច្ចរបស់អ្នកឱ្យបានល្អ ដូច្នេះ វានឹងផ្គាប់ព្រះហឫទ័យព្រះជាម្ចាស់។ អ្នកគួរតែព្យាយាមគិតថា៖ «ជាមួយរឿងដែលខ្ញុំបានជួបប្រទះនៅថ្ងៃនេះ តើខ្ញុំនឹងបំពេញភារកិច្ចខ្ញុំយ៉ាងដូចម្ដេច? កាលពីមុន ខ្ញុំបានធ្វើការបែបបង្គ្រប់កិច្ច ដូច្នេះ ថ្ងៃនេះ ខ្ញុំត្រូវតែផ្លាស់ប្ដូរវិធីសាស្ត្ររបស់ខ្ញុំ ហើយខំស្វះស្វែងបំពេញភារកិច្ចខ្ញុំឱ្យបានល្អ ដើម្បីកុំឱ្យនរណាម្នាក់អាចចាប់កំហុសបាន។ ចំណុចសំខាន់គឺថា ខ្ញុំមិនត្រូវធ្វើឱ្យព្រះជាម្ចាស់ខកព្រះហឫទ័យឡើយ។ ខ្ញុំត្រូវតែធ្វើឱ្យព្រះជាម្ចាស់សព្វព្រះហឫទ័យ ដូច្នេះ នៅពេលទ្រង់ទតឃើញខ្ញុំបំពេញភារកិច្ច ទ្រង់នឹងជ្រាបថា ខ្ញុំមិនត្រឹមតែស្ដាប់បង្គាប់ និងចុះចូលប៉ុណ្ណោះទេ តែក៏ស្មោះត្រង់ផងដែរ»។ ប្រសិនបើអ្នកអនុវត្តតាមវិធីនេះ និងខំប្រឹងដើរនៅលើទិសដៅបែបនេះ នោះគ្មានអ្វីមួយអាចរារាំងអ្នកមិនឱ្យបំពេញភារកិច្ចរបស់អ្នក ឬជះឥទ្ធិពលលើប្រសិទ្ធភាពនៃភារកិច្ចរបស់អ្នកបានឡើយ។ នៅពេលអ្នកបន្តអធិស្ឋាន បន្តស្វែងរកសេចក្តីពិត និងបន្តព្យាយាមស្វែងរកព្រះបន្ទូលព្រះជាម្ចាស់ នោះអ្នកនឹងងាយស្រួលយល់ និងដោះស្រាយបញ្ហានៃផ្លូវអារម្មណ៍ខាងសាច់ឈាមបានមិនខាន។ ប៉ុន្តែ មនុស្សមិនអាចធ្វើបែបនេះបានទេ លុះត្រាតែពួកគេទទួលយកសេចក្តីពិត។ ដរាបណាអ្នកយល់ពីសេចក្តីពិត នោះបញ្ហានឹងអាចដោះស្រាយបានមិនខាន។ ភាពអាប់អួរ ស្មារតីធ្លាក់ចុះ ការព្រួយបារម្ភ ភាពមន្ទិល និងភាពអវិជ្ជមាននៃដួងចិត្តរបស់អ្នក សុទ្ធតែអាចដោះស្រាយបានទាំងអស់។ អារម្មណ៍របស់អ្នកនឹងប្រសើរឡើងបន្តិចម្ដងៗ ហើយអ្នកនឹងមានសេរីភាពទាំងស្រុង។ ប្រសិនបើអ្នកមានការលំបាកជាក់ស្ដែងណាមួយ ពេលនោះ អ្នកត្រូវតែរៀនស្វែងរកសេចក្តីពិត និងចុះចូល។ នៅពេលមនុស្សម្នាក់ប្រឈមនឹងបញ្ហាទាំងនេះ នោះជាការល្បងលមួយចំពោះកម្ពស់របស់គេ និងបើកសម្ដែងឱ្យឃើញថា គេជាមនុស្សបែបណាឱ្យប្រាកដ ដើម្បីចង់ដឹងថាតើគេអាចអនុវត្តសេចក្តីពិតបានឬអត់។

ដើម្បីបំពេញភារកិច្ចរបស់អ្នកស្របតាមបទដ្ឋានដែលអាចទទួលយកបាន ដំបូង អ្នកត្រូវមានផ្នត់គំនិតត្រឹមត្រូវជាមុនសិន។ កាលណាអ្នកបង្ហាញចេញនិស្ស័យពុករលួយរបស់អ្នក អ្នកក៏ត្រូវកែសម្រួលសភាពរបស់អ្នកផងដែរ។ នៅពេលអ្នកអាចចាត់ទុកភារកិច្ចរបស់អ្នកបានត្រឹមត្រូវ នៅពេលអ្នកបានបោះបង់ការរឹតត្បិត និងឥទ្ធិពលពីមនុស្ស ព្រឹត្តិការណ៍ ឬអ្វីៗគ្រប់បែបយ៉ាងបាន នៅពេលអ្នកអាចចុះចូលបានទាំងស្រុងចំពោះព្រះជាម្ចាស់ ពេលនោះ អ្នកនឹងអាចបំពេញភារកិច្ចរបស់អ្នកបានល្អ។ អាថ៌កំបាំងចំពោះកិច្ចការនេះ គឺត្រូវដាក់ភារកិច្ច និងការទទួលខុសត្រូវរបស់អ្នកជាទីមួយជានិច្ច។ នៅក្នុងដំណើរការបំពេញភារកិច្ចរបស់អ្នក អ្នកត្រូវពិនិត្យមើលខ្លួនឯងជានិច្ចថា៖ «តើខ្ញុំមានអាកប្បកិរិយាបែបបង្គ្រប់កិច្ចចំពោះការបំពេញភារកិច្ចរបស់ខ្ញុំឬ? តើមានបញ្ហាអ្វីខ្លះដែលរំខានខ្ញុំ និងធ្វើឱ្យខ្ញុំបំពេញភារកិច្ចបែបបង្គ្រប់កិច្ចបែបនេះ? តើខ្ញុំកំពុងតែបំពេញភារកិច្ចយ៉ាងអស់ពីចិត្ត និងអស់ពីកម្លាំងដែរឬទេ? តើការប្រព្រឹត្តបែបនេះនឹងនាំឱ្យព្រះជាម្ចាស់ទុកចិត្តខ្ញុំដែរឬទេ? តើការបំពេញភារកិច្ចបែបនេះស្របតាមគោលការណ៍ដែរឬទេ? តើការបំពេញភារកិច្ចបែបនេះនឹងសម្រេចបានលទ្ធផលល្អបំផុតដែរឬទេ?» អ្នកគួរតែឆ្លុះបញ្ចាំងមើលសំណួរទាំងនេះឱ្យបានញឹកញាប់។ នៅពេលអ្នករកឃើញបញ្ហា អ្នកគួរតែសកម្មក្នុងការស្វែងរកសេចក្តីពិត និងរកព្រះបន្ទូលព្រះជាម្ចាស់ដែលពាក់ព័ន្ធ ដើម្បីដោះស្រាយបញ្ហាទាំងនោះ។ ធ្វើបែបនេះ អ្នកនឹងអាចបំពេញភារកិច្ចរបស់អ្នកបានល្អ ហើយអ្នកនឹងមានសេចក្តីសុខសាន្ត និងអំណរនៅក្នុងចិត្តរបស់អ្នក។ ប្រសិនបើមានបញ្ហាកើតឡើងជាញឹកញាប់ នៅពេលអ្នកបំពេញភារកិច្ច ភាគច្រើននៃរឿងទាំងនោះកើតចេញពីបញ្ហាជាមួយចេតនារបស់អ្នក ពោលគឺ វាជាបញ្ហានៃនិស្ស័យពុករលួយ។ កាលណាបុគ្គលម្នាក់សម្ដែងចេញនិស្ស័យពុករលួយ បុគ្គលនោះមានបញ្ហាក្នុងចិត្តរបស់ខ្លួន ហើយសភាពរបស់គេនឹងខុសប្រក្រតី ដែលនឹងជះឥទ្ធិពលដោយផ្ទាល់ដល់សមត្ថភាពរបស់គេក្នុងការបំពេញភារកិច្ចរបស់ខ្លួន។ បញ្ហាដែលជះឥទ្ធិពលលើសមត្ថភាពបំពេញភារកិច្ចរបស់បុគ្គលម្នាក់ គឺជាបញ្ហាធំ និងធ្ងន់ធ្ងរ ហើយបញ្ហាទាំងនោះអាចជះឥទ្ធិពលដោយផ្ទាល់ដល់ទំនាក់ទំនងរបស់គេជាមួយព្រះជាម្ចាស់។ ឧទាហរណ៍ មនុស្សខ្លះមានសញ្ញាណ និងការយល់ច្រឡំអំពីព្រះជាម្ចាស់ នៅពេលគ្រោះមហន្តរាយធ្លាក់លើគ្រួសាររបស់ពួកគេ។ មនុស្សខ្លះប្រែជាអវិជ្ជមាន នៅពេលពួកគេរងទុក្ខ ហើយគ្មាននរណាម្នាក់មើលឃើញ ឬសរសើរពួកគេឡើយ។ មនុស្សខ្លះបំពេញភារកិច្ចរបស់ខ្លួនមិនបានល្អទេ តែងតែធ្វើការបែបបង្គ្រប់កិច្ចជានិច្ច ហើយពួកគេរអ៊ូរទាំដាក់ព្រះជាម្ចាស់ នៅពេលពួកគេត្រូវបានលួសកាត់ និងដោះស្រាយ។ មនុស្សខ្លះមិនព្រមបំពេញភារកិច្ចរបស់ខ្លួន ព្រោះពួកគេតែងតែគិតពីផ្លូវគេចខ្លួនជានិច្ច។ បញ្ហាទាំងអស់នេះសុទ្ធតែមានឥទ្ធិពលដោយផ្ទាល់លើទំនាក់ទំនងតាមធម្មតាជាមួយព្រះជាម្ចាស់។ ទាំងអស់នេះសុទ្ធតែជាបញ្ហានៃនិស្ស័យពុករលួយ។ បញ្ហាទាំងអស់នេះមានប្រភពចេញពីការពិតដែលថា មនុស្សមិនស្គាល់ព្រះជាម្ចាស់ ថាពួកគេតែងតែមានគម្រោង និងពិចារណាពីខ្លួនឯង ដែលរារាំងពួកគេមិនឱ្យគិតពីបំណងព្រះហឫទ័យព្រះជាម្ចាស់ ឬចុះចូលចំពោះផែនការព្រះជាម្ចាស់ឡើយ។ ការនេះបង្កើតនូវអារម្មណ៍អវិជ្ជមានគ្រប់បែបយ៉ាង។ មនុស្សដែលមិនដេញតាមសេចក្តីពិត ប្រព្រឹត្តបែបនេះឯង។ នៅពេលពួកគេជួបបញ្ហាតូចៗ ពួកគេប្រែជាអវិជ្ជមាន និងទន់ជ្រាយ ពួកគេបញ្ចេញអារម្មណ៍មួម៉ៅទៅលើការបំពេញភារកិច្ចរបស់ខ្លួន ពួកគេមិនស្ដាប់បង្គាប់ និងទាស់ទទឹងនឹងព្រះជាម្ចាស់ ហើយពួកគេចង់បោះបង់ការទទួលខុសត្រូវរបស់ខ្លួន និងក្បត់ព្រះជាម្ចាស់។ ចំណុចទាំងអស់នេះ គឺជាផលវិបាកផ្សេងៗដែលកើតឡើងដោយការរឹតត្បិតនៃនិស្ស័យពុករលួយ។ មនុស្សដែលស្រឡាញ់សេចក្តីពិត អាចលះបង់ជីវិត អនាគត និងជោគវាសនារបស់ខ្លួន ហើយពួកគេចង់តែដេញតាម និងទទួលបានសេចក្តីពិតប៉ុណ្ណោះ។ ពួកគេគិតថា ពួកគេគ្មានពេលគ្រប់គ្រាន់ ពួកគេខ្លាចថា ពួកគេនឹងមិនអាចបំពេញភារកិច្ចរបស់ខ្លួនបានទេ និងខ្លាចទៀតថា ពួកគេនឹងមិនអាចទទួលបានការប្រោសឱ្យគ្រប់លក្ខណ៍ ដើម្បីឱ្យពួកគេអាចលះបង់ចោលអ្វីគ្រប់យ៉ាងបានឡើយ។ ពួកគេមានផ្នត់គំនិតចង់បែរទៅរក និងចុះចូលចំពោះព្រះជាម្ចាស់ប៉ុណ្ណោះ។ ពួកគេមិនខ្លាចការលំបាកទេ ហើយបើពួកគេមានអារម្មណ៍អវិជ្ជមាន ឬទន់ខ្សោយ ពួកគេដោះស្រាយបញ្ហានេះ តាមរយៈការអានពីរបីអត្ថបទចេញពីព្រះបន្ទូលព្រះជាម្ចាស់។ មនុស្សដែលមិនដេញតាមសេចក្តីពិត មានបញ្ហា ហើយមិនថាអ្នកប្រកបគ្នាពីសេចក្តីពិតជាមួយពួកគេបែបណាទេ ក៏ពួកគេមិនអាចដោះស្រាយបញ្ហារបស់ខ្លួនបានទាំងស្រុងដែរ។ ទោះបីពួកគេភ្ញាក់រឭកបានមួយគ្រា និងអាចទទួលយកសេចក្តីពិតបានក៏ដោយ ក៏ក្រោយមក ពួកគេនឹងត្រលប់ទៅរកផ្លូវចាស់វិញដែរ ដូច្នេះ ការដោះស្រាយជាមួយមនុស្សបែបនេះពិតជាពិបាកណាស់។ វាមិនមែនព្រោះតែពួកគេមិនយល់ពីសេចក្តីពិតនោះទេ តែវាព្រោះតែពួកគេមិនឱ្យតម្លៃ ឬទទួលយកសេចក្តីពិតទុកក្នុងចិត្តរបស់ខ្លួន។ ចុងក្រោយ ការនេះនាំឱ្យពួកគេមិនអាចលះបង់ឆន្ទៈ ភាពអាត្មានិយម អនាគត ជោគវាសនា និងទិសដៅរបស់ខ្លួនបានឡើយ ដែលក្រោយមកតែងលេចឡើងតាមរំខានពួកគេជានិច្ច។ ប្រសិនបើមនុស្សម្នាក់អាចទទួលយកសេចក្តីពិត ក្រោយមក ពេលពួកគេយល់ពីសេចក្តីពិត នោះអ្វីគ្រប់យ៉ាងដែលជាកម្មសិទ្ធិនៃនិស្ស័យពុករលួយ នឹងរលាយបាត់ដោយឯកឯង ហើយពួកគេនឹងមានច្រកចូលទៅក្នុងជីវិត និងកម្ពស់។ ពួកគេនឹងលែងជាក្មេងល្ងង់ខ្លៅទៀតហើយ។ នៅពេលមនុស្សម្នាក់មានកម្ពស់ ពួកគេនឹងកាន់តែរីកចម្រើន និងកាន់តែចេះយល់ការ កាន់តែចេះឈ្វេងយល់មនុស្សគ្រប់បែបយ៉ាង ហើយពួកគេនឹងមិនត្រូវបានរឹតត្បិតដោយមនុស្ស ព្រឹត្តិការណ៍ ឬអ្វីមួយឡើយ។ ពួកគេនឹងមិនរងឥទ្ធិពលពីសម្ដី ឬទង្វើរបស់នរណាម្នាក់ឡើយ។ ពួកគេនឹងមិនរងឥទ្ធិពលពីការជ្រៀតជ្រែកនៃកម្លាំងអាក្រក់របស់សាតាំង ឬចាញ់បញ្ឆោត និងការរំខានពីអ្នកដឹកនាំក្លែងក្លាយ និងពួកទទឹងនឹងព្រះគ្រីស្ទឡើយ។ ប្រសិនបើការនេះកើតឡើង តើកម្ពស់របស់មនុស្សនឹងមិនរីកចម្រើនបន្តិចម្ដងៗទេឬអី? កាលណាមនុស្សម្នាក់យល់ពីសេចក្តីពិតកាន់តែច្រើន នោះជីវិតពួកគេនឹងរីកចម្រើនកាន់តែលឿន ហើយពួកគេនឹងងាយស្រួលបំពេញភារកិច្ចរបស់ខ្លួនប្រកបដោយជោគជ័យ និងចូលទៅក្នុងតថភាពនៃសេចក្តីពិត។ នៅពេលអ្នកមានច្រកចូលទៅក្នុងជីវិត ហើយជីវិតរបស់អ្នករីកចម្រើនបន្តិចម្ដងៗ នោះសភាពរបស់អ្នកនឹងកាន់តែក្លាយជាធម្មតា។ មនុស្ស ព្រឹត្តិការណ៍ និងអ្វីៗ នឹងលែងក្លាយជាបញ្ហាសម្រាប់អ្នកទៀតហើយ។ អ្នកនឹងគ្មានការលំបាកក្នុងការបំពេញភារកិច្ចរបស់អ្នកទៀតឡើយ ហើយទំនាក់ទំនងរបស់អ្នកជាមួយព្រះជាម្ចាស់ នឹងកាន់តែក្លាយជាធម្មតា។ នៅពេលអ្នកដឹងពីរបៀបពឹងអាងលើព្រះជាម្ចាស់ នៅពេលអ្នកដឹងពីរបៀបស្វែងរកបំណងព្រះហឫទ័យព្រះជាម្ចាស់ នៅពេលអ្នកដឹងពីកន្លែងរបស់អ្នក នៅពេលអ្នកដឹងពីអ្វីដែលអ្នកគួរ និងមិនគួរធ្វើ ព្រមទាំងដឹងថារឿងរ៉ាវណាខ្លះដែលតម្រូវ និងមិនតម្រូវឱ្យអ្នកទទួលខុសត្រូវ តើសភាពរបស់អ្នកនឹងមិនកាន់តែក្លាយជាធម្មតាទេឬអី? ការរស់នៅបែបនេះ នឹងមិនធ្វើឱ្យអ្នកនឿយហត់ឡើយ មែនទេ? អ្នកនឹងមិនត្រឹមតែមិននឿយហត់ប៉ុណ្ណោះទេ អ្នកក៏នឹងមានអារម្មណ៍ធូរស្រាល និងរីករាយផងដែរ។ ជាលទ្ធផល តើដួងចិត្តរបស់អ្នកនឹងមិនពេញដោយពន្លឺទេឬ? ផ្នត់គំនិតរបស់អ្នក នឹងក្លាយជាធម្មតា ការបង្ហាញចេញនៃនិស្ស័យពុករលួយរបស់អ្នក នឹងថយចុះ ហើយអ្នកនឹងអាចរស់នៅក្នុងព្រះវត្តមានព្រះជាម្ចាស់ រស់នៅតាមភាពជាមនុស្សធម្មតា។ នៅពេលមនុស្សឃើញពីទិដ្ឋភាពផ្លូវចិត្តរបស់អ្នក ពួកគេនឹងគិតថា អ្នកមានការផ្លាស់ប្ដូរដ៏ធំមួយ។ ពួកគេនឹងព្រមប្រកបគ្នាជាមួយអ្នក គេនឹងមានសេចក្តីសុខសាន្ត និងអំណរក្នុងចិត្តរបស់គេ ហើយពួកគេក៏នឹងទទួលបានប្រយោជន៍ផងដែរ។ នៅពេលកម្ពស់អ្នករីកចម្រើន សម្ដី និងទង្វើរបស់អ្នក ក៏នឹងកាន់តែត្រឹមត្រូវ និងស្របតាមគោលការណ៍ផងដែរ។ នៅពេលអ្នកមើលឃើញមនុស្សដែលទន់ខ្សោយ និងអវិជ្ជមាន អ្នកនឹងអាចផ្ដល់ជំនួយចាំបាច់ដល់ពួកគេ ពោលគឺមិនរឹតត្បិត ឬបង្រៀនពួកគេទេ ប៉ុន្តែផ្ទុយទៅវិញ ដោយប្រើបទពិសោធពិតជាក់ស្ដែងរបស់អ្នក ដើម្បីជួយ និងផ្ដល់ប្រយោជន៍ដល់ពួកគេវិញ។ ធ្វើបែបនេះ អ្នកនឹងមិនត្រឹមតែខំប្រឹងបម្រើនៅក្នុងដំណាក់ព្រះជាម្ចាស់ប៉ុណ្ណោះទេ តែអ្នកក៏នឹងក្លាយជាមនុស្សមានប្រយោជន៍ អាចទទួលខុសត្រូវលើខ្លួនឯង និងអាចធ្វើកិច្ចការកាន់តែមានអត្ថន័យនៅក្នុងដំណាក់ព្រះជាម្ចាស់ផងដែរ។ តើនេះមិនមែនជាប្រភេទមនុស្សដែលព្រះជាម្ចាស់សព្វព្រះហឫទ័យទេឬ? ប្រសិនបើអ្នកជាមនុស្សដែលព្រះជាម្ចាស់សព្វព្រះហឫទ័យ តើមនុស្សគ្រប់គ្នាក៏នឹងមិនចូលចិត្តអ្នកដែរទេឬ? (ពួកគេនឹងចូលចិត្ត)។ ហេតុអ្វីបានជាព្រះជាម្ចាស់សព្វព្រះហឫទ័យនឹងមនុស្សបែបនេះ? នោះព្រោះតែពួកគេអាចធ្វើកិច្ចការជាក់ស្ដែងនៅចំពោះទ្រង់ ពួកគេមិនងាយនឹងស៊ីជោរ ពួកគេដោះស្រាយបញ្ហាជាក់ស្ដែង ហើយពួកគេអាចជួយ និងដឹកនាំអ្នកដទៃបាន ដោយនិយាយអំពីបទពិសោធពិតរបស់ខ្លួន។ ពួកគេអាចជួយអ្នកដទៃដោះស្រាយបញ្ហា ហើយនៅពេលមានការលំបាកនៅក្នុងកិច្ចការពួកជំនុំ ពួកគេអាចដឹកនាំផ្លូវដើរទៅមុខ សកម្មក្នុងការដោះស្រាយបញ្ហា។ ការបំពេញភារកិច្ចដោយស្មោះត្រង់ មានន័យបែបនេះឯង។ ពួកគេអាចជួយបងប្អូនប្រុសស្រីរបស់ខ្លួនដោះស្រាយបញ្ហារបស់ពួកគេ ដែលនេះសបញ្ជាក់ឱ្យឃើញថា ពួកគេមានច្រកចូលទៅក្នុងជីវិត។ ការពិតដែលពួកគេអាចធ្វើកិច្ចការជាក់ស្ដែងបានជាច្រើន សបញ្ជាក់ឱ្យឃើញថា ពួកគេអនុវត្តសេចក្តីពិត និងសបញ្ជាក់ឱ្យឃើញទៀតថា ពួកគេរស់នៅក្នុងព្រះវត្តមានព្រះជាម្ចាស់។ ដោយសារតែពួកគេមានតថភាពនៃសេចក្តីពិត ពួកគេក៏អាចដឹកនាំអ្នកដទៃឱ្យចូលទៅក្នុងតថភាពនៃសេចក្តីពិតផងដែរ។ ប្រសិនបើអ្នកគ្មានតថភាពនៃសេចក្តីពិត ឬគ្មានបទពិសោធពិតទេ ពេលនោះ តើអ្នកអាចដឹកនាំអ្នកដទៃឱ្យចូលក្នុងព្រះវត្តមានព្រះជាម្ចាស់បានដែរឬទេ? ប្រសិនបើអ្នកមិនរស់នៅក្នុងព្រះវត្តមានព្រះជាម្ចាស់ដោយខ្លួនឯងទេ ពេលនោះ អ្នកមិនអាចដឹកនាំអ្នកដទៃឱ្យចូលក្នុងព្រះវត្តមានរបស់ទ្រង់បានឡើយ។ ប្រសិនបើអ្នកគ្រាន់តែខំប្រឹង នៅពេលអ្នកបំពេញភារកិច្ចរបស់អ្នក ដោយមិនស្វែងរកគោលការណ៍នៃសេចក្តីពិតទាល់តែសោះ ហើយមិនព្រមផ្គាប់ព្រះហឫទ័យព្រះជាម្ចាស់ទេ ពេលនោះ អ្នកមិនរស់នៅក្នុងព្រះវត្តមានព្រះជាម្ចាស់ឡើយ។ តើអស់អ្នកដែលមិនរស់នៅក្នុងព្រះវត្តមានព្រះជាម្ចាស់ មិនអាចទទួលយកការពិនិត្យពិច័យរបស់ទ្រង់ដែរទេឬអី? តើពួកគេអាចទ្រាំទ្រនឹងការសាកល្បងពីព្រះជាម្ចាស់បានដែរឬទេ? តើពួកគេអាចឈររឹងមាំនៅក្នុងការល្បងលដែរឬទេ? (គឺពួកគេមិនអាចឈររឹងមាំបានឡើយ)។ តើមនុស្សបែបនេះអាចធ្វើបន្ទាល់ពីព្រះជាម្ចាស់បានដែរឬទេ? តើពួកគេអាចធ្វើបន្ទាល់ពីទ្រង់បានដែរទេ? (គឺពួកគេមិនអាចធ្វើបានទេ)។ តើមនុស្សដែលមិនអាចធ្វើបន្ទាល់ពីព្រះជាម្ចាស់ ជាមនុស្សបែបណាដែរ? តើពួកគេជាមនុស្សដែលជឿលើព្រះជាម្ចាស់យ៉ាងពិតប្រាកដឬទេ? យ៉ាងហោចណាស់ ពួកគេមិនទាន់បានចូលក្នុងតថភាពនៃសេចក្តីពិតនៃព្រះបន្ទូលព្រះជាម្ចាស់ឡើយ ហើយពួកគេនៅតែរស់នៅខាងក្រៅព្រះបន្ទូលព្រះជាម្ចាស់ដដែល។ មនុស្សដែលបានជឿលើព្រះជាម្ចាស់អស់រយៈពេលជាច្រើនឆ្នាំ ដោយគ្មានច្រកចូលទៅក្នុងជីវិត មិនអាចនិយាយពីទីបន្ទាល់បទពិសោធរបស់ខ្លួន មិនធ្វើបន្ទាល់ពីព្រះជាម្ចាស់ មិនអាចផ្សាយដំណឹងល្អដល់នរណាម្នាក់ដោយជោគជ័យនោះទេ ពួកគេមិនស័ក្ដិសមនឹងឱ្យគេហៅថាជាស្មរបន្ទាល់របស់ព្រះជាម្ចាស់ឡើយ។ ដូច្នេះ អ្នកណាដែលមានកម្ពស់មិនទាន់ចាស់ទុំ និងគ្មានច្រកចូលទៅក្នុងជីវិត អ្នកនោះមិនអាចធ្វើបន្ទាល់ពីព្រះជាម្ចាស់បានឡើយ។ ចំណុចដែលមិនបានលើកឡើងនោះគឺថា មនុស្សបែបនេះមិនរស់នៅក្នុងព្រះវត្តមានព្រះជាម្ចាស់ឡើយ។ ប្រសិនបើអ្នកមិនរស់នៅក្នុងព្រះវត្តមានព្រះជាម្ចាស់ មិនមានច្រកចូលទៅក្នុងជីវិត និងមិនធ្វើជាស្មរបន្ទាល់របស់ព្រះជាម្ចាស់ទេ ពេលនោះ តើទ្រង់នឹងទទួលស្គាល់អ្នកជាអ្នកដើរតាមរបស់ទ្រង់ដែរឬទេ? ព្រះអង្គនឹងមិនទទួលស្គាល់ឡើយ។ ព្រះជាម្ចាស់បានប្រទានឱកាសដល់អ្នក ដើម្បីបំពេញភារកិច្ចរបស់អ្នក ហើយអ្នកព្រមធ្វើកិច្ចការនេះ ប៉ុន្តែតាមរយៈឥរិយាបថរបស់អ្នក ព្រះអង្គបានឃើញថា អ្នកមិនអាចធ្វើបន្ទាល់ពីទ្រង់បានទេ ទោះបីបន្ទាប់ពីជឿទ្រង់អស់រយៈពេលយូរឆ្នាំហើយក៏ដោយ។ អ្នកមិនត្រឹមតែមិនមានចំណេះដឹងបទពិសោធពិតប្រាកដប៉ុណ្ណោះទេ ប៉ុន្តែអ្នកក៏រស់នៅតាមសញ្ញាណ និងការស្រមើស្រមៃរបស់អ្នក អ្នកគ្មានតថភាពនៃសេចក្តីពិត ហើយអ្នកមិនរស់នៅក្នុងព្រះវត្តមានព្រះជាម្ចាស់ផងដែរ។ ប្រសិនបើព្រះអង្គប្រទានការល្បងលមួយដល់អ្នក អ្នកមិនអាចទ្រាំនឹងការល្បងលនោះបានឡើយ។ ប្រសិនបើទ្រង់ជំនុំជម្រះ និងវាយផ្ចាលអ្នក ពេលនោះ អ្នកបោះបង់ចោលការទទួលខុសត្រូវរបស់អ្នក និងមានអារម្មណ៍មិនល្អ ហើយទ្រង់នឹងមានព្រះតម្រិះថា៖ «បុគ្គលនេះដូចជាខ្លាមួយក្បាល ដែលគ្មាននរណាម្នាក់ហ៊ានពាល់ឡើយ! មិនថាខ្ញុំទៅធ្វើកិច្ចការខ្ញុំ ឬមានបន្ទូលនៅកន្លែងណាទេ ក៏បុគ្គលនេះគ្មានតម្លៃនឹងដើរតាមខ្ញុំ គ្មានតម្លៃនឹងនៅជាមួយខ្ញុំដែរ»។ ហេតុអ្វីបានជាទ្រង់មានបន្ទូលបែបនេះ? នោះព្រោះតែបុគ្គលបែបនេះមិនយល់ពីសេចក្តីពិត ពួកគេគ្មានការយល់ដឹងបរិសុទ្ធ ពួកគេគ្មានបទពិសោធពិតប្រាកដ ហើយពួកគេមិនយល់ពីបំណងព្រះហឫទ័យព្រះជាម្ចាស់ឡើយ។ ប្រសិនបើពួកគេមិនយល់ពីបំណងព្រះហឫទ័យព្រះជាម្ចាស់ទេ តើពួកគេអាចជានាជាមួយទ្រង់បានដែរឬទេ? ប្រសិនបើពួកគេមិនយល់ពីបំណងព្រះហឫទ័យព្រះជាម្ចាស់ផង តើពួកគេអាចយល់ពីព្រះទ័យទ្រង់ដែរឬទេ? តើពួកគេអាចទទួលយកសេចក្តីពិតដែរឬទេ? វាពិបាកនឹងនិយាយណាស់ ហើយទាំងនេះគឺជាបរិមាណដែលមិនដឹងឡើយ។ ដូច្នេះ ប្រសិនបើមនុស្សបែបនេះនៅជាមួយព្រះជាម្ចាស់ នោះពួកគេនឹងសង្ស័យទ្រង់នៅក្នុងគ្រប់កិច្ចការ ហើយពួកគេនឹងមិនយល់ពីទ្រង់ទេ ដែលក្រោយមកបង្កឱ្យមានការយល់ច្រឡំ ការរអ៊ូរទាំ និងការវិនិច្ឆ័យគ្រប់បែបយ៉ាងអំពីព្រះជាម្ចាស់គ្រប់ពេលវេលា។ នៅទីបំផុត ការនេះនឹងនាំទៅរកការបះបោរ។ តើព្រះជាម្ចាស់អាចចង់បានមនុស្សម្នាក់ដែលបះបោរប្រឆាំងនឹងទ្រង់ដែរឬទេ? តើព្រះជាម្ចាស់អាចអនុញ្ញាតឱ្យពួកគេក្លាយជាអ្នកដើរតាមទ្រង់ដែរឬទេ? ព្រះអង្គមិនអាចទេ។ ប្រសិនបើអ្នកចង់ឱ្យព្រះជាម្ចាស់ទទួលយកអ្នកជាអ្នកដើរតាមរបស់ទ្រង់ ដំបូង អ្នកត្រូវផ្តោតលើច្រកចូលទៅក្នុងជីវិតជាមុនសិន។ អ្នកត្រូវតែចាប់ផ្ដើម ដោយស្គាល់ខ្លួនឯង អាចកម្ចាត់ចោលនិស្ស័យពុករលួយរបស់អ្នក មានសមត្ថភាពបំពេញភារកិច្ចរបស់អ្នក និងបំពេញភារកិច្ចរបស់អ្នកស្របតាមសេចក្តីតម្រូវរបស់ព្រះជាម្ចាស់ ពោលគឺ នេះហើយជាកិច្ចការដំបូងគេនោះ។ ការផ្តោតលើច្រកចូលទៅក្នុងជីវិត គឺត្រូវបំពេញភារកិច្ចឱ្យបានល្អ ដែលចំណុចនេះគឺជាមូលដ្ឋានតែម្ដង។ អ្នកគួរតែចាប់ផ្ដើមដេញតាមច្រកចូលទៅក្នុងជីវិតចេញពីការបំពេញភារកិច្ចរបស់អ្នក ហើយចេញពីច្រកចូលទៅក្នុងជីវិត អ្នកគួរតែយល់ និងទទួលយកសេចក្តីពិតម្ដងមួយតំណក់ៗ រហូតដល់អ្នកឈានដល់ចំណុចមួយដែលអ្នកមានកម្ពស់ ជាទីដែលជីវិតអ្នករីកចម្រើនបន្តិចម្ដងៗ ហើយអ្នកមានបទពិសោធពិតប្រាកដជាមួយសេចក្តីពិត។ ពេលនោះ អ្នកគួរតែចេះស្ទាត់នូវគោលការណ៍អនុវត្តន៍គ្រប់ប្រភេទ ដើម្បីឱ្យអ្នកអាចបំពេញភារកិច្ចរបស់ខ្លួនដោយគ្មានការរឹតត្បិត ឬការរំខានពីមនុស្ស ពីព្រឹត្តិការណ៍ ឬអ្វីមួយនោះឡើយ។ បែបនេះ អ្នកនឹងរស់នៅបន្តិចម្ដងៗក្នុងព្រះវត្តមានព្រះជាម្ចាស់។ អ្នកនឹងមិនត្រូវបានរំខានដោយមនុស្ស ព្រឹត្តិការណ៍ ឬអ្វីៗឡើយ ហើយអ្នកក៏នឹងមានបទពិសោធជាមួយសេចក្តីពិតផងដែរ។ នៅពេលបទពិសោធរបស់អ្នកកាន់តែមានច្រើនបរិបូរ អ្នកនឹងកាន់តែអាចធ្វើបន្ទាល់ពីព្រះជាម្ចាស់ ហើយនៅពេលអ្នកកាន់តែអាចធ្វើបន្ទាល់ពីព្រះជាម្ចាស់ បន្តិចម្ដងៗ អ្នកនឹងក្លាយជាមនុស្សមានប្រយោជន៍។ នៅពេលអ្នកក្លាយជាមនុស្សមានប្រយោជន៍ អ្នកនឹងអាចបំពេញភារកិច្ចរបស់អ្នកស្របតាមបទដ្ឋានមួយដែលអាចទទួលយកបាននៅក្នុងដំណាក់ព្រះជាម្ចាស់ អ្នកនឹងអាចឈរនៅកន្លែងរបស់ភាវៈដែលព្រះបង្កើតមក និងអាចចុះចូលចំពោះការរៀបចំ និងការចាត់ចែងរបស់ព្រះជាម្ចាស់ ហើយអ្នកនឹងអាចឈររឹងមាំបាន។ មានតែមនុស្សបែបនេះទេ ទើបជាភាវៈដែលព្រះបង្កើតមកដែលព្រះជាម្ចាស់ទទួលយក និងសរសើរ។ ពេលនោះ អ្នកនឹងស័ក្ដិសមទទួលអ្វីគ្រប់យ៉ាងដែលព្រះជាម្ចាស់បានប្រទានដល់អ្នក។

តើគន្លឹះដើម្បីចូលទៅក្នុងតថភាពនៃសេចក្តីពិតគឺជាអ្វីទៅ? អ្នកត្រូវតែរៀនពីរបៀបអនុវត្តសេចក្តីពិត និងរបៀបដោះស្រាយបញ្ហាទៅតាមគោលការណ៍។ តើការតែងតែស្បថ និងបង្ហាញឆន្ទៈរបស់អ្នកមានប្រយោជន៍អ្វីទៅ? ប្រសិនបើអ្នកតែងតែស្បថ និងបង្ហាញឆន្ទៈរបស់អ្នក ប៉ុន្តែអ្នកនៅតែមិនអាចអនុវត្តសេចក្តីពិតបានដដែល ពេលនោះ វាគ្មានប្រយោជន៍សោះឡើយ។ ចំណុចដ៏សំខាន់ និងជាក់ស្ដែងបំផុតគឺត្រូវសម្រេចបានច្រកចូលទៅក្នុងជីវិតនៅក្នុងដំណើរការបំពេញភារកិច្ចរបស់អ្នក តាមរយៈការស្វែងរកសេចក្តីពិត ដើម្បីដោះស្រាយបញ្ហាផ្សេងៗដែលលេចឡើង នៅពេលអ្នកបំពេញភារកិច្ចរបស់អ្នក ហើយត្រូវកែប្រែអាកប្បកិរិយាខុសឆ្គងដែលអ្នកមានចំពោះភារកិច្ចរបស់អ្នក។ តើការមានច្រកចូលទៅក្នុងជីវិតមានន័យដូចម្ដេចដែរ? ការមានច្រកចូលទៅក្នុងជីវិតមានន័យថា អ្នកមានបទពិសោធ និងមានចំណេះដឹងអំពីសេចក្តីពិត ហើយអ្នកអាចអនុវត្តសេចក្តីពិតបានត្រឹមត្រូវ។ ឥឡូវនេះ តើអ្នករាល់គ្នាមានច្រកចូលទៅក្នុងជីវិតដែរឬទេ? តើអ្នកអាចធ្វើបន្ទាល់ពីព្រះជាម្ចាស់ដែរឬទេ? ភាគច្រើន តើអ្នកមិនជាប់ក្នុងគោលលទ្ធិទេឬអី? តើអ្នកមិនជាប់នឹងគោលលទ្ធិ ដោយគ្មានចំណេះដឹង ឬបទពិសោធជាមួយសេចក្តីពិតទេឬអី? ប្រសិនបើអ្នកមិនអាចទទួលបានបទពិសោធ និងចំណេះដឹងពិតប្រាកដអំពីសេចក្តីពិតទេ នោះអ្នកមិនអាចធ្វើបន្ទាល់ពីព្រះជាម្ចាស់បានឡើយ។ ចំណេះដឹងរបស់អ្នកភាគច្រើន គឺជាការយល់ឃើញ។ អ្នកមានអារម្មណ៍ស្រពេចស្រពិល ហាក់ដូចជាមួយនេះ និងមួយនោះសុទ្ធតែត្រឹមត្រូវដូចគ្នា។ នៅពេលព្រះជាម្ចាស់មានបន្ទូលពីរឿងមួយ វាហាក់ដូចជារឿងនោះជាសេចក្តីពិតចំពោះអ្នកអ៊ីចឹង ហើយនៅពេលទ្រង់មានបន្ទូលអំពីអ្វីមួយទៀត វាក៏ជាសេចក្តីពិតដែរ។ អ្នកមានអារម្មណ៍ថា រាល់ព្រះបន្ទូលព្រះជាម្ចាស់សុទ្ធតែជាសេចក្តីពិត ហើយអ្នកនិយាយថាអាម៉ែនចំពោះព្រះបន្ទូលទាំងនោះ និងសរសើរព្រះបន្ទូលទាំងនោះ ប៉ុន្តែអ្នកមិនអាចយកខ្លួនទៅធៀបនឹងព្រះបន្ទូលទាំងនោះបានទេ។ នៅពេលអ្នកចង់ធ្វើអ្វីមួយ អ្នកនៅតែច្របូកច្របល់ ហើយអ្នកមិនដឹងថាត្រូវប្រើសេចក្តីពិតណាខ្លះ ដើម្បីដោះស្រាយបញ្ហារបស់អ្នកឡើយ។ តើអ្នករាល់គ្នាភាគច្រើនមិនស្ថិតក្នុងសភាពនេះទេឬ? ទោះបីអ្នកយល់បានច្រើន និងអាចនិយាយបានច្រើនពីគោលលទ្ធិក៏ដោយ ក៏អ្នកមិនអាចប្រើសេចក្តីពិតនោះនៅក្នុងជីវិតពិតអ្នកបានដែរ។ អ្នកនៅតែមិនដឹងពីរបៀបអនុវត្តសេចក្តីពិត នៅតែមិនដឹងពីរបៀបអនុវត្តព្រះបន្ទូលព្រះជាម្ចាស់នៅក្នុងជីវិតពិតរបស់អ្នកដដែល ហើយមិនថាមានរឿងកើតឡើងចំពោះអ្នកបែបណាក៏ដោយ ក៏អ្នកមិនដឹងពីរបៀបស្វែងរកសេចក្តីពិត ដើម្បីដោះស្រាយបញ្ហារបស់អ្នកដែរ។ នោះព្រោះតែកម្ពស់របស់អ្នកនៅទន់ទាបពេក។ នៅពេលអ្នកដឹងពីរបៀបដកពិសោធន៍ ដឹងពីរបៀបអនុវត្ត និងយកព្រះបន្ទូលព្រះជាម្ចាស់ទៅប្រើក្នុងជីវិតពិតរបស់អ្នករាល់គ្នា ហើយនៅពេលអ្នកដឹងពីរបៀបស្វែងរកសេចក្តីពិត ដើម្បីដោះស្រាយបញ្ហា បន្ទាប់ពីមានរឿងកើតឡើងចំពោះអ្នក ពេលនោះ ជីវិតអ្នករាល់គ្នានឹងរីកចម្រើនឡើង។ ការដឹងពីរបៀបអនុវត្តសេចក្តីពិត គឺជាសញ្ញាមួយដែលបង្ហាញថា ជីវិតអ្នកកំពុងរីកចម្រើនឡើង។ នៅថ្ងៃណាមួយ នៅពេលអ្នកអាចដោះស្រាយបញ្ហាដោយប្រើសេចក្តីពិត នៅពេលអ្នកមានចំណេះដឹងខ្លះអំពីព្រះជាម្ចាស់ នៅពេលអ្នកអាចធ្វើបន្ទាល់ពីកិច្ចការរបស់ទ្រង់ ពីនិស្ស័យបរិសុទ្ធ និងសុចរិតរបស់ទ្រង់ ព្រមទាំងពីសព្វានុភាព និងព្រះប្រាជ្ញាញាណរបស់ទ្រង់ តាមរយៈការចែកចាយចំណេះដឹងពិតប្រាកដអំពីព្រះជាម្ចាស់ ពេលនោះ អ្នកនឹងមានលក្ខណៈសម្បត្តិគ្រប់គ្រាន់ ដើម្បីឱ្យព្រះជាម្ចាស់ប្រើអ្នក។ ប្រសិនបើអ្នកមានការយល់ដឹងច្រើន និងអាចនិយាយពីគោលលទ្ធិពេញមួយថ្ងៃ ប៉ុន្តែអ្នកមិនអាចដោះស្រាយរឿងរ៉ាវណាមួយទាក់ទងនឹងបញ្ហារបស់អ្នក ឬមិនដឹងពីរបៀបដោះស្រាយបញ្ហាទាំងនោះទេ ពេលនោះ វាសបញ្ជាក់ឱ្យឃើញថា សេចក្តីដែលអ្នកយល់នោះ មិនមែនជាសេចក្តីពិតទេ ពោលគឺ វាត្រឹមជាសំបុត្រនៃគោលលទ្ធិប៉ុណ្ណោះ។ ទោះបីជាអ្នកនិយាយពីគោលលទ្ធិមួយចំនួនក្នុងរបៀបជាក់ស្ដែងខ្លាំងក៏ដោយ ក៏តាមពិតទៅ ការនេះត្រឹមជាចំណេះដឹងយល់ឃើញប៉ុណ្ណោះ ដែលមិនទាន់សម្រេចបានភាពសមហេតុផលនៅឡើយទេ។ បន្ទាប់ពីបានស្ដាប់អ្នក ទោះបីមនុស្សទទួលបានការស្អាងចិត្ត មានអារម្មណ៍ដូចអ្នក ហើយចំណេះដឹងរបស់អ្នកថែមទាំងអាចសម្រេចបានលទ្ធផលខ្លះលើពួកគេក៏ដោយ ក៏អ្នកមិនអាចនិយាយពីចំណុចនេះបានច្បាស់លាស់ និងដោះស្រាយបញ្ហាបានទាំងស្រុងដែរ។ ការនេះសបញ្ជាក់ឱ្យឃើញថា គោលលទ្ធិដែលអ្នកបាននិយាយនោះ ត្រឹមជាចំណេះដឹងយល់ឃើញប៉ុណ្ណោះ។ អ្នកមិនអាចនិយាយថា គោលលទ្ធិទាំងនោះ គឺជាតថភាពនៃសេចក្តីពិតទេ ហើយអ្នកក៏មិនបានចូលក្នុងតថភាពនៃសេចក្តីពិតនោះដែរ។ ឥឡូវ តើអ្នកត្រូវធ្វើដូចម្ដេច ដើម្បីដោះស្រាយបញ្ហានៃការនិយាយអំពីសំបុត្រគោលលទ្ធិ? វាតម្រូវឱ្យអ្នកឆ្លុះបញ្ចាំងពីប្រភេទផ្សេងៗនៃសេចក្តីពុករលួយដែលត្រូវបានបើកសម្ដែងនៅក្នុងអ្នក នៅពេលអ្នកបំពេញភារកិច្ចរបស់អ្នក ដើម្បីឆ្លុះបញ្ចាំងពីប្រភពដើមនៃគ្រប់បញ្ហាដែលអ្នកជួបប្រទះ ហើយក្រោយមក ស្វែងរកសេចក្តីពិត និងប្រើព្រះបន្ទូលព្រះជាម្ចាស់ ដើម្បីដោះស្រាយទាំងស្រុងនូវនិស្ស័យពុករលួយដែលអ្នកបានបើកសម្ដែង។ មិនថាអ្វីដែលបង្ហាញចេញពីអ្នក គឺជាភាពក្រអឺតក្រទម និងការរាប់ខ្លួនឯងថាសុចរិត ឬជាការបំភ្លៃ និងការបោកបញ្ឆោត មិនថាជាភាពអាត្មានិយម និងភាពកំណាញ់ស្វិត ឬការធ្វើការបែបបង្គ្រប់កិច្ច និងការកុហកព្រះជាម្ចាស់ឡើយ អ្នកត្រូវតែឆ្លុះបញ្ចាំងពីនិស្ស័យពុករលួយទាំងនេះ រហូតដល់អ្នកមើលឃើញនិស្ស័យទាំងនេះឱ្យបានច្បាស់។ បែបនេះ អ្នកនឹងដឹងថា នៅពេលអ្នកបំពេញភារកិច្ច អ្នកជួបបញ្ហាអ្វីខ្លះ ហើយដឹងថា អ្នកនៅឆ្ងាយប៉ុនណាពីការសម្រេចបានសេចក្តីសង្រ្គោះ។ មានតែពេលដែលអ្នកអាចមើលឃើញពីនិស្ស័យពុករលួយរបស់អ្នកបានច្បាស់ប៉ុណ្ណោះ ទើបអ្នកអាចដឹងពីការលំបាក និងឧបសគ្គណាខ្លះនៅក្នុងការបំពេញភារកិច្ចរបស់អ្នក។ ពេលនោះ ទើបអ្នកអាចដោះស្រាយបញ្ហាដល់ប្រភពរបស់វា។ ឧទាហរណ៍ អ្នកបំពេញភារកិច្ចរបស់អ្នកដោយគ្មានការទទួលខុសត្រូវ ផ្ទុយទៅវិញតែងតែធ្វើការបែបបង្រ្គប់កិច្ច ដោយបង្កឱ្យមានការខាតបង់នៅក្នុងការងាររបស់អ្នក ប៉ុន្តែអ្នកខ្វល់ពីមុខមាត់របស់អ្នក ដូច្នេះ អ្នកមិនព្រមប្រកបគ្នាដោយចំហពីសភាព និងការលំបាករបស់អ្នកឡើយ ឬក៏មិនអនុវត្តការពិនិត្យពិច័យមើលខ្លួនឯង និងការស្គាល់ខ្លួនឯងទេ ផ្ទុយទៅវិញតែងតែស្វែងរកការដោះសា ដើម្បីដោះស្រាយបញ្ហាឱ្យតែរួចពីដៃប៉ុណ្ណោះ។ តើអ្នកគួរតែដោះស្រាយបញ្ហានេះដោយរបៀបណា? អ្នកត្រូវតែអធិស្ឋានទៅព្រះជាម្ចាស់ និងឆ្លុះបញ្ចាំងពីខ្លួនឯង ដោយនិយាយថា៖ «ឱព្រះជាម្ចាស់អើយ បើទូលបង្គំនិយាយបែបនេះ នោះគឺដើម្បីការពារមុខមាត់ទូលបង្គំតែប៉ុណ្ណោះ។ នេះជាសម្ដីចេញពីនិស្ស័យពុករលួយរបស់ទូលបង្គំទេ។ ទូលបង្គំមិនគួរនិយាយបែបនេះឡើយ។ ទូលបង្គំត្រូវតែបើកចំហ លាតត្រដាងពីខ្លួនឯង និងនិយាយចេញខ្លាំងៗអំពីគំនិតពិតនៃដួងចិត្តទូលបង្គំ។ ទូលបង្គំសុខចិត្តរងភាពអាម៉ាស់ និងបាក់មុខ ជាជាងបំពេញតាមអំនួតរបស់ខ្លួន។ ទូលបង្គំគ្រាន់តែចង់ផ្គាប់ព្រះហឫទ័យព្រះជាម្ចាស់ប៉ុណ្ណោះ»។ តាមរយៈការបោះបង់ខ្លួនឯង និងការនិយាយចេញខ្លាំងៗពីគំនិតពិតនៃដួងចិត្តរបស់ខ្លួនបែបនេះ អ្នកកំពុងតែអនុវត្តធ្វើជាមនុស្សស្មោះត្រង់ ហើយជាងនេះទៅទៀត អ្នកមិនកំពុងប្រព្រឹត្តតាមឆន្ទៈរបស់ខ្លួន ឬក៏កំពុងការពារដល់មុខមាត់របស់ខ្លួនឡើយ។ អ្នកអាចអនុវត្តព្រះបន្ទូលព្រះជាម្ចាស់ អនុវត្តសេចក្តីពិតស្របតាមបំណងព្រះហឫទ័យព្រះជាម្ចាស់ បំពេញភារកិច្ចរបស់ខ្លួនយ៉ាងអស់ពីចិត្ត និងបំពេញការទទួលខុសត្រូវរបស់អ្នកទាំងស្រុង។ ហេតុដូចនេះ អ្នកមិនត្រឹមតែកំពុងអនុវត្តសេចក្តីពិត និងបំពេញភារកិច្ចរបស់ខ្លួនបានល្អប៉ុណ្ណោះទេ អ្នកក៏កំពុងប្រកាន់ខ្ជាប់នូវប្រយោជន៍នៃដំណាក់ព្រះជាម្ចាស់ និងផ្គាប់ព្រះហឫទ័យព្រះជាម្ចាស់ផងដែរ។ នេះជារបៀបដ៏យុត្តិធម៌ និងគួរឱ្យគោរពដែលត្រូវរស់នៅ ស័ក្ដិសមនឹងនាំមកចំពោះព្រះជាម្ចាស់ និងមនុស្ស។ វិធីនេះពិតជាអស្ចារ្យខ្លាំងណាស់! ការអនុវត្តបែបនេះហាក់ពិបាកបន្តិច ប៉ុន្តែប្រសិនបើកិច្ចខិតខំ និងការអនុវត្តរបស់អ្នក មានគោលបំណងទៅរកទិសដៅនេះ នោះទោះបីអ្នកបរាជ័យម្ដង ឬពីរដងក៏ដោយ ក៏អ្នកនឹងប្រាកដជាជោគជ័យដែរ។ តើភាពជោគជ័យមានអត្ថន័យបែបណាដែរចំពោះអ្នក? ភាគជោគជ័យមានន័យថា នៅពេលអ្នកអនុវត្តសេចក្តីពិត អ្នកអាចបោះជំហាននេះ ដែលរំដោះអ្នកឱ្យមានសេរីភាពពីចំណងរបស់សាតាំង ជាជំហានមួយដែលនឹងអនុញ្ញាតឱ្យអ្នកបោះបង់ខ្លួនឯងចោលបាន។ ភាពជោគជ័យមានន័យថា អ្នកអាចបោះបង់អំនួត និងកិត្យានុភាព ឈប់ស្វែងរកប្រយោជន៍ផ្ទាល់ខ្លួន និងឈប់ធ្វើអ្វីៗដែលអាត្មានិយម និងកំណាញ់ស្វិត។ នៅពេលអ្នកអនុវត្តតាមចំណុចនេះ នោះអ្នកបង្ហាញទៅមនុស្សថា អ្នកជាបុគ្គលម្នាក់ដែលស្រឡាញ់សេចក្តីពិត ជាម្នាក់ដែលស្រេកឃ្លានសេចក្តីពិត សេចក្តីសុចរិត និងពន្លឺ។ នេះជាលទ្ធផលដែលអ្នកសម្រេចបាន តាមរយៈការអនុវត្តសេចក្តីពិត។ ទន្ទឹមគ្នានោះ អ្នកក៏នាំភាពអាម៉ាស់ចំពោះសាតាំងផងដែរ។ សាតាំងបានធ្វើឱ្យអ្នកពុករលួយ ធ្វើឱ្យអ្នកខំប្រឹងស្វែងរកសម្រាប់តែខ្លួនឯង ធ្វើឱ្យអ្នកអាត្មានិយម ធ្វើឱ្យអ្នកគិតតែពីកិត្យានុភាពផ្ទាល់ខ្លួនប៉ុណ្ណោះ។ ប៉ុន្តែឥឡូវ សេចក្ដីបែបសាតាំងទាំងនេះលែងអាចចងអ្នកបានទៀតហើយ អ្នកបានកាត់ផ្ដាច់ចំណងពីសេចក្ដីទាំងនេះហើយ អ្នកលែងត្រូវបានគ្រប់គ្រងដោយអំនួត កិត្យានុភាព ឬផលប្រយោជន៍ផ្ទាល់ខ្លួនរបស់អ្នកទៀតហើយ ហើយអ្នកក៏អនុវត្តតាមសេចក្តីពិតដែរ ដូច្នេះ សាតាំងត្រូវបាក់មុខទាំងស្រុង ហើយវាមិនអាចធ្វើអ្វីបានឡើយ។ ពេលនោះ តើអ្នកមិនមានជ័យជម្នះទេឬអី? នៅពេលអ្នកមានជ័យជម្នះ តើអ្នកមិនប្រកាន់ខ្ជាប់តាមទីបន្ទាល់របស់អ្នកចំពោះព្រះជាម្ចាស់ទេឬ? តើអ្នកមិនតតាំងនូវការប្រយុទ្ធមួយដ៏ល្អទេឬ? នៅពេលអ្នកបានតតាំងការប្រយុទ្ធមួយដ៏ល្អ អ្នកមានសេចក្តីសុខសាន្ត និងអំណរ ព្រមទាំងមានការធូរស្រាលចិត្តរបស់អ្នកផងដែរ។ ប្រសិនបើអ្នករស់នៅដោយមានអារម្មណ៍រងការចោទប្រកាន់ជារឿយៗនៅក្នុងចិត្តរបស់អ្នក មានអារម្មណ៍មិនស្រួលចិត្ត គ្មានសេចក្ដីសុខសាន្ត ឬក្ដីអំណរ ហើយប្រសិនបើអ្នកឧស្សាហ៍បារម្ភ និងមានទុក្ខព្រួយអំពីរឿងរ៉ាវគ្រប់យ៉ាង តើនេះបញ្ជាក់ឱ្យឃើញអ្វីខ្លះ? គ្រាន់តែបញ្ជាក់ថា អ្នកមិនអនុវត្តសេចក្ដីពិត ហើយថា អ្នកមិនប្រកាន់ខ្ជាប់នូវទីបន្ទាល់របស់អ្នកថ្វាយព្រះជាម្ចាស់ប៉ុណ្ណោះ។ នៅពេលអ្នករស់នៅកណ្ដាលនិស្ស័យបែបសាតាំង អ្នកប្រព្រឹត្តតាមឆន្ទៈផ្ទាល់ខ្លួនរបស់អ្នក មិនចូលចិត្តអនុវត្តសេចក្ដីពិត ហើយថែមទាំងក្បត់សេចក្ដីពិត ដោយប្រើគ្រប់មធ្យោបាយដើម្បីសម្រេចគោលដៅរបស់ខ្លួន។ អ្នកគ្រាន់តែការពារមុខមាត់ អំនួត កេរ្តិ៍ឈ្មោះ ឋានៈ និងផលប្រយោជន៍ផ្ទាល់ខ្លួនរបស់អ្នកប៉ុណ្ណោះ។ តើនេះមិនមែនជាភាពអាត្មានិយម និងគួរឱ្យស្អប់ខ្ពើមទេឬ? នៅពេលអ្នកតែងតែរស់នៅដើម្បីខ្លួនឯង និងដើម្បីផលប្រយោជន៍ផ្ទាល់ខ្លួន នោះជីវិតក្លាយជាឈឺចាប់យ៉ាងខ្លាំង។ អ្នកមានបំណងប្រាថ្នាអាត្មានិយម ការជាប់ជំពាក់ ចំណង ក្ដីបារម្ភ និងសេចក្ដីកង្វល់ជាច្រើន គឺគ្មានសេចក្ដីសុខសាន្ត ឬក្ដីអំណរសូម្បីតែបន្តិចនៅក្នុងអ្នកឡើយ។ ការរស់នៅដើម្បីសាច់ឈាមពុករលួយ គឺគ្មានអ្វីក្រៅពីការរងទុក្ខយ៉ាងខ្លាំងនោះទេ។ អស់អ្នកដែលដេញតាមសេចក្ដីពិតគឺខុសគ្នា។ ពួកគេកាន់តែយល់ពីសេចក្ដីពិត ពួកគេកាន់តែមានសេរីភាព និងរួចរំដោះ។ ពួកគេកាន់តែអនុវត្តសេចក្ដីពិត ពួកគេកាន់តែមានសេចក្ដីសុខសាន្ត និងក្ដីអំណរ។ នៅពេលពួកគេទទួលបានសេចក្ដីពិត ពួកគេនឹងរស់នៅក្នុងពន្លឺទាំងស្រុង ហើយរីករាយនឹងព្រះពររបស់ព្រះជាម្ចាស់ ដោយរួចផុតពីការរងទុក្ខ។

សព្វថ្ងៃនេះ ភាគច្រើន តើអ្នករាល់គ្នារស់នៅក្នុងសភាពណាខ្លះដែរ? តើអ្នករស់នៅក្នុងសភាពវិជ្ជមាន ឬក៏អវិជ្ជមានភាគច្រើន? (យើងរស់នៅក្នុងសភាពអវិជ្ជមានភាគច្រើន)។ សម្រាប់អ្នកដែលតែងតែរស់នៅក្នុងសភាពអវិជ្ជមាន ដើម្បីស៊ូទ្រាំបំពេញភារកិច្ចរបស់ខ្លួន ដោយមិនបោះបង់ការទទួលខុសត្រូវរបស់ខ្លួន គឺមិនមែនជារឿងសាមញ្ញនោះទេ! ភាគច្រើន អ្នករាល់គ្នាអកម្ម ប៉ុន្តែអ្នកមិនដឹងពីរបៀបដោះស្រាយបញ្ហានេះទេ។ ជួនកាល អ្នកត្រូវខំប្រឹងខ្លាំង ដើម្បីដោះស្រាយសភាពអកម្មរបស់អ្នក ហើយនៅពេលដែលអ្វីៗមិនកើតឡើងតាមការចង់បានរបស់អ្នក អ្នកប្រែជាអកម្មម្ដងទៀត។ អ្នកតែងតែវិលចុះវិលឡើងក្នុងភាពអកម្មរបស់អ្នក ហើយអ្នកមិនអាចឈរបានឡើយ បើទោះបីជាអ្នកចង់ក៏ដោយ។ អ្នកមិនអាចបំពេញភារកិច្ចណាមួយបានល្អទេ ហើយអ្នកអសមត្ថភាពខ្លាំងណាស់ រហូតដល់គ្មាននរណាម្នាក់អាចជួយអ្នកបានឡើយ។ តើការរស់នៅបែបនេះមិនគួរឱ្យនឿយហត់ទេឬអី? (គឺនឿយហត់)។ ក្រោយមក តើអ្នកត្រូវធ្វើដូចម្ដេច ដើម្បីដោះស្រាយបញ្ហានៃភាពអកម្មនេះបានទាំងស្រុង? អ្នកត្រូវតែយល់បានខ្លះពីសេចក្តីពិត។ ចំនួននៃគោលលទ្ធិដែលអ្នកអាចនិយាយបាន នឹងមិនដោះស្រាយបញ្ហារបស់អ្នកបានឡើយ។ នៅពេលមនុស្សម្នាក់យល់យ៉ាងពិតប្រាកដអំពីសេចក្តីពិត ហើយនៅពេលពួកគេអាចដោះស្រាយភាពអកម្ម ឬការលំបាកណាមួយដែលពួកគេជួបប្រទះ នោះពួកគេនឹងមិនពិបាកខ្លាំងក្នុងការបំពេញភារកិច្ចរបស់ខ្លួនឡើយ។ មានតែតាមរយៈការទទួលបានសេចក្តីពិតប៉ុណ្ណោះ ទើបគេអាចរំដោះខ្លួនមានសេរីភាពបាន។ ឥឡូវនេះ អ្វីមួយដែលអ្នករាល់គ្នាខ្វះភាគច្រើន គឺជាសេចក្តីពិត ប៉ុន្តែការទទួលបានសេចក្តីពិត មិនមែនជាអ្វីមួយដែលអាចសម្រេចបានក្នុងពេលមួយយប់នោះឡើយ។ អ្នកត្រូវតែមានចំណេះដឹងពិតប្រាកដអំពីកិច្ចការរបស់ព្រះជាម្ចាស់ និងអាចមើលឃើញយ៉ាងច្បាស់ពីនិស្ស័យពុករលួយរបស់មនុស្ស។ ការនេះត្រូវការពេលវេលា ហើយអ្នកត្រូវតែស្វែងរកសេចក្តីពិត ដើម្បីយល់ពីចំណុចនេះ។ អ្នករាល់គ្នាអាចមានអារម្មណ៍ឈឺចាប់ចេញពីការរស់នៅក្នុងនិស្ស័យពុករលួយ អ្នកមានការយល់ដឹងជ្រៅជ្រះអំពីរឿងនេះ។ តើអ្នករាល់គ្នាធ្លាប់មានសេចក្តីសុខសាន្ត និងសេចក្តីរីករាយនៅក្នុងដួងចិត្តរបស់អ្នក បន្ទាប់ពីអ្នកយល់ពីសេចក្តីពិត នៅពេលអ្នកអាចអនុវត្តសេចក្តីពិត និងប្រកាន់ខ្ជាប់តាមគោលការណ៍នៃសេចក្តីពិតដែរឬទេ? តើអ្នកមានបទពិសោធបែបនេះច្រើនដែរឬទេ? ប្រសិនបើបទពិសោធទាំងនេះមានច្រើនបរិបូរពិតមែន នោះមានន័យថា អ្នកមានតថភាពនៃសេចក្តីពិតទាំងស្រុងហើយ។ អ្នកនឹងមានអារម្មណ៍ដឹងអំពីការរស់នៅក្នុងពន្លឺ និងក្នុងព្រះវត្តមានព្រះជាម្ចាស់។ ប្រសិនបើអ្នកទទួលបានការបំភ្លឺតិចតួចពីព្រះជាម្ចាស់យូរៗម្ដង អ្នកនឹងរីករាយខ្លាំងមិនខាន។ បើយូរៗម្ដង អ្នកពឹងអាងព្រះជាម្ចាស់ ជាជាងពឹងអាងមនុស្ស ហើយព្រះជាម្ចាស់ប្រទានពន្លឺបន្តិចបន្តួចដល់អ្នក ដែលជាផ្លូវដើរមួយដែលអ្នកមិនធ្លាប់បានគិតដល់ ហើយបញ្ហាត្រូវបានដោះស្រាយ នោះអ្នកនឹងរីករាយខ្លាំងមិនខាន។ ជារឿយៗ ការមានបទពិសោធតិចតួចទាំងនោះ នៅមិនទាន់គ្រប់គ្រាន់ទេ។ អ្នកត្រូវតែបន្តខំស្វែងរកសេចក្តីពិតតទៅទៀត។ ម្យ៉ាង អ្នករាល់គ្នាត្រូវតែយល់ពីសេចក្តីពិតអំពីនិមិត្ត មានការយល់ដឹងច្បាស់លាស់អំពីកិច្ចការរបស់ព្រះជាម្ចាស់ និងមានចំណេះដឹងពិតប្រាកដអំពីនិស្ស័យរបស់ព្រះជាម្ចាស់។ បែបនេះ នៅពេលអ្នកជួបការលំបាកម្ដងទៀត នៅពេលអ្នកបំពេញភារកិច្ចរបស់អ្នក យ៉ាងហោចណាស់ វានឹងមិនលេចឡើងនូវសញ្ញាណ ឬកើតមានជាការមិនស្ដាប់បង្គាប់នោះដែរ។ នេះជាទិដ្ឋភាពមួយនៃអ្វីៗ។ លើសពីនេះទៅទៀត អ្នកត្រូវតែខិតខំស្វែងរកច្រកចូលទៅក្នុងជីវិត។ សេចក្តីពិតដែលត្រូវយកអនុវត្ត និងចូលទៅក្នុងនោះ ត្រូវបានសង្ខេបមក ដូចជា ការស្គាល់ខ្លួនឯង ការធ្វើជាមនុស្សស្មោះត្រង់ ការរៀនចុះចូលចំពោះព្រះជាម្ចាស់ របៀបពឹងអាងលើព្រះជាម្ចាស់ របៀបបំពេញភារកិច្ចរបស់អ្នកដោយស្មោះត្រង់ របៀបឈ្វេងយល់មនុស្សគ្រប់ប្រភេទ របៀបដែលអ្នកគួរតែប្រព្រឹត្តចំពោះសាតាំង ប្រាជ្ញាអ្វីខ្លះដែលអ្នកគួរមាន ជាដើម ។ល។ មានតែតាមរយៈការដកពិសោធន៍ និងការចូលទៅក្នុងទិដ្ឋភាពផ្សេងៗគ្នានៃសេចក្តីពិតទាំងនេះទេ ទើបអ្នកអាចកោតខ្លាចព្រះជាម្ចាស់ និងគេចចេញពីសេចក្តីអាក្រក់ ហើយក្លាយជាមនុស្សដែលគ្រប់លក្ខណ៍បាន។ ដូច្នេះ ឥឡូវ តើមានទិដ្ឋភាពនៃតថភាពនៃសេចក្តីពិតចំនួនប៉ុន្មានហើយដែលអ្នករាល់គ្នាបានចូលទៅក្នុង? តើមានទិដ្ឋភាពនៃតថភាពនៃសេចក្តីពិតណាខ្លះ ដែលអ្នកមិនទាន់បានចូលទៅក្នុង? អ្នកត្រូវតែបន្តតាមដានចំណុចនេះនៅក្នុងដួងចិត្តរបស់អ្នក។ នៅពេលអ្នកបានចូលក្នុងសេចក្តីពិតជាច្រើនទាក់ទងនឹងការអនុវត្ត នោះជីវិតអ្នករាល់គ្នានឹងបានរីកចម្រើន ហើយអ្នកនឹងមានកម្ពស់យ៉ាងពិតប្រាកដ។ នៅពេលកម្ពស់អ្នករាល់គ្នាបានរីកចម្រើនដល់កម្រិតជាក់លាក់មួយ នោះអ្នកនឹងអាចដើរលើផ្លូវមួយដែលព្រះជាម្ចាស់នឹងប្រោសឱ្យបានគ្រប់លក្ខណ៍មិនខាន។ នេះមិនមែនជារឿងមួយដែលអាចប្រញាប់ប្រញាល់បាននោះទេ ពោលគឺ អ្នកមិនអាចបរិភោគសត្វដំរីមួយក្បាលតែមួយម៉ាត់បានទេ។ ឥឡូវ តើអ្វីទៅជាកិច្ចការដ៏សំខាន់ និងចាំបាច់បំផុតដែលអ្នកត្រូវដោះស្រាយ? នោះគឺថា អ្នកត្រូវបំពេញភារកិច្ចរបស់អ្នកឱ្យបានល្អ និងមានច្រកចូលទៅក្នុងជីវិត នៅពេលអ្នកបំពេញភារកិច្ចរបស់អ្នក។ គន្លឹះនៅត្រង់នេះឯង។ អ្នកមិនអាចគ្រាន់តែលះបង់កម្លាំងប៉ុណ្ណោះទេ ប៉ុន្តែអ្នកក៏ត្រូវដាក់ចិត្តបំពេញភារកិច្ចរបស់អ្នកផងដែរ។ ព្រះជាម្ចាស់មិនចង់ឱ្យអ្នកលក់កម្លាំងរបស់អ្នក នៅពេលអ្នកបំពេញភារកិច្ចក្នុងនាមជាភាវៈដែលព្រះបង្កើតមកនោះទេ ផ្ទុយទៅវិញ ព្រះអង្គចង់ឱ្យអ្នកថ្វាយដល់ទ្រង់នូវភាពស្មោះត្រង់របស់អ្នក។ នៅពេលអ្នកបំពេញភារកិច្ចរបស់អ្នក អ្នកត្រូវតែមានច្រកចូលទៅក្នុងជីវិត។ មានតែពេលដែលអ្នកមានច្រកចូលទៅក្នុងជីវិតប៉ុណ្ណោះ ទើបអ្នកនឹងមានជីវិត មានតែពេលដែលអ្នកមានជីវិតប៉ុណ្ណោះ ទើបអ្នកអាចរីកចម្រើន ហើយមានតែអស់អ្នកដែលមានជីវិតប៉ុណ្ណោះ ទើបមានសេចក្តីពិត។

ថ្ងៃទី ១០ ខែសីហា ឆ្នាំ២០១៥


មានតែតាមរយៈការអនុវត្តសេចក្ដីពិតប៉ុណ្ណោះ ទើបមនុស្សអាចដោះច្រវាក់នៃនិស្ស័យពុករលួយចេញបាន

តើច្រកចូលទៅក្នុងជីវិតគឺជាអ្វី? ច្រកចូលទៅក្នុងជីវិត គឺជាពេលមួយ បន្ទាប់ពីមនុស្សយល់ដឹងពីសេចក្តីពិត គេចាប់ផ្ដើមស្គាល់ព្រះជាម្ចាស់ ចុះចូលចំពោះទ្រង់ ឆ្លុះបញ្ចាំង និងដឹងពីនិស្ស័យពុករលួយរបស់ខ្លួន ហើយកម្ចាត់ចោលនិស្ស័យទាំងនោះ ជាលទ្ធផល ពួកគេអាចអនុវត្តសេចក្តីពិតបាន។ នៅពេលមនុស្សម្នាក់អាចអនុវត្តសេចក្តីពិត និងចុះចូលចំពោះព្រះជាម្ចាស់បានពិតប្រាកដ នោះពួកគេបានចូលក្នុងតថភាពនៃសេចក្តីពិត។ អ្នកណាដែលអាចអនុវត្តសេចក្តីពិតបាន អ្នកនោះមានច្រកចូលទៅក្នុងជីវិត។ ដរាបណាសេចក្តីពិតក្លាយជាជីវិតរបស់មនុស្ស ពេលនោះ គេនឹងលែងត្រូវបានរឹតត្បិតដោយមនុស្ស រឿងរ៉ាវ ឬអ្វីៗទៀតហើយ ពោលគឺ ពួកគេអាចចុះចូលចំពោះព្រះជាម្ចាស់ អាចស្រឡាញ់ព្រះជាម្ចាស់ និងថ្វាយបង្គំព្រះជាម្ចាស់បានយ៉ាងពិតប្រាកដ។ នេះហើយជាអត្ថន័យនៃការមានតថភាពនៃសេចក្តីពិត និងទីបន្ទាល់ពិតប្រាកដ ហើយនេះក៏ជាលទ្ធផលចុងក្រោយនៃច្រកចូលទៅក្នុងជីវិតផងដែរ។ បើបុគ្គលម្នាក់ជឿលើព្រះជាម្ចាស់អស់រយៈពេលជាច្រើនឆ្នាំ ប៉ុន្តែបន្តរស់នៅតាមនិស្ស័យបែបសាតាំង ប្រព្រឹត្តតាមបំណងរបស់ខ្លួន ដោយមិនអធិស្ឋាន ឬស្វែងរកសេចក្តីពិត ជឿព្រះជាច្រើនឆ្នាំ ដោយគ្មានការផ្លាស់ប្ដូរសូម្បីតែបន្តិច ហើយគ្មានការខុសប្លែកពីអ្នកមិនជឿព្រះទេ ពេលនោះ បុគ្គលបែបនេះគ្មានច្រកចូលទៅក្នុងជីវិត ពួកគេមិនបានទទួលសេចក្តីពិត ហើយពួកគេក៏មិនទទួលបានច្រកចូលទៅក្នុងជីវិតដែរ។ ប្រសិនបើអ្នកមិនបានទទួលសេចក្តីពិតទេ ពេលនោះ អ្នកកំពុងរស់នៅក្រោមអំណាចរបស់សាតាំងហើយ។ អ្នកមិនអាចចុះចូលចំពោះព្រះជាម្ចាស់ ស្រឡាញ់ព្រះជាម្ចាស់ អនុវត្តសេចក្តីពិត ឬរឹងមាំបានឡើយ ទោះបីអ្នកចង់បានក៏ដោយ។ ប្រសិនបើអ្នកមិនរឹងមាំទេ តើអ្នកនឹងជាប់ក្នុងសភាពបែបណាទៅ? តើអ្នកមិនជាប់ក្នុងសភាពអវិជ្ជមានជានិច្ចទេឬ? អ្នកនឹងត្រូវរេរាចុះឡើងតាមមជ្ឈដ្ឋានរបស់អ្នក ដោយខ្លាចគេផាត់អ្នកចោល ខ្លាចព្រះជាម្ចាស់មិនសព្វព្រះទ័យ ខ្លាចនេះខ្លាចនោះ អ្នកបំពេញភារកិច្ចទាំងអកម្ម និងអល់អែក ហើយត្រៀមធ្វើអំពើល្អបានតិចតួចប៉ុណ្ណោះ។ ជាទូទៅ អ្នកនឹងត្រូវគេអូសទាញ ដឹកនាំ និងគ្រប់គ្រង ហើយផ្នែកសកម្ម និងបុរេសកម្មរបស់អ្នក នឹងមានតិចតូចបំផុត ដូច្នេះ លទ្ធផលដែលអ្នកទទួលបាននៅក្នុងការបំពេញភារកិច្ច នឹងមិនជាទីគាប់ចិត្តឡើយ។ មនុស្សបែបនេះមិនអាចថ្វាយដួងចិត្តរបស់ខ្លួនដល់ព្រះជាម្ចាស់បានទេ ដូច្នេះហើយបានជាពួកគេត្រូវបានរឹតត្បិត និងជាប់ជំពាក់ដោយមនុស្ស រឿងរ៉ាវ និងអ្វីៗជាច្រើន ហើយពួកគេតែងតែជាប់ក្នុងសភាពអវិជ្ជមានជានិច្ចនោះ។ ព្រោះតែបែបនេះ ពួកគេរស់នៅក្នុងជីវិតមួយដែលគួរឱ្យធុញទ្រាន់បំផុត។ ពួកគេឈឺចាប់ខ្លាំងបំផុត ហើយពួកគេមិនអាចរកឃើញសេរីភាព និងការដោះលែងបានទេ។ មួយរយៈក្រោយមក ឆន្ទៈរបស់ពួកគេលែងអាចទ្រទ្រង់ពួកគេបានតទៅទៀត ហើយពួកគេរស់នៅក្នុងនិស្ស័យបែបសាតាំងរាល់ថ្ងៃ ដូចជាអ្នកមិនជឿព្រះអ៊ីចឹង។ តើជំនឿលើព្រះជាម្ចាស់បែបនេះអាចជួយឱ្យមនុស្សម្នាក់សម្រេចបានសេចក្តីសង្រ្គោះដែរឬទេ? អ្នកខ្លះនិយាយថា៖ «ខ្ញុំជាមនុស្សក្លៀវក្លា ខ្ញុំព្រមធ្វើការថ្វាយព្រះជាម្ចាស់។ ខ្ញុំនៅក្មេង ខ្ញុំមានថាមពល មានការតាំងចិត្ត ហើយខ្ញុំមិនខ្លាចការលំបាកឡើយ»។ តើអ្វីទាំងអស់នេះមានប្រយោជន៍ដែរឬទេ? គឺគ្មានប្រយោជន៍ទេ។ ថាមពលរបស់អ្នក គឺគ្មានប្រយោជន៍ឡើយ មិនថាអ្នកមានថាមពលច្រើនប៉ុនណាទេ។ តើកម្លាំងតិចតួចដែលមនុស្សម្នាក់មាន អាចជួយទ្រទ្រង់ពួកគេបានយូរប៉ុនណាទៅ? ពួកគេនឹងនៅតែបរាជ័យ និងជំពប់ដួលជាញឹកញាប់ដដែល ហើយពួកគេនឹងខ្វិនធ្វើអ្វីលែងកើត នៅពេលពួកគេធ្លាក់ទៅក្នុងភាពអវិជ្ជមាន។ វាគ្មានប្រយោជន៍ចំពោះជំនឿរបស់អ្នកលើព្រះជាម្ចាស់ឡើយ បើអ្នកមិនយល់ពីសេចក្តីពិត ឬបើអ្នកមិនមានសេចក្តីជំនឿយ៉ាងពិតប្រាកដ។ ប្រសិនបើអ្នកគ្រាន់តែមានសេចក្តីក្លៀវក្លា ឬថាមពល នោះវានឹងគ្មានប្រយោជន៍ឡើយ។ អ្វីៗទាំងនេះមិនមែនជាជីវិតទេ វាគ្រាន់តែជាសេចក្តីក្លៀវក្លា និងចំណាប់អារម្មណ៍របស់មនុស្សក្នុងពេលមួយគ្រាប៉ុណ្ណោះ។ មនុស្សមាននិស្ស័យពុករលួយ។ មិនថាពួកគេជាបុរសឬស្ត្រី ចាស់ឬក្មេងទេ ពួកគេសុទ្ធតែមានថាមពលក្នុងពេលខ្លី មានសេចក្តីក្លៀវក្លា និងចំណង់មួយគ្រាប៉ុណ្ណោះ។ ពួកគេសុទ្ធតែមានពេលឆេះឆួល នៅពេលពួកគេរំភើបចិត្ត ប៉ុន្តែនោះគ្រាន់តែជាសេចក្តីក្លាហានចេញពីចិត្តរំភើបមួយឆាវប៉ុណ្ណោះ ហើយវាមិនស្ថិតស្ថេរទេ។ ទ្រឹស្ដី ឧត្តមគតិ និងក្ដីសុបិនរបស់មនុស្ស នឹងរលាយបាត់ទៅក្នុងពេលមួយប៉ប្រិចភ្នែក ហើយបើគ្មានសេចក្តីពិតទេ មនុស្សនឹងមិនអាចឈររឹងមាំបានឡើយ។ តើមនុស្សដែលរស់នៅដោយចិត្តរំភើបមួយឆាវ អាចបំពេញភារកិច្ចរបស់ខ្លួនបានល្អដែរឬទេ? តើពួកគេអាចផ្គាប់ព្រះហឫទ័យព្រះជាម្ចាស់បានដែរឬទេ? (អត់ទេ ពួកគេមិនអាចឡើយ)។ ដូច្នេះ មនុស្សត្រូវតែមានច្រកចូលទៅក្នុងជីវិត ពួកគេត្រូវតែចូលទៅក្នុងតថភាពនៃសេចក្តីពិត។ អ្នកខ្លះនិយាយថា៖ «ហេតុអ្វីបានជាការចូលទៅក្នុងតថភាពនៃសេចក្តីពិតពិបាកខ្លាំងម្ល៉េះ? ហេតុអ្វីបានជាខ្ញុំមានការជាប់ជំពាក់ច្រើនបែបនេះ? តើខ្ញុំគួរធ្វើបែបណាទៅ?» តើមនុស្សអាចពឹងអាងលើខ្លួនឯង ដើម្បីដោះស្រាយបញ្ហានេះបានដែរឬទេ? អ្នកខ្លះនិយាយថា៖ «ខ្ញុំមានឆន្ទៈ និងការតាំងចិត្ត។ ខ្ញុំមិនខ្លាចការលំបាកទេ។ ខ្ញុំបានសម្រេចចិត្តរួចហើយ។ ខ្ញុំនឹងពុះពារគ្រប់ឧបសគ្គ ហើយខ្ញុំនឹងទទួលយកបញ្ហាប្រឈមទាំងនេះ។ ខ្ញុំមិនខា្លចអ្វីទាំងអស់។ មិនថាវាពិបាកប៉ុនណាទេ ខ្ញុំនឹងពុះពារឱ្យដល់ទីបញ្ចប់!» តើការនេះមានប្រយោជន៍ឬទេ? តាមពិតទៅ វាអាចជួយទ្រទ្រង់ពួកគេបានខ្លះដែរ ប៉ុន្តែការលំបាកពិតជាក់ស្ដែងរបស់ពួកគេ នឹងនៅតែមានដដែល ហើយនិស្ស័យពុករលួយនឹងនៅតែចាក់ឫសក្នុងពួកគេដដែល ហើយវានឹងមិនបានផ្លាស់ប្ដូរឡើយ។ ប្រសិនបើអ្នកពុះពារដើរតាមព្រះជាម្ចាស់ដល់ទីបញ្ចប់ ប៉ុន្តែអ្នកមិនបានផ្លាស់ប្ដូរនិស្ស័យជីវិតរបស់អ្នក ឬក៏មិនបានចូលក្នុងតថភាពនៃសេចក្តីពិតទេ តើអ្នកអាចទទួលបានការសព្វព្រះទ័យពីព្រះជាម្ចាស់បានដែរឬទេ? អ្នកនៅតែមិនអាចដដែលហ្នឹង។ ការជឿព្រះជាម្ចាស់ មិនមែនជាសំណួរថាតើអ្នកអាចស៊ូទ្រាំដល់ទីបញ្ចប់ឬអត់នោះឡើយ។ គន្លឹះគឺថាតើអ្នកអាចទទួលបានសេចក្តីពិត ជីវិត និងការសព្វព្រះទ័យពីព្រះជាម្ចាស់បានឬក៏អត់។ នេះគឺជាចំណុចសំខាន់បំផុត។ ប្រសិនបើមនុស្សម្នាក់មិនអាចចូលទៅក្នុងតថភាពនៃសេចក្តីពិត បើពួកគេមិនអាចយកសេចក្តីពិតជាជីវិតរបស់ខ្លួនទេ តើសេចក្តីក្លៀវក្លា ឬសេចក្តីរំភើបរបស់ពួកគេនឹងនៅស្ថិតស្ថេរបានយូរប៉ុនណាដែរ? គឺមិនអាចបានយូរឡើយ។ មនុស្សត្រូវតែយល់ពីសេចក្តីពិត និងប្រើសេចក្តីពិតមកជំនួសវិញ។ នៅពេលមនុស្សម្នាក់បានដោះស្រាយនិស្ស័យពុករលួយរបស់ខ្លួន ហើយមានសេចក្តីជំនឿ និងគោលការណ៍ក្នុងការអនុវត្តសេចក្តីពិត នោះពួកគេនឹងអាចតស៊ូដោយឥតងាករេ ហើយបន្តព្យាយាមពុះពារតទៅទៀត មិនថាពួកគេជួបឧបសគ្គអ្វីខ្លះឡើយ។ មិនថាពួកគេជួបមជ្ឈដ្ឋាន ឧបសគ្គ ឬសូម្បីតែសេចក្តីល្បួងបែបណានោះទេ ពួកគេនឹងតែងតែពឹងអាងលើព្រះជាម្ចាស់ និងសម្លឹងរកទ្រង់ ដើម្បីយកឈ្នះលើសាតាំងជានិច្ច។ ដើម្បីសម្រេចបានលទ្ធផលនេះ អ្នកត្រូវតែចូលមកចំពោះព្រះជាម្ចាស់ឱ្យបានញឹកញាប់ ទុកចិត្តលើទ្រង់ ទូលប្រាប់ទ្រង់អំពីការលំបាករបស់អ្នកនៅក្នុងការអធិស្ឋាន និងនិយាយប្រាប់ទ្រង់ដោយត្រង់ៗ។ ជាមួយគ្នាផងដែរ នៅពេលអ្នកបំពេញភារកិច្ចដោយជាក់ស្ដែង ហើយក្នុងអំឡុងនៃជីវិតពិតរបស់អ្នក អ្នកត្រូវតែស្វែងរករបៀបប្រព្រឹត្ត ដើម្បីឱ្យអ្នកអាចអនុវត្តសេចក្តីពិត។ អ្នកត្រូវតែស្វែងរក និងប្រកបគ្នាជាមួយមនុស្សដែលយល់ពីសេចក្តីពិត ដែលមានសមត្ថភាពយល់ពីសេចក្តីពិត ហើយដោយធ្វើបែបនេះ អ្នកទទួលបានការបំភ្លឺ និងការស្អាងចិត្ត ព្រមទាំងរកឃើញផ្លូវអនុវត្តន៍។ នៅពេលអ្នកអាចអនុវត្តសេចក្តីពិត តើការនេះនឹងមិនអាចដោះស្រាយបញ្ហារបស់អ្នកបានទេឬអី? ប្រសិនបើអ្នកតែងតែរាថយ និងមិនប្រកបគ្នា ដោយចេះតែរិះគិតថា៖ «ប្រហែល នៅថ្ងៃណាមួយ កម្ពស់ខ្ញុំនឹងរីកចម្រើន ហើយខ្ញុំនឹងយល់ពីសេចក្តីពិតដោយឯកឯង ដូច្នេះ ខ្ញុំមិនបាច់ដោះស្រាយបញ្ហានេះឥឡូវទេ»។ នេះជាការគិតមួយបែបស្រពេចស្រពិល មិនប្រាកដប្រជា ហើយទំនងជាបង្កឱ្យមានឧបសគ្គនានា។ បញ្ហានេះអាចត្រូវបានដោះស្រាយ តាមរយៈការស្វែងរក និងការប្រកបគ្នាជាមួយមនុស្ស ដែលយល់ពីសេចក្តីពិត។ ប្រសិនបើអ្នកមានសមត្ថភាពយល់ពីសេចក្តីពិត ពេលនោះ អ្នកក៏អាចដោះស្រាយបញ្ហាបាន តាមរយៈការអានព្រះបន្ទូលព្រះជាម្ចាស់ដែរ។ ហេតុអ្វីបានជាអ្នកគ្មានការតាំងចិត្តក្នុងការដោះស្រាយបញ្ហានេះឱ្យបានហ្មត់ចត់បែបនេះ? ប្រសិនបើអ្នកមិនស្វែងរកសេចក្តីពិត ដើម្បីដោះស្រាយបញ្ហានេះទេ តើបញ្ហានឹងបាត់ទៅដោយឯកឯងឬ? នេះជាគំនិតដ៏ល្ងីល្ងើណាស់។

នៅពេលមានរឿងកើតឡើងចំពោះអ្នករាល់គ្នាឥឡូវនេះ តើអ្នកអាចស្វែងរកសេចក្តីពិតបានដែរឬទេ? តើអ្នកបានរៀនពីរបៀបស្វែងរកសេចក្តីពិតឬទេ? ក្រៅពីការប្រកាន់ខ្ជាប់តាមគោលការណ៍ខ្លះនៅក្នុងវិជ្ជាជីវៈរបស់អ្នក តើអ្នកអាចស្វែងរកសេចក្តីពិតបានដែរឬទេ នៅពេលទាក់ទងនឹងច្រកចូលទៅក្នុងជីវិតរបស់អ្នក ដើម្បីធ្វើឱ្យប្រសើរឡើងនូវសភាពផ្សេងៗ និងផ្លាស់ប្ដូរនិស្ស័យពុករលួយរបស់អ្នក? ប្រសិនបើអ្នកនៅតែរអ៊ូរទាំ នៅពេលគេដោះស្រាយជាមួយអ្នក ព្រោះតែអ្នកបានធ្វើអ្វីមួយបំពាននឹងគោលការណ៍ បើអ្នកនៅតែមានអារម្មណ៍រឹតត្បិត ព្រោះតែគេបានលួសកាត់ និងដោះស្រាយជាមួយអ្នក ហើយបើអ្នកថែមទាំងបោះបង់ខ្លួនឯង ដោយគិតថា អ្នកនឹងត្រូវគេផាត់ចោល ហើយប្រែជាអវិជ្ជមាន និងខ្ជីខ្ជា ពេលនោះ តើនិស្ស័យបែបសាតាំងរបស់អ្នកមិនធ្ងន់ធ្ងរខ្លាំងរហូតដល់ធ្វើឱ្យអ្នកថប់ដង្ហើមទេឬអី? នៅពេលមនុស្សយល់ពីសេចក្តីពិត ពួកគេមានការលំបាកធំៗច្រើន។ នៅពេលពួកគេជួបបញ្ហា ផ្នែកអវិជ្ជមានរបស់ពួកគេក៏លេចឡើងយ៉ាងឆាប់រហ័ស និងយូរ ហើយពួកគេអនុវត្តសេចក្តីពិតយឺត និងបានតិចតួចខ្លាំងណាស់។ កាលណាមនុស្សជួបមជ្ឈដ្ឋាននានា ឃើញអ្នកដទៃ ស្ដាប់ឮសម្ដីរបស់គេ ឬឃើញព័ត៌មានមួយចំនួន ផ្នែកអវិជ្ជមាននឹងលេចឡើងនៅក្នុងពួកគេ មិនថាពួកគេស្ថិតនៅពេលណា និងកន្លែងណាឡើយ។ ទាំងនេះគឺជាការបង្ហាញចេញពីធម្មជាតិអំពីនិស្ស័យពុករលួយ។ តើការនេះសបញ្ជាក់ឱ្យឃើញអ្វីខ្លះ? វាសបញ្ជាក់ឱ្យឃើញថា នៅក្នុងជីវិតរបស់មនុស្សគ្មានសមាសភាពនៃសេចក្តីពិតទេ។ រឿងស្រស់ៗដែលហូរចេញពីមនុស្ស មិនថាជាអ្វីដែលអ្នកគិត ឬអ្វីដែលអ្នកនិយាយនោះទេ ឬបើវាជាអ្វីដែលអ្នកមានចេតនា ឬមានផែនការចង់ធ្វើ មិនថាដោយចេតនាឬអចេតនានោះឡើយ អ្វីទាំងអស់នេះសុទ្ធតែពាក់ព័ន្ធនឹងនិស្ស័យពុករលួយរបស់អ្នក។ តើនិស្ស័យពុករលួយរបស់មនុស្សហូរចេញពីកន្លែងណាដែរ? គឺអាចនិយាយបានយ៉ាងប្រាកដថា និស្ស័យពុករលួយរបស់មនុស្សហូរចេញពីធម្មជាតិបែបសាតាំងរបស់ពួកគេ ហើយនេះជាប្រភពរបស់វា។ ការពិចារណាអំពីសេចក្ដីពុករលួយដែលហូរចេញពីមនុស្ស បង្ហាញឱ្យឃើញយ៉ាងច្បាស់ថា មនុស្សគ្មានតថភាពនៃសេចក្តីពិតណាមួយឡើយ ឱ្យឃើញថា ពួកគេមិនមានសភាពជាមនុស្សធម្មតា និងឱ្យឃើញទៀតថា ពួកគេមិនមានវិចារណញ្ញាណធម្មតានោះទេ។ ឥឡូវនេះ អ្នករាល់គ្នាសាកពិនិត្យពិច័យដោយខ្លួនឯងចុះ។ ប្រសិនបើអ្នកយកចិត្តទុកដាក់ និងផ្តោតអារម្មណ៍លើការឆ្លុះបញ្ចាំងពីខ្លួនឯង នោះអ្នកអាចរៀនបានថាតើចេតនា គំនិត និងទស្សនៈរបស់អ្នកមានសភាពត្រឹមត្រូវឬអត់ និងថាតើវាស្របតាមសេចក្តីពិតឬអត់។ ជាទូទៅ អ្នកនឹងអាចឈ្វេងយល់ និងយល់ដឹងពីចំណុចទាំងនេះបានខ្លះដែរ។ ដូច្នេះ បន្ទាប់អ្នកចាប់ផ្ដើមយល់ពីចំណុចទាំងនេះ តើអ្នករាល់គ្នាអាចនឹងស្វែងរកសេចក្តីពិតសម្រាប់ជាដំណោះស្រាយបានដែរឬទេ? ឬមួយក៏អ្នកនឹងបណ្ដោយឱ្យចំណុចទាំងនេះវិវឌ្ឍទៅមុខ ដោយគិតថា៖ «ខ្ញុំចង់គិតបែបនេះ ដ្បិតការគិតបែបនេះមានប្រយោជន៍សម្រាប់ខ្ញុំ។ អ្នកដទៃគ្មានសិទ្ធិមកជ្រៀតជ្រែកនោះទេ។ បើខ្ញុំមិននិយាយចំណុចទាំងនេះខ្លាំងៗ ឬមិនប្រព្រឹត្តទេ បើខ្ញុំគ្រាន់តែគិតពីចំណុចទាំងនេះ នោះវានឹងមិនអីឡើយ មែនទេ?» តើអ្នកខ្លះមិនធ្វើបែបនេះទេឬ? តើនេះបង្ហាញអំពីអ្វីដែរ? ពួកគេដឹងយ៉ាងច្បាស់ថា ការគិតបែបនេះគឺខុស ប៉ុន្តែពួកគេមិនស្វែងរកសេចក្តីពិតទេ ពួកគេមិនបានលះបង់ ឬបោះបង់ចោលគំនិតទាំងនេះឡើយ។ ពួកគេនៅតែទទូចចង់គិត និងចង់ប្រព្រឹត្តបែបនេះទៀត ដោយគ្មានខ្វល់អ្វីទាំងអស់។ មនុស្សទាំងនេះមិនស្រឡាញ់សេចក្តីពិតទេ ហើយពួកគេក៏មិនអាចឈររឹងមាំបាននោះដែរ។

អ្នកខ្លះមិនបំពេញភារកិច្ចទេ ក៏គ្មាននរណាម្នាក់ម៉ឺងម៉ាត់ជាមួយដែរ ពោលគឺ មនុស្សទាំងនេះគិតថា ក្នុងនាមជាអ្នកជឿព្រះជាម្ចាស់ វាគ្រប់គ្រាន់ហើយដែលគ្រាន់តែអានព្រះបន្ទូលព្រះជាម្ចាស់ គ្រាន់តែរស់នៅជីវិតជាពួកជំនុំ និងមិនធ្វើការអាក្រក់ ឬប្រព្រឹត្តខិលខូចដូចអ្នកមិនជឿព្រះនោះ។ ពួកគេគិតថា នៅទីបំផុត ពួកគេប្រហែលទទួលបានព្រះពរខ្លះ និងអាចមានជីវិតរស់រាន។ មនុស្សប្រកាន់ខ្ជាប់តាមការគិតបែបប៉ងប្រាថ្នានៅក្នុងជំនឿរបស់ខ្លួនលើព្រះជាម្ចាស់។ ពីសម្បកក្រៅ ពួកគេមិនប្រព្រឹត្តកំហុសធ្ងន់ធ្ងរណាមួយទេ ប៉ុន្តែពួកគេគ្មានច្រកចូលទៅក្នុងជីវិតសោះឡើយ ហើយក៏មិនទទួលបានតថភាពនៃសេចក្តីពិតដែរ។ កាលណាមាននរណាម្នាក់ម៉ឺងម៉ាត់ជាមួយពួកគេ ពួកគេដឹងថា ពួកគេពេញដោយបញ្ហា និងចំណុចខ្វះខាត ហើយពួកគេប្រែជាអវិជ្ជមាន និងគិតថា៖ «គ្រប់យ៉ាងគឺត្រូវចប់ហើយ មិនអ៊ីចឹង? ខ្ញុំបានជឿព្រះជាម្ចាស់អស់រយៈពេលជាច្រើនឆ្នាំ ហើយខ្ញុំមិនបានទទួលអ្វីសោះចេញពីជំនឿនេះ។ មើលទៅដូចជាការជឿលើព្រះជាម្ចាស់ មិនមែនជារឿងងាយស្រួលទេ!» ពួកគេប្រែជាសោះអង្គើយ ហើយលែងមានឆន្ទៈចង់ស្វែងរកសេចក្តីពិតតទៅទៀត។ មួយរយៈក្រោយមក ពួកគេមានអារម្មណ៍ទទេ រួចយល់ថា ពួកគេត្រូវតែដេញតាមសេចក្តីពិត ដើម្បីឱ្យមានសេចក្តីសង្ឃឹម។ នៅពេលពួកគេចាប់ផ្ដើមបំពេញភារកិច្ច ហើយមនុស្សចាប់ផ្ដើមម៉ឺងម៉ាត់ជាមួយពួកគេម្ដងទៀត ចុងក្រោយ ពួកគេមានអារម្មណ៍ថា៖ «មនុស្សត្រូវតែមានសេចក្តីពិត បើមិនដូច្នោះទេ ពួកគេងាយនឹងប្រព្រឹត្តកំហុសខ្លាំងណាស់។ ប្រសិនបើមនុស្សមិនដេញតាមសេចក្តីពិតទេ ពួកគេនឹងប្រព្រឹត្តអំពើរំលង ហើយត្រូវគេដោះស្រាយជាមួយគ្រប់ពេលមិនខាន។ ប្រសិនបើពួកគេអាងលើសេចក្តីក្លៀវក្លារបស់ខ្លួន ដើម្បីធ្វើការ នោះពួកគេក៏នឹងត្រូវគេដោះស្រាយជាមួយផងដែរ។ ខ្ញុំត្រូវតែប្រយ័ត្នប្រយែងចំពោះអ្វីគ្រប់យ៉ាង។ ខ្ញុំមិនត្រូវនិយាយ ឬប្រព្រឹត្តដោយធ្វេសប្រហែសឡើយ។ ខ្ញុំមិនគួរយកជ័រព្នៅមកត្បៀតក្លៀកឡើយ។ សុខចិត្តធ្វើជាមនុស្សកំសាក ប្រសើរជាងធ្វើជាមនុស្សលេចធ្លោ»។ ពួកគេគិតថា ការអនុវត្តបែបនេះ គឺត្រឹមត្រូវបំផុត គិតថាគ្មាននរណាម្នាក់អាចលើកឡើងពីកំហុសរបស់ខ្លួនបានទេ ប៉ុន្តែពួកគេបានមើលរំលងចំណុចដ៏សំខាន់បំផុត ហើយនោះគឺថា ពួកគេគួរតែដេញតាមសេចក្តីពិត។ ពួកគេមិនដេញតាមសេចក្តីពិត ក៏មិនដេញតាមច្រកចូលទៅក្នុងជីវិតផ្ទាល់ខ្លួនដែរ ហើយនោះគឺជាកំហុសស្លាប់រស់របស់ពួកគេ។ នៅពេលពួកគេបំពេញភារកិច្ច ពួកគេស្កប់ចិត្តត្រឹមតែសម្រេចការងាររបស់ខ្លួនប៉ុណ្ណោះ។ ដើម្បីបំពេញភារកិច្ចរបស់ខ្លួន ពួកគេប្រឹងធ្វើការតាំងពីព្រលឹមទល់ព្រលប់ ហើយពេលខ្លះ ពួកគេរវល់ខ្លាំងរហូតដល់មិនខ្វល់ថា ខ្លួនបានបាយទឹកទាំងពីរពេលឬអត់ទៀតផង។ ពួកគេពិតជាអាចរងទុក្ខ និងលះបង់បានមែន ប៉ុន្តែពួកគេគ្មានច្រកចូលទៅក្នុងជីវិតឡើយ។ ពួកគេតែងតែប្រុងប្រយ័ត្នចំពោះអ្នកដទៃជានិច្ច ដ្បិតពួកគេខ្លាចថា ពួកគេនឹងប្រព្រឹត្តកំហុស ហើយត្រូវគេដោះស្រាយជាមួយ។ តើសភាពបែបនេះត្រឹមត្រូវដែរឬទេ? តើនេះជាបុគ្គលម្នាក់ដែលដេញតាមសេចក្តីពិតឬ? ប្រសិនបើមនុស្សបំពេញភារកិច្ចបែបនេះរហូតដល់ទីបញ្ចប់ តើពួកគេអាចនឹងទទួលបានសេចក្តីពិត ឬក៏ចូលទៅក្នុងតថភាពនៃសេចក្តីពិតដែរឬទេ? (អត់ទេ)។ នៅក្នុងចំណោមអ្នករាល់គ្នា តើមិនមានមនុស្សបែបនេះច្រើនទេឬអី? តើអ្នករាល់គ្នាមិនមានសភាពបែបនេះជាញឹកញាប់ទេឬ? (មាន)។ តើអ្នករាល់គ្នាប្រុងប្រយ័ត្ន ដោយគិតថា នេះជារបៀបអាក្រក់ក្នុងការប្រព្រឹត្ត គិតទៀតថា អ្នកកំពុងតែរស់នៅក្នុងសភាពអវិជ្ជមានទេឬ? នៅពេលមានរឿងកើតឡើងចំពោះអ្នក អ្នកតែងតែធ្វើជាមនុស្សកំសាក តែងតែធ្វើជាអ្នកផ្គាប់ចិត្តមនុស្ស តែងតែសម្របតាមគេ តែងតែដើរផ្លូវកណ្ដាល មិនដែលហ៊ានបំពាននរណាម្នាក់ មិនហ៊ានយកជ័រព្នៅមកត្បៀតក្លៀក ឬមិនហ៊ានធ្វើជ្រុលហួសឡើយ ពោលគឺ វាប្រៀបដូចជាអ្នកកំពុងឈរនៅក្នុងតួនាទីរបស់អ្នក ដោយប្រកាន់ខ្ជាប់តាមភារកិច្ចរបស់អ្នក ធ្វើអ្វីដែលគេសុំឱ្យអ្នកធ្វើ មិនហ៊ានឈរនៅខាងមុខ ឬខាងក្រោយ ហើយចាក់ខ្សែកណ្ដាលជានិច្ច។ សូមប្រាប់ខ្ញុំមើល៍ តើអ្នកគិតថា បើអ្នកមានះបំពេញភារកិច្ចបែបនេះរហូតដល់ទីបញ្ចប់ តើអ្នកអាចនឹងទទួលបានការសព្វព្រះទ័យពីព្រះជាម្ចាស់ដែរឬទេ? តើអ្នករាល់គ្នាដឹងដែរឬទេថា សភាពបែបនេះគ្រោះថ្នាក់ខ្លាំង ដឹងថា អ្នកនឹងមិនត្រឹមតែមិនអាចទទួលបានការការពារពីព្រះជាម្ចាស់ប៉ុណ្ណោះទេ ប៉ុន្តែអ្នកក៏នឹងទំនងជាប្រមាថដល់និស្ស័យព្រះជាម្ចាស់? តើមនុស្សក្ដៅឧណ្ណៗបែបនេះដេញតាមសេចក្តីពិតដែរឬទេ? តើពួកគេជាប្រភេទមនុស្សដែលកោតខ្លាចព្រះជាម្ចាស់ និងគេចចេញពីសេចក្តីអាក្រក់ដែរឬទេ? មនុស្សដែលរស់នៅក្នុងសភាពបែបនេះ ជារឿយៗ បង្ហាញចេញនូវគំនិតជាអ្នកផ្គាប់ចិត្តមនុស្ស ហើយពួកគេគ្មានការកោតខ្លាចព្រះជាម្ចាស់នៅក្នុងចិត្តរបស់ខ្លួនឡើយ។ ប្រសិនបើគេមានអារម្មណ៍ភ័យតក់ស្លុត និងរន្ធត់ចិត្តដោយគ្មានហេតុផលសមរម្យ តើនោះជាដួងចិត្តមួយដែលកោតខ្លាចព្រះជាម្ចាស់ឬទេ? (អត់ទេ)។ ទោះបីពួកគេដាក់កាយទាំងស្រុងទៅបំពេញភារកិច្ច លាឈប់ពីការងារ និងបោះបង់គ្រួសាររបស់ខ្លួនចោលក៏ដោយ បើពួកគេមិនថ្វាយដួងចិត្តរបស់ខ្លួនដល់ព្រះជាម្ចាស់ និងចេះតែប្រុងប្រយ័ត្នចំពោះព្រះជាម្ចាស់ តើនោះជាសភាពល្អឬទេ? តើនោះជាសភាពធម្មតានៃការចូលទៅក្នុងតថភាពនៃសេចក្តីពិតឬទេ? តើការវិវឌ្ឍទៅថ្ងៃខាងមុខនៃសភាពនេះ មិនមែនជាការភ័យតក់ស្លុតទេឬ? ប្រសិនបើបុគ្គលម្នាក់បន្តរស់នៅក្នុងសភាពនេះតទៅទៀត តើពួកគេអាចទទួលបានសេចក្តីពិតឬទេ? តើពួកគេអាចទទួលបានជីវិតឬទេ? តើពួកគេអាចចូលទៅក្នុងតថភាពនៃសេចក្តីពិតឬទេ? (អត់ទេ)។ តើអ្នករាល់គ្នាដឹងថា ខ្លួនអ្នកផ្ទាល់មានសភាពបែបនេះឬទេ? នៅពេលអ្នកដឹងអំពីបញ្ហានេះ តើអ្នកគិតថា៖ «ហេតុអ្វីបានជាខ្ញុំតែងតែប្រុងប្រយ័ត្នចំពោះព្រះជាម្ចាស់បែបនេះ? ហេតុអ្វីបានជាខ្ញុំតែងតែគិតបែបនេះ? ការគិតបែបនេះ ពិតជាគួរឱ្យភ័យរន្ធត់ណាស់! វាជាការទាស់ទទឹងនឹងព្រះជាម្ចាស់ និងជាការបដិសេធចំពោះសេចក្តីពិត។ ការប្រុងប្រយ័ត្នចំពោះព្រះជាម្ចាស់ គឺដូចគ្នាទៅនឹងការទាស់ទទឹងនឹងទ្រង់» មែនទេ? សភាពនៃការប្រុងប្រយ័ត្នចំពោះព្រះជាម្ចាស់ ប្រៀបដូចជាការធ្វើជាចោរអ៊ីចឹង ពោលគឺ អ្នកមិនហ៊ានរស់នៅក្នុងពន្លឺទេ អ្នកខ្លាចការបកអាក្រាតមុខមាត់បែបអារក្សរបស់អ្នក ហើយក្នុងពេលដូចគ្នានោះ អ្នកខ្លាចថា៖ «ព្រះជាម្ចាស់ គឺជាព្រះដែលមិនអាចខ្វះការគោរពបានឡើយ។ ព្រះអង្គអាចជំនុំជម្រះ និងវាយផ្ចាលមនុស្សបានគ្រប់ពេល និងគ្រប់ទីកន្លែង។ ប្រសិនបើអ្នកធ្វើឱ្យព្រះជាម្ចាស់ខ្ញាល់ ក្នុងករណីស្រាល ទ្រង់នឹងលួសកាត់ និងដោះស្រាយជាមួយអ្នក ហើយបើក្នុងករណីធ្ងន់វិញ ទ្រង់នឹងដាក់ទោសអ្នក ធ្វើឱ្យអ្នកមានជំងឺ ឬរងទុក្ខមិនខាន។ មនុស្សមិនអាចទ្រាំនឹងរឿងទាំងនោះបានទេ!» តើមនុស្សមិនមែនកំពុងយល់ច្រឡំទេឬ? តើនេះជាដួងចិត្តដែលកោតខ្លាចព្រះជាម្ចាស់ឬ? (អត់ទេ)។ តើសភាពបែបនេះមិនមែនជាសភាពភ័យតក់ស្លុតទេឬ? កាលណាមនុស្សមានសភាពបែបនេះ កាលណាពួកគេប្រុងប្រយ័ត្នចំពោះព្រះជាម្ចាស់ ហើយតែងតែមានគំនិតបែបនេះ កាលណាពួកគេតែងតែមានអាកប្បកិរិយាបែបនេះចំពោះព្រះជាម្ចាស់ តើពួកគេកំពុងតែចាត់ទុកព្រះជាម្ចាស់ជាព្រះជាម្ចាស់ឬទេ? តើនេះជាជំនឿលើព្រះជាម្ចាស់ឬ? កាលណាមនុស្សមានជំនឿបែបនេះលើព្រះជាម្ចាស់ កាលណាពួកគេមិនចាត់ទុកព្រះជាម្ចាស់ជាព្រះជាម្ចាស់ទេ តើនេះមិនមែនជាបញ្ហាទេឬ? យ៉ាងហោចណាស់ មនុស្សមិនទទួលយកនិស្ស័យសុចរិតរបស់ព្រះជាម្ចាស់ឡើយ ហើយពួកគេក៏មិនទទួលយកការពិតនៃកិច្ចការរបស់ទ្រង់នោះដែរ។ ពួកគេគិតថា៖ «វាជាការពិតដែលថា ព្រះជាម្ចាស់ជាព្រះដែលមានព្រះទ័យមេត្តាករុណា និងព្រះទ័យស្រឡាញ់ ប៉ុន្តែព្រះអង្គក៏ជាព្រះដែលមានសេចក្តីក្រោធផងដែរ។ នៅពេលសេចក្តីក្រោធរបស់ព្រះជាម្ចាស់ធ្លាក់លើមនុស្សម្នាក់ វាពិតជាគ្រោះថ្នាក់ណាស់។ ព្រះអង្គអាចកម្ទេចមនុស្សឱ្យស្លាប់បានគ្រប់ពេល បំផ្លាញអ្នកណាក៏បានតាមដែលព្រះអង្គចង់។ មិនត្រូវបញ្ឆេះសេចក្តីក្រោធរបស់ព្រះជាម្ចាស់ឡើយ។ វាជាការពិតដែលថា ឫទ្ធានុភាព និងសេចក្តីក្រោធរបស់ទ្រង់ មិនបណ្ដោយឱ្យមានការប្រមាថឡើយ។ ចូរនៅឱ្យឆ្ងាយពីទ្រង់ទៅ!» ប្រសិនបើមនុស្សម្នាក់មានអាកប្បកិរិយា និងគំនិតបែបនេះ តើពួកគេអាចចូលមកយ៉ាងពេញលេញ និងស្មោះអស់ពីចិត្តនៅចំពោះព្រះជាម្ចាស់បានដែរឬទេ? ពួកគេមិនអាចឡើយ។ ពេលនោះ តើមិនមានគម្លាតមួយរវាងពួកគេ និងព្រះជាម្ចាស់ទេឬ? តើមិនមានរឿងជាច្រើនកំពុងបំបែកអ្នកទាំងពីរទេឬ? (មាន)។ តើមានរឿងអ្វីខ្លះដែលរារាំងមនុស្សមិនឱ្យចូលមកចំពោះព្រះជាម្ចាស់? (អនាគត និងវាសនារបស់ពួកគេ)។ (កិត្តិនាម ផលប្រយោជន៍ និងឋានៈ)។ តើមានអ្វីផ្សេងទៀតឬទេ? តើមានបញ្ហាអ្វីខ្លះដែលធ្វើឱ្យមនុស្សនឿយណាយនឹងសេចក្តីពិត បដិសេធសេចក្តីពិត បដិសេធការផ្គត់ផ្គង់ជីវិតរបស់ព្រះជាម្ចាស់ និងសេចក្តីសង្រ្គោះរបស់ទ្រង់? សូមសញ្ជឹងគិតអំពីចំណុចនេះ៖ តើផ្នែកណាខ្លះរបស់មនុស្សដែលរារាំងពួកគេមិនឱ្យចូលមកដោយស្មោះនៅចំពោះព្រះជាម្ចាស់ មិនឱ្យអនុវត្តសេចក្ដីពិត មិនឱ្យថ្វាយរូបកាយ និងដួងចិត្តរបស់ពួកគេដល់ព្រះជាម្ចាស់ ដើម្បីគ្រប់គ្រង និងត្រួតត្រា? តើមានរឿងអ្វីខ្លះដែលធ្វើឱ្យមនុស្សខ្លាចព្រះជាម្ចាស់ និងយល់ច្រឡំចំពោះព្រះជាម្ចាស់? មនុស្សមាននិស្ស័យពុករលួយ ក៏ដូចជាមាននិស្ស័យបែបសាតាំង និងគំនិតបែបសាតាំង។ ពួកគេបោកបញ្ឆោត ពួកគេប្រុងប្រយ័ត្នចំពោះព្រះជាម្ចាស់គ្រប់ពេល មិនទុកចិត្ត និងយល់ច្រឡំចំពោះទ្រង់។ នៅពេលពួកគេលាយឡំដោយបញ្ហាទាំងអស់នេះ តើមនុស្សម្នាក់អាចទុកចិត្តព្រះជាម្ចាស់យ៉ាងពិតប្រាកដបានដែរឬទេ? តើពួកគេអាចទទួលយកព្រះបន្ទូលព្រះជាម្ចាស់ទុកជាជីវិតរបស់ខ្លួនបានដែរឬទេ? អ្នកខ្លះនិយាយថា៖ «ខ្ញុំហូប និងផឹកព្រះបន្ទូលព្រះជាម្ចាស់ជារៀងរាល់ថ្ងៃ។ នៅពេលខ្ញុំអានព្រះបន្ទូលទ្រង់ រួចខ្ញុំមានអារម្មណ៍រំជួលចិត្ត ខ្ញុំអធិស្ឋាន។ ខ្ញុំឱ្យតម្លៃព្រះបន្ទូលទុកជាសេចក្តីពិត។ ខ្ញុំអានព្រះបន្ទូលជារៀងរាល់ថ្ងៃ ហើយជារឿយៗ ខ្ញុំអធិស្ឋានស្ងាត់ៗនៅក្នុងចិត្ត និងច្រៀងបទទំនុកតម្កើង ដើម្បីសរសើរតម្កើងព្រះជាម្ចាស់»។ ទោះបីជីវិតខាងវិញ្ញាណបែបនេះល្អក៏ដោយ បើមនុស្សទាំងនេះនៅតែពឹងអាងលើគំនិតរបស់ខ្លួន នៅពេលពួកគេមានប្រតិកម្មចំពោះរឿងរ៉ាវដែលកើតមានចំពោះពួកគេ បើពួកគេមិនស្វែងរកសេចក្តីពិត ហើយគោលលទ្ធិដែលពួកគេយល់ ក៏គ្មានប្រើការបានទៀត តើនេះមានន័យដូចម្ដេចដែរ? គឺមានន័យថា មនុស្សមិនស្រឡាញ់សេចក្តីពិតឡើយ។ ពួកគេអះអាងថាខ្លួនឱ្យតម្លៃលើព្រះបន្ទូល ប៉ុន្តែពួកគេមិនបានយកព្រះបន្ទូលមកប្រៀបធៀបនឹងខ្លួនឯងឡើយ ហើយពួកគេក៏មិនអនុវត្តតាមព្រះបន្ទូលនោះដែរ។ បញ្ហាគឺនៅត្រង់នេះ ហើយពេលនោះ ពួកគេពិតជាពិបាកក្នុងការចូលទៅក្នុងតថភាពនៃសេចក្តីពិត។ មនុស្សមិនដែលយល់ពីសេចក្តីពិត ក៏មិនមានចំណេះដឹងពីព្រះជាម្ចាស់សូម្បីតែបន្តិចដែរ ដូច្នេះ ពួកគេមានសញ្ញាណ និងការយល់ច្រឡំចំពោះព្រះជាម្ចាស់ ហើយក៏មានជញ្ជាំងរវាងពួកគេ និងព្រះជាម្ចាស់ដែរ។ តើអ្នករាល់គ្នាគ្មានបទពិសោធផ្ទាល់ខ្លួនបែបនេះទេឬ? អ្នកនិយាយថា៖ «ខ្ញុំមិនចង់ប្រុងប្រយ័ត្នចំពោះព្រះជាម្ចាស់ឡើយ ខ្ញុំចង់ទុកចិត្តលើទ្រង់យ៉ាងពិតប្រាកដ ប៉ុន្តែនៅពេលមានរឿងកើតឡើងចំពោះខ្ញុំ ខ្ញុំមិនអាចធ្វើអ្វីបានក្រៅពីប្រុងប្រយ័ត្នចំពោះទ្រង់ឡើយ។ ខ្ញុំប្រញាប់ចង់បំបែកខ្លួនចេញពីព្រះជាម្ចាស់ និងប្រើទស្សនវិជ្ជាបែបសាតាំង ដើម្បីការពារខ្លួនឯង។ តើខ្ញុំមានបញ្ហាអ្វីដែរ?» ការនេះបង្ហាញថា មនុស្សមិនមានសេចក្តីពិត ពួកគេនៅតែរស់នៅតាមទស្សនវិជ្ជាបែបសាតាំង ហើយសាតាំងបន្តគ្រប់គ្រងពួកគេនៅឡើយ។ នេះជាលក្ខណៈគួរឱ្យអាណិតដែលមនុស្សមាន ព្រោះតែធម្មជាតិបែបសាតាំងរបស់ពួកគេ ពោលគឺ ពួកគេពិបាកក្នុងការអនុវត្តសេចក្តីពិត។ ការមិនអនុវត្តសេចក្តីពិត គឺជាឧបសគ្គដ៏ធំបំផុតចំពោះច្រកចូលទៅក្នុងជីវិត។ បើមិនដោះស្រាយបញ្ហានេះទេ នោះមនុស្សនឹងពិបាកថ្វាយដួងចិត្តរបស់ខ្លួនដល់ព្រះជាម្ចាស់ ពិបាកទទួលបានកិច្ចការរបស់ទ្រង់ ឬពិបាកចូលទៅក្នុងតថភាពនៃសេចក្តីពិតមិនខាន។ តើអ្នករាល់គ្នាធ្លាប់ដកពិសោធន៍បញ្ហានេះដែរឬទេ? តើត្រូវធ្វើដូចម្ដេច ដើម្បីដោះស្រាយបញ្ហានេះ? អ្នកត្រូវតែឆ្លុះបញ្ចាំង និងព្យាយាមស្គាល់ខ្លួនឯង ហើយពិនិត្យមើលថាតើមានបញ្ហាណាខ្លះដែលកំពុងរារាំងអ្នកមិនឱ្យអនុវត្តសេចក្តីពិត។ ការដោះស្រាយបញ្ហា គឺជាគន្លឹះ។

តើការដេញតាមសេចក្ដីពិតស្មុគស្មាញ ឬពិបាកដូចការបន្តថ្នាក់សិក្សានៅឧត្តមសិក្សាដែរឬទេ? តាមពិតទៅ វាមិនពិបាកនោះទេ គឺគ្រាន់តែអាស្រ័យលើថាតើមនុស្សស្រឡាញ់សេចក្តីពិតឬអត់ប៉ុណ្ណោះ។ ការដេញតាមសេចក្តីពិតដោយផ្ទាល់ គឺមិនពិបាកនោះទេ។ វាតម្រូវឱ្យមានការខំប្រឹងតិចជាងការសិក្សាផ្នែកវិទ្យាសាស្ត្រឯកទេសទៅទៀត ពោលគឺ ការដេញតាមសេចក្តីពិតងាយស្រួលជាងការចិញ្ចឹមជីវិតទៀតផង។ ហេតុអ្វីបានជាបែបនេះ? តថភាពនៃសេចក្តីពិត គឺជាអ្វីដែលអស់អ្នកដែលមានភាពជាមនុស្សធម្មតាគួរតែរស់នៅ និងមាន។ វាទាក់ទងនឹងភាពជាមនុស្សធម្មតារបស់មនុស្ស ដូច្នេះ វាមិនត្រូវដាច់ចេញពីគំនិត និងយោបល់របស់ពួកគេ មិនត្រូវដាច់ចេញពីគ្រប់យ៉ាងដែលពួកគេគិត ដាច់ចេញពីគ្រប់ទង្វើ និងឥរិយាបថដែលពួកគេពាក់ព័ន្ធ ក្នុងអំឡុងពេលនៃជីវិតប្រចាំថ្ងៃរបស់ពួកគេ ឬដាច់ចេញពីចិត្តគំនិតរបស់ពួកគេឡើយ។ សេចក្តីពិតមិនមែនជាទ្រឹស្ដី មិនមែនជាមុខជំនាញសិក្សា ក៏មិនមែនជាមុខវិជ្ជាជីវៈនោះដែរ។ សេចក្តីពិតមិនមែនឥតន័យឡើយ​។ សេចក្តីពិតពាក់ព័ន្ធយ៉ាងជិតស្និទ្ធនឹងភាពជាមនុស្សធម្មតា ពោលគឺ សេចក្តីពិតគឺជាជីវិតដែលគួរមានសម្រាប់អស់អ្នកដែលមានភាពជាមនុស្សធម្មតា។ សេចក្តីពិតអាចកែតម្រូវរាល់កំហុសឆ្គងរបស់អ្នក អាចកែទម្លាប់អាក្រក់ កែគំនិតអវិជ្ជមាន និងគំនិតមិនត្រឹមត្រូវរបស់អ្នកបាន។ សេចក្តីពិតអាចបំផ្លាស់បំប្រែនិស្ស័យបែបសាតាំងរបស់អ្នក អាចក្លាយជាជីវិតរបស់អ្នក អាចជួយឱ្យអ្នកមានភាពជាមនុស្ស និងវិចារណញ្ញាណ អាចធ្វើ​ឱ្យគំនិត និងផ្នត់គំនិតរបស់អ្នកប្រែជាធម្មតាបាន ពោលគឺ សេចក្តីពិតអាចធ្វើឱ្យគ្រប់ផ្នែកនៃជីវិតរបស់អ្នកប្រែមកជាធម្មតាបាន។ ប្រសិនបើសេចក្តីពិតក្លាយជាជីវិតរបស់អ្នក នោះអ្វីដែលអ្នករស់នៅ ហើយគ្រប់យ៉ាងនៃការបង្ហាញចេញនៃភាពជាមនុស្សរបស់អ្នក នឹងក្លាយជាធម្មតាមិនខាន។ ដូច្នេះ ការដេញតាម និងការអនុវត្តសេចក្តីពិត មិនមែនជារឿងស្មុគស្មាញ មិនអាចវាស់ស្ទង់បាន ឬជាអ្វីមួយពិបាកខ្លាំងនោះទេ។ ឥឡូវ ទោះបីអ្នករាល់គ្នាស្រឡាញ់សេចក្ដីពិតបានបន្តិច ហើយព្រមខំប្រឹងឱ្យបានប្រសើរក៏ដោយ ក៏អ្នកមិនទាន់បានដើរនៅលើផ្លូវនេះនៅឡើយទេ។ ជំហានដំបូងតែងតែពិបាកបំផុតជានិច្ច។ ដរាបណាអ្នកអាចអនុវត្តសេចក្តីពិត និងភ្លក់រសជាតិផ្អែមល្អែមនៃសេចក្តីពិតបាន នោះអ្នកនឹងគិតថា ការដេញតាមសេចក្តីពិត គឺជារឿងងាយស្រួលមិនខាន។

ប្រសិនបើមនុស្សមិនយកសេចក្តីពិតទុកជាជីវិតរបស់ខ្លួន ហើយតែងតែរស់នៅក្នុងនិស្ស័យពុករលួយ តើវាបង្ហាញចេញដូចម្ដេចដែរ?​ នៅពេលមនុស្សមិនទទួលយកសេចក្តីពិត តាមធម្មតា ពួកគេគ្មានផ្លូវ ដើម្បីកម្ចាត់ចោលការរឹតត្បិត និងចំណងនៃធម្មជាតិបែបសាតាំងរបស់ពួកគេឡើយ។ និស្ស័យពុករលួយដែលពួកគេបង្ហាញចេញ តាមធម្មតា គឺជាភាពក្រអឺតក្រទមនិងអំនួតហួសហេតុ ការតាំងខ្លួនជាក្រឹត្យវិន័យ ការប្រព្រឹត្តតាមអំពើចិត្តនិងការធ្វេសប្រហែស ការកុហកនិងការបោកប្រាស់ ការប៉ុនប៉ងធ្វើបាបគេនិងការបោកបញ្ឆោត ការល្មោភចង់បានកិត្យានុភាពនិងផលប្រយោជន៍ ការស្វែងរកតែផលចំណេញ ព្រមទាំងភាពអាត្មានិយម និងភាពអាក្រក់ព្រៃផ្សៃ។ លើសពីនេះទៅទៀត នៅក្នុងការទាក់ទងរបស់ពួកគេជាមួយអ្នកដទៃ ពួកគេមានទំនោរមិនទុកចិត្ត វិនិច្ឆ័យ និងវាយប្រហារអ្នកដទៃ។ ពួកគេតែងតែនិយាយ និងប្រព្រឹត្តតាមចំណង់ចំណូលចិត្តរបស់ខ្លួន។ ពួកគេតែងតែមានចេតនា និងគោលបំណងផ្ទាល់ខ្លួន ហើយពួកគេតែងតែមានគំនិតទុកជាមុនអំពីអ្នកដទៃជានិច្ច។ ពួកគេតែងតែប្រែជាអវិជ្ជមាន នៅពេលជួបឧបសគ្គ ឬបរាជ័យ។ ពេលខ្លះ ពួកគេក្រអឺតក្រទមហួសហេតុ។ ពេលខ្លះ ពួកគេប្រែជាអវិជ្ជមានខ្លាំងរហូតដល់អាចនាំទុក្ខដាក់ខ្លួនទៀតផង។ ពួកគេតែងតែឈានទៅរកភាពជ្រុលនិយមជានិច្ច ពោលគឺ បើពួកគេមិនបញ្ចេញចង្កូម និងក្រញាំទេ នោះពួកគេប្រែជាអវិជ្ជមាន និងព្យាយាមធ្វើខ្លួនគួរឱ្យអាណិត។ ពួកគេមិនដែលប្រែជាធម្មតាទេ។ នេះជាសភាពមួយដែលអ្នករាល់គ្នាកំពុងតែមានសព្វថ្ងៃ។ អ្នកព្រមរងទុក្ខ និងព្រមលះបង់ ហើយអ្នក​ពេញដោយការតាំងចិត្ត និងការប្ដេជ្ញាចិត្ត ប៉ុន្តែអ្នកគ្មានតថភាពនៃសេចក្តីពិតឡើយ។ ប្រសិនបើមនុស្សទទួលយកតថភាពនៃសេចក្តីពិតទុកជាជីវិតរបស់ខ្លួន តើវានឹងបង្ហាញចេញដូចម្ដេចដែរ? ជាដំបូង ពួកគេនឹងអាចចុះចូលចំពោះព្រះជាម្ចាស់ និងរស់នៅមានលក្ខណៈជាមនុស្ស។ ពួកគេនឹងក្លាយជាមនុស្សស្មោះត្រង់ ក្លាយជាបុគ្គលម្នាក់ដែលបានផ្លាស់ប្ដូរនិស្ស័យនៃជីវិតរបស់ខ្លួន។ មានចរិតលក្ខណៈជាច្រើនអំពីការផ្លាស់ប្ដូរនិស្ស័យ។ ចរិតលក្ខណៈទីមួយ គឺជាការអាចចុះចូលចំពោះអ្វីៗដែលត្រឹមត្រូវ និងសម្របតាមសេចក្តីពិត។ មិនថាអ្នកណាផ្ដល់នូវយោបល់ មិនថាពួកគេចាស់ឬក្មេង មិនថាអ្នកអាចចុះសម្រុងជាមួយពួកគេបានឬអត់ មិនថាអ្នករាល់គ្នាស្គាល់ពួកគេឬអត់ មិនថាអ្នកជិតស្និទ្ធជាមួយពួកគេឬអត់ មិនថាអ្នកមានទំនាក់ទំនងល្អឬអាក្រក់ជាមួយពួកគេនោះឡើយ ដរាបណាអ្វីដែលពួកគេនិយាយគឺត្រឹមត្រូវ ស្របតាមសេចក្តីពិត និងមានប្រយោជន៍ចំពោះកិច្ចការនៃដំណាក់ព្រះជាម្ចាស់ នោះអ្នកអាចស្ដាប់ យល់ស្រប និងទទួលយកបាន ដោយមិនរងឥទ្ធិពលពីកត្តាផ្សេងទៀតឡើយ។ ការអាចទទួលយក និងចុះចូលចំពោះអ្វីៗដែលត្រឹមត្រូវ និងស្របតាមសេចក្តីពិត គឺជាចរិតលក្ខណៈទីមួយ។ ចរិតលក្ខណៈទីពីរ គឺជាការអាចស្វែងរកសេចក្តីពិត នៅពេលមានរឿងកើតឡើង។ វាមិនត្រឹមតែជាទទួលយកសេចក្តីពិតប៉ុណ្ណោះទេ ប៉ុន្តែក៏ជាការអនុវត្តសេចក្តីពិត និងការមិនដោះស្រាយរឿងរ៉ាវទៅតាមឆន្ទៈរបស់ខ្លួនផងដែរ។ មិនថាមានរឿងអ្វីកើតឡើងចំពោះអ្នកនោះទេ អ្នកនឹងអាចស្វែងរកបាន នៅពេលអ្នកមិនអាចមើលឃើញអ្វីបានច្បាស់ ហើយអ្នកពិនិត្យមើលរបៀបដោះស្រាយបញ្ហា និងរបៀបអនុវត្ត ដែលស្របតាមគោលការណ៍នៃសេចក្ដីពិត និងបំពេញតាមសេចក្តីតម្រូវរបស់ព្រះជាម្ចាស់។ ចរិតលក្ខណៈទីបី គឺជាការគិតគូរដល់បំណងព្រះហឫទ័យព្រះជាម្ចាស់ មិនថាអ្នកជួបបញ្ហាអ្វីនោះឡើយ វាជាការតតាំងនឹងសាច់ឈាម ដើម្បីសម្រេចបានការចុះចូលចំពោះព្រះជាម្ចាស់។ អ្នកនឹងគិតគូរពីបំណងព្រះហឫទ័យព្រះជាម្ចាស់ មិនថាអ្នកកំពុងបំពេញភារកិច្ចអ្វីឡើយ ហើយអ្នកនឹងបំពេញភារកិច្ចរបស់អ្នកស្របតាមសេចក្តីតម្រូវរបស់ព្រះជាម្ចាស់។ មិនថាព្រះជាម្ចាស់មានសេចក្តីតម្រូវអ្វីសម្រាប់ភារកិច្ចនេះទេ អ្នកនឹងប្រព្រឹត្តតាមសេចក្តីតម្រូវទាំងនោះ ក្នុងពេលបំពេញភារកិច្ច និងប្រព្រឹត្ត ដើម្បីផ្គាប់ព្រះទ័យព្រះជាម្ចាស់។ អ្នកត្រូវតែយល់ពីគោលការណ៍នេះ ហើយបំពេញភារកិច្ចរបស់ខ្លួនដោយមានការទទួលខុសត្រូវ និងស្មោះត្រង់។ នេះហើយជាអត្ថន័យនៃការគិតគូរពីបំណងព្រះហឫទ័យព្រះជាម្ចាស់នោះ។ ប្រសិនបើអ្នកមិនដឹងពីរបៀបគិតគូរពីបំណងព្រះហឫទ័យព្រះជាម្ចាស់ ឬផ្គាប់ព្រះទ័យទ្រង់នៅក្នុងរឿងរ៉ាវខ្លះទេ ពេលនោះ អ្នកត្រូវតែស្វែងរក។ អ្នករាល់គ្នាគួរតែប្រៀបធៀបខ្លួនអ្នកទៅនឹងចរិតលក្ខណៈទាំងបីនៃការផ្លាស់ប្ដូរនិស្ស័យ ហើយពិនិត្យមើលថាតើអ្នកមានចរិតលក្ខណៈទាំងនេះឬក៏អត់។ ប្រសិនបើអ្នកមានបទពិសោធ និងផ្លូវអនុវត្តន៍ជាក់ស្ដែងនៅក្នុងផ្នែកទាំងបីនេះ ពេលនោះ អ្នកនឹងដោះស្រាយរឿងរ៉ាវស្របតាមគោលការណ៍មិនខាន។ មិនថាមានរឿងអ្វីកើតឡើងចំពោះអ្នក ឬអ្នកកំពុងតែដោះស្រាយបញ្ហាអ្វីនោះទេ អ្នកត្រូវតែស្វែងរកមើលថាតើមានគោលការណ៍អនុវត្តន៍អ្វីខ្លះ ហើយនៅក្នុងគោលការណ៍នៃសេចក្តីពិតនីមួយៗនោះមានសេចក្តីលម្អិតអ្វីខ្លះ និងស្វែងរកមើលពីរបៀបអនុវត្ត ដោយមិនត្រូវបំពា​នគោលការណ៍​ឡើយ។ នៅពេលដែលអ្នកទទួលបានភាពច្បាស់លាស់អំពីបញ្ហាទាំងនេះ តាមធម្មតា អ្នកនឹងដឹងពីរបៀបអនុវត្តសេចក្តីពិតមិនខាន។

នៅពេលអ្វីៗគ្រប់យ៉ាងដំណើរការទៅល្អ មនុស្សខ្លះហាក់មិនបង្ហាញចេញនិស្ស័យពុករលួយជាក់ស្ដែងណាមួយទេ ហើយព្រោះតែបែបនេះ ពួកគេគិតថា ពួកគេជាមនុស្សល្អ យល់ថាខ្លួនបានផ្លាស់ប្ដូរ និងមានតថភាពនៃសេចក្តីពិត។ ប៉ុន្តែ នៅពេលមានសេចក្តីល្បួង ឬរឿងរ៉ាវសំខាន់ដែលពាក់ព័ន្ធនឹងគោលការណ៍នៃសេចក្តីពិតកើតមានចំពោះពួកគេ ពេលនោះ និស្ស័យពុករលួយរបស់ពួកគេនឹងបង្ហាញចេញដោយឯកឯងតែម្ដង។ ពួកគេធ្លាក់ក្នុងភាពអវិជ្ជមាន និងភាពច្របូកច្របល់ ទាំងមិនដឹងពីរបៀបត្រឹមត្រូវដែលត្រូវអនុវត្ត ហើយហ៊ុមព័ទ្ធដោយការលំបាកជាច្រើន។ ឧទាហរណ៍ ការធ្វើជាមនុស្សស្មោះត្រង់ និងការនិយាយការពិត គឺជាការអនុវត្តសេចក្តីពិត។ នៅពេលអ្នកព្យាយាមនិយាយការពិត តើអ្នកជួបការលំបាកអ្វីខ្លះ? តើអ្នកជួបឧបសគ្គអ្វីខ្លះ? តើមានរឿងអ្វីខ្លះរឹតត្បិត ចង និងរារាំងអ្នកមិនឱ្យនិយាយការពិត? គឺមានអំនួត ឋានៈ ភាពក្អេងក្អាងហួសហេតុ ក៏ដូចជាអារម្មណ៍ និងចំណង់ចំណូលចិត្តរបស់អ្នកផងដែរ ពោលគឺ ចំណុចទាំងអស់នេះអាចកើតឡើងបានគ្រប់ពេល ហើយវាធ្វើឱ្យមនុស្សរារែក និងរារាំងពួកគេមិនឱ្យអនុវត្តសេចក្តីពិត។ ចំណុចទាំងនេះ គឺជានិស្ស័យពុករលួយ។ មិនថាអ្នកស្ថិតក្នុងស្ថានភាពអ្វីឡើយ និស្ស័យពុករលួយអាចធ្វើឱ្យសភាពរបស់អ្នកប្រែជាខុសប្រក្រតី ដោយបង្កើតឱ្យមានរឿងអវិជ្ជមានគ្រប់បែបយ៉ាង រឹតត្បិត និងគ្រប់គ្រងអ្នកគ្រប់ច្រកល្ហក ធ្វើឱ្យអ្នករារែក និងពិបាកអនុវត្តសេចក្តីពិត និងបម្រើព្រះជាម្ចាស់។ ការទាំងអស់នេះនឹងធ្វើឱ្យអ្នកមានអារម្មណ៍នឿយហត់ខ្លាំង។ ពីសម្បកក្រៅ មនុស្សហាក់មានសេរីភាព ប៉ុន្តែតាមពិតទៅ ពួកគេត្រូវបានជាប់ចំណងយ៉ាងតឹងណែនដោយនិស្ស័យពុករលួយបែបសាតាំងរបស់ខ្លួន។ ពួកគេមិនមានសេរីភាពនៃការជ្រើសរើសឡើយ វាពិតជាពិបាកខ្លាំងណាស់សម្រាប់ពួកគេក្នុងការដើរសូម្បីតែមួយជំហាន ហើយពួកគេរស់នៅដោយនឿយហត់។ ពេលខ្លះ ពួកគេត្រូវប្រឹងប្រែងយ៉ាងខ្លាំង ដើម្បីនិយាយការពិត ឬក៏ធ្វើអ្វីមួយជាក់ស្ដែង។ ពួកគេមិនអាចបំពេញភារកិច្ចរបស់ខ្លួនបានល្អ ឬក៏ស្មោះត្រង់ចំពោះព្រះជាម្ចាស់បានឡើយ បើទោះបីជាពួកគេចង់ក៏ដោយ ហើយបើពួកគេចង់អនុវត្តសេចក្តីពិត ឬក៏ធ្វើបន្ទាល់ពីព្រះជាម្ចាស់ វានឹងកាន់តែពិបាកថែមទៀតហើយ។ អីក៏នឿយហត់អ្វីម្ល៉េះទេ! តើពួកគេមិនកំពុងរស់នៅក្នុងទ្រុងនៃនិស្ស័យពុករលួយបែបសាតាំងរបស់ខ្លួនទេឬ? តើពួកគេមិនកំពុងរស់នៅក្រោមឥទ្ធិពលដ៏ខ្មៅងងឹតរបស់សាតាំងទេឬអី? (មែនហើយ)។ បើដូច្នេះ តើមនុស្សអាចកម្ចាត់និស្ស័យនេះចោលបានដោយរបៀបណា? តើមានផ្លូវមួយទៀតក្រៅពីការអនុវត្តសេចក្តីពិត និងការទទួលបានច្រកចូលទៅក្នុងជីវិតដែរឬទេ? ប្រាកដជាគ្មានឡើយ។ តើចំណេះដឹងពីវប្បធម៌ប្រពៃណីអាចសង្រ្គោះមនុស្ស និងធ្វើឱ្យពួកគេរួចពីឥទ្ធិពលរបស់សាតាំងបានដែរឬទេ? ចុះចំណែកការយល់ដឹងពីចំណេះដឹងខាងព្រះគម្ពីរ? ចុះចំណែកការចេះនិយាយគោលលទ្ធិខាងវិញ្ញាណ? អត់ទេ ចំណុចទាំងអស់នេះមិនអាចសង្គ្រោះមនុស្ស និងធ្វើឱ្យពួកគេរួចពីឥទ្ធិពលរបស់សាតាំងបានឡើយ​។ មានតែតាមរយៈការទទួលយកកិច្ចការព្រះជាម្ចាស់ និងរាល់ទាំងសេចក្តីពិតដែលព្រះជាម្ចាស់បានសម្ដែងចេញប៉ុណ្ណោះ ទើបអាចដោះស្រាយបញ្ហានៃនិស្ស័យពុករលួយបាន។ មានតែបែបនេះទេ ទើបមនុស្សអាចទទួលបានការយល់ដឹងពីសេចក្តីពិត និងរួចពីឥទ្ធិពលរបស់សាតាំងបាន។ ប្រសិនបើមនុស្សខំធ្វើជាមនុស្សល្អ និងមិនធ្វើការអាក្រក់ ប៉ុន្តែពួកគេមិនផ្លាស់ប្ដូរនិស្ស័យរបស់ខ្លួនទេ តើពួកគេអាចរួចពីឥទ្ធិពលរបស់សាតាំងបានដែរឬទេ? តើមនុស្សអាចទទួលបានសេចក្តីពិត តាមរយៈការសិក្សាគម្ពីរតាវ គម្ពីរព្រះពុទ្ធសាសនា ឬវប្បធម៌ប្រពៃណីបានដែរឬទេ? តើពួកគេអាចស្គាល់ព្រះជាម្ចាស់បានដែរឬទេ? តើអាចបន្សុទ្ធនិស្ស័យពុករលួយរបស់ពួកគេបានដែរឬទេ បើពួកគេប្រកាន់ខ្ជាប់តាមវប្បធម៌ប្រពៃណី និងមិនដេញតាមសេចក្តីពិត? តើពួកគេអាចទទួលបានសេចក្តីសង្រ្គោះរបស់ព្រះជាម្ចាស់បានដែរឬទេ? មនុស្សដែលធ្វើបែបនេះ កំពុងតែបោកបញ្ឆោតខ្លួនឯង ហើយពួកគេមិនអាចដោះស្រាយបញ្ហាណាមួយរបស់ខ្លួនបានឡើយ។ មានមនុស្សជាច្រើនដែលជឿលើព្រះជាម្ចាស់អស់រយៈពេលជាច្រើនឆ្នាំ ប៉ុន្តែជំនឿរបស់ពួកគេនៅតែច្របូកច្របល់ដដែល​។ ពួកគេគ្មានចំណាប់អារម្មណ៍ចង់ដេញតាមសេចក្តីពិតទេ។ ពួកគេស្កប់ចិត្តត្រឹមបំពេញភារកិច្ចរបស់ខ្លួនតែប៉ុណ្ណោះ។ ពួកគេគិតថា ឱ្យតែពួកគេមិនធ្វើអំពើអាក្រក់ ឬធ្វើអំពើអាក្រក់តិចតួច ហើយឱ្យតែពួកគេធ្វើអំពើល្អ និងអំពើសប្បុរសជាច្រើន ឱ្យតែពួកគេជួយអ្នកដទៃកាន់តែច្រើនដោយក្ដីស្រឡាញ់ ឱ្យតែពួកគេមិនចាកចេញពីពួកជំនុំ ឬក្បត់ព្រះជាម្ចាស់ នោះពួកគេនឹងផ្គាប់ចិត្តអ្នកដទៃ និងធ្វើឱ្យព្រះជាម្ចាស់សព្វព្រះទ័យ ហើយពួកគេនឹងមានចំណែកមួយនៅក្នុងនគរព្រះមិនខាន​។ តើគំនិតនេះសមហេតុផលឬទេ? តើការធ្វើជាមនុស្សល្អអាចជួយឱ្យមនុស្សកម្ចាត់ចោលនិស្ស័យពុករលួយរបស់ខ្លួនបានដែរឬទេ? បែបនេះ តើពួកគេអាចសម្រេចបានសេចក្តីសង្រ្គោះដែរឬទេ? តើពួកគេនឹងមានចំណែកមួយនៅក្នុងនគរព្រះដែរឬទេ? អ្នករាល់គ្នាអាចមើលឃើញហើយថា នៅក្នុងពិភពលោកនេះ មានមនុស្សជាច្រើនដែលត្រូវបានហៅថាជា «មនុស្សល្អ» ដែលនិយាយស្ដីបែបខ្ពង់ខ្ពស់ ទោះបីពីសម្បកក្រៅ ពួកគេហាក់មិនបានប្រព្រឹត្តអំពើអាក្រក់ជាដុំកំភួនក៏ដោយ ក៏តាមពិតទៅ ពួកគេគឺជាមនុស្សបោកបញ្ឆោត និងក្រឡេចក្រឡុចខ្លាំងដែរ។ ពួកគេពូកែកាច់ចង្កូតបត់ទៅតាមទិសខ្យល់ ដោយចេះនិយាយស្ដីយ៉ាងរលូន និងប៉ិនប្រសប់។ ពួកគេជាមនុស្សល្អក្លែងក្លាយ និងជាមនុស្សមានពុត ពោលគឺ ពួកគេគ្រាន់តែធ្វើពុតជាមនុស្សល្អប៉ុណ្ណោះ។ អ្នកណាដែលដើរផ្លូវកណ្ដាល អ្នកនោះគឺជាមនុស្សមានស្នៀតបញ្ឆោតបំផុត។ ពួកគេមិនធ្វើឱ្យនរណាម្នាក់អន់ចិត្តទេ ពួកគេប្រសប់ខាងនិយាយណាស់ ពួកគេពូកែចាក់បណ្ដោយក្នងគ្រប់ស្ថានភាព ហើយគ្មាននរណាម្នាក់អាចចាប់កំហុសរបស់ពួកគេបានឡើយ។ ពួកគេប្រៀបដូចជាសាតាំងដែលកំពុងរស់នៅអ៊ីចឹង! តើមានមនុស្សបែបនេះនៅក្នុងចំណោមអ្នករាល់គ្នាដែរឬទេ? (មាន)។ តើអ្នករាល់គ្នាមិនយល់ថា ការរស់នៅបែបនេះគួរឱ្យនឿយហត់ទេឬអី? (មែនហើយ វាគួរឱ្យនឿយហត់ណាស់)។ អ៊ីចឹង តើអ្នកធ្លាប់គិតពីរបៀបផ្លាស់ប្ដូរដែរឬទេ? តើអ្នកផ្លាស់ប្ដូរបានយ៉ាងដូចម្ដេច? តើការទម្លុះទម្លាយគួរតែចាប់ផ្ដើមនៅកន្លែងណា? (គឺដោយការអនុវត្តសេចក្តីពិត)។ កុំនិយាយថា «ដោយការអនុវត្តសេចក្តីពិត» ឬ «ដោយការយល់ដឹងពីសេចក្តីពិត» ឬ «ដោយការចូលទៅក្នុងតថភាពនៃសេចក្តីពិត» នោះឡើយ។ នេះជាសម្ដីក្អេងក្អាង ហើយវាហួសពីការឈោងចាប់របស់មនុស្ស ដូច្នេះ ពាក្យទាំងនេះហាក់គ្មានន័យឡើយ។ ផ្ទុយទៅវិញ យើងត្រូវតែចាប់ផ្ដើមជាមួយនឹងសេចក្តីលម្អិត។ (ដោយធ្វើជាមនុស្សស្មោះត្រង់)។ នេះជាការអនុវត្តជាក់ស្ដែង។ ដើម្បីធ្វើជាមនុស្សស្មោះត្រង់ ឬចូលទៅក្នុងសេចក្តីលម្អិតបានខ្លះ៖ ចូរធ្វើជាមនុស្សសាមញ្ញ បើកចំហ មិនលាក់បាំង មិននិយាយកុហក មិននិយាយបញ្ឆិតបញ្ឆៀង ធ្វើជាមនុស្សនិយាយត្រង់ ដែលមានស្មារតីយុត្តិធម៌ និងអាចនិយាយការពិត។ មនុស្សត្រូវតែសម្រេចចំណុចនេះជាមុនសិន។ ឧបមាថា មានមនុស្សអាក្រក់ម្នាក់ដែលធ្វើអ្វីមួយបង្កការរំខានដល់កិច្ចការនៃពួកជំនុំ ហើយអ្នកដឹកនាំចូលមកសួរអ្នក ដើម្បីឈ្វេងយល់ឱ្យបានច្បាស់អំពីស្ថានភាពនោះ។ អ្នកស្គាល់ជនបង្ក ប៉ុន្តែព្រោះតែអ្នកមានទំនាក់ទំនងល្អជាមួយបុគ្គលនោះ ហើយអ្នកមិនចង់ធ្វើឱ្យគេអាក់អន់ចិត្ត អ្នកក៏និយាយកុហកថា អ្នកមិនស្គាល់ជននោះទេ។ អ្នកដឹកនាំសួរនាំបន្ថែម រួចអ្នកក៏និយាយបញ្ឆិតបញ្ឆៀង និយាយដោះសា ដើម្បីគ្របបាំងមនុស្សអាក្រក់នោះ។ តើនេះមិនមែនជាការបោកបញ្ឆោតទេឬអី? អ្នកមិនបានប្រាប់ការពិតដល់អ្នកដឹកនាំអំពីស្ថានភាពនោះ ផ្ទុយទៅវិញ អ្នកបែរជាលាក់បាំងទៅវិញ។ ហេតុអ្វីបានជាអ្នកធ្វើបែបនេះ? នោះព្រោះតែអ្នកមិនចង់ធ្វើឱ្យនរណាម្នាក់អាក់អន់ចិត្ត។ អ្នកឱ្យតម្លៃជាចម្បងលើការការពារទំនាក់ទំនងអន្តរបុគ្គល និងមិនចង់ធ្វើឱ្យនរណាអាក់អន់ចិត្ត ហើយអ្នកឱ្យតម្លៃបន្ទាប់បន្សំលើការនិយាយការពិត និងការអនុវត្តសេចក្តីពិត។ តើអ្វីទៅដែលកំពុងតែគ្រប់គ្រងអ្នក? និស្ស័យបែបសាតាំងរបស់អ្នកកំពុងតែគ្រប់គ្រងអ្នក ដោយបិទមាត់ និងរារាំងអ្នកមិនឱ្យនិយាយការពិត ពោលគឺ អ្នកអាចរស់នៅតាមនិស្ស័យបែបសាតាំងរបស់អ្នកតែប៉ុណ្ណោះ។ តើនិស្ស័យពុករលួយគឺជាអ្វីទៅ? និស្ស័យពុករលួយ គឺជានិស្ស័យបែបសាតាំង ហើយអ្នកណាដែលរស់នៅតាមនិស្ស័យពុករលួយរបស់ខ្លួន អ្នកនោះគឺជាសាតាំងដែលកំពុងរស់នៅ។ សម្ដីរបស់ពួកគេតែងតែបង្កនូវសេចក្តីល្បួងជានិច្ច សម្ដីនោះតែងតែបញ្ឆិតបញ្ឆៀង មិនដែលនិយាយតាមត្រង់ឡើយ។ ទោះបីវាយពួកគេដល់ស្លាប់ ក៏ពួកគេមិននិយាយការពិតដែរ។ នេះជាអ្វីដែលកើតឡើង នៅពេលនិស្ស័យពុករលួយរបស់មនុស្សប្រែជាធ្ងន់ធ្ងរខ្លាំង។ ពួកគេបាត់បង់ទាំងស្រុងនូវភាពជាមនុស្សរបស់ខ្លួន ហើយពួកគេប្រែក្លាយជាអារក្ស។ អ្នករាល់គ្នាជាច្រើននាក់សុខចិត្តប្រមាថ និងបោកប្រាស់ព្រះជាម្ចាស់ ដើម្បីការពារទំនាក់ទំនងរបស់អ្នកជាមួយអ្នកដទៃ ព្រមទាំងការពារឋានៈ និងកេរ្តិ៍ឈ្មោះដែលអ្នកមាននៅក្នុងចំណោមមនុស្ស។ តើបុគ្គលដែលប្រព្រឹត្តបែបនេះ ស្រឡាញ់សេចក្តីពិតដែរឬទេ? តើគេជាមនុស្សដែលដេញតាមសេចក្តីពិតដែរឬទេ? គេជាមនុស្សដែលបោកប្រាស់ព្រះជាម្ចាស់ស្រស់ៗ ដែលគ្មានការកោតខ្លាចព្រះជាម្ចាស់នៅក្នុងចិត្តសូម្បីតែបន្តិចឡើយ។ ពួកគេហ៊ានបោកប្រាស់ព្រះជាម្ចាស់ ដូច្នេះ មហិច្ឆតា និងការបះបោររបស់ពួកគេ ច្បាស់ជាធំខ្លាំងណាស់ហើយ! មនុស្សបែបនេះ ជានិច្ចកាល នៅតែគិតថា ពួកគេស្រឡាញ់ និងកោតខ្លាចព្រះជាម្ចាស់ ហើយតែងនិយាយជារឿយៗថា៖ «គ្រប់ពេលដែលខ្ញុំគិតដល់ព្រះជាម្ចាស់ ខ្ញុំតែងគិតថា ព្រះអង្គធំសម្បើម ធំអស្ចារ្យ និងមិនអាចវាស់ស្ទង់បានឡើយ! ព្រះជាម្ចាស់ស្រឡាញ់មនុស្សជាតិ ហើយក្ដីស្រឡាញ់របស់ទ្រង់ គឺពិតប្រាកដណាស់!» អ្នកអាចនិយាយសម្ដីពីរោះបែបនេះបាន ប៉ុន្តែអ្នកនឹងបកអាក្រាតមនុស្សអាក្រក់ឡើយ បើអ្នកឃើញពួកគេបង្កការរំខានដល់កិច្ចការនៃពួកជំនុំ។ អ្នកគឺជាអ្នកផ្គាប់ចិត្តមនុស្ស អ្នកការពារតែកិត្យានុភាព ផលចំណេញ និងឋានៈរបស់អ្នកប៉ុណ្ណោះ តែអ្នកមិនបានការពារដល់ផលប្រយោជន៍នៃដំណាក់ព្រះជាម្ចាស់ឡើយ។ នៅពេលអ្នកដឹងពីសភាពពិតនៃកិច្ចការ អ្នកមិននិយាយការពិតទេ អ្នកបែរជានិយាយបញ្ឆិតបញ្ឆៀង ការពារមនុស្សអាក្រក់ទៅវិញ។ ប្រសិនបើគេសុំឱ្យអ្នកនិយាយការពិត អ្នកនឹងពិបាកខ្លាំងក្នុងការនិយាយ។ អ្នកនិយាយដោយគ្មានហេតុផល គ្រាន់តែចង់គេចវេះពីការនិយាយការពិតប៉ុណ្ណោះ! នៅពេលអ្នកនិយាយ អ្នកនិយាយត្រឡប់ត្រឡិនចុះឡើង អ្នកខំគិតច្រើន និងរស់នៅក្នុងរបៀបដ៏នឿយហត់ ដែលទាំងអស់នេះគឺដើម្បីការពារកេរ្តិ៍ឈ្មោះ និងអំនួតរបស់អ្នកប៉ុណ្ណោះ! តើព្រះជាម្ចាស់គាប់ព្រះហឫទ័យនឹងមនុស្សបែបនេះដែរឬទេ? ព្រះជាម្ចាស់ស្អប់ខ្ពើមមនុស្សបោកបញ្ឆោតខ្លាំងបំផុត។ ប្រសិនបើអ្នកចង់រួចពីឥទ្ធិពលរបស់សាតាំង និងសម្រេចបានសេចក្តីសង្រ្គោះ ពេលនោះ អ្នកត្រូវតែទទួលយកសេចក្តីពិត។ ជាដំបូង អ្នកត្រូវតែចាប់ផ្ដើម ដោយធ្វើជាមនុស្សស្មោះត្រង់។ ចូរនិយាយត្រង់ៗ ប្រាប់ការពិត មិនរឹតត្បិតដោយអារម្មណ៍របស់អ្នក បោះបង់ពុតត្បុត និងកលល្បិចរបស់អ្នក ហើយនិយាយ និងដោះស្រាយបញ្ហាដោយមានគោលការណ៍ ពោលគឺ នេះហើយជារបៀបដ៏ងាយស្រួល និងសប្បាយរីករាយក្នុងការរស់នៅ ហើយអ្នកនឹងអាចរស់នៅចំពោះព្រះជាម្ចាស់បាន។ ប្រសិនបើអ្នកតែងតែរស់នៅតាមទស្សនវិជ្ជាបែបសាតាំង ហើយតែងតែអាងលើការភូតកុហក និងកលល្បិច ដើម្បីយករួចខ្លួន ពេលនោះ អ្នកនឹងរស់នៅក្រោមអំណាចរបស់សាតាំង ហើយអ្នកនឹងរស់នៅក្នុងភាពងងឹតមិនខាន។ ប្រសិនបើអ្នករស់នៅក្នុងពិភពរបស់សាតាំង អ្នកនឹងបោកបញ្ឆោតកាន់តែខ្លាំងប៉ុណ្ណោះ។ អ្នកបានជឿលើព្រះជាម្ចាស់អស់រយៈពេលជាច្រើនឆ្នាំ អ្នកបានស្ដាប់សេចក្តីអធិស្ឋានជាច្រើនហើយ ប៉ុន្តែនិស្ស័យពុករលួយរបស់អ្នកនៅមិនទាន់ត្រូវបានបន្សុទ្ធទៀត ហើយឥឡូវ អ្នកនៅកំពុងរស់នៅតាមនិស្ស័យបែបសាតាំងរបស់អ្នកដដែល។ បែបនេះ តើអ្នកមិនមានអារម្មណ៍គួរឱ្យស្អប់ខ្ពើមទេឬអី? តើអ្នកមិនមានអារម្មណ៍អៀនខ្មាសទេឬ? មិនថាអ្នកបានជឿលើព្រះជាម្ចាស់អស់រយៈពេលយូរប៉ុនណាទេ បើអ្នកនៅតែដូចជាអ្នកមិនជឿព្រះ ពេលនោះ តើការដែលអ្នកជឿលើព្រះជាម្ចាស់មានន័យអ្វីទៅ? តើអ្នកពិតជាអាចទទួលបានសេចក្តីសង្រ្គោះ ដោយការជឿលើព្រះជាម្ចាស់បែបនេះដែរឬទេ? គោលដៅជីវិតរបស់អ្នកមិនបានផ្លាស់ប្ដូរទេ ហើយគោលការណ៍ និងវិធីសាស្ត្ររបស់អ្នក ក៏មិនបានផ្លាស់ប្ដូរដែរ។ រឿងមួយដែលអ្នកមាន ហើយអ្នកមិនជឿគ្មាន នោះគឺជាងារជា «អ្នកជឿព្រះ» ប៉ុណ្ណោះ។ ទោះបីពីសម្បកក្រៅ អ្នកដើរតាមព្រះជាម្ចាស់ក៏ដោយ ក៏និស្ស័យជីវិតរបស់អ្នកមិនបានផ្លាស់ប្ដូរសោះឡើយ ហើយនៅទីបំផុត អ្នកនឹងមិនទទួលបានសេចក្តីសង្រ្គោះឡើយ។ តើអ្នកមិនទទួលបានក្ដីសង្ឃឹមរបស់អ្នកដោយឥតន័យទេឬអី? តើការជឿបែបនេះលើព្រះជាម្ចាស់ អាចជួយឱ្យអ្នកទទួលបានសេចក្តីពិត ឬជីវិតដែរឬទេ? ប្រាកដជាមិនបានឡើយ។

ថ្ងៃនេះ យើងបានប្រកបគ្នាអំពីចរិតលក្ខណៈទាំងបីអំពីការផ្លាស់ប្ដូរនិស្ស័យ។ ខាងក្រោមនេះ គឺជាសេចក្តីសង្ខេបអំពីចរិតលក្ខណៈទាំងបីនោះ។ (ចរិតលក្ខណៈទីមួយ គឺជាសមត្ថភាពទទួលយក និងចុះចូលចំពោះអ្វីដែលត្រឹមត្រូវ និងអ្វីដែលស្របតាមសេចក្តីពិត។ ចរិតលក្ខណៈទីពីរ គឺជាសមត្ថភាពស្វែងរកសេចក្តីពិត និងអនុវត្តតាមសេចក្តីពិត នៅពេលមានរឿងកើតឡើងចំពោះអ្នក ហើយមិនដោះស្រាយបញ្ហាដោយផ្អែកលើឆន្ទៈរបស់អ្នកឡើយ។ ចរិតលក្ខណៈទីបី គឺជាសមត្ថភាពគិតគូរពីបំណងព្រះហឫទ័យព្រះជាម្ចាស់ ចេះតតាំងនឹងសាច់ឈាម និងសម្រេចបានការចុះចូលចំពោះព្រះជាម្ចាស់ មិនថាមានអ្វីកើតឡើងចំពោះអ្នកឡើយ)។ អ្នករាល់គ្នាគួរតែសញ្ជឹងគិត និងប្រកបគ្នាពីចរិតលក្ខណៈទាំងបីនេះ។ អ្នកគួរតែប្រៀបធៀបខ្លួនអ្នកទៅនឹងចរិតលក្ខណៈទាំងបីនេះនៅក្នុងជីវិតជាក់ស្ដែងរបស់អ្នក ហើយបង្វឹកខ្លួនឱ្យអនុវត្ត និងចូលទៅក្នុងចរិតលក្ខណៈទាំងនេះ ពោលគឺ ដោយធ្វើបែបនេះ អ្នករាល់គ្នានឹងអាចទទួលបានសេចក្តីពិត និងសម្រេចបានការផ្លាស់ប្ដូរនៅក្នុងនិស្ស័យ។ មិនថាគេប្រកបគ្នាពីទិដ្ឋភាពនៃសេចក្តីពិតណានោះឡើយ សម្រាប់អ្នកដែលស្រឡាញ់សេចក្តីពិត គេនឹងងាយស្រួលក្នុងការទទួលយក។ អ្នកណាដែលព្រមអនុវត្តសេចក្ដីពិត អ្នកនោះនឹងអាចទទួលបានសេចក្តីពិត ហើយអ្នកណាដែលទទួលបានសេចក្តីពិត អ្នកនោះនឹងអាចសម្រេចបានការផ្លាស់ប្ដូរនៅក្នុងនិស្ស័យ។ អ្នកណាដែលគ្មានសតិសម្បជញ្ញៈ ឬវិចារណញ្ញាណ អ្នកនោះមិនស្រឡាញ់សេចក្តីពិត មិនអាចទទួលយក ឬអនុវត្តសេចក្តីពិតនោះទេ ដូច្នេះ ពួកគេនឹងមិនអាចទទួលបានសេចក្តីពិតឡើយ។ ថាតើមនុស្សអាចទទួលបានសេចក្តីពិត ឬសម្រេចបានការផ្លាស់ប្ដូរនៅក្នុងនិស្ស័យបានឬអត់ នោះគឺអាស្រ័យលើការដេញតាមរបស់ពួកគេផ្ទាល់។

ថ្ងៃទី ១៦ ខែសីហា ឆ្នាំ ២០១៥


លក្ខខណ្ឌទាំងប្រាំដែលត្រូវបំពេញ ដើម្បីដើរលើផ្លូវត្រឹមត្រូវនៃការជឿលើព្រះជាម្ចាស់

មានបញ្ហាទូទៅមួយនៅក្នុងនិស្ស័យពុករលួយរបស់មនុស្ស ជាបញ្ហាទូទៅមួយដែលកើតមាននៅក្នុងភាពជាមនុស្សរបស់មនុស្សគ្រប់គ្នា ដែលជាបញ្ហាដ៏ធ្ងន់ធ្ងរបំផុតមួយ។ បញ្ហាទូទៅនេះ គឺជាផ្នែកដ៏ខ្សោយបំផុត និងស្លាប់រស់បំផុតនៃភាពជាមនុស្សរបស់ពួកគេ ហើយនៅក្នុងសារជាតិនៃធម្មជាតិរបស់ពួកគេ វាជារឿងដ៏លំបាកបំផុតក្នុងការជីកកកាយចេញ ឬផ្លាស់ប្ដូរ។ តើបញ្ហានេះគឺជាអ្វីដែរ? បញ្ហានេះគឺថា មនុស្សតែងតែចង់ក្លាយជាមនុស្សអស្ចារ្យ ចង់ក្លាយជាមហាមនុស្ស ជាមនុស្សឥតខ្ចោះ។ ពីកំណើតមក មនុស្សគឺជាភាវៈដែលព្រះបានបង្កើត។ តើភាវៈដែលព្រះបានបង្កើតអាចសម្រេចបាននូវភាពមានគ្រប់ចេស្ដាដែរឬទេ? តើពួកគេអាចសម្រេចបាននូវភាពគ្រប់លក្ខណ៍ និងភាពឥតខ្ចោះដែរឬទេ? តើពួកគេអាចសម្រេចបាននូវភាពស្ទាត់ជំនាញនៅក្នុងអ្វីៗគ្រប់យ៉ាង អាចយល់ពីអ្វីៗគ្រប់យ៉ាង មើលឃើញអ្វីៗគ្រប់យ៉ាងបានយ៉ាងច្បាស់ និងមានសមត្ថភាពធ្វើអ្វីៗគ្រប់យ៉ាងបានដែរឬទេ? ពួកគេមិនអាចទេ។ ក៏ប៉ុន្តែ នៅខាងក្នុងមនុស្សមាននិស្ស័យពុករលួយមួយ ដែលជាភាពទន់ខ្សោយស្លាប់រស់មួយគឺ៖ ភ្លាមៗនៅពេលដែលពួកគេរៀនចេះជំនាញ ឬវិជ្ជាជីវៈណាមួយ មនុស្សមានអារម្មណ៍ថា ពួកគេមានសមត្ថភាព ថាពួកគេជាមនុស្សដែលមានឋានៈ និងមានតម្លៃ ហើយថាពួកគេគឺជាអ្នកជំនាញ។ មិនថាសមត្ថភាពពិតរបស់ពួកគេកម្រិតណានោះទេ ពួកគេសុទ្ធតែចង់តុបតែងខ្លួនឯងឱ្យទៅជាបុគ្គលល្បីល្បាញ ឬឆ្នើមណាម្នាក់ ដើម្បីក្លាយជាបុគ្គលដែលមានឈ្មោះបោះសំឡេងម្នាក់ ហើយធ្វើឱ្យអ្នកដទៃគិតថា ពួកគេគ្រប់លក្ខណ៍ និងឥតខ្ចោះ ដោយគ្មានចំណុចខ្វះខាតសូម្បីតែមួយ។ ពួកគេប្រាថ្នាចង់ឱ្យមនុស្សដទៃមើលមកពួកគេថាជាបុគ្គលដែលមានសមត្ថភាព មានអំណាច ឆ្នើម ឬល្បីល្បាញ និងអស្ចារ្យណាម្នាក់ ដែលមានមុខមាត់ដ៏ធំដុំ និងគួរឱ្យស្ញប់ស្ញែង មានសមត្ថភាពធ្វើអ្វីៗបានទាំងអស់ ហើយគ្មានអ្វីដែលពួកគេមិនអាចធ្វើបានឡើយ។ ពួកគេមានអារម្មណ៍ថា ប្រសិនបើពួកគេស្វែងរកជំនួយពីអ្នកដទៃ នោះពួកគេនឹងមើលទៅហាក់ដូចជាគ្មានសមត្ថភាព និងអន់ ហើយថាមនុស្សនឹងមើលងាយពួកគេ។ ដោយហេតុផលនេះហើយ ទើបពួកគេតែងតែចង់រក្សារូបភាពក្លែងក្លាយជានិច្ច។ កាលណាសុំឱ្យគេធ្វើអ្វីមួយ មនុស្សខ្លះនិយាយថា ខ្លួនដឹងពីរបៀបធ្វើកិច្ចការនោះ ប៉ុន្តែតាមពិតទៅ ពួកគេមិនដឹងទេ។ ក្រោយមក ពួកគេលួចមើលស្ងាត់ៗ និងព្យាយាមរៀនសូត្រពីរបៀបធ្វើកិច្ចការនោះ ប៉ុន្តែបន្ទាប់ពីរៀនបានបួនដប់ថ្ងៃ ពួកគេនៅតែមិនយល់ពីរបៀបធ្វើកិច្ចការនោះដដែល។ នៅពេលសួរថា ពួកគេនឹងបំពេញកិច្ចការនោះនៅពេលណា ពួកគេនឹងឆ្លើយថា៖ «ឆាប់ៗ ឆាប់ៗ!» ប៉ុន្តែនៅក្នុងចិត្តវិញ ពួកគេគិតថា៖ «ខ្ញុំមិនចេះទេ ខ្ញុំគ្មានគំនិតទេ ខ្ញុំមិនដឹងធ្វើបែបណាទេ! ខ្ញុំមិនត្រូវឱ្យគេដឹងរឿងនេះឡើយ ខ្ញុំត្រូវតែបន្តធ្វើពុត ខ្ញុំមិនអាចឱ្យគេឃើញចំណុចខ្សោយ និងភាពអវិជ្ជារបស់ខ្ញុំទេ ខ្ញុំមិនអាចឱ្យគេមើលងាយខ្ញុំនោះឡើយ!» តើនេះជាបញ្ហាអ្វីដែរ? នេះជាបញ្ហាដ៏ធ្ងន់ធ្ងរបំផុតនៃការព្យាយាមកុំឱ្យបាក់មុខ ទោះក្នុងតម្លៃណាក៏ដោយ។ តើនេះជានិស្ស័យប្រភេទអ្វីដែរ? ភាពក្រអឺតក្រទមរបស់មនុស្សបែបនេះគ្មានដែនកំណត់ទេ ពួកគេគ្មានហេតុផលសោះឡើយ។ ពួកគេមិនចង់ធ្វើដូចអ្នកឯទៀតទេ ពួកគេមិនចង់ធ្វើជាមនុស្សធម្មតា ជាមនុស្សសាមញ្ញទេ ប៉ុន្តែពួកគេចង់ធ្វើជាមហាមនុស្ស ជាមនុស្សអស្ចារ្យ ឬមនុស្សសំខាន់។ នេះគឺជាបញ្ហាដ៏ធំ! ពាក់ព័ន្ធនឹងភាពទន់ខ្សោយ ចំណុចខ្វះខាត ភាពល្ងង់ខ្លៅ ភាពឆ្កួតឡប់ និងកង្វះការយល់ដឹងនៅក្នុងភាពជាមនុស្សធម្មតា នោះពួកគេនឹងបិទបាំងវាទាំងអស់ និងមិនឱ្យមនុស្សដទៃឃើញវាឡើយ ដូច្នេះហើយពួកគេក៏បន្តក្លែងបន្លំខ្លួន។ មនុស្សមួយចំនួនខ្វាក់ភ្នែកមើលមិនឃើញអ្វីទាំងអស់ ប៉ុន្តែនៅតែអះអាងថាខ្លួនមានការយល់ដឹងនៅក្នុងចិត្តរបស់ខ្លួនទៀត។ នៅពេលអ្នកសុំឱ្យពួកគេពន្យល់ ពួកគេមិនអាចពន្យល់បានទេ។ បន្ទាប់ពីមានអ្នកផ្សេងបានពន្យល់រួច ទើបពួកគេអះអាងថា ពួកគេក៏ចង់និយាយដូចគ្នាផងដែរ ប៉ុន្តែពួកគេនិយាយមិនទាន់។ ពួកគេធ្វើអ្វីគ្រប់យ៉ាងដែលពួកគេអាចធ្វើបាន ដើម្បីក្លែងខ្លួន និងព្យាយាមឱ្យគេមើលទៅថាខ្លួនជាមនុស្សល្អ។ តើអ្នករាល់គ្នានិយាយថា មនុស្សបែបនេះមិនរស់នៅក្នុងភាពរវើរវាយទេឬអី? តើពួកគេមិនកំពុងដេកស្រមៃទេឬ? ពួកគេមិនស្គាល់ខ្លួនជានរណាឡើយ ហើយក៏មិនដឹងពីរបៀបរស់នៅក្នុងភាពជាមនុស្សធម្មតានោះដែរ។ ពួកគេមិនធ្លាប់ប្រព្រឹត្តដូចជាមនុស្សជាក់ស្ដែងម្ដងណាឡើយ។ ប្រសិនបើអ្នករស់នៅបែបរវើរវាយ ច្របូកច្របល់ មិនធ្វើកិច្ចការជាក់ស្ដែង តែងតែរស់នៅតាមការស្រមើស្រមៃរបស់ខ្លួន ពេលនោះ អ្នកមានបញ្ហាហើយ។ មាគ៌ាជីវិតដែលអ្នកជ្រើសរើស គឺមិនត្រឹមត្រូវទេ។ ប្រសិនបើអ្នកធ្វើបែបនេះ នោះមិនថាអ្នកជឿលើព្រះជាម្ចាស់បែបណាទេ អ្នកនឹងមិនយល់ពីសេចក្ដីពិតឡើយ ហើយអ្នកក៏នឹងមិនអាចទទួលបានសេចក្ដីពិតដែរ។ និយាយតាមត្រង់ជាមួយអ្នកចុះ អ្នកមិនអាចទទួលបានសេចក្តីពិតឡើយ ព្រោះចំណុចចាប់ផ្ដើមរបស់អ្នក គឺខុសឆ្គងហើយ។ អ្នកត្រូវតែរៀនដើរលើដី និងដើរឱ្យបានជាប់លាប់ម្ដងមួយជំហានៗ។ ប្រសិនបើអ្នកអាចដើរបាន ចូរដើរចុះ។ កុំព្យាយាមរៀនពីរបៀបរត់នោះឡើយ។ ប្រសិនបើអ្នកអាចដើរបានម្ដងមួយជំហាន អ៊ីចឹង កុំព្យាយាមដើរម្ដងពីរជំហានឡើយ។ អ្នកត្រូវតែបោះជំហានឱ្យបានមាំនៅលើដី។ កុំព្យាយាមធ្វើជាមហាមនុស្ស ជាមនុស្សអស្ចារ្យ ឬខ្ពង់ខ្ពស់នោះឡើយ។ មនុស្សដែលត្រូវបានគ្រប់គ្រងដោយនិស្ស័យបែបសាតាំង មានមហិច្ឆតា និងបំណងប្រាថ្នាខ្លះនៅក្នុងពួកគេ ដែលលាក់កប់នៅក្នុងដួងចិត្តរបស់ពួកគេ។ ពួកគេមិនចង់រស់នៅក្នុងភាពជាក់ស្ដែងទេ ផ្ទុយទៅវិញ ពួកគេតែងតែចង់រត់ទៅលើអាកាស រស់នៅក្នុងភាពស្រពេចស្រពិល និងភាពរវើរវាយ។ តើពួកគេមិនកំពុងដេកស្រមៃទេឬអី? តើមនុស្សរស់នៅកណ្ដាលអាកាសឬ? នោះជាដែនគ្រប់គ្រងរបស់សាតាំង មិនមែនជាកន្លែងសម្រាប់មនុស្សរស់នៅទេ។ ព្រះជាម្ចាស់បានបង្កើតមនុស្សចេញពីធូលីដី។ ព្រះអង្គធ្វើឱ្យពួកគេរស់នៅលើដី រស់នៅតាមធម្មតា និងរស់នៅជាមួយក្បួនច្បាប់ រៀនចំណេះដឹងទូទៅអំពីរបៀបប្រព្រឹត្ត រៀនអំពីរបៀបធ្វើសកម្មភាព របៀបរស់នៅ និងរបៀបថ្វាយបង្គំទ្រង់។ ព្រះជាម្ចាស់មិនបានប្រទានឱ្យមនុស្សមានស្លាបហោះទេ ហើយទ្រង់ក៏មិនបណ្ដោយឱ្យពួកគេរស់នៅលើអាកាសនោះដែរ។ អ្នកដែលហោះហើរនៅលើអាកាស មិនមែនជាមនុស្សទេ ពោលគឺជាសាតាំង និងពួកវិញ្ញាណអាក្រក់គ្រប់ប្រភេទ។ ប្រសិនបើមនុស្សតែងតែមានមហិច្ឆតាបែបនេះ តែងតែចង់ក្លាយជាមហាមនុស្ស ចង់ផ្លាស់ប្ដូរជាអ្វីមួយផ្សេង នោះពួកគេកំពុងមានបញ្ហាហើយ។ វាងាយស្រួលនឹងឈ្លក់វង្វេងខ្លាំងណាស់! ដំបូង អ្នកមានគំនិត និងយោបល់ខុសហើយ។ គំនិតនេះចេញមកពីសាតាំង ជាគំនិតហួសពីការពិតទាំងស្រុង មិនស្របតាមសេចក្ដីតម្រូវរបស់ព្រះជាម្ចាស់សោះឡើយ និងហួសពីព្រះបន្ទូលរបស់ព្រះជាម្ចាស់ទាំងស្រុង។ ដូច្នេះ តើគំនិតនេះគឺជាអ្វីដែរ? គំនិតនោះគឺជាការតែងតែចង់រួចពីភាពឆ្មើងឆ្មៃ ចង់លេចធ្លោ គ្មានមិត្តភក្តិ ពូកែគ្មានគូប្រៀប ចង់មានជោគជ័យខ្លាំង ចង់ល្បីល្បាញ និងខ្ពង់ខ្ពស់ ក្លាយជាអាយដលនៅក្នុងដួងចិត្តរបស់មនុស្ស។ តើទាំងនេះគឺជាគោលដៅដែលមនុស្សគួរតែដេញតាមដែរឬទេ? ប្រាកដជាមិនឡើយ។ នៅក្នុងចំណោមព្រះបន្ទូលរបស់ព្រះជាម្ចាស់ គ្មានព្រះបន្ទូលណាដែលប្រាប់មនុស្សឱ្យស្វះស្វែងក្លាយជាមហាមនុស្ស ជាបុរសខ្លាំង ជាតារាល្បីល្បាញ ឬជាបុគ្គលអស្ចារ្យនោះឡើយ។ ក្នុងចំណោមអ្វីៗទាំងនេះ គ្មានអ្វីមួយដែលមនុស្សស្រមើស្រមៃ នឹងក្លាយជាការពិត និងកើតឡើងលេចជារូបរាងនោះទេ។ ការដេញតាមអ្វីៗទាំងនេះ គឺជាការជីករណ្ដៅកប់ខ្លួនឯង ពោលគឺ កាលណាអ្នកដេញតាមអ្វីៗទាំងនេះកាន់តែច្រើន អ្នកនឹងកាន់តែឆាប់ស្លាប់។ នេះជាផ្លូវទៅរកសេចក្តីអន្តរាយ។

ដោយសារតែព្រះជាម្ចាស់បានមានបន្ទូលជាច្រើន តើអ្នករាល់គ្នាដឹងថា ព្រះអង្គមានសេចក្តីតម្រូវអ្វីខ្លះសម្រាប់ឥរិយាបថរបស់មនុស្សដែរទេ? (ព្រះអង្គចង់ឱ្យពួកគេប្រព្រឹត្តខ្លួនដោយមានសតិ។) (ព្រះអង្គចង់ឱ្យពួកគេប្រព្រឹត្តខ្លួន និងប្រព្រឹត្តបែបជាក់ស្ដែង ដោយយកចិត្តទុកដាក់ និងមិនទាញការចាប់អារម្មណ៍។) ទោះបីពាក្យពីរបីម៉ាត់នេះហាក់សាមញ្ញក៏ដោយ ក៏មនុស្សភាគច្រើនមិនអាចសម្រេចបាននោះដែរ ពោលគឺមានតែមនុស្សស្មោះត្រង់ប៉ុណ្ណោះ ទើបមានសមត្ថភាពអាចធ្វើបាន។ តាមពិតទៅ មិនថាអ្នករាល់គ្នាសម្ដែងចេញបែបណាទេ ជារួមមក ព្រះជាម្ចាស់តម្រូវឱ្យមនុស្សធ្វើជាមនុស្សស្មោះត្រង់។ មានតែមនុស្សស្មោះត្រង់ទេ ទើបអាចប្រព្រឹត្តខ្លួនដោយមានសតិ ប្រព្រឹត្តបែបជាក់ស្ដែង មិនទាញការចាប់អារម្មណ៍ និងយកចិត្តទុកដាក់បាន ដូច្នេះ ការធ្វើជាមនុស្សស្មោះត្រង់ គឺត្រឹមត្រូវ ហើយព្រះជាម្ចាស់សព្វព្រះទ័យនឹងមនុស្សស្មោះត្រង់។ ព្រះជាម្ចាស់ស្អប់ខ្ពើមមនុស្សបោកបញ្ឆោត។ អ្នកដែលមិនប្រព្រឹត្តខ្លួនដោយមានសតិ អ្នកដែលមិនប្រព្រឹត្តបែបជាក់ស្ដែង អ្នកនោះជាមនុស្សបោកបញ្ឆោត។ ពេលនិយាយបែបនេះ តើអ្នកយល់ដែរឬទេ? ដូច្នេះ សូមប្រាប់ខ្ញុំម្ដងទៀតមើល៍ ក្រៅពីតម្រូវឱ្យពួកគេធ្វើជាមនុស្សស្មោះត្រង់ តើព្រះជាម្ចាស់មានសេចក្តីតម្រូវអ្វីផ្សេងទៀតចំពោះមនុស្សដែរឬទេ? (ពួកគេត្រូវតែបន្ទាបខ្លួន។) អ្នករាល់គ្នានិយាយថា «បន្ទាបខ្លួន» តើវាសមហេតុផលដែរឬទេក្នុងការប្រើពាក្យនេះ ដើម្បីពណ៌នាពីមនុស្ស? (វាមិនសមហេតុផលនោះទេ។) ហេតុអ្វីបានជាមិនសមហេតុផល? មនុស្សជាតិ ដែលត្រូវបានសាតាំងធ្វើឱ្យពុករលួយ ពីដើមមក គ្មានឋានៈអ្វីទេ។ ពីដើមមក ពួកគេអន់ជាងសត្វដង្កូវទៅទៀត ដូច្នេះ តើពួកគេអាចបន្ទាបខ្លួនខ្លាំងប៉ុនណាទៀតទៅ? ប្រសិនបើពួកគេបន្ទាបខ្លួនថែមទៀត តើពួកគេនឹងក្លាយជាបែបណាទៅ? តើពួកគេមិនក្លាយជាអារក្ស ឬសត្វតិរច្ចានទៅហើយទេឬ? មនុស្សត្រូវបានព្រះជាម្ចាស់បង្កើតមក ហើយអស់អ្នកដែលត្រូវបានព្រះជាម្ចាស់បង្កើតមក មានសភាវគតិជាមនុស្ស។ មនុស្សទាំងអស់អាចសម្រេចនូវអ្វីៗដែលពួកគេគួរតែមាន ដែលទាំងអស់នេះជាផ្នែកនៃឥរិយាបថ និងការបង្ហាញចេញជាធម្មតារបស់ពួកគេ។ ដំបូង ចូរយើងនិយាយអំពីសេចក្តីសុខ កំហឹង ទុក្ខសោក និងអំណរ ជាអារម្មណ៍មួយចំនួនដែលមនុស្សមានជាមុនសិន។ នៅពេលមនុស្សកើតទុក្ខ ឬពិបាកចិត្ត ការបង្ហាញចេញជាទូទៅបំផុត គឺជាការយំ។ វាជាការបង្ហាញចេញពីធម្មជាតិនៃភាពជាមនុស្សធម្មតា។ នៅពេលអ្នកកើតទុក្ខ ឬឈឺចាប់ អ្នកអាចយំសម្រក់ទឹកភ្នែកបាន។ កុំធ្វើពុតឡើយ។ មនុស្សខ្លះនិយាយថា៖ «ខ្ញុំមិនយំទេ ខ្ញុំជាមនុស្សរឹងមាំ ហើយបុរសពិតមិនយំដោយងាយៗទេ!» អ្នកផ្សេងទៀតនិយាយថា៖ «ទោះបីខ្ញុំជាស្ត្រីក៏ដោយ ក៏ខ្ញុំខំតាំងចិត្តដែរ។ ខ្ញុំត្រូវតែរឹងមាំដូចបុរស។ ខ្ញុំនឹងក្លាយជាវីរនារី មិនមែនធ្វើជាស្ត្រីទន់ជ្រាយនោះទេ»។ តើការគិតបែបនេះត្រឹមត្រូវដែរឬទេ? តើនេះជាភាពជាមនុស្សបែបណាដែរ? នេះជាការធ្វើពុត។ វាមិនមែនជាការពិតទេ។ ការធ្វើពុត មិនមែនជាការបង្ហាញចេញនូវភាពជាមនុស្សធម្មតាឡើយ។ ផ្ទុយទៅវិញ វាជាការសម្ដែងបែបក្លែងក្លាយទៅកាន់អ្នកដទៃ ដែលបំភ្លៃភាពជាមនុស្សធម្មតាទាំងស្រុង។ ដូច្នេះ នៅពេលមនុស្សមានរឿងកើតទុក្ខ ឬរឿងព្រួយបារម្ភ នៅពេលពួកគេដកដង្ហើមធំ នៅពេលពួកគេមានរឿងហេតុធ្ងន់ធ្ងរ ឬនៅពេលពួកគេមិនចង់ញ៉ាំអាហារ អ្វីៗទាំងអស់នេះ គឺជាការបង្ហាញចេញនូវភាពជាមនុស្សធម្មតា ដែលគ្មាននរណាម្នាក់អាចបិទបាំងបានឡើយ។ នៅពេលនរណាម្នាក់ជួបរឿងល្អ ពួកគេញញឹម ដែលនេះក៏ជាការបង្ហាញចេញបែបធម្មតាដែរ។ មនុស្សខ្លះមិនហ៊ានសើចខ្លាំងៗទេ នៅពេលពួកគេសប្បាយចិត្ត។ ពួកគេតែងតែបិទមាត់លាក់ស្នាមញញឹមរបស់ខ្លួនជានិច្ច ព្រោះពួកគេខ្លាចមនុស្សសើចចំអក។ (វាមិនធម្មតាទេ។) នេះក៏ជាការធ្វើពុតដែរ។ ពួកគេគិតថា ស្ត្រីៗមិនអាចសើចនៅទីសាធារណៈចំពោះមុខមនុស្សជាច្រើនបានទេ ហើយជាពិសេស ពួកគេមិនអាចបង្ហាញធ្មេញរបស់ខ្លួនបានឡើយ បើមិនដូច្នោះទេ មនុស្សនឹងមើលងាយ ឬក៏ស្អប់ខ្ពើមពួកគេមិនខាន ដូច្នេះ ពួកគេត្រូវតែចេះទប់ចិត្តខ្លួនឯង ហើយពួកគេមិនអាចធ្វើរឡិករឡក់បាននោះឡើយ។ នេះជាលទ្ធផលចេញពីការអប់រំបែបវប្បធម៌ប្រពៃណីចិន។ នៅក្នុងមនុស្សដែលមានសេចក្តីសុខ មានកំហឹង ទុក្ខសោក និងអំណរដែលមិនធម្មតា អ្នកដទៃមើលមិនឃើញការបង្ហាញចេញ ឬតម្រូវការនៃភាពជាមនុស្សធម្មតារបស់ពួកគេឡើយ។ តើមនុស្សបែបនេះជាមនុស្សធម្មតាដែរទេ? (ពួកគេមិនមែនជាមនុស្សធម្មតាទេ។) តើមិនមានអ្វីមួយនៅក្នុងគំនិតរបស់ពួកគេ ដែលគ្រប់គ្រងពួកគេទេឬអី? មនុស្សត្រូវបានសាតាំងធ្វើឱ្យពុករលួយយ៉ាងខ្លាំងបំផុត។ វាក្លាយជាបែបនេះរួចទៅហើយ។ ពួកគេដូចជាបិសាចជាជាងជាមនុស្ស។ នេះគឺជារូបរាងរបស់មនុស្សដែលត្រូវបានត្រួតត្រាដោយធម្មជាតិបែបអារក្ស។ ពួកគេក្លែងក្លាយទាំងស្រុង ហើយពួកគេធ្វើពុតច្រើនពេកហើយ។ ហេតុអ្វីបានជាមនុស្សដែលបានជឿលើព្រះជាម្ចាស់អស់រយៈពេលជាច្រើនឆ្នាំ ពិបាកផ្លាស់ប្ដូរខ្លាំងម្ល៉េះ? ក្នុងន័យម្យ៉ាង នោះព្រោះតែមនុស្សមិនមានចំណេះដឹងត្រឹមត្រូវ ឬមានទស្សនៈច្បាស់លាស់អំពីផ្លូវ គោលការណ៍ ទិសដៅ និងគោលដៅនៃការធ្វើជាមនុស្សធម្មតា ហើយពួកគេក៏គ្មានទស្សនៈច្បាស់លាស់អំពីផ្លូវក្នុងការដេញតាមសេចក្តីពិតផងដែរ។ ក្នុងន័យម្យ៉ាងទៀត មនុស្សបែបនេះគឺជាមនុស្សល្ងីល្ងើ។ ទោះបីពួកគេរស់នៅដល់អាយុសែសិបឆ្នាំ ឬហាសិបឆ្នាំក៏ដោយ ក៏ពួកគេគ្មានដឹងអ្វីសោះអំពីរបៀបក្លាយជាមនុស្សស្មោះត្រង់ ឬក៏ដឹងអំពីសេចក្តីតម្រូវណាខ្លះដែលពួកគេត្រូវបំពេញ ដើម្បីរស់នៅក្នុងភាពជាមនុស្សធម្មតាដែរ។ នេះព្រោះតែវប្បធម៌ប្រពៃណីបានចាក់ឫសយ៉ាងជ្រៅនៅក្នុងចិត្តរបស់មនុស្ស ហើយពួកគេតែងតែចង់ធ្វើពុតថា ពួកគេជាមនុស្សបរិសុទ្ធអស្ចារ្យដែលពួកគេបានស្រមៃចង់ក្លាយជា ដែលការនេះធ្វើឱ្យពួកគេមានការយល់ដឹងអំពីអ្វីៗនៅក្នុងរបៀបបែបលម្អៀង ឆោតល្ងង់ និងចម្លែក។ នៅក្នុងចំណោមអ្នករាល់គ្នា តើមានមនុស្សបែបនេះដែរឬទេ? មនុស្សខ្លះមិនដែលបើកចិត្តប្រាប់អ្នកដទៃទេ ហើយក៏មិនដឹងពីរបៀបនិយាយអំពីគំនិតក្នុងចិត្តរបស់ខ្លួនដែរ។ ពួកគេធ្វើដូចខ្លួនគ្មានការលំបាក ធ្វើដូចខ្លួនមិនដែលអវិជ្ជមាន ឬទន់ខ្សោយ ធ្វើដូចខ្លួនមិនដែលមានការលំបាកជាមួយច្រកចូលទៅក្នុងជីវិតអ៊ីចឹង។ ពួកគេមិនបាច់ស្វែងរកអ្វីមួយ ឬប្រកបគ្នាជាមួយអ្នកដទៃ មិនត្រូវការការប្រកបគ្នា ការផ្គត់ផ្គង់ ជំនួយ ឬការជួយពីនរណាម្នាក់ឡើយ។ ពួកគេធ្វើដូចខ្លួនយល់អ្វីៗទាំងអស់ដោយខ្លួនឯង និងអាចដោះស្រាយគ្រប់រឿងបានអ៊ីចឹង។ នៅពេលនរណាសួរពួកគេថាតើពួកគេធ្លាប់អវិជ្ជមានពីមុនមកទេ ពួកគេឆ្លើយថា៖ «ខ្ញុំអវិជ្ជមានយូរៗម្ដង ប៉ុន្តែខ្ញុំំគ្រាន់តែអធិស្ឋានទៅព្រះជាម្ចាស់ ធ្វើការតាំងចិត្ត និងស្បថស្បែប៉ុណ្ណោះ បន្ទាប់មក ខ្ញុំនឹងប្រសើរវិញហើយ»។ តើនេះជាមនុស្សបែបនេះដែរ? ពីសម្បកក្រៅ មនុស្សបែបនេះហាក់មិនមានច្រើនឡើយ ប៉ុន្តែតាមពិតទៅ មនុស្សដែលមានសភាពបែបនេះ មានច្រើនណាស់។ សព្វថ្ងៃនេះ មនុស្សបែបនេះមិនដឹងពីអត្ថន័យនៃការជឿលើព្រះជាម្ចាស់ទេ។ ពួកគេគិតថា ការជឿលើព្រះជាម្ចាស់ គ្រាន់តែជាការទទួលស្គាល់ទ្រង់ និងធ្វើជាមនុស្សល្អប៉ុណ្ណោះ ហើយនៅថ្ងៃណាមួយ ពួកគេនឹង «មានជីវិតអមតៈ និងទទួលបានផ្លូវ» ហើយចូលទៅក្នុងនគរស្ថានសួគ៌ ដូចពុទ្ធសាសនិកនិយាយអំពីការរួចផុតពីចំណង់ និងតណ្ហារបស់មនុស្ស ឬការមានចិត្តបរិសុទ្ធ និងមានចំណង់កាន់តែតិចអ៊ីចឹង។ ពួកគេឧស្សាហ៍ព្យាយាមក្នុងការធ្វើការ និងខំប្រឹងដើរតាមទិសដៅនេះ ប៉ុន្តែតើនេះជាការជឿលើព្រះជាម្ចាស់ឬ? សូម្បីតែពេលនេះ ពួកគេមិនដឹងថាការជឿលើព្រះជាម្ចាស់ជាអ្វី មិនដឹងថាពួកគេគួរតែដេញតាមអ្វី ឬថាពួកគេគួរតែក្លាយជាមនុស្សបែបណាផង។ មិនថាពួកគេស្ដាប់សេចក្តីអធិប្បាយជាច្រើនអំពីសេចក្តីពិតក៏ដោយ ក៏គោលដៅដែលពួកគេដេញតាម និងទស្សនៈរបស់ពួកគេអំពីការជឿលើព្រះជាម្ចាស់ មិនបានផ្លាស់ប្ដូរដែរ។ បញ្ហាគឺនៅត្រង់នេះ! ប្រសិនបើអ្នកមិនទាំងយល់អំពីអត្ថន័យនៃការជឿលើព្រះជាម្ចាស់ផង ពេលនោះ តើអ្នកអាចដឹងថា ព្រះជាម្ចាស់របស់អ្នកជានរណាដែរទេ? ប្រសិនបើអ្នកមិនទាំងយល់អំពីអត្ថន័យនៃការជឿលើព្រះជាម្ចាស់ផង ពេលនោះ តើអ្នកអាចដេញតាមសេចក្តីពិតបានដែរឬទេ? តើមនុស្សដែលគ្មានចំណេះដឹងសោះអំពីនិមិត្តនៃការជឿលើព្រះជាម្ចាស់ អាចស្រឡាញ់សេចក្តីពិតបានដែរឬទេ? អ្នកណាដែលមិនយល់ពីនិមិត្តនៃការជឿលើព្រះជាម្ចាស់ អ្នកនោះក៏មិនអាចទទួលបានសេចក្តីពិតដែរ។ ការសួរមនុស្សបែបនេះថាតើពួកគេស្រឡាញ់សេចក្តីពិតឬអត់ គឺជារឿងឥតប្រយោជន៍។ ពួកគេមិនយល់ពីអត្ថន័យនៃការជឿលើព្រះជាម្ចាស់ ឬការដេញតាមសេចក្តីពិតឡើយ។ ពួកគេមិនយល់ពីសេចក្តីទាំងនេះទេ។ មិនថាពួកគេបានជឿលើព្រះជាម្ចាស់អស់រយៈពេលបីឬប្រាំឆ្នាំ ប្រាំបី ឬដប់ឆ្នាំក៏ដោយ ក៏គ្មានអ្នកណាម្នាក់យល់ពីសេចក្តីពិតដែរ។ គ្រប់យ៉ាងដែលពួកគេដឹងគឺថា ការជឿលើព្រះជាម្ចាស់ គឺដើម្បីធ្វើជាមនុស្សល្អ ធ្វើអំពើល្អ សប្បុរស និងធ្វើទាន ហើយពួកគេគិតថា របៀបរស់នៅបែបនេះ គឺមានកិត្តិយស។ តើទស្សនៈនេះមិនរាក់កំផែល និងហួសសម័យពេកទេឬអី? ទស្សនៈនេះមិនស្របតាម និងមិនពាក់ព័ន្ធសោះឡើយនឹងសេចក្តីពិតនៃការជឿលើព្រះជាម្ចាស់។ អ្នកណាដែលបានជឿលើព្រះជាម្ចាស់អស់រយៈពេលជាច្រើនឆ្នាំ ប៉ុន្តែនៅតែប្រកាន់យកការជឿលើព្រះជាម្ចាស់ ដោយមានទស្សនៈ គំនិត និងវិធីសាស្ត្របែបអ្នកមិនជឿ បែបពុទ្ធសាសនិក និងអ្នកកាន់សាសនាតាវ អ្នកនោះគឺជាអ្នកដែលពឹងអាងលើសញ្ញាណ និងការស្រមើស្រមៃបែបប្រពៃណី ដើម្បីជឿលើព្រះជាម្ចាស់ ជាអ្នកដែលមានជំនឿខុសឆ្គងថា ពួកគេមានការយល់ដឹងបរិសុទ្ធ ដែលគិតថា ការជឿលើព្រះជាម្ចាស់បែបនេះ គឺជាវិធីតែមួយគត់ ដើម្បីដេញតាមសេចក្តីពិត។ តើពួកគេមិនកំពុងកុហកខ្លួនឯងទេឬអី?

ប្រជាជនចិនមានសាវតារវប្បធម៌ប្រពៃណ៌ជាអ្នកកាន់សាសនាតាវ និងសាសនាព្រះពុទ្ធ។ ស្ថិតក្រោមសាវតារសង្គមប្រពៃណីដ៏ខ្លាំងនេះ ប្រជាជនចិនពិតជាពិបាកខ្លាំងណាស់ក្នុងការរំដោះគំនិតខ្លួនចេញពីជំនឿទាំងនេះ ដូច្នេះ នៅពេលប្រជាជនចិនលើកឡើងពីជំនឿលើព្រះជាម្ចាស់ រឿងដំបូងដែលពួកគេគិតដល់ គឺជាទស្សនៈបែបពុទ្ធសាសនិក និងតាវសាសនិកអំពីការក្លាយជាអ្នកញ៉ាំបួស និងបន់ស្រន់ទៅព្រះពុទ្ធ ការមិនសម្លាប់សត្វ ការថ្វាយទេយ្យទាននិងការធ្វើអំពើល្អ ការជួយអ្នកដទៃ ការមិនវាយប្រហារ ឬស្រែកដាក់អ្នកដទៃ ការមិនសម្លាប់មនុស្ស ឬការមិនដុតបំផ្លាញទ្រព្យសម្បត្តិអ្នកដទៃ ការធ្វើជាមនុស្សល្អ ។ល។ បើដូច្នេះ តើវាត្រូវការពេលប៉ុន្មានទៅ ដើម្បីឱ្យមនុស្សម្នាក់អាចរួចពីជំនឿទាំងនេះ ហើយយល់ពីអត្ថន័យពិតប្រាកដអំពីការជឿលើព្រះជាម្ចាស់? តើមនុស្សត្រូវដេញតាមការយល់ដឹងអំពីសេចក្តីពិតអ្វីខ្លះ ដើម្បីកែតម្រូវទាំងស្រុងនូវគំនិត និងសញ្ញាណខុសឆ្គងទាំងនេះ ដើម្បីលុបបំបាត់ទាំងស្រុងនូវជំនឿទាំងនេះ? មានតែតាមរយៈការយល់ដឹងយ៉ាងពិតប្រាកដពីសេចក្តីតម្រូវរបស់ព្រះជាម្ចាស់ និងមានតែតាមរយៈការជឿលើព្រះជាម្ចាស់ស្របតាមគោលការណ៍នៃសេចក្តីពិតប៉ុណ្ណោះ ទើបមនុស្សអាចដើរលើផ្លូវត្រឹមត្រូវនៃការជឿលើព្រះជាម្ចាស់បាន។ ពេលនោះ ទើបជីវិតនៃការជឿលើព្រះជាម្ចាស់របស់ពួកគេចាប់ផ្ដើមជាផ្លូវការ។ ប្រសិនបើមនុស្សនៅតែមានអបិយជំនឿបែបសក្ដិភូមិនៅក្នុងចិត្តរបស់ខ្លួន ឬមានសញ្ញាណ ការស្រមើស្រមៃ និងក្បួនច្បាប់ខាងសាសនាប្រពៃណី ពេលនោះ សេចក្តីទាំងប៉ុន្មានដែលពួកគេរក្សាទុកនៅក្នុងចិត្តរបស់ខ្លួន គឺជាអ្វីដែលព្រះជាម្ចាស់ខ្ពើមរអើម និងស្អប់ខ្ពើមខ្លាំងបំផុត។ ពួកគេត្រូវតែស្វែងរកសេចក្តីពិត ឈ្វេងយល់ពីសេចក្តីទាំងនេះ ហើយក្រោយមក ត្រូវលះបង់ចោលទាំងស្រុង។ មានតែមនុស្សដែលស្រឡាញ់សេចក្តីពិតប៉ុណ្ណោះ ទើបអាចទទួលបានកិច្ចការនៃព្រះវិញ្ញាណបរិសុទ្ធ។ នេះគឺជារឿងជាក់ច្បាស់។ ប្រសិនបើអ្នកមិនផ្អែកជំនឿរបស់អ្នកលើព្រះជាម្ចាស់លើសេចក្តីពិតនៃព្រះបន្ទូលរបស់ទ្រង់ទេ នោះអ្នកនឹងមិនអាចទទួលបានព្រះពររបស់ទ្រង់ឡើយ។ នៅពេលមនុស្សបានដើរលើផ្លូវត្រឹមត្រូវនៃការជឿលើព្រះជាម្ចាស់ នៅពេលពួកគេឆ្លងផុតច្រកទ្វារនោះ សភាពខាងក្នុងរបស់ពួកគេមានការផ្លាស់ប្ដូរមួយ។ ដំបូង គំនិត និងទស្សនៈរបស់ពួកគេ មិនមែនជាការបំភាន់ភ្នែកមនុស្សទៀតទេ ប៉ុន្តែជាការពិត។ សភាព គំនិត និងយោបល់របស់ពួកគេ មិនមែនឥតខ្លឹមសារនោះទេ ប៉ុន្តែស្របតាមសេចក្តីពិត ពោលគឺស្របតាមព្រះបន្ទូលរបស់ព្រះជាម្ចាស់ទាំងស្រុង។ គោលដៅ និងទិសដៅ ដែលពួកគេដេញតាម មិនមានលក្ខណៈជាគោលលទ្ធិ មិនអាចសម្រេចបាន ឬមើលមិនឃើញនោះទេ ផ្ទុយទៅវិញ វាជាអ្វីមួយដែលវិជ្ជមាន ស្របតាមសេចក្តីតម្រូវរបស់ព្រះជាម្ចាស់ និងជាទីគួរឱ្យសរសើរពីសំណាក់ព្រះជាម្ចាស់។ សភាពទាំងមូលរបស់ពួកគេ គំនិត និងយោបល់របស់ពួកគេ សុទ្ធតែជាក់ស្ដែង និងពិតប្រាកដ។ សព្វថ្ងៃនេះ អ្នកជឿលើព្រះជាម្ចាស់ ដូច្នេះ តើគំនិតរបស់អ្នកនៅឯណាដែរ? ប្រសិនបើអ្នកនៅតែអណ្ដែតអណ្ដូងនៅលើអាកាស ដោយគ្មានទិសដៅច្បាស់លាស់ ប្រសិនបើអ្នកនៅមានគំនិតជាច្រើនដែលមិនឆ្លើយតបនឹងការពិត ហើយបើអ្នកនៅមានគំនិតបែបគោលលទ្ធិឥតខ្លឹមសារជាច្រើន ដែលពេញដោយយោបល់ សញ្ញាណ និងការស្រមើស្រមៃគ្រប់បែបយ៉ាងរបស់មនុស្ស ពេលនោះ អ្នកនៅកំពុងរស់នៅលើអាកាសវេហានៃការស្រមើស្រមៃ មិនទាន់បានចុះផ្ទាល់ដីនៅឡើយទេ។ វាពិតជាគ្រោះថ្នាក់ណាស់ ព្រោះថាអ្វីដែលអ្នកគិត អ្វីដែលអ្នកធ្វើ និងគោលដៅដែលអ្នកដេញតាមនៅក្នុងចិត្តរបស់អ្នក គ្មានពាក់ព័ន្ធនឹងសេចក្តីពិតនៃការជឿលើព្រះជាម្ចាស់ ឬស្របតាមសេចក្តីតម្រូវរបស់ព្រះជាម្ចាស់ឡើយ ពោលគឺសូម្បីតែបន្តិចក៏គ្មានផង។ ដូច្នេះ តើអ្នកប្រព្រឹត្តដោយឈរលើមូលដ្ឋានអ្វីដែរ? អ្នកប្រព្រឹត្តដោយឈរលើមូលដ្ឋាននៃបទពិសោធបែបសង្ខេបៗរបស់មនុស្ស ទស្សនវិជ្ជាបែបលោកីយ៍ ក៏ដូចជាអ្វីៗដែលអ្នករៀនសូត្រពីសង្គម ពីក្រុមគ្រួសាររបស់អ្នក និងពីកាលៈទេសៈគ្រប់បែបយ៉ាង ព្រមទាំងអ្វីៗដែលអ្នកស្រមៃគិត និងសង្ខេបនៅក្នុងគំនិតរបស់អ្នក។ ឧទាហរណ៍ នៅពេលមានរឿងអ្វីមួយកើតឡើងចំពោះអ្នក អ្នកប្រព្រឹត្តតាមរបៀបដែលអ្នកគិតថា អ្នកគួរតែប្រព្រឹត្ត ហើយអ្នកគិតថា ការធ្វើបែបនេះ គឺស្របតាមសេចក្តីពិត ហើយអ្វីដែលអ្នកគិតថាត្រឹមត្រូវនិងវិជ្ជមាននោះ គឺជាសេចក្តីពិត។ នៅថ្ងៃណាមួយ នៅពេលអ្នកដើរដល់ផ្លូវទ័ល ឬត្រូវគេដោះស្រាយជាមួយ ពេលនោះ អ្នកនឹងទទួលស្គាល់ថា ទង្វើ គំនិត និងយោបល់របស់អ្នក សុទ្ធតែជាការស្រមើស្រមៃ និងសញ្ញាណរបស់មនុស្ស ដែលមិនស្របតាមគោលការណ៍នៃសេចក្តីពិតសោះឡើយ។ គឺអាចនិយាយបានថា មុនពេលមនុស្សម្នាក់បានចូលជាផ្លូវការនៅលើផ្លូវត្រឹមត្រូវនៃការជឿលើព្រះជាម្ចាស់ កិច្ចការជាច្រើនដែលពួកគេធ្វើ មិនពាក់ព័ន្ធនឹងគោលការណ៍នៃសេចក្តីពិតឡើយ។ វាចេញមកពីគំនិត និងការស្រមើស្រមៃរបស់មនុស្ស ឬចំណង់ចំណូលចិត្ត សេចក្តីក្លៀវក្លា និងអំណាចឆន្ទៈរបស់ពួកគេ ឬចេញពីបំណងល្អនិងសេចក្តីសង្ឃឹម ឬថែមទាំងបំណងប្រាថ្នារបស់ពួកគេប៉ុណ្ណោះ។ សេចក្តីទាំងអស់នេះ គឺជាចំណុចចាប់ផ្ដើម និងជាប្រភពនៃសកម្មភាពរបស់មនុស្ស។

ចំពោះសភាពដែលមនុស្សត្រូវមាន ដើម្បីដើរលើផ្លូវត្រឹមត្រូវនៃការជឿលើព្រះជាម្ចាស់ វាមានបទដ្ឋានមួយគឺថា ពួកគេត្រូវតែមានសភាពធម្មតា ក្នុងពេលកំពុងដកពិសោធន៍ព្រះបន្ទូលរបស់ព្រះជាម្ចាស់។ មនុស្សមួយចំនួនរស់នៅក្នុងសភាពនេះរួចហើយ ក្នុងពេលដែលអ្នកផ្សេងទៀតមិនទាន់បានចូលនៅក្នុងសភាពនេះនៅឡើយទេ ឬក៏បានចូលម្ដងម្កាលដែរ ប៉ុន្តែក្រោយមក ពួកគេត្រឡប់ទៅរកសភាពចាស់របស់ខ្លួនវិញ។ តើនោះជាសភាពអ្វីដែរ? វាគឺជាពេលមួយបន្ទាប់ពីមនុស្សឆ្លងកាត់អំឡុងពេលមួយ ដោយពឹងអាងលើសេចក្តីក្លៀវក្លា ចំណង់ចំណូលចិត្ត សញ្ញាណ និងការស្រមើស្រមៃរបស់ខ្លួន ពួកគេស្រាប់តែទទួលស្គាល់ថា ការជឿបែបនេះហាក់ដូចជាមិនអាចទទួលយកបានទេ ដឹងថា ពួកគេមិនអាចទទួលបានសេចក្តីពិតឡើយ ហើយការជឿបែបនេះគឺឥតខ្លឹមសារ និងមិនពិតប្រាកដឡើយ។ ពួកគេទទួលស្គាល់ថា ពួកគេតែងតែជាភាវៈដែលព្រះបង្កើតមក ថាពួកគេគួរតែធ្វើជាភាវៈដែលព្រះបង្កើតមកយ៉ាងពិតប្រាកដ និងបំពេញភារកិច្ចជាភាវៈដែលព្រះបង្កើតមកដោយស្មោះស្ម័គ្រអស់ពីចិត្ត និងអស់ពីកម្លាំងរបស់ខ្លួន។ បន្ទាប់មក ពួកគេចាប់ផ្ដើមធ្វើអ្វីៗដោយភាពជាក់ស្ដែង ហើយពួកគេបំពេញភារកិច្ចរបស់ខ្លួនដោយចិត្តប្ដូរផ្ដាច់។ នៅពេលពួកគេធ្វើការ ពួកគេចាប់ផ្ដើមសញ្ជឹងគិត និងស្វែងរកវិធីប្រព្រឹត្តស្របតាមសេចក្តីពិត របៀបបំពេញតាមបំណងព្រះហឫទ័យព្រះជាម្ចាស់ និងរបៀបឱ្យព្រះជាម្ចាស់ទទួលយក។ ពួកគេមិនប្រព្រឹត្តផ្អែកតាមសញ្ញាណ ការស្រមើស្រមៃ ឬចំណង់ចំណូលចិត្តរបស់ខ្លួនឡើយ។ មានតែនៅចំណុចនេះទេ ទើបមនុស្សមានបំណងប្រាថ្នាចង់បំពេញតាមបំណងព្រះហឫទ័យព្រះជាម្ចាស់ និងតបស្នងចំពោះសេចក្តីស្រឡាញ់របស់ទ្រង់។ នៅចំណុចនេះ ពួកគេចាប់ផ្ដើមស្វែងរកសេចក្តីពិត ស្វែងរកបំណងព្រះហឫទ័យព្រះជាម្ចាស់ និងចាប់ផ្ដើមបំពេញតាមសេចក្តីតម្រូវរបស់ទ្រង់។ នៅពេលអ្នកមានបំណងប្រាថ្នាបែបនេះ នៅពេលអ្នកមានសភាពធម្មតានៅក្នុងដួងចិត្តរបស់អ្នក ក្នុងន័យម្យ៉ាង អ្នកកំពុងឈរនៅកន្លែងត្រឹមត្រូវ និងធ្វើជាភាវៈដែលព្រះបង្កើតមកយ៉ាងពិតប្រាកដ។ ក្នុងន័យម្យ៉ាងទៀត ដែលជាចំណុចដ៏សំខាន់គឺថា អ្នកបានទទួលយកយ៉ាងពិតប្រាកដចេញពីជម្រៅចិត្តរបស់អ្នកថា ព្រះជាម្ចាស់គឺជាព្រះអម្ចាស់របស់អ្នក និងជាព្រះជាម្ចាស់របស់អ្នក ហើយអ្នកបានទទួលយកគ្រប់ទាំងព្រះបន្ទូលរបស់ព្រះជាម្ចាស់ និងបានឃើញថា ព្រះបន្ទូលទាំងនោះគឺជាសេចក្តីពិត។ អ្នកក៏អាចអនុវត្ត និងដកពិសោធន៍ព្រះបន្ទូលរបស់ព្រះជាម្ចាស់ និងធ្វើឱ្យព្រះបន្ទូលរបស់ព្រះជាម្ចាស់ក្លាយជាការពិតនៅក្នុងជីវិតរបស់អ្នកបានផងដែរ ដែលការនេះអនុញ្ញាតឱ្យអ្នកទទួលបានសេចក្តីពិត និងជីវិត។ នៅពេលអ្នកមានឆន្ទៈ និងបំណងប្រាថ្នានេះ ក៏ដូចជាមានតម្រូវការទទួលយកព្រះបន្ទូលរបស់ព្រះជាម្ចាស់ និងសេចក្ដីតម្រូវរបស់ទ្រង់ចំពោះអ្នក ហើយនៅពេលអ្នកចង់ចុះចូលចំពោះព្រះជាម្ចាស់ និងចង់ផ្គាប់ព្រះហឫទ័យទ្រង់ ពេលនោះ សភាពនៃជីវិតរបស់អ្នកនឹងចាប់ផ្ដើមផ្លាស់ប្ដូរ។ ដោយចាប់ផ្ដើមចេញពីចំណុចនេះ អ្នកនឹងដើរលើផ្លូវត្រឹមត្រូវនៃការជឿលើព្រះជាម្ចាស់មិនខាន។

ព្រះបន្ទូលដែលខ្ញុំទើបតែប្រកបគ្នានេះ ជារួមមក គឺសាមញ្ញណាស់ ពោលគឺ នៅពេលដែលមនុស្សម្នាក់ចាប់ផ្ដើមទទួលស្គាល់ថា ពួកគេជាភាវៈដែលព្រះបង្កើតមក បុគ្គលនោះនឹងមានសង្ឃឹមក្លាយជាសត្តនិករពិតប្រាកដ ដើម្បីផ្គាប់ព្រះហឫទ័យព្រះជាម្ចាស់។ ក្នុងពេលជាមួយគ្នានោះ មនុស្សបែបនេះក៏នឹងទទួលយកព្រះជាម្ចាស់ជាព្រះអម្ចាស់ និងជាព្រះជាម្ចាស់របស់ខ្លួន ហើយមានបំណងចង់ស្ដាប់បង្គាប់គ្រប់ទាំងសេចក្តីតម្រូវរបស់ព្រះជាម្ចាស់ ក៏ដូចជាការគ្រប់គ្រងរបស់ទ្រង់ផងដែរ។ ហេតុដូចនេះ ពួកគេនឹងឈប់ប្រព្រឹត្តតាមអំពើចិត្ត ស្វែងរកបំណងព្រះហឫទ័យព្រះជាម្ចាស់ និងស្វែងរកគោលការណ៍នៃសេចក្តីពិតនៅក្នុងគ្រប់កិច្ចការដែលពួកគេធ្វើមិនខាន។ ពួកគេនឹងលែងធ្វើអ្វីៗតាមដែលពួកគេចង់ ឬធ្វើអ្វីៗតាមផែនការផ្ទាល់ខ្លួនទៀតហើយ។ ជាជាងប្រព្រឹត្តដោយអាងលើគំនិតផ្ទាល់ខ្លួន ពួកគេនឹងចាប់ផ្ដើមមានព្រះជាម្ចាស់នៅក្នុងគំនិតរបស់ខ្លួន ហើយពួកគេនឹងមានបំណងចង់ផ្គាប់ព្រះហឫទ័យព្រះជាម្ចាស់នៅក្នុងគ្រប់ទិដ្ឋភាព ចង់ប្រព្រឹត្តតាមសេចក្តីពិត និងបំពេញសេចក្តីតម្រូវរបស់ព្រះជាម្ចាស់នៅក្នុងសកម្មភាពរបស់ពួកគេ។ ច្បាស់ណាស់ មនុស្សដែលមានសភាពបែបនេះ ចាប់ផ្ដើមរៀនស្វែងរកសេចក្តីពិត អនុវត្តសេចក្តីពិត និងចូលទៅក្នុងតថភាពនៃសេចក្តីពិត។ ប្រសិនបើអ្នកស្ថិតក្នុងសភាពនេះ និងមានឆន្ទៈបែបនេះ នោះជានិច្ចកាល អ្នកនឹងព្យាយាមមិនបង្ខូចព្រះនាមព្រះជាម្ចាស់ ព្យាយាមលើកតម្កើងព្រះជាម្ចាស់ ព្យាយាមកោតខ្លាចព្រះជាម្ចាស់ និងព្យាយាមផ្គាប់ព្រះហឫទ័យព្រះជាម្ចាស់មិនខាន។ ជាជាងបំពេញតាមបំណងដ៏អាត្មានិយមរបស់ខ្លួន ឬបំពេញតាមចិត្តរបស់នរណាម្នាក់ អ្នកព្យាយាមផ្គាប់ព្រះហឫទ័យព្រះជាម្ចាស់​។ នៅពេលនរណាម្នាក់មានសភាពនេះ ពួកគេកំពុងរស់នៅក្នុងព្រះវត្តមានព្រះជាម្ចាស់ ហើយពួកគេលែងត្រូវបានដឹកនាំដោយនិស្ស័យពុករលួយរបស់ខ្លួនទៀតហើយ។ នៅពេលអ្នកមានសភាពនេះ អ្វីៗដែលអ្នកគិតនៅក្នុងបំណងប្រាថ្នាបែបអត្តនោម័តរបស់អ្នក គឺជារឿងវិជ្ជមាន​។ ទោះបីយូរៗម្ដង អ្នកបើកសម្ដែងនិស្ស័យពុករលួយមួយក៏ដោយ ក៏អ្នកនឹងដឹងពីនិស្ស័យនោះ ហើយអ្នកនឹងអាចឆ្លុះបញ្ចាំងពីខ្លួនឯង និងស្វែងរកសេចក្តីពិត ដើម្បីដោះស្រាយនិស្ស័យនោះបានដែរ។ ហេតុដូចនេះ ទោះបីអ្នកនៅតែមាននិស្ស័យពុករលួយក៏ដោយ ក៏និស្ស័យពុករលួយរបស់អ្នកនឹងលែងអាចដឹកនាំអ្វីគ្រប់យ៉ាងរបស់អ្នក លែងអាចគ្រប់គ្រងអ្នកបានទៀតដែរ។ ក្នុងពេលជាមួយគ្នានោះ តើសេចក្តីពិតនៃព្រះបន្ទូលព្រះជាម្ចាស់ មិនមានអធិបតេយ្យភាពក្នុងអ្នកទេឬអី? តើអ្នកមិនកំពុងរស់នៅក្នុងព្រះបន្ទូលព្រះជាម្ចាស់ទេឬអី? តើអ្នករាល់គ្នាអាចអនុញ្ញាតឱ្យសេចក្ដីពិតប្រើសិទ្ធិអំណាចនៅក្នុងដួងចិត្តអ្នកដែរឬទេ? ការនេះអាស្រ័យលើថាតើអ្នកមានឆន្ទៈក្នុងការដេញតាមសេចក្តីពិតឬអត់។ ប្រសិនបើមនុស្សយល់យ៉ាងច្បាស់អំពីសេចក្តីពិតជាច្រើន តាមធម្មតា សេចក្តីពិតនឹងប្រើសិទ្ធិអំណាចនៅក្នុងដួងចិត្តរបស់គេ។ ប្រសិនបើពួកគេមិនយល់ពីសេចក្តីពិតច្រើនទេ ឬបើពួកគេមានសារជាតិពិសពុលរបស់សាតាំងច្រើនពេក នោះពួកគេមិនអាចមានសេចក្តីពិតក្នុងការអនុវត្តសិទ្ធិអំណាចនៅក្នុងដួងចិត្តរបស់ពួកគេនោះឡើយ។ មនុស្សជាច្រើនមានឆន្ទៈចង់អនុវត្តសេចក្តីពិត ប៉ុន្តែនៅពេលមានរឿងកើតឡើងចំពោះពួកគេ ពួកគេសម្ញែងខ្លួនទាំងមិនដឹងខ្លួន ដេញតាមកិត្យានុភាព ដេញតាមផលចំណេញនិងឋានៈ មិនចេះទប់ចិត្ត ឬគ្រប់គ្រងខ្លួនឯង ហើយពួកគេបណ្ដោយឱ្យនិស្ស័យពុករលួយរបស់ខ្លួនបង្ហាញចេញតាមអំពើចិត្ត។ តើនេះជាសភាពអ្វីដែរ? នេះជាពេលដែលមនុស្សយល់ដឹងតិចពេកអំពីសេចក្តីពិត ជាពេលដែលកម្ពស់របស់ពួកគេនៅទាបពេក ហើយពួកគេមិនអាចយកឈ្នះលើសាច់ឈាម ឬលើឥទ្ធិពលរបស់សាតាំងឡើយ។ មនុស្សបែបនេះពិបាកខ្លាំងណាស់ក្នុងការអនុញ្ញាតឱ្យសេចក្តីពិតអនុវត្តសិទ្ធិអំណាចនៅក្នុងដួងចិត្តពួកគេ។ ដូច្នេះ ការដេញតាមសេចក្តីពិត មិនមែនជារឿងសាមញ្ញឡើយ ហើយបើគ្មានបទពិសោធពីរបីឆ្នាំទេ នោះវាពិបាកក្នុងការដោះស្រាយបញ្ហានៃនិស្ស័យពុករលួយខ្លាំងណាស់។ ឧទាហរណ៍ មនុស្សខ្លះពូកែបោកបញ្ឆោត ពួកគេមិនដែលនិយាយគំនិតក្នុងចិត្តរបស់ខ្លួនខ្លាំងៗទេ ហើយពួកគេក៏មិនអាចនិយាយពាក្យពិតសូម្បីតែម្ដងដែរ។ មិនថាពួកគេពិភាក្សាពីអ្វី ឬពួកគេនិយាយពាក្យជាច្រើននោះទេ ពួកគេមិននិយាយច្បាស់ៗទេ តែងតែនិយាយបញ្ឆិតបញ្ឆៀង ហើយមិនអាចគ្រប់គ្រងខ្លួនឯងបានឡើយ។ នៅចំពោះមុខនៃនិស្ស័យពុករលួយរបស់ខ្លួន និងនៅចំពោះមុខនៃធម្មជាតិ និងសារជាតិបែបសាតាំងដ៏គួរឱ្យស្អប់ខ្ពើមរបស់ខ្លួន មនុស្សបើកសម្ដែងខ្លួនឯងថាជាមនុស្សមិនសំខាន់ ទន់ខ្សោយ គ្មានកម្លាំង និងតែលតោលទាំងស្រុង ដូច្នេះ ជារឿយៗ ពួកគេប្រព្រឹត្តអំពើបាប ប្រព្រឹត្តកំហុស និងអកម្ម។ តើមានរឿងអ្វីកើតឡើងនៅត្រង់នេះដែរ? (ពួកគេមិនបានដើរលើផ្លូវត្រឹមត្រូវនៃការជឿលើព្រះជាម្ចាស់ទេ។) ពួកគេមិនបានដើរលើផ្លូវត្រឹមត្រូវនៃការជឿលើព្រះជាម្ចាស់ទេ ហើយការនេះសំដៅលើអ្វីដែរ? (ពួកគេមិនទាន់យល់ថា ពួកគេជាភាវៈដែលព្រះបង្កើតមក ហើយពួកគេមិនព្រមចុះចូល ឬផ្គាប់ព្រះហឫទ័យព្រះជាម្ចាស់ឡើយ។) នេះជាផលវិបាកមួយដែលកើតចេញពីការមិនដេញតាមសេចក្តីពិត។ អ្នករាល់គ្នាស្ថិតនៅក្នុងស្ថានភាពនេះ ដូច្នេះ តើអ្នកអាចនិយាយថា អ្នកមិនទាន់បានចាប់ផ្ដើមចូលទៅក្នុងតថភាពនៃសេចក្តីពិតដែរឬទេ? (អាចនិយាយបាន។) តើមនុស្សម្នាក់ដែលមិនបានចូលទៅក្នុងតថភាពនៃសេចក្តីពិត រាប់ថាបានទទួលសេចក្តីពិតដែរឬទេ? (ពួកគេមិនអាចរាប់បានទេ។) តើមនុស្សដែលមិនទាន់បានទទួលសេចក្តីពិត មានសេចក្តីពិតនៅក្នុងដួងចិត្តរបស់ពួកគេដែរឬទេ? (ពួកគេមិនមានឡើយ។) បើគ្មានសេចក្តីពិតទេ តើមនុស្សមិនប្រព្រឹត្តតាមនិស្ស័យពុករលួយរបស់ពួកគេទេឬ? ដូច្នេះ ដើម្បីធ្វើរឿងវិជ្ជមានខ្លះ នៅពេលពួកគេបំពេញភារកិច្ចរបស់ខ្លួន តើមនុស្សត្រូវមានអ្វីខ្លះ? តើពួកគេមិនត្រូវយល់ពីសេចក្តីពិតទេឬ? ប្រសិនបើមនុស្សមិនអាចអនុវត្តសេចក្តីពិត នៅពេលពួកគេបំពេញភារកិច្ចរបស់ខ្លួន ផ្ទុយទៅវិញ​ គ្រាន់តែដឹងពីរបៀបប្រព្រឹត្តតាមឆន្ទៈរបស់ខ្លួន តើនេះជាគុណសម្បត្តិអ្វីដែរ? តើនេះមិនមែនជាការបម្រើទេឬ? ការនេះស្មើនឹងព្រះជាម្ចាស់ជួលអ្នកមិនជឿឱ្យបម្រើទ្រង់។ ប្រសិនបើអ្នកមិនដេញតាមសេចក្តីពិត ឬចូលទៅក្នុង​តថភាព​នៃសេចក្តីពិតទេ នោះអ្នកកំពុងតែបម្រើហើយ។ តើអ្នករាល់គ្នាគិតថា ព្រះជាម្ចាស់ព្រមទតឃើញមនុស្សដែលទ្រង់ចង់សង្គ្រោះ គ្រាន់តែបម្រើទ្រង់ ដោយមិនអនុវត្តតាមព្រះបន្ទូលរបស់ទ្រង់ ដើម្បីសម្រេចបានសេចក្តីសង្រ្គោះដែរឬ? (ព្រះអង្គមិនសព្វព្រះទ័យទេ។)។ ហេតុអ្វីបានជាព្រះអង្គមិនសព្វព្រះទ័យ? (ព្រះជាម្ចាស់បានបង្កើតមនុស្សមក ដើម្បីឱ្យទ្រង់អាចទទួលយកពួកគេ។) ពិតជាត្រឹមត្រូវ ព្រះជាម្ចាស់បានបង្កើតមនុស្សមក ដើម្បីបើកបង្ហាញអង្គទ្រង់ ហើយកាន់តែសំខាន់ទៀតនោះ គឺដើម្បីទទួលយកពួកគេ។ ហេតុអ្វីបានជាព្រះជាម្ចាស់មិនសព្វព្រះហឫទ័យ នៅពេលមនុស្សគ្រាន់តែបម្រើទ្រង់? (នោះព្រោះតែសកម្មភាពរបស់មនុស្សមិនមែនជាអ្វីដែលព្រះជាម្ចាស់ចង់បាន។) ដូច្នេះ តើព្រះជាម្ចាស់ចង់បានអ្វីដែរ? (ព្រះជាម្ចាស់ចង់បានភាពស្មោះស្ម័គ្ររបស់មនុស្ស។) តើការបម្រើព្រះជាម្ចាស់ មិនមែនជាភាពស្មោះស្ម័គ្រទេឬ? មិនថាការបម្រើរបស់អ្នកមានភាពពិតប្រាកដនិងស្មោះស្ម័គ្រឬអត់នោះទេ ប្រសិនបើអ្នកមិនដេញតាមសេចក្តីពិតទេ ពេលនោះ ទោះបីអ្នកបម្រើព្រះជាម្ចាស់អស់មួយជីវិតរបស់អ្នកក៏ដោយ ក៏អ្នកនឹងមិនទទួលបានសេចក្តីពិតដែរ។ ប្រសិនបើអ្នកមិនទទួលបានសេចក្តីពិត នោះមានន័យថា អ្នកមិនទទួលបានព្រះជាម្ចាស់ទេ ហើយព្រះជាម្ចាស់ក៏មិនទទួលអ្នកដែរ ដូច្នេះ ការបម្រើរបស់អ្នក គឺគ្មានតម្លៃ ឬគ្មានន័យឡើយ។ មិនថាអ្នកបម្រើទ្រង់អស់រយៈពេលជាច្រើនឆ្នាំឡើយ ប្រសិនបើអ្នកមិនដេញតាមសេចក្តីពិតទេ នោះព្រះជាម្ចាស់នឹងមិនទទួលយកអ្នកឡើយ ដែលមានន័យថា អ្នកនៅតែទាស់ទទឹងនឹងព្រះជាម្ចាស់ដដែល។ តើនរណាជាអ្នកបង្ករឿងនេះទៅ? រឿងនេះត្រូវបានបង្កឡើងដោយមនុស្សខ្លួនឯង ដែលមិនខំសហការ បង្កឡើងដោយមនុស្សខ្លួនឯងដែលមិនដេញតាមសេចក្តីពិត ពោលគឺ មនុស្សផ្ទាល់គឺជាដើមចម។ ចេញពីផ្នែកអនុវត្តជាក់ស្ដែងវិញ តើត្រូវពន្យល់ដោយរបៀបណាអំពីការដែលព្រះជាម្ចាស់មិនទទួលយកមនុស្ស? នោះព្រោះតែពួកគេតែងតែមានចេតនាផ្ទាល់ខ្លួន នៅពេលពួកគេបំពេញភារកិច្ច ហើយពួកគេមិនថ្វាយដួងចិត្តរបស់ខ្លួនដល់ព្រះជាម្ចាស់ឡើយ ដូច្នេះ ដួងចិត្តរបស់ពួកគេមិនបានបែរទៅរកទ្រង់ទេ ហើយដួងចិត្តរបស់ពួកគេក៏មិនសម្រាប់ទ្រង់ដែរ។ ពួកគេមិនបានគិតគូរពីបំណងព្រះហឫទ័យរបស់ទ្រង់ឡើយ ហើយក៏មិនព្យាយាមផ្គាប់ព្រះទ័យទ្រង់ តាមរយៈការបំពេញភារកិច្ចរបស់ខ្លួនដែរ។ សេចក្តីពន្យល់ដ៏សាមញ្ញបំផុតគឺថា មនុស្សនេះមិនស្មោះត្រង់ចំពោះព្រះជាម្ចាស់ឡើយ ដូច្នេះ ពួកគេគ្មានសង្ឃឹមសោះឡើយ។ ព្រះជាម្ចាស់ពិនិត្យពិច័យមនុស្ស ដើម្បីមើលថាតើពួកគេជឿលើទ្រង់ដោយស្មោះឬអត់។ ព្រះអង្គចង់បានភាពស្មោះសររបស់ពួកគេ។ តើការស្មោះសរមានន័យដូចម្ដេចដែរ? (មានដួងចិត្តដែលបែរទៅរកព្រះជាម្ចាស់ មានដួងចិត្តដែលចុះចូលចំពោះព្រះជាម្ចាស់។) ពិតជាត្រឹមត្រូវ។ ប្រសិនបើមនុស្សមិនមានដួងចិត្តដែលបែរទៅរកព្រះជាម្ចាស់ ដួងចិត្តដែលមិនចុះចូលចំពោះទ្រង់ទេ ពេលនោះ តើពួកគេអាចហៅថាជាមនុស្សល្អបានដែរឬទេ? តើព្រះជាម្ចាស់សព្វព្រះទ័យនឹងមនុស្សបែបនេះឬទេ? តើមនុស្សដែលគ្មានចិត្តគំនិតតែមួយជាមួយព្រះជាម្ចាស់ អាចអនុវត្តសេចក្តីពិតបានដែរឬទេ? តើអ្នករាល់គ្នាមានដួងចិត្តដែលចុះចូលចំពោះព្រះជាម្ចាស់ដែរឬទេ? តើអ្នកអាចឈរនៅខាងព្រះជាម្ចាស់ក្នុងគ្រប់កិច្ចការបានដែរឬទេ? តើដួងចិត្តរបស់អ្នកបែរទៅរកព្រះជាម្ចាស់ដែរឬទេ? ការនិយាយថា អ្នករាល់គ្នាគ្មានភាពស្មោះសរទាល់តែសោះ គឺជារឿងអយុត្តិធម៌ចំពោះអ្នករាល់គ្នា ប៉ុន្តែការនិយាយថា អ្នករាល់គ្នាស្អប់សាតាំងយ៉ាងពិតប្រាកដ ថាអ្នកអាចបោះបង់សាតាំង និងបែរទៅរកព្រះជាម្ចាស់ទាំងស្រុង ក៏មិនត្រឹមត្រូវដែរ។ ការនេះតម្រូវឱ្យអ្នករាល់គ្នាមានដួងចិត្តដែលចុះចូលចំពោះព្រះជាម្ចាស់ តម្រូវឱ្យអ្នកដេញតាមសេចក្តីពិត និងទទួលបានការយល់ដឹងកាន់តែច្រើនអំពីសេចក្តីពិត។ តើព្រះជាម្ចាស់ចង់ឱ្យមនុស្សមានដួងចិត្តបែបណាដែរ? ដំបូង ដួងចិត្តនេះត្រូវតែស្មោះត្រង់ ហើយពួកគេត្រូវតែមានសតិអាចបំពេញភារកិច្ចរបស់ខ្លួនដោយភាពជាក់ស្ដែង អាចប្រកាន់ខ្ជាប់តាមកិច្ចការនៃពួកជំនុំ លែងមានអ្វីដែលហៅថា «មហិច្ឆតាធំ» ឬ «គោលដៅខ្ពស់»។ គ្រប់ជំហានបន្សល់នូវដានជើង នៅពេលពួកគេដើរតាម និងថ្វាយបង្គំព្រះជាម្ចាស់ ពួកគេប្រព្រឹត្តខ្លួនជាភាវៈដែលព្រះបង្កើតមក។ ពួកគេលែងស្វះស្វែងចង់ក្លាយជាមនុស្សពិសេស ឬមនុស្សអស្ចារ្យ ក៏លែងចង់ធ្វើជាមនុស្សមានមុខងារពិសេសអ្វីដែរ ហើយពួកគេមិនថ្វាយបង្គំរបស់សព្វសារពើនៅភពខាងក្រៅឡើយ។ លើសពីនេះទៅទៀត ដួងចិត្តនេះត្រូវតែស្រឡាញ់សេចក្តីពិត។ តើការស្រឡាញ់សេចក្តីពិតមានអត្ថន័យជាចម្បងអ្វីដែរ? វាមានន័យថាស្រឡាញ់អ្វីដែលវិជ្ជមាន មានស្មារតីយុត្តិធម៌ អាចលះបង់ខ្លួនដោយស្មោះសរសម្រាប់ព្រះជាម្ចាស់ ស្រឡាញ់ទ្រង់យ៉ាងពិតប្រាកដ ចុះចូលចំពោះទ្រង់ និងធ្វើបន្ទាល់ពីទ្រង់។ ពិតណាស់ អ្នកអាចសម្រេចអ្វីៗទាំងនេះបាន បន្ទាប់ពីអ្នកយល់ពីសេចក្តីពិតតែប៉ុណ្ណោះ។ អ្នកដែលមានដួងចិត្តបែបនេះ គឺជាអ្នកដែលមានភាពជាមនុស្សធម្មតា។ អ្នកដែលមានភាពជាមនុស្សធម្មតា​ យ៉ាងហោចណាស់ ត្រូវតែមានសតិសម្បជញ្ញៈ និងហេតុផល។ តើអ្នកអាចដឹងដោយរបៀបណាថាមនុស្សម្នាក់មានសតិសម្បជញ្ញៈ និងហេតុផល? ប្រសិនបើសម្ដី និងទង្វើរបស់ពួកគេស្របតាមបទដ្ឋាននៃសតិសម្បជញ្ញៈ និងហេតុផល ពេលនោះ ចេញពីទស្សនៈជាមនុស្ស ពួកគេជាមនុស្សល្អ ហើយពួកគេជាមនុស្សដែលបំពេញតាមបទដ្ឋានដែលអាចទទួលបាន។ ប្រសិនបើពួកគេអាចយល់ពីសេចក្តីពិត និងប្រព្រឹត្តតាមគោលការណ៍នៃសេចក្តីពិត ពេលនោះ ពួកគេកំពុងតែបំពេញសេចក្តីតម្រូវរបស់ព្រះជាម្ចាស់ ដែលខ្ពស់ជាងបទដ្ឋាននៃសតិសម្បជញ្ញៈ និងហេតុផលទៅទៀត។ មនុស្សខ្លះនិយាយថា៖​ «មនុស្សត្រូវបានព្រះជាម្ចាស់បង្កើតមក។ ព្រះជាម្ចាស់បានប្រទានឱ្យយើងមានខ្យល់ជីវិត ហើយព្រះជាម្ចាស់ក៏ផ្គត់ផ្គង់យើង ចិញ្ចឹមយើង និងដឹកនាំយើងឱ្យធំដឹងក្ដីជាមនុស្សធំដែរ។ មនុស្សដែលមានសតិសម្បជញ្ញៈ និងហេតុផល មិនអាចរស់នៅសម្រាប់ខ្លួនឯង ឬសម្រាប់សាតាំងបានឡើយ។ ពួកគេគួរតែរស់នៅសម្រាប់ព្រះជាម្ចាស់ និងបំពេញភារកិច្ចរបស់ខ្លួនជានិច្ច»។ នេះជាការពិត ប៉ុន្តែវាជាក្របខណ្ឌទូលំទូលាយ ជាគំនូសព្រាងត្រួសៗប៉ុណ្ណោះ។ ចំពោះសេចក្ដីលម្អិតអំពីរបៀបរស់នៅសម្រាប់ព្រះជាម្ចាស់ក្នុងភាពជាក់ស្ដែង វាតម្រូវឱ្យមានសតិសម្បជញ្ញៈ និងហេតុផល។ ដូច្នេះ តើមនុស្សត្រូវរស់នៅសម្រាប់ព្រះជាម្ចាស់បានដោយរបៀបណា? (ត្រូវបំពេញភារកិច្ចឱ្យបានល្អ ក្នុងនាមជាភាវៈដែលព្រះបង្កើតមកគួរធ្វើ។) ត្រឹមត្រូវ។ ឥឡូវនេះ គ្រប់យ៉ាងដែលអ្នករាល់គ្នាត្រូវធ្វើ គឺត្រូវបំពេញភារកិច្ចជាមនុស្ស ប៉ុន្តែតាមពិតទៅ តើអ្នកកំពុងតែធ្វើសម្រាប់នរណាដែរ? (សម្រាប់ព្រះជាម្ចាស់។) អ្នកត្រូវធ្វើសម្រាប់ព្រះជាម្ចាស់ និងត្រូវសហការជាមួយទ្រង់! ការផ្ទុកផ្តាក់​ដែលព្រះជាម្ចាស់បាន​ប្រទាន​ដល់​អ្នក​រាល់​គ្នាគឺជាភារកិច្ចរបស់អ្នករាល់គ្នា។ វាត្រូវបានកំណត់ សម្រេចទុកជាមុន និងមានអធិបតេយ្យភាពដោយព្រះជាម្ចាស់។ និយាយម្យ៉ាងទៀត គឺព្រះជាម្ចាស់​ហើយដែល​ប្រទាន​កិច្ចការ​នេះ​ដល់​អ្នក និងចង់ឱ្យអ្នកធ្វើវាឱ្យបានសម្រេច។ ដូច្នេះ តើអ្នកអាចពឹងផ្អែកលើមនសិការរបស់អ្នកដើម្បីធ្វើវាឱ្យបានសម្រេច និងធ្វើវាឱ្យបានល្អដោយរបៀបណា? (យើងត្រូវតែខិតខំឱ្យអស់ពីសមត្ថភាព។) អ្នកត្រូវតែខិតខំឱ្យអស់ពីសមត្ថភាព ដែលនេះគឺជាការបង្ហាញ​ចេញនៃការពឹងផ្អែក​លើ​មនសិការរបស់អ្នក។ បន្ថែមលើនេះ អ្នកត្រូវតែដាក់ចិត្តទាំងស្រុង និងបំពេញទំនួលខុសត្រូវរបស់អ្នក កុំធ្វើបែបបង្គ្រប់កិច្ចឡើយ។ ព្រះជាម្ចាស់មានសេចក្តីរំពឹងទុករបស់ទ្រង់ និងមានតម្លៃនៃការខិតខំដ៏ឈឺចាប់របស់ទ្រង់ចំពោះយើង។ ពេលឃើញព្រះជាម្ចាស់បានកំណត់ទុកថា យើងគួរតែបំពេញការទទួលខុសត្រូវនេះ និងបំពេញភារកិច្ចនេះ យើងមិនគួរធ្វើឱ្យទ្រង់ខកព្រះទ័យ ធ្វើឱ្យទ្រង់ស្រងាកព្រះទ័យ ឬពិបាកព្រះទ័យនោះឡើយ។ យើងគួរតែបំពេញភារកិច្ចរបស់យើងឱ្យបានល្អ ហើយផ្ដល់ចម្លើយជាទីគាប់ចិត្ត និងល្អបំផុតដល់ព្រះជាម្ចាស់។ យើងត្រូវពឹងអាងលើព្រះជាម្ចាស់សម្រាប់កិច្ចការដែលយើងមិនអាចធ្វើបាន យើងរៀនថែមទាំងអំពីមុខអាជីពរបស់យើង ហើយយើងត្រូវស្វែងរកថែមទៀតអំពីគោលការណ៍នៃសេចក្តីពិត។ ព្រះជាម្ចាស់ទុកជីវិតឱ្យយើងរស់នៅ ដូច្នេះ យើងគួរតែបំពេញភារកិច្ចរបស់យើងឱ្យបានល្អ សម្រាប់ថ្ងៃនីមួយៗដែលយើងរស់នៅ យើងគួរតែបំពេញភារកិច្ចសម្រាប់ថ្ងៃនោះឱ្យបានល្អ ហើយធ្វើឱ្យអ្វីដែលព្រះជាម្ចាស់បានផ្ទុកផ្តាក់ឱ្យយើង ក្លាយជាកិច្ចការចម្បងរបស់យើង ធ្វើឱ្យការបំពេញភារកិច្ចរបស់យើង ក្លាយជារឿងសំខាន់បំផុតនៅក្នុងជីវិតរបស់យើង និងធ្វើវាឱ្យបានល្អ។ ទោះបីជាយើងមិនដេញតាមភាពគ្រប់លក្ខណ៍ក៏ដោយ ក៏យើងគួរតែខិតខំឆ្ពោះទៅរកសេចក្ដីពិត ហើយប្រព្រឹត្តដោយផ្អែកលើព្រះបន្ទូលរបស់ព្រះជាម្ចាស់ និងគោលការណ៍សេចក្ដីពិត ដើម្បីឱ្យយើងអាចផ្គាប់ព្រះហឫទ័យព្រះជាម្ចាស់ ធ្វើឱ្យសាតាំងអាម៉ាស់ និងគ្មានការសោកស្ដាយ។ នេះជាអាកប្បកិរិយាដែលអ្នកជឿលើព្រះជាម្ចាស់គួរតែមានចំពោះភារកិច្ចរបស់ខ្លួន។ នៅពេលអ្នកបានរស់នៅសែសិបឬហាសិបឆ្នាំ ឬថែមទាំងចិតសិបឬប៉ែតសិបឆ្នាំ នៅពេលអ្នកក្រឡេកមើលអ្វីៗដែលអ្នកបានធ្វើ កាលអ្នកនៅក្មេងខ្ចីល្ងិតល្ងង់ អ្នកនឹងឃើញថា ទោះបីអ្នកមានពេលតែពីរបីឆ្នាំក៏ដោយ ក៏អ្នកបានធ្វើអ្វីគ្រប់យ៉ាងដោយអស់ពីចិត្ត និងកម្លាំងរបស់អ្នកហើយ។ អ្នកតែងតែប្រព្រឹត្តតាមសតិសម្បជញ្ញៈរបស់អ្នក អ្នកមិនបានធ្វើឱ្យព្រះជាម្ចាស់ខកព្រះទ័យ ឱ្យទ្រង់ស្រងាកព្រះទ័យ ឬពិបាកព្រះទ័យឡើយ​ ហើយនៅក្នុងដួងចិត្តរបស់អ្នក អ្នកបានទទួលយកការពិនិត្យពិច័យ និងការវាយតម្លៃរបស់ព្រះជាម្ចាស់។ នៅពេលគ្រប់យ៉ាងត្រូវបានបញ្ចប់ ហើយអ្នកផ្ដល់ការប្រឡងបញ្ចប់របស់អ្នកដល់ព្រះជាម្ចាស់ ព្រះជាម្ចាស់នឹងមានបន្ទូលថា៖ «ទោះបីអ្នកធ្វើមិនបានល្អ ហើយអ្នកទទួលបានលទ្ធផលមធ្យមក៏ដោយ ក៏អ្នកបានប្រឹងប្រែងអស់ពីកម្លាំងរបស់អ្នកហើយ ហើយអ្នកមិនបានធ្វេសប្រហែសនឹងភារកិច្ចរបស់អ្នកឡើយ»។ តើនេះមិនមែនជាការប្រព្រឹត្តស្របតាមសតិសម្បជញ្ញៈរបស់អ្នកទេឬ? ដូច្នេះ នៅពេលមនុស្សបើកសម្ដែងសេចក្តីពុករលួយជាញឹកញាប់ នៅពេលពួកគេមានជម្រើស មានបំណងប្រាថ្នា និងចំណង់ចំណូលចិត្តផ្ទាល់ខ្លួន សូម្បីតែរហូតដល់ចំណុចមួយដែលពួកគេបំពានទាំងស្រុងនូវបទដ្ឋាននៃសតិសម្បជញ្ញៈរបស់ខ្លួន ហើយបាត់បង់ភាពជាមនុស្សធម្មតារបស់ពួកគេក៏ដោយ តើត្រូវធ្វើបែបណាដែរ? អ្នកត្រូវតែអធិស្ឋានទៅព្រះជាម្ចាស់ និងបោះបង់ខ្លួនឯងចោល អ្នកមិនអាចបណ្ដោយឱ្យរឿងទាំងនេះមករឹតត្បិតអ្នក ឬគ្រប់គ្រងសតិសម្បជញ្ញៈ និងហេតុផលរបស់អ្នកឡើយ។ នៅពេលសតិសម្បជញ្ញៈរបស់អ្នកអាចដឹកនាំទង្វើរបស់អ្នក ដឹកនាំជីវភាពរបស់អ្នក និងជីវិតរបស់អ្នក ពេលនោះ អ្នកនឹងងាយស្រួលយកឈ្នះលើបំណងប្រាថ្នាដ៏អាត្មានិយមខាងសាច់ឈាម ហើយអ្នកនឹងអាចទទួលបានទិដ្ឋភាពនៃសេចក្តីពិតនេះ។ នេះជាចំណុចអប្បបរមាដែលអ្នកគួរមាន។ ទាក់ទងនឹងដួងចិត្តមនុស្សបែបណាដែលព្រះជាម្ចាស់ចង់បាន តើខ្ញុំទើបតែមានបន្ទូលអំពីទិដ្ឋភាពចំនួនប៉ុន្មានហើយ? (ទិដ្ឋភាពចំនួនបី៖ ដួងចិត្តដែលស្មោះត្រង់ ដួងចិត្តដែលស្រឡាញ់សេចក្តីពិត និងការមានសតិសម្បជញ្ញៈនិងហេតុផល។) នៅក្នុងដួងចិត្តដែលស្មោះត្រង់ និងដួងចិត្តដែលស្រឡាញ់សេចក្តីពិត មានសេចក្តីលម្អិតបន្ថែមទៀត ដែលអ្នករាល់គ្នាគួរតែសញ្ជឹងគិត និងសង្ខេបនៅពេលក្រោយ។ យ៉ាងហោចណាស់ អ្វីដែលមនុស្សគួរមាន គឺជាសតិសម្បជញ្ញៈ និងហេតុផល ដែលមនុស្សមានភាពជាមនុស្សធម្មតាគួរតែមាន។ ប្រសិនបើមនុស្សម្នាក់មិនមានសតិសម្បជញ្ញៈ ឬហេតុផលទេ ពេលនោះ ពួកគេបាត់បង់ភាពជាមនុស្សធម្មតារបស់ខ្លួន ពួកគេមិនអាចធ្វើអ្វីបានល្អទេ ពួកគេមិនអាចសម្រេចអ្វីបានឡើយ ហើយនៅទីបំផុត ពួកគេនឹងត្រូវបរាជ័យទាំងស្រុងមិនខាន។ ប៉ុន្តែ ប្រសិនបើពួកគេមានតែសតិសម្បជញ្ញៈ និងហេតុផល បើពួកគេរស់នៅតាមសតិសម្បជញ្ញៈរបស់ខ្លួន ហើយមិនធ្វើការអាក្រក់ណាមួយ តើការនេះស្មើនឹងការដើរលើផ្លូវត្រឹមត្រូវនៃការជឿលើព្រះជាម្ចាស់ដែរឬទេ? តើពួកគេអាចទទួលបានការសរសើរពីព្រះជាម្ចាស់ ដោយរស់នៅតាមសតិសម្បជញ្ញៈ និងហេតុផលតែម្យ៉ាងបានដែរឬទេ? ពួកគេច្បាស់ជាមិនអាចទទួលបានឡើយ។

ការដើរនៅលើផ្លូវត្រឹមត្រូវនៃការជឿលើព្រះជាម្ចាស់ ក៏តម្រូវឱ្យអ្នកមានដួងចិត្តដែលកោតខ្លាចព្រះជាម្ចាស់ផងដែរ។ ដំបូង បើនិយាយពីឋានៈវិញ មនុស្សគឺជាភាវៈដែលព្រះបង្កើតមក និងជាមនុស្សទន់ទាបបំផុត។ ព្រះជាម្ចាស់ជាព្រះអាទិករដ៏ខ្ពង់ខ្ពស់បំផុត។ បើនិយាយពីវិចារណញ្ញាណជាមនុស្សវិញ តើមនុស្សត្រូវធ្វើអ្វីខ្លះ ដើម្បីកោតខ្លាចព្រះជាម្ចាស់? ឧទាហរណ៍ ឧបមាថាមានអ្វីមួយកើតឡើងចំពោះអ្នក ហើយអ្នកគិតថា ការប្រព្រឹត្តបែបនោះគឺផ្ទុយទៅនឹងសេចក្តីពិត ប៉ុន្តែអ្នកមិនដឹងថា អ្នកគួរធ្វើបែបណា ដើម្បីស្របតាមបំណងព្រះហឫទ័យព្រះជាម្ចាស់ឡើយ។ ប្រសិនបើអ្នកមានដួងចិត្តដែលកោតខ្លាចព្រះជាម្ចាស់ តើអ្នកគួរធ្វើអ្វីខ្លះទៅ? អ្នកត្រូវតែអធិស្ឋានទៅព្រះជាម្ចាស់ ស្វែងរកសេចក្តីពិត រកផ្លូវនៃការអនុវត្តសេចក្តីពិត ហើយបន្ទាប់មក អនុវត្ត។ ប្រសិនបើមនុស្សមិនមានដួងចិត្តដែលកោតខ្លាចព្រះជាម្ចាស់ទេ តើពួកគេនឹងប្រព្រឹត្តបែបណាដែរ? ពួកគេនឹងធ្វើគ្រប់យ៉ាងតាមដែលពួកគេចង់ធ្វើ ដោយគិតថា៖ «យ៉ាងណាមិញ ខ្ញុំមានចេតនាល្អតើ ដូច្នេះ វានឹងមិនអីទេ បើខ្ញុំធ្វើបែបនេះនោះ»។ ពួកគេមិនធ្វើតាមអ្វីដែលអ្នកដទៃបានផ្ដល់ឱវាទឡើយ ហើយក៏មិនស្ដាប់នរណាម្នាក់ដែរ។ ពួកគេសម្រេចចិត្តធ្វើអ្វីដែលពួកគេរៀបគម្រោងចង់ធ្វើដោយខ្លួនឯង ហើយសូម្បីតែគោប្រាំបួនក្បាល ក៏មិនអាចអូសទាញពួកគេបានដែរ។ តើនេះជាមនុស្សដែលមានដួងចិត្តកោតខ្លាចព្រះជាម្ចាស់ឬ? (គឺមិនមែនទេ។) មានមនុស្សខ្លះទៀត ទោះបីពួកគេដឹងថា ព្រះជាម្ចាស់សព្វព្រះទ័យនឹងមនុស្សស្មោះត្រង់ និងដឹងថា ពួកគេមិនអាចកុហកក៏ដោយ ក៏ពួកគេនៅតែគិតថា នៅក្នុងរឿងខ្លះ ប្រសិនបើពួកគេប្រាប់ការពិត នោះពួកគេនឹងបាក់មុខ ខាតប្រយោជន៍ ហើយប្រហែលមិនអាចរក្សាឋានៈរបស់ខ្លួនបានទៀតផង។ ពួកគេគិតចុះគិតឡើង ហើយនៅតែនិយាយកុហក ដោយគិតថា៖ «ការកុហកម្ដងមិនអីទេ ហើយយ៉ាងណាមិញ ខ្ញុំមិននិយាយកុហកគ្រប់ពេលឡើយ។ ទោះបីខ្ញុំកុហកក៏ដោយ ក៏ខ្ញុំមិនឃើញផលវិបាកណាមួយដែរ ដូច្នេះ បើខ្ញុំកុហកម្ដងទៀត ក៏វានឹងគ្មានបញ្ហាដែរ»។ បន្ទាប់ពីគិតគូររួច ពួកគេសម្រេចចិត្តធ្វើ ហើយពួកគេគ្មានអារម្មណ៍តិះដៀលក្នុងចិត្តរបស់ខ្លួនឡើយ ហើយក៏មិនចង់អធិស្ឋាន និងទទួលយកការពិនិត្យពិច័យពីព្រះជាម្ចាស់នោះដែរ។ តើនេះជាមនុស្សដែលមានដួងចិត្តកោតខ្លាចព្រះជាម្ចាស់ដែរឬទេ? (គឺមិនមែនទេ។) ដូច្នេះ ប្រសិនបើមានមនុស្សដែលមានដួងចិត្តកោតខ្លាចព្រះជាម្ចាស់ តើពួកគេនឹងប្រព្រឹត្តបែបណាដែរ? (ពួកគេនឹងមិនប្រព្រឹត្តដោយធ្វេសប្រហែស ឬប្រព្រឹត្តតាមអំពើចិត្តឡើយ​។) ពាក្យទាំងពីរនេះពិតជាស័ក្ដិសមណាស់។ ដូច្នេះ តើអ្នកត្រូវធ្វើដូចម្ដេច ដើម្បីកុំឱ្យប្រព្រឹត្តដោយធ្វេសប្រហែស ឬប្រព្រឹត្តតាមអំពើចិត្ត? (យើងគួរតែមានដួងចិត្តដែលស្វែងរក។) នៅពេលប្រឈមមុខនឹងបញ្ហា មនុស្សខ្លះស្វែងរកចម្លើយពីអ្នកដទៃ ប៉ុន្តែនៅពេលអ្នកនោះនិយាយស្របតាមសេចក្តីពិត ពួកគេមិនទទួលយកទេ ពួកគេមិនអាចស្ដាប់បង្គាប់បានទេ ហើយនៅក្នុងដួងចិត្តរបស់ពួកគេ ពួកគេគិតថា៖​ «តាមធម្មតា ខ្ញុំប្រសើរជាងគាត់ផង។ ប្រសិនបើខ្ញុំស្ដាប់តាមយោបល់របស់គាត់នៅលើកនេះ តើវានឹងមិនមើលទៅថា គាត់ប្រសើរជាងខ្ញុំទេឬអី? អត់កើតទេ ខ្ញុំមិនអាចស្ដាប់តាមយោបល់របស់គាត់ចំពោះរឿងនេះឡើយ។ ខ្ញុំត្រូវតែធ្វើតាមរបៀបរបស់ខ្ញុំវិញ»។ បន្ទាប់មក ពួកគេរិះរកហេតុផល និងការដោះសា ដើម្បីបដិសេធទស្សនៈរបស់បុគ្គលម្នាក់ទៀត។ នៅពេលពួកគេឃើញនរណាម្នាក់ដែលប្រសើរជាងខ្លួន ពួកគេព្យាយាមទាញទម្លាក់អ្នកនោះ ពួកគេប្រឌិតពាក្យចចាមអារ៉ាមអំពីអ្នកនោះ ឬប្រើមធ្យោបាយដ៏គួរឱ្យស្អប់ខ្ពើម ដើម្បីបង្ខូចកេរ្តិ៍ឈ្មោះ និងធ្វើឱ្យចុះខ្សោយដល់សិទ្ធិអំណាចរបស់អ្នកនោះ ហើយពួកគេថែមទាំងជាន់ឈ្លីអ្នកនោះនៅក្រោមបាតជើងទៀតផង ទាំងអស់នេះគឺដើម្បីការពារឋានៈរបស់ខ្លួននៅក្នុងចិត្តមនុស្ស។ តើនេះជានិស្ស័យបែបណាទៅ? នេះមិនមែនគ្រាន់តែជានិស្ស័យក្រអឺតក្រទម និងអួតខ្លួនហួសហេតុប៉ុណ្ណោះទេ មនុស្សបែបនេះមានសារជាតិធម្មជាតិបែបសាតាំង វាជានិស្ស័យកាចសាហាវ។ ពួកគេវាយប្រហារ និងផាត់ចោលមនុស្សដែលប្រសើរជាងពួកគេ និងពូកែជាងពួកគេ ពួកគេពិតជាពិសពុល និងទុច្ចរិតណាស់។ ហើយការដែលពួកគេមិនរាថយចំពោះអ្វីទាំងអស់ដើម្បីទាញទម្លាក់អ្នកដទៃ បង្ហាញថាមានធម្មជាតិបែបអារក្សយ៉ាងខ្លាំងនៅក្នុងខ្លួនពួកគេ! ដោយរស់នៅតាមនិស្ស័យបែបសាតាំង ពួកគេបន្តូចបន្ទាបមនុស្ស ពួកគេព្យាយាមទម្លាក់កំហុសលើគេ ហើយពួកគេធ្វើបាបគេ។ តើនេះមិនមែនជាការប្រព្រឹត្តអំពើអាក្រក់ទេឬ? ហើយទោះបីជារស់នៅបែបនេះក៏ដោយ ក៏ពួកគេនៅតែគិតថា ពួកគេមិនអីទេ ថាពួកគេជាមនុស្សល្អ។ ប៉ុន្តែនៅពេលពួកគេឃើញនរណាម្នាក់ដែលពូកែជាងពួកគេ ពួកគេអាចធ្វើបាប និងជាន់ឈ្លីអ្នកនោះនៅក្រោមបាតជើងបាន។ តើនេះមានបញ្ហាអ្វីទៅនៅត្រង់នេះ? តើមនុស្សដែលប្រព្រឹត្តអំពើអាក្រក់បែបនេះ មិនមែនជាមនុស្សដែលគ្មានការទប់ចិត្ត និងគឃ្លើនទេឬ? មនុស្សបែបនេះគិតតែប្រយោជន៍ផ្ទាល់ខ្លួនប៉ុណ្ណោះ គេគិតតែពីអារម្មណ៍ខ្លួនឯងប៉ុណ្ណោះ ហើយគ្រប់យ៉ាងដែលគេចង់បាន គឺដើម្បីសម្រេចបំណងប្រាថ្នា មហិច្ឆតា និងគោលបំណងរបស់ខ្លួនផ្ទាល់ប៉ុណ្ណោះ។ គេមិនខ្វល់ថា គេបង្កការខូចខាតប៉ុនណាដល់កិច្ចការពួកជំនុំឡើយ ហើយគេនឹងព្រមលះបង់ប្រយោជន៍នៃដំណាក់របស់ព្រះជាម្ចាស់ ដើម្បីការពារឋានៈរបស់ខ្លួននៅក្នុងចិត្តមនុស្ស និងការពារកេរ្តិ៍ឈ្មោះរបស់គេផ្ទាល់។ តើមនុស្សបែបនេះមិនមែនក្រអឺតក្រទម និងរាប់ខ្លួនឯងជាសុចរិត អាត្មានិយម និងថោកទាបទេឬអី? មនុស្សបែបនេះមិនត្រឹមតែក្រអឺតក្រទម និងរាប់ខ្លួនឯងជាសុចរិតប៉ុណ្ណោះទេ គេក៏អាត្មានិយម និងថោកទាបខ្លាំងបំផុតផងដែរ។ គេមិនគិតគូរពីបំណងព្រះហឫទ័យព្រះជាម្ចាស់សោះឡើយ។ តើមនុស្សបែបនេះមានការកោតខ្លាចចំពោះព្រះជាម្ចាស់ខ្លះដែរឬទេ? ពួកគេគ្មានការកោតខ្លាចចំពោះព្រះជាម្ចាស់សូម្បីតែបន្តិចឡើយ។ នេះជាមូលហេតុដែលពួកគេធ្វើសកម្មភាពយ៉ាងគឃ្លើន និងធ្វើអ្វីតាមតែពួកគេចង់ធ្វើ ដោយគ្មានអារម្មណ៍ខុសឆ្គង គ្មានការញញើតញញើម ដោយគ្មានការព្រួយចិត្ត ឬការបារម្ភ ហើយដោយគ្មានការពិចារណាពីផលវិបាកឡើយ។ នេះគឺជាអ្វីដែលពួកគេតែងតែធ្វើ ហើយជារបៀបដែលពួកគេតែងតែប្រព្រឹត្ត។ តើឥរិយាបថបែបនេះ គឺជាធម្មជាតិអ្វីដែរ? និយាយឱ្យងាយទៅ មនុស្សបែបនេះមានការច្រណែនខ្លាំង និងមានបំណងខ្លាំងក្នុងការទទួលបានកេរ្ដិ៍ឈ្មោះ និងឋានៈ។ ពួកគេបោកបញ្ឆោត និងវៀចវេរណាស់។ និយាយឱ្យតឹងរ៉ឹងជាងនេះ ចំណុចស្នូលនៃបញ្ហាគឺថា ចិត្តរបស់មនុស្សប្រភេទនេះ ថែមទាំងមិនមានការកោតខ្លាចព្រះជាម្ចាស់បន្តិចទៀតផង។ ពួកគេមិនកោតខ្លាចព្រះជាម្ចាស់ ពួកគេជឿថាខ្លួនឯងសំខាន់បំផុត ហើយពួកគេចាត់ទុកទិដ្ឋភាពនីមួយៗរបស់ខ្លួនឯងខ្ពស់ជាងព្រះជាម្ចាស់ និងខ្ពស់ជាងសេចក្ដីពិត។ នៅក្នុងចិត្តរបស់ពួកគេ ព្រះជាម្ចាស់គ្មានតម្លៃ និងមិនសំខាន់ឡើយ ហើយព្រះជាម្ចាស់មិនមានឋានៈណាមួយនៅក្នុងចិត្តរបស់ពួកគេទាល់តែសោះ។ តើអ្នកដែលគ្មានកន្លែងសម្រាប់ព្រះជាម្ចាស់នៅក្នុងចិត្តរបស់ខ្លួន និងអ្នកដែលមិនគោរពព្រះជាម្ចាស់ អាចអនុវត្តសេចក្តីពិតបានដែរឬទេ? ច្បាស់ជាមិនអាចឡើយ។ ដូច្នេះ នៅពេលដែលពួកគេគ្រាន់តែធ្វើឱ្យខ្លួនឯងមមាញឹក និងប្រើប្រាស់ថាមពលជាច្រើន តើពួកគេកំពុងតែធ្វើអ្វី? មនុស្សបែបនេះថែមទាំងអះអាងថាបានបោះបង់ចោលគ្រប់យ៉ាង ដើម្បីលះបង់សម្រាប់ព្រះជាម្ចាស់ និងរងទុក្ខយ៉ាងធំធេងទៀតផង ប៉ុន្តែតាមពិតទៅ បំណងចិត្ត គោលការណ៍ និងគោលបំណងនៃសកម្មភាពទាំងអស់របស់ពួកគេ គឺដើម្បីតែឋានៈ និង កិត្យានុភាព ដើម្បីតែការពារផលប្រយោជន៍គ្រប់យ៉ាងរបស់ពួកគេប៉ុណ្ណោះ។ តើអ្នករាល់គ្នានឹងនិយាយ ឬអត់ថាបុគ្គលប្រភេទនេះអាក្រក់? តើមនុស្សប្រភេទណាដែលបានជឿលើព្រះជាម្ចាស់ជាច្រើនឆ្នាំ ប៉ុន្តែមិនកោតខ្លាចព្រះជាម្ចាស់? តើពួកគេមិនក្រអឺតក្រទមទេឬអី? តើពួកគេមិនមែនជាសាតាំងឬទេ? តើអ្វីទៅដែលខ្វះការកោតខ្លាចបំផុតចំពោះព្រះជាម្ចាស់? ក្រៅពីសត្វតិរច្ឆាន វាគឺជាមនុស្សអាក្រក់ និងពួកទទឹងនឹងព្រះគ្រីស្ទ ជាសាតាំង និងគ្នីគ្នារបស់ពួកអារក្ស។ ពួកវាមិនទទួលយកសេចក្តីពិតសោះឡើយ ហើយពួកវាក៏គ្មានការកោតខ្លាចចំពោះព្រះជាម្ចាស់នោះដែរ។ ពួកវាអាចធ្វើការអាក្រក់គ្រប់បែបយ៉ាង។ ពួកវាជាខ្មាំងសត្រូវរបស់ព្រះជាម្ចាស់ និងជាខ្មាំងសត្រូវរបស់រាស្ត្ររើសតាំងរបស់ទ្រង់។

តើអ្នករាល់គ្នាមានដួងចិត្តដែលកោតខ្លាចព្រះជាម្ចាស់នៅក្នុងរឿងរ៉ាវណាខ្លះនៅក្នុងជីវិតប្រចាំថ្ងៃរបស់អ្នក? ហើយអ្នកមិនកោតខ្លាចនៅក្នុងរឿងរ៉ាវណាខ្លះដែរ? តើអ្នកអាចស្អប់នរណាម្នាក់ នៅពេលពួកគេប្រមាថដល់អ្នក ឬប៉ះពាល់ផលប្រយោជន៍របស់អ្នកដែរឬទេ? ហើយនៅពេលអ្នកស្អប់នរណាម្នាក់ តើអ្នកអាចដាក់ទោស និងសងសឹកពួកគេដែរឬទេ? (អាច។) ពេលនោះ អ្នកជាមនុស្សគួរឱ្យខ្លាចណាស់! ប្រសិនបើអ្នកមិនមានដួងចិត្តដែលកោតខ្លាចព្រះជាម្ចាស់ ហើយអ្នកអាចធ្វើការអាក្រក់ ពេលនោះ និស្ស័យដ៏កាចសាហាវរបស់អ្នកនេះ គឺធ្ងន់ធ្ងរខ្លាំងណាស់! សេចក្ដីស្រឡាញ់ និងសេចក្ដីស្អប់គឺជាអ្វីៗដែលភាពជាមនុស្សធម្មតាគួរតែមាន ប៉ុន្តែអ្នកត្រូវតែញែកឱ្យច្បាស់ រវាងអ្វីដែលអ្នកស្រឡាញ់ និងអ្វីដែលអ្នកស្អប់។ នៅក្នុងចិត្តរបស់អ្នក អ្នកគួរតែស្រឡាញ់ព្រះជាម្ចាស់ ស្រឡាញ់សេចក្ដីពិត ស្រឡាញ់អ្វីៗដែលវិជ្ជមាន និងស្រឡាញ់បងប្អូនប្រុសស្រីរបស់អ្នក ស្របពេលដែលអ្នកស្អប់អារក្សសាតាំង ស្អប់អ្វីៗដែលអវិជ្ជមាន ស្អប់ពួកទទឹងនឹងព្រះគ្រីស្ទ និងស្អប់មនុស្សអាក្រក់។ ប្រសិនបើអ្នកអាចគាបសង្កត់ និងសងសឹកបងប្អូនប្រុសស្រីរបស់អ្នក ព្រោះតែចិត្តស្អប់ ការនេះគួរឱ្យខ្លាចខ្លាំងណាស់ ហើយនេះជានិស្ស័យរបស់មនុស្សអាក្រក់។ មនុស្សមួយចំនួនគ្រាន់តែមានគំនិត និងទស្សនៈស្អប់ប៉ុណ្ណោះ គឺទស្សនៈអាក្រក់ ប៉ុន្តែពួកគេមិនដែលធ្វើអ្វីអាក្រក់ឡើយ។ មនុស្សទាំងនេះមិនមែនជាមនុស្សអាក្រក់ទេ ព្រោះនៅពេលមានរឿងកើតឡើង ពួកគេអាចស្វែងរកសេចក្តីពិត ហើយពួកគេយកចិត្តទុកដាក់នឹងគោលការណ៍អំពីរបៀបដែលពួកគេប្រព្រឹត្តខ្លួន និងដោះស្រាយជាមួយរឿងរ៉ាវផ្សេងៗ។ នៅពេលទាក់ទងជាមួយអ្នកដទៃ ពួកគេមិនសួរអ្នកទាំងនោះលើសពីអ្វីដែលពួកគេគួរសួរឡើយ។ ប្រសិនបើពួកគេចុះសម្រុងល្អជាមួយបុគ្គលម្នាក់ ពួកគេនឹងបន្តទាក់ទងជាមួយបុគ្គលនោះ។ ប្រសិនបើពួកគេមិនចុះសម្រុងទេ ពេលនោះ ពួកគេនឹងមិនទាក់ទងឡើយ។ វាកម្រជះឥទ្ធិពលលើការបំពេញភារកិច្ចរបស់ពួកគេ ឬក៏ច្រកចូលទៅក្នុងជីវិតរបស់ពួកគេណាស់។ ព្រះជាម្ចាស់គង់នៅក្នុងដួងចិត្តរបស់ពួកគេ ហើយពួកគេមានការកោតខ្លាចចំពោះទ្រង់។ ពួកគេមិនព្រមប្រមាថព្រះជាម្ចាស់ឡើយ ហើយពួកគេខ្លាចក្នុងការប្រមាថដល់ទ្រង់។ ទោះបីមនុស្សទាំងនេះអាចមានគំនិត និងយោបល់មិនត្រឹមត្រូវក៏ដោយ ក៏ពួកគេអាចបដិសេធ ឬបោះបង់គំនិតទាំងនោះចោលបានដែរ។ ពួកគេមានការអត់ធ្មត់នៅក្នុងសកម្មភាពរបស់ខ្លួន ហើយមិននិយាយស្ដីខុសទំនងសូម្បីតែមួយម៉ាត់ ឬក៏ពោលពាក្យណាមួយដែលប្រមាថដល់ព្រះជាម្ចាស់ឡើយ។ អ្នកដែលនិយាយ និងប្រព្រឹត្តបែបនេះ គឺជាអ្នកដែលមានគោលការណ៍ និងអនុវត្តសេចក្តីពិត។ អ្នកអាចមានបុគ្គលិកលក្ខណៈមិនចុះសម្រុងជាមួយអ្នកដទៃ ហើយអ្នកអាចមិនចូលចិត្តពួកគេ ប៉ុន្តែនៅពេលអ្នកធ្វើការរួមគ្នាជាមួយពួកគេ អ្នកបន្តមិនមានគំនិតអគតិ ហើយអ្នកនឹងមិនបញ្ចេញអារម្មណ៍មួម៉ៅរបស់អ្នកនៅក្នុងការបំពេញភារកិច្ច ឬបញ្ចេញអារម្មណ៍មួម៉ៅទៅលើផលប្រយោជន៍នៃគ្រួសាររបស់ព្រះជាម្ចាស់ឡើយ។ អ្នកអាចដោះស្រាយកិច្ចការស្របតាមគោលការណ៍។ តើការនេះបង្ហាញអំពីអ្វីដែរ? នេះជាការបង្ហាញអំពីការមានការគោរពជាមូលដ្ឋានចំពោះព្រះជាម្ចាស់។ ប្រសិនបើអ្នកមានច្រើនជាងនោះបន្តិច នៅពេលអ្នកឃើញថា អ្នកផ្សេងមានចំណុចខ្វះខាត ឬភាពទន់ខ្សោយ ពេលនោះ ទោះបីគេបានប្រមាថអ្នក ឬមានគំនិតអគតិចំពោះអ្នកក៏ដោយ ក៏អ្នកនៅតែប្រព្រឹត្តចំពោះពួកគេដោយត្រឹមត្រូវ និងជួយគេដោយក្ដីស្រឡាញ់ដែរ។ នេះមានន័យថា អ្នកមានសេចក្តីស្រឡាញ់ ថាអ្នកជាបុគ្គលម្នាក់ដែលមានភាពជាមនុស្ស ថាអ្នកជាបុគ្គលម្នាក់ដែលមានចិត្តល្អ និងអាចអនុវត្តសេចក្តីពិត ថាអ្នកជាមនុស្សស្មោះត្រង់ ដែលមានតថភាពនៃសេចក្ដីពិត និងថាអ្នកជាបុគ្គលម្នាក់ដែលមានការគោរពចំពោះព្រះជាម្ចាស់។ ប្រសិនបើអ្នកនៅមានកម្ពស់តូចតាច ប៉ុន្តែអ្នកមានឆន្ទៈ ហើយព្រមស្វះស្វែងរកសេចក្តីពិត និងខំប្រឹងធ្វើអ្វីៗស្របតាមគោលការណ៍ ហើយអ្នកអាចដោះស្រាយកិច្ចការ និងប្រព្រឹត្តចំពោះអ្នកដទៃដោយមានគោលការណ៍ ពេលនោះ ការនេះក៏អាចរាប់បានថាជាការមានការគោរពតិចតួចចំពោះព្រះជាម្ចាស់ដែរ។ នេះជារឿងដ៏សំខាន់បំផុត។ ប្រសិនបើអ្នកមិនអាចសម្រេចបានសូម្បីតែរឿងដ៏តូចនេះ និងមិនអាចទប់ចិត្តខ្លួនឯងបានផង ពេលនោះ អ្នកស្ថិតក្នុងគ្រោះថ្នាក់ដ៏ធំ និងគួរឱ្យខ្លាចខ្លាំងណាស់។ ប្រសិនបើអ្នកទទួលបានមុខតំណែងមួយ អ្នកអាចដាក់ទោសមនុស្ស និងបង្កការលំបាកដល់ពួកគេ។ ពេលនោះ អ្នកនឹងប្រែក្លាយជាពួកទទឹងនឹងព្រះគ្រីស្ទបានគ្រប់ពេលមិនខាន។ មិនថាបុគ្គលម្នាក់ជាមនុស្សល្អឬអាក្រក់ទេ មិនថាពួកគេជឿលើព្រះជាម្ចាស់ដោយរបៀបណា ឬពួកគេដើរលើផ្លូវអ្វីនោះទេ ពួកគេនឹងត្រូវគេបកអាក្រាតនៅប៉ុន្មានឆ្នាំទៀតមិនខាន។ អ្នកត្រូវតែប្រព្រឹត្តចំពោះពួកគេស្របតាមគោលការណ៍ មិនថាពួកគេមានលទ្ធផលបែបណា មិនថាពួកគេអាចត្រូវបានដាក់ទោសឬទទួលរង្វាន់នោះឡើយ ពោលគឺ នេះគឺជាកិច្ចការសម្រាប់ព្រះជាម្ចាស់។ ឱ្យតែអ្នកអាចឈ្វេងយល់ និងប្រព្រឹត្តចំពោះពួកគេស្របតាមគោលការណ៍បាន ប៉ុណ្ណឹងគឺបានហើយ។ មិនថាអ្នកកំពុងតែដោះស្រាយជាមួយអ្នកណាទេ ដរាបណាព្រះជាម្ចាស់មិនសម្រេចព្រះហឫទ័យពីប្រភេទនៃលទ្ធផលដែលមនុស្សបែបនេះនឹងមានទេ នោះពួកជំនុំមិនបានបណ្ដេញពួកគេ ព្រះជាម្ចាស់មិនបានដាក់ទោសពួកគេទេ ហើយពួកគេនៅតែត្រូវបានសង្គ្រោះដដែល ដូច្នេះ អ្នកគួរតែជួយពួកគេយ៉ាងអត់ធ្មត់ដោយចេញពីសេចក្ដីស្រឡាញ់។ អ្នកមិនគួរកំណត់លទ្ធផលរបស់មនុស្សបែបនេះទេ ហើយក៏មិនគួរប្រើមធ្យោបាយរបស់មនុស្ស ដើម្បីដាក់ទោសពួកគេនោះដែរ។ ប្រសិនបើពួកគេបង្ហាញចេញនូវសេចក្តីពុករលួយ អ្នកអាចដោះស្រាយ និងលួសកាត់មនុស្សបែបនេះ ឬអ្នកអាចបើ​កចិត្តដោយស្មោះត្រង់ និងចូលរួមប្រកបគ្នា ដើម្បីជួយពួកគេ។ ទោះជាយ៉ាងណា បើអ្នកគិតពីការដាក់ទោស ការបណ្ដេញចេញ និងការប្រឌិតរឿងចោទប្រកាន់មនុស្សបែបនេះ ដោយព្យាយាមធ្វើត្រូវឱ្យក្លាយជាខុសនៅក្នុងព្រះនាមនៃស្ថានសួគ៌ នោះអ្នកនឹងមានបញ្ហាហើយ។ តើការធ្វើបែបនោះនឹងស្របនឹងសេចក្ដីពិតឬទេ? ការមានគំនិតបែបនោះ គឺបានមកពីការមានចិត្តឆេវឆាវ។ គំនិតទាំងនោះមកពីសាតាំង និងមានប្រភពដើមមកពីការតូចចិត្តរបស់មនុស្ស ក៏ដូចជាមកពីការច្រណែន និងការស្អប់របស់មនុស្ស។ ការប្រព្រឹត្តបែបនេះមិនស្របនឹងសេចក្ដីពិតឡើយ។ នេះគឺជាអ្វីមួយដែលនឹងនាំមកនូវទុក្ខទោសដល់អ្នក ហើយអ្នកមិនត្រូវបែបនេះឡើយ។ តើអ្នកអាចគិតពីវិធីនានា ដើម្បីដាក់ទោសមនុស្ស ដោយសារតែពួកគេមិនត្រូវចិត្តរបស់អ្នករាល់គ្នា ឬដោយសារតែពួកគេមិនស្រុះស្រួលជាមួយអ្នកបានឬទេ? តើអ្នករាល់គ្នាធ្លាប់ធ្វើអ្វីដូច្នោះពីមុនមកឬទេ? តើអ្នកបានធ្វើច្រើនប៉ុនណា? តើអ្នកមិនតែងតែមើលងាយមនុស្ស ស្ដីបន្ទោស ឬសើចចំអកចំពោះពួកគេដោយប្រយោលទេឬ? តើអ្នកស្ថិតក្នុងសភាពអ្វី នៅពេលដែលអ្នករាល់គ្នាកំពុងតែធ្វើរឿងបែបនេះ? នៅពេលនោះ អ្នកកំពុងតែបញ្ចេញឱ្យធូរទ្រូង និងមានអារម្មណ៍សប្បាយ។ អ្នកបានទទួលអំណាចគ្រប់គ្រង។ ទោះបីជាយ៉ាងណាក៏ដោយ បន្ទាប់ពីនោះ អ្នកគិតក្នុងចិត្តថា «ខ្ញុំបានធ្វើរឿងដ៏គួរឱ្យស្អប់។ ខ្ញុំមិនកោតខ្លាចព្រះជាម្ចាស់ឡើយ ហើយខ្ញុំបានប្រព្រឹត្តចំពោះបុគ្គលនោះយ៉ាងអយុត្តិធម៌»។ បើគិតឱ្យស៊ីជម្រៅទៅ តើអ្នកមានអារម្មណ៍ខុសឆ្គងឬទេ? (មែនហើយ។) ទោះបីជាអ្នករាល់គ្នាមិនកោតខ្លាចព្រះជាម្ចាស់ក៏ដោយ ក៏យ៉ាងហោចណាស់ អ្នករាល់គ្នាមានញាណមួយចំនួននៃមនសិការដែរ។ ដូច្នេះ តើអ្នកនៅតែអាចធ្វើរឿងប្រភេទនេះទៀតទេនៅពេលអនាគត? តើអ្នកនៅតែអាចវាយប្រហារ និងចង់សងសឹកចំពោះមនុស្ស នៅគ្រប់ពេលដែលអ្នកស្អប់ខ្ពើមពួកគេ និងមិនចុះសម្រុងជាមួយពួកគេ ឬនៅពេលដែលពួកគេមិនស្ដាប់បង្គាប់ ឬស្ដាប់តាមអ្នកទៀតឬ? តើបុគ្គលដែលធ្វើបែបនេះ មានភាពជាមនុស្សប្រភេទណាដែរ? ពាក់ព័ន្ធនឹងភាពជាមនុស្សរបស់គេ គេជាមនុស្សព្យាបាទ។ បើវាស់ស្ទង់ជាមួយនឹងសេចក្ដីពិតវិញ គេមិនគោរពព្រះជាម្ចាស់ឡើយ។ នៅក្នុងសម្ដី និងទង្វើរបស់ពួកគេ ពួកគេគ្មានគោលការណ៍នោះទេ។ ពួកគេប្រព្រឹត្តតាមអំពើចិត្ត និយាយស្ដី និងធ្វើអ្វីៗតាមដែលខ្លួនចង់ធ្វើ។ តើមនុស្សបែបនេះមានតថភាពនៃសេចក្តីពិតដែរឬទេ? ពិតជាគ្មានឡើយ។ ចម្លើយគឺ «គ្មានទេ» មួយរយភាគរយតែម្ដង។ តើមនុស្សដែលមិនមានដួងចិត្តដែលកោតខ្លាចព្រះជាម្ចាស់ អាចចុះចូលយ៉ាងពិតប្រាកដចំពោះទ្រង់ និងថ្វាយបង្គំទ្រង់បានដែររទេ? ពួកគេប្រាកដជាមិនអាច​ឡើយ​។

មនុស្សខ្លះនិយាយថា៖ «នៅពេលខ្ញុំឃើញគ្រោះមហន្តរាយមកដល់ ខ្ញុំអធិស្ឋានទៅព្រះជាម្ចាស់ជាញឹកញាប់ ខ្ញុំមិនហ៊ានចាកចេញពីព្រះជាម្ចាស់នៅពេលណាឡើយ ហើយខ្ញុំទូលសុំការណែនាំ និងការការពារពីព្រះជាម្ចាស់។ នៅពេលខ្ញុំដើរតាមផ្លូវតែម្នាក់ឯងនាពេលយប់ នៅពេលមានគ្រោះថ្នាក់កើតឡើងចំពោះខ្ញុំ ខ្ញុំតែងពឹងអាងលើព្រះជាម្ចាស់ ខ្ញុំមិនហ៊ានចាកចេញពីទ្រង់ទេ ហើយខ្ញុំក៏ទូលសូមឱ្យទ្រង់ជួយខ្ញុំផងដែរ។ នៅពេលខ្ញុំបំពេញភារកិច្ច ដួងចិត្តរបស់ខ្ញុំចេះតែអធិស្ឋានទៅព្រះជាម្ចាស់ និងទូលសូមពីទ្រង់ ដើម្បីឱ្យព្រះអង្គជួយកុំឱ្យខ្ញុំធ្វើការបែបបង្គ្រប់កិច្ច និងដើម្បីឱ្យទ្រង់ជួយគ្រប់គ្រងស្ថានការណ៍។ ខ្ញុំបានព្យាយាមរួចមកហើយ ហើយប្រសិនបើព្រះជាម្ចាស់មិនធ្វើការ នោះខ្ញុំមិនអាចធ្វើអ្វីបានទេ ហើយខ្លួនខ្ញុំផ្ទាល់ក៏គ្មានអ្វីនោះដែរ»។ តើនេះជាមនុស្សដែលមានដួងចិត្តកោតខ្លាចព្រះជាម្ចាស់ដែរឬទេ? (អត់ទេ។) តើការពឹងអាងលើព្រះជាម្ចាស់ គឺជាកំហុសឬ? តើការទូលសូមឱ្យព្រះជាម្ចាស់ការពារ គឺជាកំហុសឬ? ពាក្យដែលនិយាយត្រង់នេះ មិនមែនជាកំហុសទេ ប៉ុន្តែសភាពបែបនេះ គឺខុសប្រក្រតី។ វាមានន័យថា អ្នកគ្រាន់តែស្វែងរកព្រះជាម្ចាស់ ព្រោះគ្មាននរណាជួយអ្នក ហើយអ្នកគ្មានកន្លែងទៅប៉ុណ្ណោះ ដូច្នេះ អ្នកក៏បង្ខំចិត្ត អ្នកគ្មានជម្រើសនៅក្នុងរឿងនេះ ហើយអ្នកចង់ប្រើព្រះជាម្ចាស់មកធ្វើការសម្រាប់អ្នក ដើម្បីសម្រេចគោលដៅរបស់អ្នក។ តើនេះជាការកោតខ្លាចព្រះជាម្ចាស់ដែរឬទេ? នៅពេលគ្មានបញ្ហា អ្នកនឹងភ្លេចព្រះជាម្ចាស់ទាំងស្រុង។ នៅពេលអ្នកសប្បាយចិត្តបំផុត នៅពេលអ្នកជោគជ័យបំផុត នៅពេលអ្នកមានឋានៈខ្ពស់លើសអ្នកឯទៀត រហូតដល់គេសរសើរលើកជើង និងថ្វាយបង្គំអ្នក ពេលនោះ ម៉េចក៏អ្នកមិនពឹងអាងលើព្រះជាម្ចាស់? ម៉េចក៏អ្នកមិនទទួលយកការពិនិត្យពិច័យពីព្រះជាម្ចាស់ ឬស្វែងរកការណែនាំពីទ្រង់? ម៉េចក៏អ្នកមិនសួរព្រះជាម្ចាស់ថាតើគ្រប់យ៉ាងដែលអ្នកធ្វើនោះស្របតាមបំណងព្រះហឫទ័យរបស់ទ្រង់ដែរឬអត់? នៅពេលអ្នកធ្វើការអាក្រក់ នៅពេលអ្នកលើកតម្កើង និងធ្វើបន្ទាល់ពីខ្លួនឯង ចុះម៉េចក៏អ្នកមិនសួរព្រះជាម្ចាស់ថាតើការនេះស្របតាមបំណងព្រះហឫទ័យរបស់ទ្រង់ដែរឬអត់? ម៉េចក៏អ្នកមិនឆ្លុះបញ្ចាំងពីខ្លួនឯង ឬមិនពឹងអាងលើព្រះជាម្ចាស់ ដើម្បីទប់ចិត្តខ្លួនឯងផងទៅ? តើនេះជាបញ្ហាបែបណាដែរ? តើសភាពទាំងអស់នេះជាសភាពអ្វីដែរ? នេះគឺជាការគ្មានដួងចិត្តដែលកោតខ្លាចព្រះជាម្ចាស់។ តើមនុស្សដែលគ្មានដួងចិត្តកោតខ្លាចព្រះជាម្ចាស់ អាចបំពេញភារកិច្ចរបស់ខ្លួនបានល្អដែរឬទេ? តើគេអាចក្លាយជាមនុស្សល្អយ៉ាងពិតប្រាកដដែរឬទេ? តើពួកគេអាចចូលទៅក្នុងតថភាពនៃសេចក្តីពិតបានដែរឬទេ? (អត់ទេ គេមិនអាចទេ។) គេពិតជាមិនអាចឡើយ។ បើគ្មានដួងចិត្តដែលកោតខ្លាចព្រះជាម្ចាស់ទេ គេប្រាកដជាមិនអាចបំពេញភារកិច្ចរបស់ខ្លួនបានល្អឡើយ ហើយក៏មិនអាចអនុវត្តសេចក្តីពិត ឬក៏ចុះចូលចំពោះព្រះជាម្ចាស់បានដែរ ទោះបីគេចង់ក៏ដោយ។ បើគ្មានដួងចិត្តដែលកោតខ្លាចព្រះជាម្ចាស់ទេ វាមិនងាយស្រួលអនុវត្តសេចក្តីពិតឡើយ។ ប្រសិនបើគេចង់បំពេញភារកិច្ចរបស់ខ្លួនឱ្យបានល្អ ប្រាកដណាស់ វានឹងមានការលំបាក និងការរំខានជាច្រើនមិនខាន ហើយគេមិនអាចអនុវត្តសេចក្តីពិតបានដោយជោគជ័យឡើយ។ ឥឡូវ អ្នករាល់គ្នាត្រូវតែធ្វើចិត្តឱ្យស្ងប់ ហើយគិតបន្តិចសិន។ ផ្អែកលើកម្ពស់បច្ចុប្បន្នរបស់អ្នករាល់គ្នា អ្នកពិតជាពិបាកខ្លាំងណាស់ក្នុងការបំពេញភារកិច្ចរបស់ខ្លួនដល់កម្រិតបទដ្ឋានដែលអាចទទួលយកបាន ព្រោះអ្នករាល់គ្នាភាគច្រើនមានការយល់ដឹងត្រឹមតែសំបុត្រនៃគោលលទ្ធិ និងក្បួនច្បាប់ប៉ុណ្ណោះ ក៏ដូចជាមានបំណងប្រាថ្នា ឧត្តមគតិ និងសេចក្តីក្លៀវក្លាបែបផ្ទាល់ខ្លួនប៉ុណ្ណោះ។ ប៉ុន្តែ ចំណុចចាប់ផ្ដើម និងបទដ្ឋានអនុវត្តន៍របស់អ្នក មិនត្រូវបានបង្កើតឡើងនៅលើមូលដ្ឋាននៃព្រះបន្ទូលព្រះជាម្ចាស់ឡើយ។ អ្នករាល់គ្នានៅតែមិនបានចូលយ៉ាងពិតប្រាកដទៅក្នុងតថភាពនៃសេចក្តីពិតដដែល។ អ្នកនៅតែបន្តកាន់តាមក្បួនច្បាប់ដដែល។ ប្រសិនបើអ្នកមិនដេញតាមសេចក្តីពិតទេ នោះវានឹងគ្រោះថ្នាក់ខ្លាំងណាស់សម្រាប់អ្នកនាពេលអនាគត។ ប្រសិនបើអ្នកជឿលើព្រះជាម្ចាស់ ប៉ុន្តែមិនអនុវត្តសេចក្តីពិត ឬក៏ចុះចូលចំពោះព្រះជាម្ចាស់ទេ ពេលនោះ មិនយូរមិនឆាប់ អ្នកនឹងត្រូវគេផាត់ចោលមិនខាន។ ថាតើមនុស្សម្នាក់ជឿលើព្រះជាម្ចាស់យ៉ាងពិតប្រាកដ ឬក៏ក្លែងក្លាយ នោះមិនត្រូវបានគណនាជាចំនួនឆ្នាំទេ។ ដោយព្រោះតែអ្នកបានជឿលើព្រះជាម្ចាស់អស់រយៈពេលជាច្រើនឆ្នាំ ឬជាយូរឆ្នាំ នោះមិនមានន័យថា អ្នកជឿលើព្រះជាម្ចាស់យ៉ាងពិតប្រាកដ និងថាព្រះជាម្ចាស់នឹងសព្វព្រះទ័យចំពោះអ្នកនោះឡើយ។ នៅទីបំផុត ព្រះជាម្ចាស់នឹងមិនទទួលស្គាល់មនុស្សដែលមិនអនុវត្តសេចក្តីពិតឡើយ។ ព្រះអង្គនឹងលាតត្រដាង និងផាត់ពួកគេចោលមិនខាន។ អ្នករាល់គ្នាគួរតែយល់អំពីចំណុចនេះ។

យើងទើបតែប្រកបគ្នាអំពីលក្ខខណ្ឌចំនួនបួន ដែលត្រូវបំពេញ ដើម្បីដើរលើផ្លូវត្រឹមត្រូវនៃការជឿលើព្រះជាម្ចាស់។ ប៉ុន្តែនៅមានលក្ខខណ្ឌចុងក្រោយមួយទៀត ដែលជាលក្ខខណ្ឌដ៏សំខាន់បំផុតសម្រាប់យើងរាល់គ្នា ហើយក៏ជាអ្វីមួយដែលអ្នករាល់គ្នានិយាយជាញឹកញាប់ផងដែរ។ សូមគិតបន្តិចមើល៍ថាលក្ខខណ្ឌនោះជាអ្វីដែរ។ (ត្រូវស្រឡាញ់ព្រះជាម្ចាស់។) សម្រាប់ពេលនេះ យើងនឹងមិននិយាយអំពីការស្រឡាញ់ព្រះជាម្ចាស់ ដែលមនុស្សភាគច្រើនមិនសូវមាននោះឡើយ។ ចូរយើងនិយាយអំពីអ្វីមួយដែលជាក់ស្ដែង និងពិតប្រាកដជាងវិញ ដែលពាក់ព័ន្ធនឹងសេចក្តីពិតមួយដែលមនុស្សអាចរស់នៅតាមយ៉ាងពិតប្រាកដ។ (ចុះចូលចំពោះព្រះជាម្ចាស់។) ត្រឹមត្រូវ។ វាជាការមានដួងចិត្តដែលចុះចូលចំពោះព្រះជាម្ចាស់។ ភាគច្រើន នៅពេលមានរឿងកើតឡើងចំពោះមនុស្ស ជានិច្ចកាល ពួកគេមិនដឹងអំពីគោលការណ៍អនុវត្តន៍ត្រឹមត្រូវទេ ហើយក៏មិនដឹងថាខ្លួនត្រូវប្រឈមនឹងទិសដៅណា ឬត្រូវសម្រេចគោលដៅមួយណានោះដែរ។ ប៉ុន្តែ នៅត្រង់នេះមានបញ្ហាមួយពាក់ព័ន្ធនឹងអាកប្បកិរិយា និងសភាពរបស់ពួកគេ៖ ពួកគេត្រូវតែមានដួងចិត្តដែលចុះចូលចំពោះព្រះជាម្ចាស់។ នេះជាអ្វីដែលមនុស្សភាគច្រើនត្រូវតែមាន។ ឧទាហរណ៍៖ ឧបមាថា មានរឿងកើតឡើងចំពោះអ្នក ហើយអ្នកមិនដឹងថា អ្នកត្រូវធ្វើអ្វី ក៏មិនបានឮអ្នកណាប្រាប់ពីអ្វីដែលត្រូវធ្វើនោះដែរ។ រឿងរ៉ាវនេះអាចមិនស្របតាមសញ្ញាណ និងការស្រមើស្រមៃរបស់អ្នក ហើយក៏អាចមិនមែនជាអ្វីដែលអ្នកចូលចិត្តនោះដែរ។ អ្នកមានការប្រឆាំងនៅក្នុងចិត្តរបស់អ្នក ហើយអ្នកហាក់មានការអន់ចិត្តបន្តិច។ ដូច្នេះ តើអ្នកគួរធ្វើបែបណាទៅ? មានវិធីអនុវត្តន៍ដ៏សាមញ្ញបំផុតមួយ គឺដំបូង ត្រូវចុះចូលជាមុនសិន។ ការចុះចូលមិនមែនជាទង្វើ ឬសម្ដីពីខាងក្រៅទេ ហើយក៏មិនមែនជាការអះអាងតែមាត់នោះដែរ។ វាជាសភាពមួយដែលស្ថិតនៅខាងក្នុងចិត្ត។ អ្នករាល់គ្នាមិនគួរមិនដឹងអំពីរឿងនេះឡើយ។ ផ្អែកលើពិសោធន៍ជាក់ស្ដែងរបស់អ្នក តើអ្នករាល់គ្នាគិតថា មនុស្សនិយាយ ប្រព្រឹត្ត និងគិតយ៉ាងដូចម្ដេច ហើយពួកគេមានសភាព និងអាកប្បកិរិយាបែបណា នៅពេលពួកគេចុះចូលយ៉ាងពិតប្រាកដ? (ចំពោះរឿងរ៉ាវដែលពួកគេមិនទាន់យល់ ដំបូង ពួកគេគួរតែបោះបង់សញ្ញាណ និងការស្រមើស្រមៃរបស់ខ្លួនជាមុនសិន។ ពួកគេត្រូវស្វែងរកសេចក្តីពិត និងបំណងព្រះហឫទ័យរបស់ព្រះជាម្ចាស់។ បន្ទាប់ពីស្វែងរករួច បើពួកគេនៅមិនទាន់យល់ទៀត ពេលនោះ ពួកគេត្រូវរៀនរង់ចាំពេលកំណត់របស់ព្រះជាម្ចាស់។) នេះជាទិដ្ឋភាពមួយ។ តើមានអ្វីផ្សេងទៀតទេ? (នៅពេលពួកគេត្រូវបានលួសកាត់ និងដោះស្រាយ ពួកគេមិនត្រូវរកហេតុផល ឬព្យាយាមការពារខ្លួនឡើយ។) នេះជាទិដ្ឋភាពមួយទៀតនៃសភាពនេះ។ ទោះបីមនុស្សមួយចំនួនមិនរកហេតុផល ឬការពារខ្លួននៅចំពោះមុខអ្នកក៏ដោយ ក៏ពួកគេពេញដោយការរអ៊ូរទាំ និងការមិនពេញចិត្តដែរ។ ពួកគេមិននិយាយបញ្ហានោះនៅចំពោះមុខអ្នកឡើយ ប៉ុន្តែនិយាយដោយឥតខ្វល់ពីខាងក្រោយខ្នងអ្នក ដោយផ្សព្វផ្សាយវានៅគ្រប់ទីកន្លែង។ តើនេះជាអាកប្បកិរិយាដែលចុះចូលឬ? (វាមិនមែនទេ។) ចុះអាកប្បកិរិយាដែលចុះចូលគឺជាអ្វីឱ្យប្រាកដទៅ? ដំបូង អ្នកត្រូវតែមានអាកប្បកិរិយាវិជ្ជមាន៖ កាលណាអ្នកត្រូវបានលួសកាត់ និងដោះស្រាយ អ្នកមិនត្រូវវិភាគរកខុសរកត្រូវឡើយ ពោលគឺអ្នកគ្រាន់តែទទួលយក ដោយដួងចិត្តដែលចុះចូលប៉ុណ្ណោះទៅបានហើយ។ ឧទាហរណ៍ មនុស្សម្នាក់អាចនិយាយថា អ្នកបានធ្វើខុស។ ទោះបីនៅក្នុងចិត្ត អ្នកមិនយល់ ហើយអ្នកមិនដឹងថា អ្នកបានធ្វើខុសអ្វីក៏ដោយ ក៏អ្នកត្រូវទទួលយកដែរ។ ការទទួលយក ជាចម្បង គឺជាអាកប្បកិរិយាវិជ្ជមាន។ ជាងនេះទៅទៀត មានអាកប្បកិរិយាមួយដែលហាក់អកម្មជាងនេះបន្តិច គឺត្រូវរក្សាភាពស្ងប់ស្ងាត់ និងមិនត្រូវផ្ដល់ការជំទាស់ណាមួយទេ។ តើឥរិយាបថបែបនេះសំដៅលើអ្វីដែរ? អ្នកមិនត្រូវរកហេតុផល មិនត្រូវការពារខ្លួន ឬរកលេសដោះសាបែបសត្យានុម័តសម្រាប់ខ្លួនឯងឡើយ។ ប្រសិនបើអ្នកតែងតែដោះសា និងរកហេតុផលសម្រាប់ខ្លួនឯង ហើយទម្លាក់ការទទួលខុសត្រូវលើអ្នកដទៃ តើនេះជាការជំទាស់ដែរឬទេ? នេះជានិស្ស័យនៃការបះបោរ។ អ្នកមិនគួរបដិសេធ ជំទាស់ ឬរកហេតុផលឡើយ។ ទោះបីអ្នកមានហេតុផលត្រឹមត្រូវក៏ដោយ តើនោះជាសេចក្ដីពិតដែរឬទេ? វាជាការដោះសាបែបសត្យានុម័តរបស់មនុស្ស មិនមែនជាសេចក្តីពិតទេ។ ឥឡូវ ខ្ញុំមិនបានសួរអ្នកអំពីការដោះសាបែបសត្យានុម័តទាក់ទងនឹងមូលហេតុដែលនាំឱ្យរឿងរ៉ាវកើតឡើង ឬរបៀបដែលវាបានកើតឡើងនោះទេ។ ផ្ទុយទៅវិញ ខ្ញុំកំពុងតែមានបន្ទូលថា ធម្មជាតិនៃទង្វើរបស់អ្នក គឺមិនស្របតាមសេចក្តីពិត។ ប្រសិនបើអ្នកមានចំណេះដឹងនៅកម្រិតនេះ អ្នកនឹងអាចទទួលយក និងមិនជំទាស់ឡើយ។ ដំបូង នៅពេលមានរឿងកើតឡើងចំពោះអ្នក ការមានអាកប្បកិរិយាដែលចុះចូល គឺជាគន្លឹះ។ មនុស្សមួយចំនួនតែងតែរកហេតុផល និងការពារខ្លួនជានិច្ច នៅពេលពួកគេទទួលការលួសកាត់ និងការដោះស្រាយ៖ «ខ្ញុំមិនមែនជាបុគ្គលតែម្នាក់ដែលត្រូវស្ដីបន្ទោសចំពោះរឿងនេះទេ ដូច្នេះ តើការទទួលខុសត្រូវធ្លាក់លើក្បាលខ្ញុំបានដោយរបៀបណា? ហេតុអ្វីបានជាគ្មាននរណាម្នាក់និយាយជំនួសខ្ញុំ? ហេតុអ្វីបានជាខ្ញុំត្រូវទទួលខុសត្រូវចំពោះរឿងនេះតែម្នាក់ឯង? នេះពិតជាស្ថានភាពបែប 'គ្រប់គ្នាទទួលប្រយោជន៍ ប៉ុន្តែមនុស្សតែម្នាក់ទទួលការស្ដីបន្ទោស' មែន។ ខ្ញុំសំណាងអាក្រក់ខ្លាំងណាស់!» តើនេះជាអារម្មណ៍បែបណាដែរ? នេះជាការជំទាស់។ ទោះបីពីខាងក្រៅ ពួកគេងក់ក្បាល និងទទួលយកកំហុសរបស់ខ្លួន ហើយពួកគេទទួលយកដោយពាក្យសម្ដីក៏ដោយ ក៏ពួកគេរអ៊ូនៅក្នុងចិត្តថា៖ «បើអ្នកចង់ដោះស្រាយជាមួយខ្ញុំ សូមធ្វើទៅចុះ ចុះហេតុអ្វីបានជាអ្នកត្រូវនិយាយគំរោះគំរើយបែបនេះ? អ្នកកំពុងរិះគន់ខ្ញុំនៅមុខមនុស្សជាច្រើន តើខ្ញុំយកមុខទៅទុកនៅឯណាទៅ? អ្នកមិនបានដោះស្រាយជាមួយខ្ញុំដោយសេចក្តីស្រឡាញ់ទេ! ខ្ញុំគ្រាន់តែប្រព្រឹត្តកំហុសតូចមួយប៉ុណ្ណោះ ចុះហេតុអ្វីក៏អ្នកបន្តនិយាយឥតឈប់ដូច្នេះ?» ហេតុដូចនេះ ពួកគេជំទាស់ និងច្រានចោលការប្រព្រឹត្តបែបនេះនៅក្នុងចិត្តរបស់ពួកគេ ដោយប្រឆាំងដាច់ខាតចំពោះរឿងនេះ ហើយពួកគេជាមនុស្សគ្មានហេតុផល និងចេះតែឈ្លោះប្រកែក។ អ្នកដែលមានគំនិត និងអារម្មណ៍ទាំងនេះ ច្បាស់ណាស់ គឺជាអ្នកទាស់ទទឹង និងប្រឆាំង ដូច្នេះ តើពួកគេអាចមានអាកប្បកិរិយាដែលចុះចូលយ៉ាងពិតប្រាកដបានដោយរបៀបណា? នៅពេលប្រឈមនឹងការលួសកាត់ និងការដោះស្រាយ តើសកម្មភាពអ្វីខ្លះដែលបង្កើតឱ្យមានអាកប្បកិរិយាដែលទទួលយក និងចុះចូល? យ៉ាងហោចណាស់ អ្នកត្រូវមានសុភវិនិច្ឆ័យ និងមានហេតុផល។ ដំបូង អ្នកត្រូវតែចុះចូល ហើយមិនត្រូវជំទាស់ ឬបដិសេធឡើយ ហើយអ្នកត្រូវប្រព្រឹត្តដោយមានវិចារណញ្ញាណ។ ធ្វើបែបនេះ យ៉ាងហោចណាស់ អ្នកនឹងមានហេតុផល។ ប្រសិនបើអ្នកចង់មានការទទួលយក និងការចុះចូល អ្នកត្រូវតែយល់ពីសេចក្តីពិត។ ការយល់ដឹងពីសេចក្តីពិត មិនមែនជារឿងសាមញ្ញទេ។ ដំបូង អ្នកត្រូវតែមានការយល់ដឹងចេញពីទស្សនៈរបស់ព្រះជាម្ចាស់៖ យ៉ាងហោចណាស់ អ្នកត្រូវតែដឹងថា ការដោះស្រាយ និងការលួសកាត់ គឺជាអ្វីមួយដែលព្រះជាម្ចាស់អនុញ្ញាតឱ្យកើតឡើងដល់អ្នក ឬវាមកពីព្រះជាម្ចាស់។ មិនថាការដោះស្រាយ និងការលួសកាត់មានភាពសមហេតុផលទាំងស្រុងនោះទេ អ្នកគួរតែមានអាកប្បកិរិយាដែលទទួលយក និងចុះចូល។ នេះគឺជាការបង្ហាញចេញនូវការចុះចូលចំពោះព្រះជាម្ចាស់ ហើយក្នុងពេលជាមួយគ្នានោះ វាក៏ជាការទទួលយកនូវការពិនិត្យពិច័យរបស់ព្រះជាម្ចាស់ផងដែរ។ ប្រសិនបើអ្នកគ្រាន់តែរកហេតុផល និងការពារខ្លួន ដោយគិតថា ការលួសកាត់ និងការដោះស្រាយចេញមកពីមនុស្ស និងមិនមកពីព្រះជាម្ចាស់ ពេលនោះ អ្នកមានការយល់ដឹងមិនត្រឹមត្រូវឡើយ។ ម្យ៉ាង អ្នកមិនបានទទួលយកការពិនិត្យពិច័យពីព្រះជាម្ចាស់ទេ ហើយម្យ៉ាងទៀត អ្នកក៏គ្មានអាកប្បកិរិយា ឬឥរិយាបថដែលចុះចូលនៅក្នុងមជ្ឈដ្ឋានដែលព្រះជាម្ចាស់បានកំណត់ទុកសម្រាប់អ្នកដែរ។ នេះជាបុគ្គលម្នាក់ដែលមិនចុះចូលចំពោះព្រះជាម្ចាស់ឡើយ។ មនុស្សខ្លះមិនទទួលយកសេចក្តីពិត ឬឆ្លុះបញ្ចាំងពីខ្លួនឯងទេ នៅពេលពួកគេជួបការលួសកាត់ និងការដោះស្រាយ ពោលគឺ ពួកគេគ្រាន់តែធ្វើតាមក្បួនច្បាប់ទាំងងងឹតងងល់ប៉ុណ្ណោះ។ ទង្វើរបស់ពួកគេបំពានគោលការណ៍យ៉ាងច្បាស់ក្រឡែត ហើយពួកគេទម្លាក់ការស្ដីបន្ទោសទាំងស្រុងលើសាតាំង។ ពួកគេនិយាយថា៖ «សមមុខហើយ! តើនរណាឱ្យតាកញ្ចាស់សាតាំងនេះបង្ហាញខ្លួនទាំងងងឹតងងល់ ប្រព្រឹត្តទាំងងងឹតងងល់ បង្អាក់គេឯងទាំងងងឹតងងល់ និងបង្កការរំខានទាំងងងឹតងងល់បែបនេះ? គឺត្រូវដោះស្រាយ លួសកាត់ ធ្វើឱ្យអាប់យសលែងចង់ចេញមុខ និងបំបាក់មុខសាតាំងអ៊ីចឹងហើយ! សាតាំងគួរតែទទួលខុសត្រូវចំពោះរឿងនេះ ពោលគឺ ខ្ញុំគ្មានពាក់ព័ន្ធអ្វីទេ! រាល់ការស្ដីបន្ទោសគួរតែធ្លាក់លើសាតាំង!» ក្រោយមក ពួកគេនឹងសប្បាយចិត្ត ហើយពួកគេនឹងគិតថា ពួកគេមានជ័យជម្នះលើសាតាំង។ តើការគិតបែបនេះមិនគ្មានហេតុផលទេឬអី? ប្រាកដណាស់ ពួកគេបានធ្វើខុសដោយខ្លួនឯង ហើយពួកគេនិយាយថា សាតាំងជាអ្នកធ្វើខុស។ ដូច្នេះ តើពួកគេជាអ្នកធ្វើខុស ឬក៏សាតាំងជាអ្នកធ្វើខុស? (គឺពួកគេផ្ទាល់ដែលធ្វើខុស។) តើពួកគេដឹងយ៉ាងប្រាកដដែរឬទេថា ពួកគេជាសាតាំង? (ពួកគេមិនដឹងឡើយ។) ដូច្នេះ តើពួកគេស្អប់សាតាំង ឬស្អប់ខ្លួនឯងដែរឬទេ? ពួកគេមិននិយាយឱ្យច្បាស់ទេ។ ជារួមមក អ្នកដែលមិនទទួលយកការលួសកាត់ ឬការដោះស្រាយ គឺជាអ្នកដែលមិនចុះចូលចំពោះព្រះជាម្ចាស់សោះឡើយ។ ការចុះចូល គឺជាមេរៀនដ៏លំបាកបំផុតមួយដែលត្រូវរៀនសូត្រ។ សម្រាប់មនុស្សភាគច្រើន កាលណាមានរឿងកើតឡើងចំពោះពួកគេ ដែលស្របតាមសញ្ញាណ ការស្រមើស្រមៃ និងចំណង់ចំណូលចិត្តរបស់ពួកគេ ពួកគេមានអារម្មណ៍ល្អ ដូច្នេះ ពួកគេរីករាយនឹងចុះចូល ហើយគ្រប់យ៉ាងដំណើរការយ៉ាងរលូន។ ពួកគេមានចិត្តស្ងប់ និងមានសេចក្តីសុខ ហើយពួកគេរីករាយ និងសប្បាយចិត្ត។ ប៉ុន្តែ កាលណាពួកគេជួបរឿងដែលមិនស្របតាមសញ្ញាណរបស់ពួកគេ ឬជួបរឿងដែលបង្កគុណវិបត្តិដល់ពួកគេ ពួកគេមិនអាចចុះចូលបានឡើយ ទោះបីពួកគេដឹងថាពួកគេគួរតែចុះចូលក៏ដោយ។ ពួកគេមានអារម្មណ៍ឈឺចាប់ ពួកគេគ្មានជម្រើសអ្វីក្រៅពីសម្ងំបៀមទុក្ខឡើយ ហើយពួកគេពិបាកនិយាយរៀបរាប់ពីការលំបាករបស់ខ្លួនខ្លាំងណាស់។ ពួកគេធ្លាក់ទឹកចិត្ត ពេញដោយទុក្ខសោក និងកំហឹងនៅក្នុងចិត្តថា៖ «អ្នកនោះនិយាយត្រូវហើយ។ គេមានឋានៈខ្ពស់ជាងខ្ញុំ។ តើខ្ញុំអាចមិនស្ដាប់តាមគេម្ដេចកើតទៅ? ខ្ញុំក៏អាចទទួលយកវាសនាខ្ញុំដែរ។ លើកក្រោយ ខ្ញុំត្រូវប្រយ័ត្នជាងមុន ហើយមិនត្រូវចេះតែប្រថុយប្រថានឡើយ ពោលគឺ អ្នកណាដែលប្រថុយ អ្នកនោះនឹងត្រូវដោះស្រាយមិនខាន។ ការចុះចូលមិនមែនជារឿងងាយស្រួលទេ។ វាជារឿងពិបាកណាស់! ភ្លើងនៃសេចក្តីក្លៀវក្លារបស់ខ្ញុំ ត្រូវបានពន្លត់ដោយទឹកត្រជាក់មួយធុង។ ខ្ញុំចង់ធ្វើជាមនុស្សសាមញ្ញនិងបើកចិត្ត ប៉ុន្តែលទ្ធផលគឺថា ខ្ញុំចេះតែនិយាយខុស ហើយត្រូវគេដោះស្រាយជានិច្ច។ នៅថ្ងៃខាងមុខ ខ្ញុំនឹងនៅស្ងៀម និងធ្វើជាអ្នកផ្គាប់ចិត្តមនុស្សវិញ»។ តើនេះជាអាកប្បកិរិយាបែបណាដែរ? នេះជាការចេញពីភាពជ្រុលនិយមមួយទៅកាន់ភាពជ្រុលនិយមមួយទៀត។ តើការដែលព្រះជាម្ចាស់អនុញ្ញាតឱ្យមនុស្សរៀនមេរៀនអំពីការចុះចូលនេះ មានគោលដៅចុងក្រោយអ្វីដែរ? មិនថានៅពេលនោះអ្នកប្រព្រឹត្តកំហុស និងរងទុក្ខច្រើនបែបណា អ្នកមានអារម្មណ៍អាម៉ាស់ បាក់មុខ បាក់អំនួត ឬខូចឈ្មោះបែបណានោះទេ ទាំងអស់នេះគឺជារឿងបន្ទាប់បន្សំប៉ុណ្ណោះ។ រឿងដ៏សំខាន់បំផុតគឺត្រូវកែប្រែសភាពរបស់អ្នក។ តើសភាពអ្វីដែរ? នៅក្រោមកាលៈទេសៈធម្មតា សភាពបែបរឹងរូស និងបះបោរដែលមាននៅក្នុងជម្រៅចិត្តរបស់មនុស្ស ជាចម្បងព្រោះតែនៅក្នុងដួងចិត្តរបស់ពួកគេ ពួកគេមានតក្កៈវិជ្ជា និងបណ្ដុំនៃសញ្ញាណជាមនុស្ស ដែលជឿថា៖ «ដរាបណាខ្ញុំមានចេតនាត្រឹមត្រូវ មិនថាមានលទ្ធផលបែបណាទេ នោះមិនសំខាន់ឡើយ។ អ្នកមិនគួរដោះស្រាយជាមួយខ្ញុំទេ ហើយបើអ្នកត្រូវដោះស្រាយ ក៏ខ្ញុំមិនស្ដាប់តាមដែរ»។ ពួកគេមិនឆ្លុះបញ្ចាំងមើលថាតើទង្វើរបស់ពួកគេស្របតាមគោលការណ៍នៃសេចក្តីពិត ឬថាវានឹងមានផលវិបាកអ្វីខ្លះនោះឡើយ។ អ្វីដែលពួកគេប្រកាន់ខ្ជាប់គឺ «ដរាបណាខ្ញុំមានចេតនាល្អ និងត្រឹមត្រូវ នោះព្រះជាម្ចាស់គួរតែទទួលយកខ្ញុំ» ជានិច្ច។ ទោះបីលទ្ធផលមិនល្អក៏ដោយ ក៏អ្នកមិនត្រូវលួសកាត់ ឬដោះស្រាយជាមួយខ្ញុំទេ ហើយក៏មិនគួរថ្កោលទោសខ្ញុំនោះដែរ»។ នេះជាការរិះរកហេតុផលរបស់មនុស្ស មិនអ៊ីចឹង? នេះគឺជាសញ្ញាណរបស់មនុស្ស មិនអ៊ីចឹង? មនុស្សតែងតែផ្តោតលើហេតុផលរបស់ខ្លួន តើនៅក្នុងហេតុផលនោះមានការចុះចូលដែរឬទេ? អ្នកបានបង្កើតហេតុផលរបស់អ្នកចំពោះសេចក្តីពិត ហើយបានទុកសេចក្តីពិតនោះម្ដុំ។ អ្នកជឿថា អ្វីដែលស្របតាមហេតុផលរបស់អ្នក គឺជាសេចក្តីពិត និងជឿទៀតថា អ្វីដែលមិនស្រប មិនមែនជាសេចក្តីពិតនោះទេ។ តើមានអ្នកណាគួរឱ្យអស់សំណើចជាងនេះទៀតទេ? តើមានអ្នកណាដែលក្រអឺតក្រទម និងរាប់ខ្លួនឯងជាសុចរិតជាងនេះទៀតទេ? តើត្រូវដោះស្រាយនិស្ស័យពុករលួយមួយណាទៅ ដើម្បីរៀនមេរៀនអំពីការចុះចូល? តាមពិតទៅ វាជានិស្ស័យនៃភាពក្រអឺតក្រទម និងការរាប់ខ្លួនឯងជាសុចរិត ដែលជាឧបសគ្គដ៏ធំបំផុតចំពោះមនុស្សក្នុងការអនុវត្តសេចក្តីពិត និងការចុះចូលចំពោះព្រះជាម្ចាស់។ មនុស្សដែលមាននិស្ស័យក្រអឺតក្រទម និងរាប់ខ្លួនឯងជាសុចរិត មានទំនោរខ្លាំងបំផុតទៅរកការមានហេតុផល និងការមិនស្ដាប់បង្គាប់ ពួកគេតែងគិតថា ពួកគេត្រូវជានិច្ច ហើយគ្មានអ្វីដែលបន្ទាន់ខ្លាំងជាងការចាត់ចែង និងការដោះស្រាយជាមួយនិស្ស័យក្រអឺតក្រទម និងការរាប់ខ្លួនឯងជាសុចរិតរបស់មនុស្សឡើយ។ កាលណាមនុស្សចុះចូល និងឈប់រកហេតុផលការពារខ្លួន ពេលនោះ បញ្ហានៃការបះបោរនឹងត្រូវបានដោះស្រាយ ហើយពួកគេនឹងមានសមត្ថភាពចុះចូល។ ប្រសិនបើមនុស្សអាចមានការចុះចូល តើពួកគេមិនបាច់មានវិចារណញ្ញាណនៅកម្រិតណាមួយទេឬអី? ពួកគេត្រូវតែមានស្មារតីជាមនុស្សធម្មតា។ ឧទាហរណ៍ មិនថាយើងបានធ្វើត្រូវឬខុសទេ ប្រសិនបើព្រះជាម្ចាស់មិនសព្វព្រះទ័យ យើងគួរតែធ្វើតាមព្រះបន្ទូលរបស់ទ្រង់ ហើយចាត់ទុកព្រះបន្ទូលរបស់ទ្រង់ជាបទដ្ឋានសម្រាប់អ្វីៗគ្រប់យ៉ាង។ តើការនេះសមហេតុផលឬទេ? នេះជាស្មារតីមួយដែលគួរតែមាននៅក្នុងមនុស្សមុនអ្វីៗផ្សេងទៀត។ មិនថាយើងរងទុក្ខច្រើនបែបណា ហើយមិនថាយើងមានចេតនា គោលបំណង និងហេតុផលអ្វីនោះទេ ប្រសិនបើព្រះជាម្ចាស់មិនសព្វព្រះហឫទ័យ បើសេចក្តីតម្រូវរបស់ទ្រង់មិនត្រូវបានបំពេញទេ នោះច្បាស់ណាស់ ទង្វើរបស់យើងមិនស្របតាមសេចក្តីពិតឡើយ ដូច្នេះ យើងត្រូវតែស្ដាប់ និងចុះចូលចំពោះព្រះជាម្ចាស់ ហើយយើងមិនគួរព្យាយាមរកហេតុផល ឬសួរដេញដោលទ្រង់ឡើយ។ នៅពេលអ្នកមានហេតុផលបែបនេះ នៅពេលអ្នកមានស្មារតីជាមនុស្សធម្មតា នោះវាងាយស្រួលដោះស្រាយបញ្ហារបស់អ្នក ហើយអ្នកនឹងអាចចុះចូលបានយ៉ាងពិតប្រាកដ។ មិនថាអ្នកស្ថិតក្នុងស្ថានភាពបែបណាទេ អ្នកនឹងមិនបះបោរ ហើយអ្នកនឹងមិនប្រឆាំងនឹងសេចក្តីតម្រូវរបស់ព្រះជាម្ចាស់ឡើយ។ អ្នកនឹងមិនវិភាគមើលថាតើអ្វីដែលព្រះជាម្ចាស់ទូលសូមនោះត្រូវឬខុស ល្អឬអាក្រក់ទេ ហើយអ្នកអាចនឹងស្ដាប់បង្គាប់បាន ពោលគឺ បែបនេះ នឹងដោះស្រាយសភាពនៃការរកហេតុផល ភាពរឹងរូស និងការបះបោរបាន។ តើមនុស្សគ្រប់គ្នាមានសភាពបះបោរនៅក្នុងពួកគេដែរឬទេ? ជារឿយៗ សភាពទាំងនេះលេចឡើងនៅក្នុងមនុស្ស ហើយពួកគេរិះគិតថា៖ «ដរាបណាខ្ញុំមានវិធីសាស្ត្រ មានយោបល់ និងសំណើសមហេតុផល ពេលនោះ ទោះបីខ្ញុំបំពានគោលការណ៍នៃសេចក្តីពិតក៏ដោយ ក៏ខ្ញុំមិនគួរត្រូវបានលួសកាត់ ឬដោះស្រាយដែរ ព្រោះខ្ញុំមិនបានប្រព្រឹត្តអំពើអាក្រក់ឡើយ»។ នេះជាសភាពទូទៅមួយនៅក្នុងមនុស្ស។ ពួកគេមានទស្សនៈថា ប្រសិនបើពួកគេមិនបានប្រព្រឹត្តអំពើអាក្រក់ផង ពួកគេមិនគួរត្រូវបានលួសកាត់ និងដោះស្រាយឡើយ ពោលគឺ មានតែមនុស្សដែលបានប្រព្រឹត្តអាក្រក់ប៉ុណ្ណោះ ទើបគួរត្រូវបានលួសកាត់ និងដោះស្រាយ។ តើនេះជាទស្សនៈត្រឹមត្រូវដែរឬទេ? មិនត្រឹមត្រូវទេ។ ការលួសកាត់ និងការដោះស្រាយ ជាចម្បងសំដៅលើនិស្ស័យពុករលួយរបស់មនុស្ស។ ប្រសិនបើមនុស្សម្នាក់មាននិស្ស័យពុករលួយ ពួកគេគួរតែត្រូវបានលួសកាត់ និងដោះស្រាយ។ ប្រសិនបើពួកគេត្រូវបានលួសកាត់ និងដោះស្រាយ បន្ទាប់ពីប្រព្រឹត្តអាក្រក់រួច នោះវានឹងយឺតពេលមិនខាន ដ្បិតបញ្ហាត្រូវបានបង្កឡើងរួចស្រេចទៅហើយ។ ប្រសិនបើនិស្ស័យរបស់ព្រះជាម្ចាស់ត្រូវបានបំពាន ពេលនោះ អ្នកមានបញ្ហា ហើយព្រះជាម្ចាស់អាចឈប់ធ្វើការនៅក្នុងអ្នក ដែលក្នងករណីនេះ តើវាមានប្រយោជន៍អ្វីក្នុងការដោះស្រាយជាមួយអ្នក? វាគ្មានជម្រើសអ្វីក្រៅពីលាតត្រដាង និងផាត់អ្នកចោលឡើយ។ ការលំបាកចម្បងមួយដែលរារាំងមនុស្សមិនឱ្យស្ដាប់បង្គាប់ព្រះជាម្ចាស់ គឺជានិស្ស័យក្រអឺតក្រទមរបស់ពួកគេ។ ប្រសិនបើមនុស្សអាចទទួលយកការជំនុំជម្រះ និងការវាយផ្ចាលបានយ៉ាងពិតប្រាកដ នោះពួកគេអាចនឹងដោះស្រាយនិស្ស័យក្រអឺតក្រទមរបស់ខ្លួនប្រកបដោយប្រសិទ្ធភាព។ មិនថាពួកគេអាចដោះស្រាយបញ្ហានេះបានកម្រិតណាទេ វានឹងមានប្រយោជន៍ដល់ការអនុវត្តសេចក្តីពិត និងការស្ដាប់បង្គាប់ព្រះជាម្ចាស់ដែរ។ ការទទួលយកការជំនុំជម្រះ និងការវាយផ្ចាល ជាចម្បងគឺដើម្បីដោះស្រាយនិស្ស័យពុករលួយរបស់មនុស្ស ដើម្បីឱ្យព្រះជាម្ចាស់សង្រ្គោះ។ ហើយប្រសិនបើមនុស្សអាចចុះចូលទាំងស្រុងចំពោះព្រះជាម្ចាស់ តើពួកគេនៅចាំបាច់ត្រូវដកពិសោធន៍ការជំនុំជម្រះ និងការវាលផ្ចាលដែរឬទេ? តើពួកគេនៅចាំបាច់ត្រូវដកពិសោធន៍ការលួសកាត់ និងការដោះស្រាយដែរឬទេ? ពួកគេមិនចាំបាច់ទេ ដ្បិតនិស្ស័យពុករលួយរបស់ពួកគេត្រូវបានដោះស្រាយរួចទៅហើយ។ នៅពេលប្រឈមនឹងការជំនុំជម្រះ ការវាយផ្ចាល ការលួសកាត់ និងការដោះស្រាយរបស់ព្រះជាម្ចាស់ មនុស្សតែងតែចូលចិត្តរកហេតុផល ដើម្បីការពារខ្លួនជានិច្ច។ មិនថាអ្នករិះរកហេតុផលច្រើនប៉ុនណាទេ គ្មានហេតុផលណាមួយ ជាសេចក្តីពិតឡើយ។ វាមិនមានន័យថា និស្ស័យពុករលួយរបស់អ្នកត្រូវបានដោះស្រាយទេ ហើយអ្នកក៏មិនចុះចូលចំពោះព្រះជាម្ចាស់យ៉ាងពិតប្រាកដដែរ។ ដូច្នេះ វាគ្មានប្រយោជន៍អ្វីដែលត្រូវរកហេតុផលឡើយ៖ ការដោះស្រាយបញ្ហា គឺជាអ្វីដែលសំខាន់បំផុត។

ប្រសិនបើមនុស្សគ្មានដួងចិត្តដែលចុះចូលចំពោះព្រះជាម្ចាស់ទេ នោះពួកគេមានបញ្ហាហើយ។ ជួនកាល ព្រះជាម្ចាស់រៀបចំកាលៈទេសៈសម្រាប់អ្នកដែលមិនដូចការស្រមើស្រមៃរបស់អ្នក ដូច្នេះ អ្នកក៏ប្រឆាំង។ ឧទាហរណ៍ ឧបមាថា អ្នកជាមនុស្សម្នាក់ដែលស្រឡាញ់ភាពស្អាត ហើយអ្នកមិនចូលចិត្តមនុស្សកខ្វក់ និងស្មោកគ្រោកទេ។ អ្នកគិតថា មនុស្សទាំងនេះគួរឱ្យខ្ពើមរអើម នៅពេលអ្នកឃើញពួកគេ។ តើអ្នកអាចគ្រប់គ្រងខ្លួនឯងបានដែរឬទេ? តើអ្នកគួរតែធ្វើអ្វីដែរ? ដំបូង អ្នកត្រូវតែមានអាកប្បកិរិយាដែលត្រឹមត្រូវ។ តើអាកប្បកិរិយាអ្វីដែរ? (អាកប្បកិរិយាដែលចុះចូល។) តើអ្នកត្រូវចុះចូលដោយរបៀបណា? តើគំនិតខាងក្នុងអ្វីខ្លះដែលនាំឱ្យមានអាកប្បកិរិយាដែលចុះចូល? តើអ្វីទៅដែលបង្កើតឱ្យមានតថភាពនៃការចុះចូល? នៅពេលអ្នកជួបរឿងបែបនេះ វាត្រូវតែមានការកែសម្រួលទាំងសងខាង។ គ្មានចំណុចណាមួយជាបញ្ហានោះទេ។ ក្នុងមួយឆាកជីវិតរបស់មនុស្ស ប្រាំបួនលើដប់នៃរឿងរ៉ាវទាំងនេះ គឺមិនស្របតាមការចង់បានរបស់ពួកគេឡើយ។ អ្នកអាចមិនចូលចិត្តរឿងនេះ ឬរឿងនោះ ហើយមិនថាមានរឿងបែបណាកើតឡើងចំពោះអ្នកទេ អ្នកតែងតែរកហេតុផលមកការពារខ្លួន និងរអ៊ូថា ព្រះជាម្ចាស់មិនយុត្តិធម៌ចំពោះអ្នកជានិច្ច។ មែនទែនទៅ នេះជាបញ្ហារបស់អ្នក ដូច្នេះ កុំអំពល់ខ្លាំងពេក។ នៅពេលអ្នកបានជឿលើព្រះជាម្ចាស់អស់រយៈពេលយូរ ហើយមានបទពិសោធជាច្រើនជាមួយបរាជ័យ ពេលនោះ អ្នកនឹងដឹងថា តាមពិតទៅ អ្នកមិនគួរឱ្យគោរព និងមិនប្រសើរជាងអ្នកណាម្នាក់ឡើយ។ ដោយគិតដល់របៀបដែលអ្នកធ្លាប់គិតថា អ្នកប្រសើរជាងគេ ខ្ពង់ខ្ពស់ជាងគេ និងគួរឱ្យគោរពជាងគេ អ្នកនឹងមានអារម្មណ៍ថាអ្នកពិតជាល្ងីល្ងើមែន! នៅពេលមនុស្សម្នាក់យល់ពីសេចក្តីពិតបានបន្តិច ពួកគេកាន់តែមានហេតុផលជាងមុន ដូច្នេះ ពួកគេងាយនឹងទទួលយកសេចក្តីពិត ហើយពួកគេងាយនឹងស្វែងរកសេចក្តីពិត និងចុះចូលចំពោះព្រះជាម្ចាស់ នៅពេលមានរឿងកើតឡើងចំពោះពួកគេ។ អ្នកត្រូវតែរៀនពីរបៀបសម្របខ្លួនតាមមជ្ឈដ្ឋានរបស់អ្នក។ ដំបូង អ្នកជឿលើព្រះជាម្ចាស់ ត្រូវតែមានចំណេះដឹងនេះជាមុនសិន៖ មានមនុស្សនៅក្នុងពួកជំនុំមកពីគ្រប់ដែនដី ហើយគ្រប់ដែនដីមានប្រពៃណី និងទម្លាប់ខុសៗគ្នា។ អ្វីទាំងនេះមិនតំណាងឱ្យគុណសម្បត្តិនៃមនុស្សជាតិនោះទេ។ ទោះបីមនុស្សមានទម្លាប់ជីវិតល្អ មានទម្លាប់ធម្មតា និងមានសណ្ដាប់ធ្នាប់ ហើយមានអត្តចរិតថ្លៃថ្នូរក៏ដោយ ក៏វាមិនមានន័យថា ពួកគេយល់ពីសេចក្តីពិតនោះដែរ។ អ្នកត្រូវតែយល់ និងមានការយល់ដឹងវិជ្ជមានអំពីរឿងនេះ។ លើសពីនេះ កំហុសរបស់អ្នកក៏មានច្រើន ហើយអ្នកក៏ពិបាកផ្គាប់ចិត្តផងដែរ។ ព្រះជាម្ចាស់ប្រទានដល់អ្នកនូវមជ្ឈដ្ឋានមួយដែលល្អសម្រាប់អ្នក ដូច្នេះ អ្នកត្រូវតែរៀនសម្របខ្លួនតាមមជ្ឈដ្ឋាននោះ មិនមែនអង្គុយចាប់កំហុសអ្នកដទៃនោះទេ ហើយជាងនេះទៅទៀត ត្រូវចុះសម្រុងជាមួយអ្នកដទៃដោយសេចក្តីស្រឡាញ់ ព្យាយាមស្គាល់ពួកគេ មើលនិងរៀនសូត្រពីចំណុចខ្លាំងរបស់ពួកគេ បន្ទាប់មក អធិស្ឋានសូមឱ្យព្រះជាម្ចាស់ជួយអ្នកជម្នះលើចំណុចខ្សោយរបស់អ្នក។ នេះជាអាកប្បកិរិយាដែលចុះចូល និងការអនុវត្ត។ ប្រសិនបើអ្នកមិនចូលចិត្តអ្នកដទៃខ្លាំង ហើយវាជះឥទ្ធិពលលើការបំពេញភារកិច្ចរបស់អ្នក ពេលនោះ អ្នកគួរតែនៅឱ្យឆ្ងាយពីពួកគេ ហើយកុំពាក់ព័ន្ធជាមួយពួកគេឡើយ។ តើការពាក់ព័ន្ធនេះគឺជាអ្វីដែរ? វាគឺជាពេលមួយដែលអ្នកនិយាយថា៖ «ខ្ញុំត្រូវតែផ្លាស់ប្ដូរចំណុចខ្សោយរបស់គេ។ បើផ្លាស់ប្ដូរមិនបានទេ ខ្ញុំនឹងមិនបោះបង់ឡើយ!» តើនេះជាការប្រព្រឹត្តបែបណាដែរ? នេះជាការប្រព្រឹត្តបែបព្រហើន ក្រអឺតក្រទម និងល្ងង់ខ្លៅ។ កុំធ្វើជាមនុស្សបែបនេះឡើយ។ យើងទាំងអស់គ្នាគឺជាមនុស្សធម្មតា។ យើងមិនមើលទៅមានលក្ខណៈពិសេសនោះទេ។ យើងម្នាក់ៗមានក្បាលមួយ ភ្នែកពីរ ច្រមុះមួយ និងមាត់មួយ។ មិនថាយើងហូប យើងដើរ ឬយើងធ្វើការឡើយ យើងគ្រប់គ្នាគឺដូចតែគ្នា គ្មានអ្វីខុសគ្នាទេ។ យើងក៏មិនប្រសើរជាងអ្នកដទៃនោះដែរ ដូច្នេះ យើងមិនគួរមើលឃើញខ្លួនឯងថាគួរឱ្យគោរព ឬអស្ចារ្យនោះឡើយ។ ទោះបីអ្នកមានជំនាញ ឬទេពកោសល្យបន្តិចបន្តួចក៏ដោយ ក៏វាគ្មានអ្វីដែលត្រូវអួតអាងនោះដែរ។ ដំបូង អ្នកត្រូវកំណត់ជំហររបស់អ្នកឱ្យបានត្រង់សិន ហើយនៅពេលអ្នកជួបបញ្ហា អ្នកត្រូវមើលទៅកាន់បញ្ហាទាំងនោះដោយផ្អែកលើព្រះបន្ទូលព្រះជាម្ចាស់ ពេលនោះ អ្នកនឹងមិនអំពល់ឡើយ។ ប្រសិនបើមានរឿងពិសេសណាមួយកើតឡើងចំពោះអ្នក ដែលអ្នកមិនអាចចុះចូលបាន ហើយវាជះឥទ្ធិពលលើការបំពេញភារកិច្ចរបស់អ្នក ពេលនោះ អ្នកគួរតែអធិស្ឋានទៅព្រះជាម្ចាស់ និងស្វែងរកសេចក្តីពិត ដើម្បីដោះស្រាយបញ្ហានោះ។ យើងមិនត្រូវដាក់ខ្លួននៅកន្លែងណាដែលមិនមែនជារបស់យើងទេ។ អ្វីទាំងអស់សុទ្ធតែមានបំណងល្អពីព្រះជាម្ចាស់។ ព្រះអង្គបណ្ដុះបណ្ដាលមនុស្សតាមរយៈកាលៈទេសៈគ្រប់ប្រភេទ ដោយធ្វើឱ្យពួកគេទទួលកម្ដៅ និងរៀនចុះចូល ហើយនៅទីបំផុត កម្ដៅនេះបង្កើតជាផលផ្លែ៖ ពួកគេអាចកោតខ្លាចព្រះជាម្ចាស់ និងគេចចេញពីសេចក្តីអាក្រក់ ផ្គាប់ព្រះហឫទ័យព្រះជាម្ចាស់ រួចក្រោយមក ពួកគេមានការផ្លាស់ប្ដូរពិតប្រាកដ។ ដើម្បីដេញតាមសេចក្តីពិត ជាដំបូង អ្នកត្រូវតែរៀនចុះចូលចំពោះកាលៈទេសៈរបស់អ្នក។ ជារឿយៗ កាលៈទេសៈរបស់អ្នកមិនសាមញ្ញពេកនោះទេ។ អ្នកអាចទាក់ទងជាមួយមនុស្សគ្រប់បែបយ៉ាង និងជួបរឿងចម្លែកៗគ្រប់ប្រភេទ។ មិនថាមានរឿងកើតឡើងចំពោះអ្នកបែបណាទេ មិនត្រូវពឹងអាងលើឆន្ទៈ ឬភាពតក់ក្រហល់របស់អ្នកឡើយ ប៉ុន្តែត្រូវចូលមកអធិស្ឋាននៅចំពោះព្រះជាម្ចាស់វិញ។ ដើម្បីធ្វើបែបនេះបាន ដំបូង អ្នកត្រូវមានអាកប្បកិរិយាដែលចុះចូល ដែលនេះជាគុណសម្បត្តិខាងក្នុងមួយដែលមនុស្សធម្មតាទាំងអស់គួរតែមាន។ លើសពីនេះទៅទៀត ប្រសិនបើអ្នកអធិស្ឋានទូលសូមឱ្យព្រះជាម្ចាស់ធ្វើសកម្មភាព ហើយទ្រង់មិនធ្វើសកម្មភាព ឬមិនបើកច្រកចេញសម្រាប់អ្នកទេ ពេលនោះ អ្នកក៏ត្រូវចុះចូលដែរ។ អ្នកគួរតែបន្តរស់នៅក្នុងកាលៈទេសៈបែបនេះ ដោយអនុញ្ញាតឱ្យព្រះជាម្ចាស់ចាត់ចែងអ្វីៗសម្រាប់អ្នក ហើយមិនត្រូវបង្ខំឱ្យអ្វីៗកើតឡើងដោយដៃរបស់អ្នកផ្ទាល់ និងដើរមុនព្រះជាម្ចាស់ឡើយ។ នេះគឺជាផ្លូវតែមួយគត់ ដើម្បីរស់នៅជីវិតដែលមានតម្លៃ។ ការពិតនៃការចុះចូលចំពោះព្រះជាម្ចាស់ មិនមែនជារឿងងាយចូលនោះឡើយ ព្រោះថាគ្មាននរណាម្នាក់រស់នៅដោយគ្មានបញ្ហានោះទេ។ ពេលក្រឡេកមើលជីវិតរបស់ខ្លួន មនុស្សម្នាក់ៗមានទម្លាប់ គំនិត បំណងប្រាថ្នា និងការចង់បានរៀងៗខ្លួន។ ពេលក្រឡេកមើលលក្ខខណ្ឌសត្យានុម័តវិញ គ្មាននរណាម្នាក់អាចសម្របបានទាំងស្រុងទៅតាមឆន្ទៈរបស់អ្នកនៅក្នុងសម្ដី និងទង្វើរបស់ពួកគេបានឡើយ។ ហេតុដូចនេះ មេរៀនដ៏សំខាន់បំផុត គឺត្រូវអនុញ្ញាតឱ្យមនុស្សគ្រប់គ្នារៀនសូត្រពីរបៀបចុះចូលចំពោះកាលៈទេសៈរបស់ខ្លួន និងត្រូវស្វែងរកបំណងព្រះហឫទ័យរបស់ព្រះជាម្ចាស់នៅក្នុងកាលៈទេសៈជីវិតដែលកើតមានចំពោះពួកគេ។ មិនថាអ្នកមានកាលៈទេសៈជីវិតល្អឬអាក្រក់ ស្រួលឬពិបាកឡើយ វាមានមេរៀនដែលអ្នកគួររៀនសូត្រ។ អ្នកដែលល្មោភចង់បានផាសុកភាព និងភាពសុខស្រួល អ្នកនោះត្រូវរៀនមេរៀនអំពីការចុះចូល និងការរងទុក្ខ។ ពួកគេត្រូវតែមានសមត្ថភាពរស់នៅក្នុងគ្រប់កាលៈទេសៈ អាចបំពេញភារកិច្ចរបស់ខ្លួនបានល្អ និងប្រកាន់ខ្ជាប់ក្នុងទីបន្ទាល់របស់ខ្លួន។ មានតែបែបនេះទេ ទើបពួកគេអាចបំពេញតាមបំណងព្រះហឫទ័យរបស់ព្រះជាម្ចាស់បាន។ តើកាលៈទេសៈជីវិតបែបនេះមិនត្រូវបានចាត់ចែង និងរៀបចំដោយព្រះជាម្ចាស់ទេឬអី? មនុស្សគ្រប់គ្នាសុទ្ធតែស្រេកឃ្លានចង់បានជីវិតមួយល្អ ប៉ុន្តែប្រសិនបើពួកគេរស់នៅក្នុងកាលៈទេសៈដែលមានភាពសុកភាព និងស្រួលពេក ដោយគ្មានរងទុក្ខអ្វីទាល់តែសោះ ពេលនោះ តើពួកគេនឹងអាចចុះចូលចំពោះព្រះជាម្ចាស់ និងធ្វើបន្ទាល់ពីទ្រង់បានដែរឬទេ? នៅពេលព្រះជាម្ចាស់រៀបចំការលំបាក និងកាលៈទេសៈពិបាកខ្លះសម្រាប់អ្នក ថាតើអ្នកអាចចុះចូលបានឬអត់ នោះគឺជាសំណួរដ៏សំខាន់។ ប្រសិនបើមនុស្សគ្រប់គ្នាអាចគិតគូរពីបំណងព្រះហឫទ័យរបស់ព្រះជាម្ចាស់នៅក្រោមកាលៈទេសៈទាំងនេះ និងអនុវត្តតាមសេចក្តីតម្រូវរបស់ទ្រង់ ពេលនោះ អ្នកត្រូវស៊ូទ្រាំនឹងគ្រប់រឿងរ៉ាវដែលអ្នកមិនចង់ឃើញ គ្រប់រឿងរ៉ាវដែលអ្នកមិនចូលចិត្ត។ លើសពីនេះទៅទៀត អ្នកមិនត្រូវឱ្យរឿងទាំងនោះរឹតត្បិតអ្នកឡើយ ហើយអ្នកអាចបំពេញភារកិច្ចរបស់អ្នកបានធម្មតា។ ការដកពិសោធន៍បែបនេះ នឹងធ្វើឱ្យជីវិតរបស់អ្នករីកចម្រើន។ មនុស្សខ្លះនិយាយថា៖ «ប្រសិនបើអ្នកដទៃមិនអនុវត្តសេចក្តីពិតទេ ពេលនោះ ខ្ញុំក៏នឹងមិនអនុវត្តសេចក្តីពិតដែរ។ ប្រសិនបើពួកគេមិនចុះចូល ចុះហេតុអ្វីបានជាខ្ញុំគួរតែចុះចូល? ប្រសិនបើពួកគេគ្មានការអត់ឱនផង ចុះហេតុអ្វីបានជាខ្ញុំគួរតែមានការអត់ឱន? ហេតុអ្វីបានជាខ្ញុំតែងតែធ្វើរឿងដែលពួកគេមិនធ្វើអ៊ីចឹង? ហេតុអ្វីបានជាខ្ញុំតែងតែក្លាយជាមនុស្សម្នាក់ដែលខំប្រឹងខ្លាំងម្ល៉េះ? ខ្ញុំក៏នឹងមិនធ្វើផងដែរ»។ ចុះចំណែកអាកប្បកិរិយាបែបនេះវិញ យ៉ាងម៉េចដែរ? ការដែលអ្នកអនុវត្តសេចក្តីពិត នោះគឺជារឿងរបស់អ្នកផ្ទាល់។ វាគឺជារឿងរវាងអ្នក និងព្រះជាម្ចាស់ ហើយវាគ្មានពាក់ព័ន្ធអ្វីជាមួយអ្នកផ្សេងនោះទេ។ អ្នកផ្សេងទៀតគ្មានកាតព្វកិច្ចអ្វីត្រូវសហការជាមួយអ្នកឡើយ។ អ្នកគឺជាអ្នក ហើយពួកគេគឺជាពួកគេ។ ប្រសិនបើពួកគេមិនអនុវត្តសេចក្តីពិត និងមិនចូលទៅក្នុងតថភាពនៃសេចក្តីពិត នោះនៅទីបំផុត ពួកគេនឹងក្លាយជាមនុស្សម្នាក់ដែលត្រូវបោះបង់ចោលមិនខាន មិនមែនជារូបអ្នកទេ ហើយអ្នកនឹងមិនខាតបង់ឡើយ។ តើមនុស្សដែលចុះចូលចំពោះព្រះជាម្ចាស់ ត្រូវខាតបង់ដែរឬទេ? ពួកគេនឹងមិនត្រូវខាតបង់ឡើយ។ ប្រសិនបើអ្នករាល់គ្នាមិនអាចយល់ពីចំណុចនេះទេ នោះអ្នកពិតជាល្ងីល្ងើពេកហើយ!

ចំពោះរឿងរ៉ាវអំពីច្រកចូលទៅក្នុងជីវិតវិញ ទោះបីវាគ្រាន់តែជាព្រះបន្ទូលប្រកបគ្នាពីរបីម៉ាត់ក្ដី ប្រសិនបើអ្នករាល់គ្នាទទួលយកព្រះបន្ទូលទាំងនោះដោយចិត្តស្មោះ អ្នកអាចយកព្រះបន្ទូលទាំងនេះទៅអនុវត្តនៅក្នុងជីវិតពិតរបស់អ្នក និងធ្វើឱ្យព្រះបន្ទូលទាំងនោះក្លាយជាការពិតក្នុងជីវិតអ្នករាល់គ្នា ពេលនោះ ខ្ញុំនឹងមិនបានថ្លែងទៅដោយអសារបង់ឡើយ។ ដូច្នេះ មិនថានេះជាទិដ្ឋភាពអ្វីនៃតថភាពឡើយ ហើយទោះបីវាត្រឹមជាបន្ទូលពីរបីម៉ាត់ក្ដី ប្រសិនបើសេចក្តីពិតដក់ជាប់នៅក្នុងដួងចិត្តរបស់អ្នក ហើយបើអ្នកអនុវត្តបន្ទូលនោះថាជាសេចក្តីពិត ពេលនោះ វានឹងចាក់ឫស ចេញផ្កា និងបង្កើតផលផ្លែនៅក្នុងអ្នកមិនខាន។ វានឹងក្លាយជាជីវិតរបស់អ្នក ហើយអ្នកនឹងអាចរស់នៅតាមបន្ទូលនោះ និងបង្កើតផលផ្លែមិនខាន។ នេះជាលទ្ធផលល្អ។ ប្រសិនបើខ្ញុំត្រូវប្រកបគ្នាជាមួយអ្នករាល់គ្នាជារៀងរាល់ថ្ងៃ ប៉ុន្តែទោះបីខ្ញុំមានបន្ទូលច្រើនបែបណាក៏ដោយ ក៏អ្នករាល់គ្នាមិនយល់ដែរ ពោលគឺ បើគ្មាននរណាម្នាក់អាចអនុញ្ញាតឱ្យបន្ទូលនោះចូលទៅក្នុងចិត្តរបស់ខ្លួនទេ បើគេនៅតែធ្វើអ្វីៗតាមដែលខ្លួនចង់ធ្វើ ប្រព្រឹត្តតាមអំពើចិត្ត និងដោយធ្វេសប្រហែស មិនស្ដាប់តាមអ្វីដែលខ្ញុំបានប្រាប់ ហើយនៅតែរស់នៅតាមឆន្ទៈរបស់ខ្លួន តាមការស្រមើស្រមៃ និងសញ្ញាណរបស់ខ្លួនទៀត ពេលនោះ តើខ្ញុំមិនមានបន្ទូលទៅដោយអសារបង់ទៅហើយទេឬអី? ថាតើខ្ញុំមានបន្ទូលជាច្រើនទៅកាន់អ្នករាល់គ្នាអំពីរឿងនេះ នោះមិនសំខាន់ទេ ប៉ុន្តែអ្វីដែលសំខាន់គឺថា អ្នករាល់គ្នាត្រូវស្ដាប់ ទទួលយក និងអនុវត្តតាមបន្ទូលទាំងនោះដោយចិត្តឧស្សាហ៍ព្យាយាមឬអត់។ តាមពិតទៅ សេចក្តីពិត គឺជាជីវិតរបស់មនុស្សយ៉ាងពិតប្រាកដ។ វាមិនមែនជាផ្នែកនៃភាពជាអ្នកចេះដឹង មិនមែនជាចំណេះដឹង មិនមែនជាប្រពៃណីបែបប្រជាប្រិយ ឬការជជែកវែកញែកនោះទេ ពោលគឺ វាជាជីវិតរបស់មនុស្ស។ វាអាចជួយឱ្យអ្នករួចផុតពីចំណងរបស់សាតាំង មានសេរីភាពពីនិស្ស័យពុករលួយរបស់អ្នក រស់នៅជាមួយចំណុចខ្លាំង និងអំណាចកាន់តែអស្ចារ្យ រស់នៅកាន់តែមានផាសុកភាព និងរស់នៅជាមួយទិសដៅ និងគោលដៅ។ សេចក្តីពិតពិតជាអាចក្លាយជាជីវិតរបស់មនុស្សបាន។ ប្រសិនបើអ្នកមិនជឿខ្ញុំទេ សូមសាកពិសោធ និងយកវាទៅអនុវត្តមួយរយៈពេលចុះ ចាំមើលថាតើវាបានផលឬក៏អត់ ពេលនោះ អ្នកនឹងដឹងមិនខាន។ ប្រសិនបើអ្នកតែងមានអារម្មណ៍ទន់ខ្សោយ និងអកម្មជាញឹកញាប់ ពេលនោះ អ្វីដែលអ្នកអាចនិយាយបានគឺថា អ្នកមិនទាន់បានទទួលសេចក្តីពិតនៅឡើយទេ។ ប្រសិនបើអ្នកបានទទួលសេចក្តីពិត នោះអ្នកនឹងមិនស្ថិតក្នុងសភាពបែបឥឡូវនេះ ដែលតែលតោល ទន់ជ្រាយ និងទន់ខ្សោយនោះឡើយ។ អ្នកនឹងមិនអកម្មជាញឹកញាប់ ហើយក៏មិនជាប់គាំងនៅផ្លូវបំបែកជាញឹកញាប់ ទាំងមិនដឹងថាត្រូវដើរតាមផ្លូវណានោះដែរ។ នេះជារឿងប្រាកដមួយរយភាគរយតែម្ដង! តើអ្នកយល់ដែរឬទេ? (យល់។)។

ឥឡូវនេះ យើងបានបញ្ចប់ការប្រកបគ្នាអំពីលក្ខខណ្ឌទាំងប្រាំដែលត្រូវបំពេញ ដើម្បីដើរលើផ្លូវត្រឹមត្រូវនៃការជឿលើព្រះជាម្ចាស់ហើយ។ តើលក្ខណៈទាំងប្រាំនោះមានអ្វីខ្លះដែរ? (ដំបូង មនុស្សត្រូវតែមានដួងចិត្តដែលស្មោះត្រង់។ ទីពីរ មនុស្សត្រូវមានដួងចិត្តដែលស្រឡាញ់សេចក្តីពិត។ ទីបី មនុស្សត្រូវតែមានសតិសម្បជញ្ញៈ និងហេតុផល។ ទីបួន មនុស្សត្រូវតែមានដួងចិត្តដែលកោតខ្លាចព្រះជាម្ចាស់។ ហើយទីប្រាំ មនុស្សត្រូវតែមានដួងចិត្តដែលចុះចូលចំពោះព្រះជាម្ចាស់។) សូមចាំអំពីលក្ខខណ្ឌទាំងប្រាំនេះ ប្រកបគ្នាអំពីលក្ខខណ្ឌទាំងនេះ ហើយអធិស្ឋាន និងអានលក្ខខណ្ឌទាំងនេះ នៅពេលដែលគ្មានអ្វីកើតឡើង។ សូមមើលថាគោលការណ៍នៃសេចក្តីពិតណាខ្លះដែលអ្នករាល់គ្នាបានយកទៅអនុវត្តក្នុងអំឡុងពេលនេះ ពិនិត្យមើលថាតើពាក្យសម្ដីនិងទង្វើរបស់អ្នកមានភាពស្មោះត្រង់ឬក៏អត់ ពិនិត្យមើលថាតើអ្នកមានដួងចិត្តដែលកោតខ្លាចព្រះជាម្ចាស់ឬក៏អត់ ពិនិត្យមើលថាតើអ្នកមានដួងចិត្តដែលស្មោះត្រង់ នៅពេលអ្នកបំពេញភារកិច្ចឬក៏អត់ ពិនិត្យមើលថាតើអ្នកមានសភាពបែបបង្គ្រប់កិច្ចឬក៏អត់ ពិនិត្យមើលថាតើអ្នកមានគំនិតបែបខ្ជីខ្ជា គេចវេះពីការទទួលខុសត្រូវ ឬបោកបញ្ឆោតឬក៏អត់ និងពិនិត្យមើលថាតើអ្នកស្វែងរក និងចុះចូលចំពោះរាល់សេចក្តីតម្រូវរបស់ព្រះជាម្ចាស់ឬក៏អត់។ យូរៗម្ដង អ្នកត្រូវតែឆ្លុះបញ្ចាំងពីចំណុចនេះ។ មានតែតាមរយៈការទទួលបានលទ្ធផលទេ ទើបជីវិតរបស់អ្នកនឹងរីកចម្រើនឡើង។

ថ្ងៃទី ១៥ ខែ កញ្ញា ឆ្នាំ ២០១៥


និស្ស័យពុករលួយ អាចត្រូវបានដោះស្រាយ តាមរយៈការទទួលយកសេចក្តីពិតតែប៉ុណ្ណោះ

ការជឿលើព្រះជាម្ចាស់ គឺជាផ្លូវត្រឹមត្រូវនៅក្នុងជីវិត។ ព្រះជាម្ចាស់បានជ្រើសរើសអ្នករាល់គ្នា ហើយអ្នករាល់គ្នាបានជ្រើសរើសដើរតាមទ្រង់ និងដើរលើផ្លូវត្រឹមត្រូវនៅក្នុងជីវិត។ ជាការប្រសើរបំផុត អ្នកត្រូវព្យាយាមបំពេញបំណងព្រះហឫទ័យព្រះជាម្ចាស់ បំពេញភារកិច្ចរបស់អ្នកឱ្យបានត្រឹមត្រូវ ទទួលយកសេចក្តីពិត និងឱ្យព្រះជាម្ចាស់ប្រោសអ្នកឱ្យបានគ្រប់លក្ខណ៍។ តើនេះមិនមែនជាក្ដីសុបិន និងការបណ្ដាលចិត្តរបស់អ្នករាល់គ្នាទេឬអី? (មែនហើយ)។ វាជាការល្អ និងជារឿងវិជ្ជមានសម្រាប់អ្នកជឿព្រះដែលមានក្ដីសុបិនបែបនេះ ហើយព្រះជាម្ចាស់សម្រេចក្ដីសុបិន និងការបណ្ដាលចិត្តជាវិជ្ជមានរបស់មនុស្ស។ តើពេលខ្លះមនុស្សមានក្ដីសុបិន និងការបណ្ដាលចិត្តអវិជ្ជមាន ឬមិនត្រឹមត្រូវដែរឬទេ? គឺអាចដែរ នោះព្រោះតែសភាពរបស់មនុស្សមិនត្រូវបានដោះស្រាយ មុនពេលពួកគេទទួលបានសេចក្តីពិត ហើយពួកគេអាចថែមទាំងដើរថយក្រោយទៀតផងនៅពេលខ្លះ។ នៅពេលរឿងអវិជ្ជមានទាំងនោះកើតឡើង តើវាមិនជះឥទ្ធិពលលើច្រកចូលទៅក្នុងជីវិតរបស់អ្នក និងប៉ះពាល់ដល់ទំនាក់ទំនងជាធម្មតារបស់អ្នកជាមួយព្រះជាម្ចាស់ទេឬ? ប្រសិនបើមនុស្សរស់នៅក្នុងសភាពទាំងនេះ តើលក្ខខណ្ឌរបស់ពួកគេនឹងមិនអាក្រក់ ហើយប្រែជាអវិជ្ជមាន និងទន់ខ្សោយទេឬ? នៅពេលបែបនោះ តើពួកគេគួរតែធ្វើអ្វីខ្លះទៅ? (គួរតែចូលមកអធិស្ឋាននៅចំពោះព្រះជាម្ចាស់)។ តើមិនមានពេលដែលមនុស្សមិនចង់អធិស្ឋាន ពេលដែលពួកគេចង់បន្តរស់នៅក្នុងសភាពថោកទាប ដោយបណ្តោយឱ្យសាតាំងគ្រប់គ្រងពួកគេតាមក្បាលវ៉ាល់របស់វា ក្នុងពេលដែលពួកគេបណ្ដែតបណ្ដោយខ្លួន និងធ្វើអ្វីដែលពួកគេចង់ធ្វើ ដោយមិនគិតថា ពួកគេនឹងមានលទ្ធផលបែបណាទេឬ? តើមានសភាពបែបនេះដែរឬទេ? (មាន)។ តើការបង្ហាញចេញនេះ គឺជាបញ្ហាអ្វីដែរ? (ពួកគេបានបែរចេញពីព្រះជាម្ចាស់)។ ចុះអ្វីទៅដែលនាំឱ្យពួកគេបែរចេញពីព្រះជាម្ចាស់? តើនេះមិនមែនជាការបង្ហាញចេញអំពីកម្ពស់មិនគ្រប់គ្រាន់របស់ពួកគេ និងកង្វះនៃសេចក្តីពិតរបស់ពួកគេទេឬ? ប្រាកដណាស់ នោះព្រោះតែពួកគេយល់ដឹងមិនគ្រប់គ្រាន់អំពីសេចក្តីពិត និងព្រោះតែពួកគេមានកម្ពស់មិនគ្រប់គ្រាន់។ គ្រប់ពេលដែលមានស្ថានភាពបែបនេះកើតឡើង នៅពេលមនុស្សស្ថិតក្នុងសភាពបែបនេះ ពួកគេត្រូវតែអធិស្ឋានទៅព្រះជាម្ចាស់ ពឹងអាងលើទ្រង់ និងស្វែងរកសេចក្តីពិត។ ប្រសិនបើកម្ពស់របស់ពួកគេនៅទាបពេក ហើយពួកគេខ្វះសេចក្តីពិត ពួកគេគួរតែស្វែងរក និងប្រកបគ្នាជាមួយអ្នកដែលយល់ពីសេចក្តីពិត ហើយទទួលយកការជួយជ្រោមជ្រែង និងការគាំទ្រពីពួកគេ។ ពេលខ្លះ ពួកគេក៏នឹងត្រូវបុគ្គលម្នាក់ទៀតដោះស្រាយ និងលួសកាត់ ឬត្រូវព្រះជាម្ចាស់ប្រៀនប្រដៅផងដែរ​។ ប្រសិនបើពួកគេខ្វះសមត្ថភាពឈររឹងមាំដោយខ្លួនឯង នោះព្រោះតែពួកគេមិនយល់គ្រប់គ្រាន់អំពីសេចក្តីពិត និងព្រោះតែពួកគេខ្វះខាតនៅក្នុងកម្ពស់។ កម្ពស់មិនគ្រប់គ្រាន់ធ្វើឱ្យមនុស្សមិនអាចតតាំងបានទល់នឹងគ្រប់សភាព និងគំនិតអវិជ្ជមាន និងថោកទាបបានឡើយ​។ តើនេះមិនមែនជារបៀបរស់នៅដ៏នឿយហត់ទេឬអី? ជានិច្ចកាល​ តើមនុស្សដែលខ្វះកម្ពស់រស់នៅក្នុងសភាពបែបណាដែរ? តើមាននរណាម្នាក់ធ្លាប់មានបទពិសោធអំពីរឿងនេះទេ? តើសភាពបែបណាធ្វើឱ្យអ្នករាល់គ្នាមានអារម្មណ៍ឯកា ពិបាកចិត្ត មិនហ៊ានសម្រេចចិត្ត នឿយណាយ និងវង្វេង ដូចជាគ្មានផ្លូវដើរនៅខាងមុខ ដោយធ្វើឱ្យអ្នកមានអារម្មណ៍អាប់អួរពេញមួយថ្ងៃ គ្មានអារម្មណ៍ចង់អធិស្ឋាន ឬចង់ដេញតាមសេចក្ដីពិត? កាលណាអ្នករាល់គ្នាជួបបញ្ហាដែលហាក់មិនអាចជម្នះបាន តើអ្នកធ្លាប់គិតចង់បោះបង់ចោលដែរឬទេ? (ធ្លាប់)។ ដូច្នេះ តើអ្វីទៅដែលបង្កើតឱ្យមានសភាពទាំងនេះឡើង? តើសភាពទាំងនេះត្រូវបានគិត និងគ្រោងទុកជាមុននៅក្នុងគំនិតរបស់មនុស្សឬ? មិនប្រាកដឡើយ។ បើដូច្នេះ សូមសញ្ជឹងគិតអំពីសំណួរនេះ៖ តើអ្នករាល់គ្នាគិតថា អ្វីទៅដែលបង្កឱ្យមានរឿងទាំងនេះ? សូមប្រាប់ខ្ញុំមើល៍ បើមនុស្សយល់ពីសេចក្តីពិត ពេលនោះ ពួកគេនឹងដឹងយ៉ាងពិតប្រាកដពីនិស្ស័យពុករលួយរបស់ខ្លួន ពួកគេនឹងអាចមើលឃើញយ៉ាងច្បាស់ពីសេចក្តីពិតនៃសេចក្តីពុករលួយរបស់ខ្លួន ពួកគេនឹងដឹងថាមានសេចក្តីពិតណាខ្លះដែលពួកគេត្រូវបំពាក់បំប៉នខ្លួន ដើម្បីរស់នៅក្នុងលក្ខខណ្ឌជាមនុស្ស ហើយពួកគេនឹងដឹងពីរបៀបផ្គាប់ព្រះទ័យព្រះជាម្ចាស់នៅក្នុងស្ថានភាពផ្សេងៗ ក៏ដូចជាដឹងពីរបៀបត្រឹមត្រូវ ដើម្បីដោះស្រាយបញ្ហាជាក់លាក់ និងប្រកាន់ខ្ជាប់តាមគោលការណ៍ ក្នុងពេលធ្វើកិច្ចការទាំងនោះ ពោលគឺ នៅពេលមនុស្សដែលមានកម្ពស់បែបនេះ ប្រឈមនឹងការលំបាក តើពួកគេនឹងមានសភាពដូចម្ដេចដែរ? ប្រាកដណាស់ ពួកគេនឹងនៅតែមានអារម្មណ៍អវិជ្ជមាន និងទន់ខ្សោយនៅកម្រិតណាមួយដែរ មែនទេ? (មែនហើយ)។ ដូច្នេះ តើភាពអវិជ្ជមាន និងភាពទន់ខ្សោយនេះចេញមកពីណា ហើយត្រូវដោះស្រាយវាដោយរបៀបណាដែរ? តើអ្នករាល់គ្នាមិនធ្លាប់សញ្ជឹងគិត ឬឈ្វេងយល់ពីបញ្ហាទាំងនេះពីមុនមកទេឬ? (កម្រណាស់)។ ដូច្នេះ អ្នករាល់គ្នាបានឆ្លងផុតការលំបាក និងពេលវេលានៃភាពទន់ខ្សោយ និងអវិជ្ជមានទាំងប្រផិតប្រផោយ ដោយមិនសូវបានយកចិត្តទុកដាក់លើបញ្ហាទាំងនេះឡើយ។ ក្នុងករណីនេះ អ្នករាល់គ្នាសំណាងណាស់ដែលបានដើរឆ្ងាយដល់កម្រិតនេះ ហើយនោះព្រោះតែព្រះគុណរបស់ព្រះជាម្ចាស់ ដែលបានដឹកនាំអ្នករាល់គ្នាឆ្លងកាត់ការលំបាកទាំងនេះ។ ឥឡូវ តើខ្ញុំទើបតែសួរសំណួរអ្វីដែរ? (តើអ្វីទៅដែលនាំមនុស្សឱ្យរស់នៅក្នុងសភាពអវិជ្ជមាន និងទន់ខ្សោយ?) សូមគិតបន្តិចអំពីសំណួរនេះ។ តើអ្នករាល់គ្នាមានចម្លើយដែរឬទេ? បើតាមទ្រឹស្ដី នោះព្រោះតែពួកគេមិនយល់ពីសេចក្តីពិត។ បើបែបនេះ មុនពេលពួកគេយល់ពីសេចក្តីពិត តើអ្វីទៅដែលដឹកនាំជីវិតរបស់មនុស្ស? (គឺនិស្ស័យពុករលួយបែបសាតាំងរបស់ពួកគេ)។ មែនហើយ តើអ្នកមិនឆ្លើយបែបនេះទេឬ? ឥឡូវ តើអ្នករកឃើញចម្លើយហើយឬនៅ? នៅពេលមនុស្សជួបការលំបាក ពួកគេចង់បោះបង់ ពួកគេថប់បារម្ភ មានអារម្មណ៍ទន់ខ្សោយ ពិបាកចិត្ត រឹតត្បិត និងរារែកចិត្ត ដូចជាគ្មានផ្លូវដើរនៅខាងមុខ ហើយក្រោយមក ពួកគេប្រែជាអវិជ្ជមាន ពួកគេខ្វះសេចក្តីជំនឿ និងគិតថា ការជឿលើព្រះជាម្ចាស់ គឺជារឿងឥតន័យ​។ តើអ្វីទៅបង្កឱ្យមានរឿងបែបនេះ? (និស្ស័យពុករលួយបែបសាតាំងរបស់ពួកគេ)។ កាលណាមនុស្សមិនយល់ពីសេចក្តីពិត តើពួកគេរស់នៅជាមួយនិស្ស័យបែបណាដែរ? តើពួកគេរស់នៅជាមួយធម្មជាតិអ្វីដែរ? តើអ្វីទៅដែលដឹកនាំជីវិតរបស់ពួកគេ? (និស្ស័យពុករលួយបែបសាតាំងរបស់ពួកគេ)។ ចេញពីលទ្ធផលនៃនិស្ស័យពុករលួយបែបសាតាំងនេះ តើមានរឿងអ្វីខ្លះអាចផុសឡើងនៅក្នុងមនុស្ស? ភាពក្រអឺតក្រទម ការទាស់ទទឹងនឹងព្រះជាម្ចាស់ ការក្បត់ព្រះជាម្ចាស់ និងការប្រឆាំងចំពោះព្រះជាម្ចាស់។ និស្ស័យពុករលួយទាំងអស់នេះនាំឱ្យមនុស្សគ្មានអ្វីក្រៅពីមានអារម្មណ៍ពិបាកចិត្ត ភាពអវិជ្ជមាន និងភាពទន់ខ្សោយនោះទេ។ ចុះហេតុអ្វីបានជានិស្ស័យពុករលួយបែបសាតាំងរបស់ពួកគេអាចនាំឱ្យមនុស្សមានការពិបាកចិត្ត ភាពអវិជ្ជមាន និងភាពទន់ខ្សោយ ប៉ុន្តែមិនអាចនាំឱ្យមានសេចក្តីសុខសាន្ត អំណរ ការកម្សាន្តចិត្ត ឬសុភមង្គលនៅក្នុងចិត្តមនុស្ស? ហេតុអ្វីបានជាចំណុចអវិជ្ជមានទាំងនេះអាចធ្វើឱ្យមនុស្សប្រែជាអវិជ្ជមានបាន? និស្ស័យពុករលួយ គឺជាចំណុចអវិជ្ជមាន ហើយវាប្រឆាំងនឹងសេចក្តីពិត ដូច្នេះ វាមិនអាចបំពេញមុខងារវិជ្ជមានបានឡើយ ពោលគឺ មានតែរឿងអវិជ្ជមានប៉ុណ្ណោះ។ វាមិនអាចផ្ដល់ឱ្យមនុស្សនូវភាពវិជ្ជមាន ការជំរុញចិត្ត ឬផ្នត់គំនិតរីកចម្រើនបានទេ ពោលគឺ មានតែនាំឱ្យមនុស្សមានភាពទន់ខ្សោយ ភាពអវិជ្ជមាន និងការពិបាកចិត្តប៉ុណ្ណោះ។ នៅពេលនិស្ស័យបែបសាតាំងបានចាក់ឫសនៅក្នុងមនុស្ស ហើយក្លាយជាធម្មជាតិរបស់ពួកគេ នោះវាល្មមគ្រប់គ្រាន់នឹងដាំសេចក្តីងងឹត និងសេចក្តីអាក្រក់នៅក្នុងដួងចិត្តរបស់ពួកគេ រួចនាំពួកគេឱ្យដេញតាម និងជ្រើសរើសផ្លូវខុស។ ស្ថិតក្រោមកម្លាំងជំរុញពីនិស្ស័យពុករលួយជាសាតាំង តើអ្វីខ្លះជាភាពប្រសើរឧត្តម ជាក្ដីសង្ឃឹម ជាមហិច្ចតា និងជាគោលដៅជីវិត និងទិសដៅរបស់មនុស្ស? តើអ្វីទាំងនោះមិនផ្ទុយគ្នានឹងចំណុចវិជ្ជមានទេឬ? ជាឧទាហរណ៍ មនុស្សតែងតែចង់មានកេរ្តិ៍ឈ្មោះល្បីល្បាញ និងក្លាយជាតារាល្បី។ ពួកគេប្រាថ្នាចង់បានកេរ្តិ៍ឈ្មោះ និងកិត្យានុភាពអស្ចារ្យ និងធ្វើឱ្យដូនតាពួកគេមានមុខមាត់។ តើទាំងអស់នេះ គឺជាចំណុចវិជ្ជមានមែនទេ? អ្វីទាំងអស់នេះមិនស្របគ្នានឹងចំណុចវិជ្ជមានទេ។ បន្ថែមលើនេះ វាផ្ទុយទៅនឹងក្រឹត្យវិន័យរបស់ព្រះជាម្ចាស់ ដែលមានការត្រួតត្រាលើវាសនារបស់មនុស្សជាតិ។ តើហេតុអ្វីបានជាខ្ញុំនឹងនិយាយបែបនេះ? តើមនុស្សប្រភេទណាដែលព្រះជាម្ចាស់សព្វព្រះទ័យចង់បាន? តើទ្រង់ចង់បានមនុស្សដែលមានភាពអស្ចារ្យ ជាតារា ជាមនុស្សថ្លៃថ្នូរ ឬជាមនុស្សកក្រើកមេឃរញ្ជួយដីមែនទេ? (អត់ទេ។) ដូច្នេះ តើមនុស្សប្រភេទណាដែលព្រះជាម្ចាស់សព្វព្រះទ័យចង់បាន? (មនុស្សដែលមានជំហររឹងមាំ ជាអ្នកដែលបំពេញតួនាទីក្នុងនាមជាភាវៈដែលព្រះបង្កើតមក)។ មែនហើយ តើមានអ្វីផ្សេងទៀតទេ? (ព្រះជាម្ចាស់ចង់បានមនុស្សស្មោះត្រង់ដែលកោតខ្លាចទ្រង់ និងគេចចេញពីសេចក្តីអាក្រក់ ហើយចុះចូលចំពោះទ្រង់)។ (មនុស្សដែលឈរជាមួយព្រះជាម្ចាស់នៅក្នុងគ្រប់រឿង ជាអ្នកដែលព្យាយាមស្រឡាញ់ព្រះជាម្ចាស់)។ ចម្លើយទាំងនេះ ក៏ត្រឹមត្រូវផងដែរ។ អ្នកនោះជាអ្នកដែលមានចិត្តគំនិតដូចព្រះជាម្ចាស់។ តើមានចែងនៅក្នុងព្រះបន្ទូលព្រះជាម្ចាស់ដែរឬទេថា មនុស្សត្រូវតែរក្សាជំហរជាមនុស្ស? (មានចែង)។ តើវាចែងអំពីអ្វីខ្លះដែរ? «ក្នុងនាមជាសត្តនិករមួយក្នុងចំណោមសត្តនិករទាំងឡាយ មនុស្សត្រូវតែរក្សាគោលជំហររបស់ខ្លួន ហើយប្រព្រឹត្តយ៉ាងយកចិត្តទុកដាក់។ រក្សាយ៉ាងយកចិត្តទុកដាក់ចំពោះអ្វីដែលព្រះអាទិករបានប្រទានដល់អ្នក។ មិនត្រូវប្រព្រឹត្តហួសខ្សែបន្ទាត់ ឬធ្វើអ្វីហួសពីដែនសមត្ថភាព ឬអ្វីដែលគួរឱ្យស្អប់ខ្ពើមដល់ព្រះជាម្ចាស់ឡើយ។ មិនត្រូវព្យាយាមក្លាយជាអ្នកអស្ចារ្យ ឬក្លាយជាមនុស្សអច្ឆរិយៈ ឬជាមនុស្សលើសអ្នកដទៃ ឬស្វះស្វែងចង់ក្លាយជាព្រះជាម្ចាស់ឡើយ។ នេះគឺជាវិធីដែលមនុស្សមិនគួរប្រាថ្នាចង់ក្លាយជានរណាម្នាក់ឡើយ។ ការស្វះស្វែងដើម្បីក្លាយជាមនុស្សអស្ចារ្យ ឬមនុស្សអច្ឆរិយៈគឺមិនសមហេតុផលទាល់តែសោះ។ ការស្វះស្វែងចង់ក្លាយជាព្រះជាម្ចាស់កាន់តែអាប់កេរ្ត៍ឈ្មោះទៅទៀត ព្រោះវាជារឿងគួរឱ្យស្អប់ខ្ពើម។ អ្វីដែលគួរឱ្យសរសើរ និងអ្វីដែលសត្តនិករគួរតែប្រកាន់ខ្ជាប់ឱ្យច្រើនជាងអ្វីៗផ្សេងទៀតនោះ គឺដើម្បីក្លាយជាសត្តនិករដ៏ពិតមួយ។ នេះគឺជាគោលដៅតែមួយដែលមនុស្សទាំងអស់គួរតាមរក»។ («ព្រះជាម្ចាស់ផ្ទាល់ព្រះអង្គ ជាព្រះតែមួយអង្គគត់ I» នៃសៀវភៅ «ព្រះបន្ទូល» ភាគ២៖ អំពីការស្គាល់ព្រះជាម្ចាស់)។ ដោយសារតែអ្នករាល់គ្នាដឹងថា ព្រះបន្ទូលព្រះជាម្ចាស់តម្រូវអ្វីខ្លះពីមនុស្ស តើអ្នករាល់គ្នាអាចប្រកាន់ខ្ជាប់តាមសេចក្តីតម្រូវរបស់ព្រះជាម្ចាស់ក្នុងការដេញតាមនៃការប្រព្រឹត្តជាមនុស្សរបស់អ្នកដែរឬទេ? តើអ្នករាល់គ្នាតែងតែចង់ត្រដាងស្លាបហោះហើរឬ? តើអ្នកតែងតែចង់ហោះហើរតែម្នាក់ឯង ធ្វើជាសត្វឥន្ទ្រី ជាជាងធ្វើជាសត្វបក្សីតូចឬ? តើនេះជានិស្ស័យអ្វីដែរ? តើនេះជាគោលការណ៍នៃការប្រព្រឹត្តជាមនុស្សឬ? ការដេញតាមនៃការប្រព្រឹត្តជាមនុស្សរបស់អ្នក គួរតែផ្អែកលើព្រះបន្ទូលព្រះជាម្ចាស់ ព្រោះមានតែព្រះបន្ទូលព្រះជាម្ចាស់ប៉ុណ្ណោះ គឺជាសេចក្តីពិត។ អ្នករាល់គ្នាត្រូវបានសាតាំងធ្វើឱ្យពុករលួយយ៉ាងខ្លាំង ហើយតែងតែយកវប្បធម៌ប្រពៃណី ដែលជាពាក្យរបស់សាតាំង ចាត់ទុកជាសេចក្តីពិត ជាកម្មវត្ថុនៃការដេញតាមរបស់អ្នក ដែលនាំឱ្យអ្នកងាយនឹងដើរតាមផ្លូវខុស ដើរតាមផ្លូវនៃការទាស់ទទឹងនឹងព្រះជាម្ចាស់។ គំនិត និងទស្សនៈរបស់មនុស្សជាតិដែលពុករលួយ ព្រមទាំងអ្វីដែលពួកគេខំស្វែងរក គឺផ្ទុយទៅនឹងបំណងព្រះហឫទ័យព្រះជាម្ចាស់ ផ្ទុយទៅនឹងសេចក្តីពិត និងក្រឹត្យវិន័យនៃការគ្រប់គ្រងរបស់ព្រះជាម្ចាស់លើរបស់សព្វសារពើ លើការចាត់ចែងរបស់ទ្រង់ចំពោះអ្វីគ្រប់យ៉ាង និងលើការត្រួតត្រារបស់ទ្រង់លើវាសនារបស់មនុស្សជាតិ។ ដូច្នេះ មិនថាការដេញតាមបែបនេះមានលក្ខណៈត្រឹមត្រូវ និងសមហេតុផល ស្របតាមគំនិត និងសញ្ញាណរបស់មនុស្សបែបណាទេ ប៉ុន្តែចេញពីទស្សនៈរបស់ព្រះជាម្ចាស់វិញ វាមិនមែនជារឿងវិជ្ជមាន និងមិនស្របតាមបំណងព្រះហឫទ័យរបស់ទ្រង់ឡើយ។ ដោយសារតែអ្នកប្រឆាំងនឹងការពិតនៃការគ្រប់គ្រងរបស់ព្រះជាម្ចាស់លើជោគវាសនារបស់មនុស្សជាតិ និងព្រោះតែអ្នកចង់ដើរតែម្នាក់ឯង ចង់គ្រប់គ្រងវាសនារបស់អ្នកដោយផ្ទាល់ដៃ ដូច្នេះ អ្នកនឹងដើរបុកជញ្ជាំង បុកយ៉ាងខ្លាំងរហូតដល់បែកក្បាលហូរឈាម ហើយអ្នកនឹងមិនសម្រេចបានអ្វីសោះឡើយ។ ហេតុអ្វីបានជាអ្នកមិនសម្រេចបានអ្វីសោះ? នោះព្រោះតែក្រឹត្យវិន័យដែលព្រះជាម្ចាស់បានបង្កើតមក មិនអាចត្រូវបានកែប្រែដោយភាវៈដែលព្រះបង្កើតមកឡើយ។ សិទ្ធិអំណាច និងព្រះចេស្ដារបស់ព្រះជាម្ចាស់ គឺខ្ពស់លើសអ្វីទាំងអស់ ដែលមិនអាចបំពានបានដោយភាវៈដែលព្រះបង្កើតមកនោះឡើយ។ មនុស្សគិតពីសមត្ថភាពរបស់ខ្លួនខ្ពស់ពេកហើយ។ តើអ្វីទៅដែលធ្វើឱ្យមនុស្សតែងតែចង់មានសេរីភាពពីអធិបតេយ្យភាពរបស់ព្រះជាម្ចាស់ តែងតែចង់ក្ដោបក្ដាប់វាសនា និងមានផែនការសម្រាប់អនាគតរបស់ខ្លួន ព្រមទាំងចង់គ្រប់គ្រងអនាគត ទិសដៅ និងគោលដៅជីវិតរបស់ខ្លួន? តើវាចាប់ផ្ដើមចេញពីកន្លែងណាដែរ? (និស្ស័យពុករលួយបែបសាតាំង)។ ដូច្នេះ តើនិស្ស័យពុករលួយរបស់សាតាំងនាំមកនូវអ្វីខ្លះដល់មនុស្ស? (ការទាស់ទទឹងនឹងព្រះជាម្ចាស់។) តើមនុស្សដែលទាស់ទទឹងនឹងព្រះជាម្ចាស់ទទួលបានអ្វីខ្លះ? (ការឈឺចាប់។) ការឈឺចាប់? វាគឺជាការវិនាសហិនហោច! ការឈឺចាប់មិនបានពាក់កណ្ដាលវាផង។ អ្វីដែលអ្នកឃើញនឹងភ្នែករបស់អ្នកគឺការឈឺចាប់ ជាភាពអវិជ្ជមាន និងភាពទន់ខ្សោយ ហើយវាគឺជាការទាស់ទទឹង និងសេចក្ដីទុក្ខព្រួយ។ តើអ្វីទាំងអស់នេះនឹងផ្ដល់លទ្ធផលអ្វីខ្លះ? ការវិនាសសាបសូន្យ! នេះមិនមែនជាបញ្ហាតូចទេ ហើយវាក៏មិនមែនជាការលេងសើចដែរ។ អ្នកណាដែលគ្មានដួងចិត្តគោរពកោតខ្លាចព្រះជាម្ចាស់ អ្នកនោះមិនអាចមើលឃើញបញ្ហានេះឡើយ។

មនុស្សខ្លះប្រែជាអវិជ្ជមាន និងទន់ខ្សោយ នៅពេលពួកគេជួបបញ្ហាបន្តិចបន្តួច ប៉ុន្តែពេលគ្មានបញ្ហាកើតឡើង ពួកគេពោរពេញដោយមហិច្ឆតា និងបំណងប្រាថ្នា តែងតែសង្ឃឹមចង់ក្លាយជាតារាល្បីល្បាញ ឬអ្នកជំនាញណាមួយ។ នៅពេលមនុស្សរស់នៅដោយមានផ្នត់គំនិតបែបនេះ ពួកគេត្រូវបានគ្រប់គ្រងដោយធម្មជាតិបែបសាតាំងរបស់ខ្លួន។ នៅពេលមនុស្សតែងតែពេញដោយមហិច្ឆតា និងបំណងប្រាថ្នា តើពួកគេអាចនឹងរស់នៅដោយមានក្ដីសុខដែរឬទេ? ប្រសិនបើអ្នកមិនកម្ចាត់ចោលអ្វីៗទាំងនេះទេ នោះការរងទុក្ខរបស់អ្នកនឹងមិនចេះស្រាកស្រាន្តឡើយ។ ការរងទុក្ខនឹងតែងតែតាមពីក្រោយអ្នកជានិច្ច ហើយអ្នកនឹងមានអារម្មណ៍ដូចគេយកកាំបិតមកចាក់ក្នុងបេះដូងអ្នកអ៊ីចឹង។ តើអាចដោះស្រាយបញ្ហានេះបានដោយរបៀបណា? (តាមរយៈការស្វែងរក និងការដេញតាមសេចក្តីពិត)។ តិចឬច្រើន អ្នករាល់គ្នាសុទ្ធតែអាចនិយាយអំពីគោលគំនិតទូទៅនៃការស្វែងរកសេចក្តីពិតបាន ហើយអ្នករាល់គ្នាក៏អាចយល់ពីវាបានដែរ។ នៅពេលជួបបញ្ហា ជាដំបូង អ្នកត្រូវស្វែងរកសេចក្តីពិតជាមុនសិន។ និស្ស័យពុករលួយរបស់មនុស្ស អាចត្រូវបានដោះស្រាយ មានតែតាមរយៈការស្វែងរក ការយល់ដឹង និងការទទួលបានសេចក្តីពិតប៉ុណ្ណោះ។ មានតែក្រោយពេលដោះស្រាយនិស្ស័យពុករលួយរបស់ខ្លួនហើយប៉ុណ្ណោះ ទើបមនុស្សអាចដកពិសោធន៍នូវអំណរ សេចក្តីសុខសាន្ត ការកម្សាន្តចិត្ត និងសុភមង្គលបានយ៉ាងពិតប្រាកដបាន ហើយមានតែពេលនោះទេ ទើបពួកគេអាចចូលមកចំពោះព្រះជាម្ចាស់បានយ៉ាងពិតប្រាកដ។ ការនេះដោះស្រាយបញ្ហាដល់ឫសគល់តែម្ដង។ ចុះមនុស្សគួរចាប់ផ្ដើមស្វែងរកសេចក្តីពិតបានដោយរបៀបណា? តើវាពាក់ព័ន្ធនឹងចំណុចជាក់លាក់អ្វីខ្លះ? តើនរណាអាចពន្យល់បានទេ? (នៅពេលអ្នកដឹងថា អ្នកកំពុងគិត ឬដេញតាមយ៉ាងសកម្មនូវឋានៈ និងកេរ្តិ៍ឈ្មោះ អ្នកមិនត្រូវព្រងើយកន្ដើយចំពោះគំនិត និងឥរិយាបថទាំងនោះទេ។ ត្រូវព្យាយាមឈ្វេងយល់ និងពិនិត្យមើលគំនិតទាំងនេះធៀបជាមួយនឹងព្រះបន្ទូលព្រះជាម្ចាស់។ ត្រូវទទួលស្គាល់ថា នេះជាគ្រោះថ្នាក់ដែលបង្កដល់មនុស្សដោយនិស្ស័យពុករលួយបែបសាតាំង។ ត្រូវដឹងពីផ្លូវមិនត្រឹមត្រូវដែលអ្នកបានកំពុងដើរ រួចហូប និងផឹកព្រះបន្ទូលព្រះជាម្ចាស់ អធិស្ឋានទៅព្រះជាម្ចាស់ និងពឹងអាងលើទ្រង់ ដើម្បីកាត់ផ្ដាច់ច្រវាក់ដែលសាតាំងប្រើ ដើម្បីចងមនុស្ស)។ (ផ្នែកដ៏សំខាន់បំផុតគឺត្រូវទទួលស្គាល់ទស្សនៈយល់ច្រឡំ ដែលអ្នកមានអំពីអ្វីដែលអ្នកគួរតែដេញតាម ដោយយល់ដឹងអំពីគ្រោះថ្នាក់ដែលនិស្ស័យពុករលួយបែបសាតាំងបង្កដល់មនុស្ស ហើយត្រូវផ្លាស់ប្ដូរទស្សនៈយល់ឃើញរបស់អ្នកសាជាថ្មី។ ក្រោយមក អ្នកត្រូវចូលមកអធិស្ឋានកាន់តែច្រើនចំពោះព្រះជាម្ចាស់ ចូលកាន់តែជិតទ្រង់ ហើយបន្តិចម្ដងៗ កសាងទំនាក់ទំនងធម្មតាជាមួយទ្រង់)។ តើមានអ្វីផ្សេងទៀតទេ? (ពេលខ្លះ បើអ្នកមានអារម្មណ៍ទន់ខ្សោយ និងអវិជ្ជមាន ហើយមិនអាចកំណត់អំពីដើមចម ឬនិស្ស័យពុករលួយដែលនាំឱ្យមានអារម្មណ៍ទាំងនោះ ជាដំបូង អ្នកគួរតែអធិស្ឋានទៅព្រះជាម្ចាស់ ដោយទូលសូមឱ្យទ្រង់ជួយបំភ្លឺដល់អ្នក។ អ្នកក៏អាចលាតត្រដាងនៅចំពោះបងប្អូនប្រុសស្រីមួយចំនួន ហើយប្រកបគ្នាជាមួយពួកគេផងដែរ។ ដោយបានស្ដាប់ឮពីការប្រកបគ្នាអំពីបទពិសោធរបស់ពួកគេរួច អ្នកអាចបញ្ជាក់ពីការយល់ដឹងរបស់អ្នកអំពីសភាពនេះ បន្ទាប់មក អ្នកគួរតែស្វែងរកអត្ថបទពាក់ព័ន្ធនៅក្នុងព្រះបន្ទូលព្រះជាម្ចាស់ ដើម្បីដោះស្រាយសភាពនោះ)។ សូមនិយាយបន្តទៀត។ (ប្រសិនបើនៅពេលអ្វីៗមិនកើតឡើងតាមការចង់បានរបស់អ្នក អ្នកតែងតែវែកញែកវិភាគរកអ្នកណាខុសអ្នកណាត្រូវ ពេលនោះ អ្នកគួរតែធ្វើចិត្តឱ្យស្ងប់នៅចំពោះព្រះជាម្ចាស់ជាមុនសិន និងចុះចូលតាមស្ថានភាព ដោយអធិស្ឋានទៅព្រះជាម្ចាស់ និងស្វែងរកពីព្រះជាម្ចាស់ ដោយមានសេចក្តីជំនឿលើអធិបតេយ្យភាពរបស់ទ្រង់។ ពេលនោះ ព្រះជាម្ចាស់នឹងជួយបំភ្លឺឱ្យអ្នកយល់ពីបំណងព្រះហឫទ័យរបស់ទ្រង់។ ក្រោយមក នៅពេលអ្នកពិនិត្យមើលស្ថានភាពសាជាថ្មី នោះអ្នកនឹងយល់ថាមានសេចក្តីពុករលួយណាខ្លះដែលអ្នកកំពុងលាតត្រដាងចេញ និងអ្វីទៅជាបំណងព្រះហឫទ័យព្រះជាម្ចាស់។ នេះហើយជារបៀបដែលខ្ញុំបានចូលទៅក្នុងសេចក្តីពិត)។ អ្នករាល់គ្នាត្រូវតែអនុវត្តការប្រកបគ្នាពីសេចក្តីពិត ពោលគឺ ចែករំលែកចំណេះដឹង បទពិសោធ និងគំនិតរបស់អ្នក ហើយត្រូវរៀនពីរបៀបលាតត្រដាងខ្លួនឯងនៅក្នុងការប្រកបគ្នា។ បើអ្នកធ្វើបែបនេះបាន នោះអ្នកនឹងទទួលបានកាន់តែច្រើន និងយល់ដឹងកាន់តែច្រើន។ អ្នករាល់គ្នាមួយចំនួនគ្រាន់តែចែករំលែកបទពិសោធ និងចំណេះដឹងផ្ទាល់ខ្លួនប៉ុណ្ណោះ ហើយម្នាក់ៗមានរឿងផ្សេងៗគ្នាដែលត្រូវនិយាយ។ ល្អណាស់ អ្នករាល់គ្នាបានចែករំលែករឿងជាក់ស្ដែង។ បន្ទាប់ពីបានស្ដាប់ការប្រកបគ្នារបស់អ្នករាល់គ្នារួច ខ្ញុំអាចឃើញថា អ្នករាល់គ្នាបានរីកចម្រើន និងមានច្រកចូលទៅក្នុងជីវិតខ្លះដែរក្នុងរយៈពេលពីរបីឆ្នាំនៃការបំពេញភារកិច្ចរបស់អ្នក។ អ្នកមានចំណេះដឹង និងបទពិសោធខ្លះទាក់ទងនឹងរឿងរ៉ាវនៃជំនឿលើព្រះជាម្ចាស់ ដែលមិនមែនគ្រាន់តែជាការប្រកាសសាមញ្ញៗប៉ុណ្ណោះទេ ហើយអ្នកក៏បានចាក់គ្រឹះមូលដ្ឋានផងដែរ។ នេះពិតជាល្អណាស់។ វាហាក់ដូចជាការជឿលើព្រះជាម្ចាស់ មិនមែនជារឿងពិបាកនោះទេ៖ ដរាបណាមនុស្សមានភាពស្មោះត្រង់ ស្ដាប់ព្រះបន្ទូលព្រះជាម្ចាស់ និងធ្វើតាមអ្វីដែលព្រះជាម្ចាស់មានបន្ទូល ហើយដរាបណាពួកគេអាចអនុវត្តសេចក្តីពិតបាន ពេលនោះ ពួកគេនឹងអាចបំពេញតាមការទាមទាររបស់ព្រះជាម្ចាស់បានមិនខាន។ ជារួមមក មានការពិតដ៏សំខាន់បំផុតមួយដែលអ្នកគប្បីយល់ដឹងនៅក្នុងសេចក្ដីជំនឿរបស់អ្នកចំពោះព្រះជាម្ចាស់៖ ជំនឿរបស់អ្នកចំពោះព្រះជាម្ចាស់ មិនគ្រាន់តែមានន័យជាការជឿលើព្រះនាមរបស់ព្រះជាម្ចាស់ប៉ុណ្ណោះទេ ហើយក៏មិនមែនជាការមានសេចក្ដីជំនឿលើព្រះដ៏ស្រពេចស្រពិលតាមការស្រមើលស្រមៃរបស់អ្នកដែរ។ ការជឿលើព្រះជាម្ចាស់មានន័យថា អ្នកត្រូវតែជឿថា ព្រះជាម្ចាស់គឺមានពិតមែន។ អ្នកគប្បីជឿលើសារជាតិរបស់ព្រះជាម្ចាស់ ជឿលើនិស្ស័យរបស់ទ្រង់ និងលើកម្មសិទ្ធិ និងលក្ខណៈរបស់ព្រះជាម្ចាស់។ អ្នកត្រូវជឿលើការពិតថា ព្រះជាម្ចាស់គ្រប់គ្រងលើវាសនារបស់មនុស្សជាតិ និងជឿថាទ្រង់គ្រប់គ្រងលើវាសនារបស់អ្នក។ ដូច្នេះ តើការជឿមានអត្ថន័យដូចម្ដេចដែរ? តើវាមិនមានន័យថា មនុស្សត្រូវសហការ និងអនុវត្តទេឬ? ឧទាហរណ៍ នៅពេលមនុស្សខ្លះជួបស្ថានភាពមិនអំណោយផលមួយ ពួកគេនឹងចាប់ផ្ដើមរអ៊ូរទាំ និងស្ដីបន្ទោសអ្នកដទៃ។ ពួកគេមិនដែលពិចារណាថា ពួកគេអាចជាដើមចមនៃបញ្ហានោះទេ តែផ្ទុយទៅវិញ ពួកគេតែងតែទម្លាក់ការទទួលខុសត្រូវលើអ្នកដទៃជានិច្ច។ ក្រោយមក ពួកគេមានអារម្មណ៍ស្រួលខ្លួន និងពេញចិត្ត រួចគិតថា «បញ្ហាត្រូវបានដោះស្រាយរួចហើយ។ ការមានជំនឿបែបនេះលើព្រះជាម្ចាស់ ពិតជាគួរឱ្យរីករាយ និងងាយស្រួលមែន!» តើអ្នកគិតដូចម្ដេចចំពោះវិធីសាស្រ្តដោះស្រាយបញ្ហានេះ? តើមនុស្សម្នាក់អាចទទួលបានសេចក្ដីពិតដោយការអនុវត្តតាមវិធីនេះដែរឬទេ? តើវាបង្ហាញអំពីអត្តចរិតនៃការស្ដាប់បង្គាប់ព្រះជាម្ចាស់ដែរឬទេ? តើតាមទស្សនៈបែបណា និងតាមមធ្យោបាយបែបណា ដែលមនុស្សប្រភេទនេះជឿលើព្រះជាម្ចាស់នោះ? តើពួកគេបានអនុវត្តព្រះបន្ទូលថា «ព្រះជាម្ចាស់គ្រប់គ្រងលើវាសនារបស់មនុស្សជាតិ គ្រប់សព្វសារពើ និងគ្រប់ព្រឹត្តិការណ៍ទាំងអស់ សុទ្ធតែស្ថិតនៅក្នុងព្រះហស្ដរបស់ទ្រង់» នៅក្នុងជីវិតរស់នៅប្រចាំថ្ងៃរបស់ពួកគេដែរឬទេ? នៅពេលដែលពួកគេវិភាគបញ្ហាដោយប្រើគំនិតរបស់មនុស្ស នៅពេលពួកគេដោះស្រាយបញ្ហាដោយប្រើមធ្យោបាយរបស់មនុស្ស តើពួកគេកំពុងជឿលើអធិបតេយ្យភាពរបស់ព្រះជាម្ចាស់ដែរឬទេ? តើពួកគេកំពុងចុះចូលនឹងអធិបតេយ្យភាព និងការរៀបចំរបស់ព្រះជាម្ចាស់សម្រាប់មនុស្ស បញ្ហានានា និងអ្វីៗដែរឬទេ? គឺច្បាស់ជាមិនចុះចូលឡើយ។ ទីមួយ ពួកគេមិនបានចុះចូលនោះទេ ហើយនេះជាកំហុសឆ្គងមួយស្រេចទៅហើយ។ ទីពីរ ពួកគេមិនអាចទទួលយកពីព្រះជាម្ចាស់នូវស្ថានការណ៍ មនុស្ស បញ្ហា និងអ្វីៗដែលទ្រង់រៀបចំសម្រាប់ពួកគេឡើយ។ ពួកគេមិនបានសម្លឹងឲ្យឆ្ងាយហួសពីសំបកក្រៅនោះទេ។ ពួកគេគ្រាន់តែសម្លឹងមើលពីសំបកក្រៅថាតើស្ថានការណ៍នោះកើតឡើងដោយរបៀបណាប៉ុណ្ណោះ ក្រោយមក វិភាគស្ថានការណ៍នោះដោយប្រើគំនិតបែបមនុស្សលោករបស់ខ្លួន និងព្យាយាមដោះស្រាយដោយវិធីសាស្ត្របែបមនុស្ស។ តើនេះមិនមែនជាបញ្ហាមួយទៀតទេឬ? (គឺជាបញ្ហាមួយទៀត)។ តើវាជាបញ្ហាធំដូចម្ដេចទៅ? ពួកគេពុំជឿថាគ្រប់របស់សព្វសារពើសុទ្ធតែព្រះជាម្ចាស់គ្រប់គ្រងនោះទេ។ ពួកគេគិតថា អ្វីៗគ្រប់យ៉ាងកើតឡើងដោយចៃដន្យ។ នៅក្នុងក្រសែភ្នែករបស់ពួកគេ គ្មានអ្វីមួយត្រូវបានព្រះជាម្ចាស់គ្រប់គ្រងឡើយ ហើយរឿងភាគច្រើនដែលកើតឡើង នោះព្រោះតែទង្វើរបស់មនុស្ស។ តើនេះជាការជឿលើព្រះជាម្ចាស់ឬ? តើពួកគេមានសេចក្តីជំនឿពិតប្រាកដដែរឬទេ? (អត់ទេ)។ តើហេតុអ្វីទៅ? ពួកគេមិនជឿថា ព្រះជាម្ចាស់គ្រប់គ្រងលើរបស់សព្វសារពើឡើយ។ ពួកគេមិនជឿថា ព្រះជាម្ចាស់គ្រប់គ្រងលើរឿងគ្រប់យ៉ាង និងគ្រប់កម្មវត្ថុនោះឡើយ ពោលគឺ ពួកគេមិនជឿថា ព្រះជាម្ចាស់គ្រប់គ្រងលើគ្រប់ស្ថានការណ៍ឡើយ។ ប្រសិនបើមានអ្វីមួយកើតឡើងមិនស្របតាមការស្រមើស្រមៃរបស់ខ្លួន ពួកគេមិនអាចទទួលយករឿងនោះថាមកពីព្រះជាម្ចាស់ទេ។ ពួកគេមិនជឿថា ព្រះជាម្ចាស់អាចចាត់ចែងស្ថានការណ៍ទាំងនេះបានឡើយ។ ដោយសារតែពួកគេមើលមិនឃើញព្រះជាម្ចាស់ ពួកគេគិតថា ស្ថានភាពទាំងនេះកើតឡើងដោយចៃដន្យ ដែលជាលទ្ធផលចេញពីទង្វើរបស់មនុស្ស ជាជាងចេញពីការចាត់ចែងរបស់ព្រះជាម្ចាស់។ ពួកគេមិនជឿលើអធិបតេយ្យភាពរបស់ព្រះជាម្ចាស់ទេ។ បើដូច្នេះ តើអ្វីទៅជាសារជាតិនៃជំនឿរបស់ពួកគេ? (ពួកគេជាអ្នកមិនជឿព្រះ)។ គឺត្រឹមត្រូវហើយ ពួកគេគឺជាអ្នកមិនជឿព្រះ។ អ្នកមិនជឿព្រះមិនទទួលយកអ្វីៗថាមកពីព្រះជាម្ចាស់ទេ។ ផ្ទុយទៅវិញ ពួកគេខំប្រឹងរិះគិត ព្យាយាមដោះស្រាយបញ្ហា ដោយប្រើទស្សនៈ គំនិត និងវិធីសាស្ត្របែបមនុស្សលោក។ នេះជាឥរិយាបថរបស់អ្នកមិនជឿព្រះ។ នៅពេលអ្នករាល់គ្នាជួបមនុស្សបែបនេះនាពេលអនាគត អ្នកគួរតែមានការឈ្វេងយល់ខ្លះចំពោះពួកគេ។ អ្នកមិនជឿព្រះពូកែរិះគិតបង្កើតបានជាគំនិតផ្សេងៗ នៅពេលមានបញ្ហាណាមួយកើតឡើង។ ពួកគេបន្តសិក្សាពីបញ្ហាដែលកើតមាន ហើយព្យាយាមដោះស្រាយ ដោយប្រើវិធីសាស្ត្របែបមនុស្សលោក។ ពួកគេតែងតែមើលទៅកាន់មនុស្ស និងរឿងរ៉ាវ ដោយប្រើការត្រិះរិះពិចារណាបែបមនុស្ស និងទស្សនវិជ្ជាបែបសាតាំង ឬក៏ផ្អែកលើច្បាប់ ដោយមិនជឿថា ព្រះបន្ទូលព្រះជាម្ចាស់គឺជាសេចក្តីពិត ឬជឿទៀតថា អធិបតេយ្យភាពរបស់ព្រះជាម្ចាស់គ្របដណ្ដប់លើរបស់សព្វសារពើឡើយ។ គ្រប់យ៉ាងដែលកើតឡើង ត្រូវបានអនុញ្ញាតដោយព្រះជាម្ចាស់ ប៉ុន្តែអ្នកមិនជឿព្រះមិនអាចទទួលយកអ្វីៗទាំងនេះថាមកពីព្រះជាម្ចាស់ទេ ហើយពួកគេតែងតែមើលឃើញអ្វីៗដោយផ្អែកលើសញ្ញាណ និងការស្រមើស្រមៃរបស់មនុស្សជានិច្ច។ ទោះបីជានិច្ចកាល អ្នកមិនជឿព្រះនិយាយថា ពួកគេជឿថា ជោគវាសនារបស់មនុស្សស្ថិតក្នុងព្រះហស្តព្រះជាម្ចាស់ និងថាពួកគេព្រមចុះចូលចំពោះអធិបតេយ្យភាព និងការរៀបចំរបស់ព្រះជាម្ចាស់ក៏ដោយ ក៏នៅពេលមានរឿងកើតឡើងចំពោះពួកគេ ពួកគេមិនអាចទទួលយករឿងទាំងនោះថាមកពីព្រះជាម្ចាស់ដែរ ហើយពួកគេមានសញ្ញាណផ្សេងៗអំពីព្រះជាម្ចាស់។ នេះហើយជាឥរិយាបថរបស់អ្នកមិនជឿព្រះ។ តើនៅក្នុងជីវិតរបស់អ្នករាល់គ្នាមានមនុស្សបែបនេះដែរឬទេ? តើអ្នករាល់គ្នាធ្លាប់ប្រព្រឹត្តបែបនេះដែរឬទេ? (ធ្លាប់)។ អ្នករាល់គ្នាប្រព្រឹត្តដូចអ្នកមិនជឿព្រះ ប៉ុន្តែតើអ្នករាល់គ្នាពិតជាអ្នកមិនជឿព្រះមែនទេ? តើអ្នករាល់គ្នាជឿថា ព្រះជាម្ចាស់គង់ជាអធិបតេយ្យភាពលើរបស់សព្វសារពើដែរឬទេ? តើអ្នកទទួលស្គាល់ការពិតដែរឬទេថា គ្រប់មនុស្ស គ្រប់រឿងរ៉ាវ គ្រប់អ្វីៗ និងគ្រប់ស្ថានការណ៍ ស្ថិតក្នុងព្រះហស្តព្រះជាម្ចាស់? តើមានរឿងចំនួនប៉ុន្មានដែលអ្នករាល់គ្នាអាចទទួលយកពីព្រះជាម្ចាស់? តើមានរឿងរ៉ាវចំនួនប៉ុន្មានដែលអ្នកបានដោះស្រាយ ដោយប្រើវិធីសាស្ត្របែបមនុស្ស? តើអ្នករស់នៅតាមនិស្ស័យពុករលួយប៉ុន្មានដងដែរ? តើអ្នកអាចចុះចូលចំពោះព្រះជាម្ចាស់បានញឹកញាប់ប៉ុនណាដែរ? សូមគិតអំពីសំណួរទាំងនេះ អ្នករាល់គ្នាច្បាស់ជាដឹងចម្លើយចំពោះសំណួរទាំងនេះនៅក្នុងចិត្តរបស់អ្នកមិនខាន។ តើវាងាយស្រួលក្នុងការទទួលយកអ្វីៗថាមកពីព្រះជាម្ចាស់ដែរឬទេ? (វានឹងមានការប្រទាញប្រទង់នៅក្នុងចិត្ត)។ វាជាការពិតដែលថា វានឹងមានការប្រទាញប្រទង់ ប៉ុន្តែតើលទ្ធផលចេញពីការប្រទាញប្រទង់នេះ គឺជាអ្វីទៅ? តើជាជោគជ័យ ឬក៏បរាជ័យ? (ពេលខ្លះជាបរាជ័យ ហើយពេលខ្លះទៀតជាជោគជ័យ)។ ប្រសិនបើវាមានការបែងចែកស្មើគ្នា នោះអ្នករាល់គ្នានៅមានសង្ឃឹមនៅឡើយទេ ប៉ុន្តែប្រសិនបើអ្នកបរាជ័យជាញឹកញាប់ ហើយកម្រទទួលបានជោគជ័យ នោះសបញ្ជាក់ឱ្យឃើញថា អ្នកមិនមែនជាបុគ្គលម្នាក់ដែលស្រឡាញ់សេចក្តីពិតឡើយ។ បរាជ័យគឺជារឿងធម្មតាទេ ពោលគឺ មិនត្រូវខ្លាចបរាជ័យ មិនត្រូវបាក់ទឹកចិត្ត មិនត្រូវប្រែជាអវិជ្ជមាន ឬចុះញ៉មឡើយ ហើយត្រូវបន្តព្យាយាមតទៅទៀត។ បរាជ័យមិនមែនជារឿងអាក្រក់នោះទេ។ យ៉ាងហោចណាស់ មនុស្សអាចទទួលបានប្រយោជន៍ចេញពីបរាជ័យដែរ ហើយនេះជារឿងល្អ!

ដំណើរការរបស់មនុស្សក្នុងការទទួលបានសេចក្តីពិត គឺប្រៀបដូចជាអ្នកចម្បាំងដ៏ក្លាហានបោះជំហានចូលទៅក្នុងសមរភូមិ ហើយត្រៀមខ្លួនប្រយុទ្ធទល់នឹងខ្មាំងគ្រប់ពេលអ៊ីចឹង។ ខ្មាំងរបស់អ្នកដែលដេញតាមសេចក្តីពិត គឺជានិស្ស័យពុករលួយរបស់សាតាំង។ មនុស្សទាំងនេះកំពុងតែប្រយុទ្ធទល់នឹងសាច់ឈាមពុករលួយរបស់ខ្លួន។ ជារួមមក ពួកគេកំពុងតយុទ្ធទល់នឹងសាតាំង។ តើគេប្រើអាវុធអ្វីដែរ ដើម្បីប្រយុទ្ធទល់នឹងសាតាំង? ពិតប្រាកដណាស់ អាវុធនោះគឺជាសេចក្តីពិត ជាការដើរតាមព្រះបន្ទូលព្រះជាម្ចាស់។ ដើម្បីយកឈ្នះសាតាំង តើមនុស្សត្រូវអនុវត្តទិដ្ឋភាពនៃសេចក្តីពិតអ្វីមុនគេ? នោះគឺជាការចុះចូលចំពោះព្រះជាម្ចាស់ ចំពោះព្រះបន្ទូលរបស់ទ្រង់ និងចំពោះសេចក្តីពិត។ នេះជាមេរៀនមួយដែលមនុស្សត្រូវតែចូលទៅក្នុងមុនគេ នៅពេលប្រយុទ្ធទល់នឹងសាតាំង។ ប្រសិនបើអ្នកមិនអាចទទួលយកអ្វីៗដែលកើតឡើងចំពោះអ្នកថាមកពីព្រះជាម្ចាស់ទេ នោះអ្នកនឹងមិនអាចចុះចូលចំពោះព្រះជាម្ចាស់បានឡើយ ដូច្នេះហើយ អ្នកនឹងមិនអាចធ្វើចិត្តឱ្យស្ងប់នៅចំពោះព្រះជាម្ចាស់ ដើម្បីអធិស្ឋាន ឬស្វែងរកសេចក្តីពិតបានឡើយ។ ប្រសិនបើអ្នកមិនអាចអធិស្ឋានទៅព្រះជាម្ចាស់ ឬស្វែងរកសេចក្តីពិតបានទេ នោះអ្នកនឹងមិនយល់ពីសេចក្តីពិត ឬមិនយល់ពីមូលហេតុដែលនាំឱ្យព្រះជាម្ចាស់ដាក់អ្នកនៅក្នុងស្ថានភាពទាំងនោះ នៅជាមួយមនុស្ស បញ្ហា និងអ្វីៗទាំងនោះឡើយ ពោលគឺ អ្នកនឹងជាប់ក្នុងភាពច្របូកច្របល់មិនខាន។ ប្រសិនបើអ្នកមិនអាចស្វែងរកសេចក្តីពិតបានទេ នោះអ្នកមិនអាចយកឈ្នះលើនិស្ស័យពុករលួយរបស់អ្នកបានឡើយ។ មានតែតាមរយៈការយកឈ្នះលើនិស្ស័យពុករលួយ និងសាច់ឈាមពុករលួយរបស់អ្នកប៉ុណ្ណោះ ទើបអ្នកអាចបំបាក់មុខសាតាំង ដែលជាអារក្សនៃពិភពខាងវិញ្ញាណបាន។ ការប្រយុទ្ធទល់នឹងសាតាំង ភាគច្រើន ត្រូវពឹងអាងលើការស្វែងរកសេចក្ដីពិត។ ប្រសិនបើអ្នកមិនយល់ពីសេចក្តីពិតទេ ពេលនោះ រាល់បញ្ហា ឬសញ្ញាណដែលផុសឡើងនៅក្នុងអ្នក អាចធ្វើឱ្យអ្នកទន់ខ្សោយ និងអវិជ្ជមានបាន។ ប្រសិនបើការបង្ហាញចេញនិស្ស័យពុករលួយរបស់អ្នកមិនត្រូវបានដោះស្រាយទេ នោះអ្នកទំនងជាដួល និងបរាជ័យ ហើយអ្នកនឹងពិបាកក្រោកឈរឡើងម្ដងទៀតមិនខាន។ អ្នកខ្លះជំពប់ដួល នៅពេលពួកគេជួបសេចក្តីល្បួង អ្នកខ្លះប្រែជាអវិជ្ជមាន នៅពេលជួបជំងឺដ៏ឈឺចាប់ ហើយអ្នកខ្លះទៀតដួលដេកស្ដូកស្ដឹង នៅពេលជួបការល្បងល។ ទាំងនេះគឺជាផលវិបាកនៃការមិនដេញតាមសេចក្តីពិត និងការមិនស្វែងរកសេចក្ដីពិត ដើម្បីដោះស្រាយនិស្ស័យពុករលួយដែលគេបើកសម្ដែងចេញ។ តើអ្នករាល់គ្នាគិតថា និស្ស័យបែបសាតាំងបង្កឱ្យមានបញ្ហាជាច្រើនដល់មនុស្សដែរឬទេ? (មែនហើយ)។ តើបញ្ហាច្រើនប៉ុនណាដែរ? (វារារាំងមនុស្សមិនឱ្យចូលមកចំពោះព្រះជាម្ចាស់ និងមិនអាចចុះចូលចំពោះព្រះជាម្ចាស់)។ ប្រសិនបើមនុស្សមិនអាចចុះចូលចំពោះព្រះជាម្ចាស់ទេ តើពួកគេនឹងរស់នៅតាមអ្វីដែរ? (ពួកគេនឹងរស់នៅតាមនិស្ស័យពុករលួយបែបសាតាំង)។ នៅពេលមនុស្សរស់នៅតាមនិស្ស័យពុករលួយបែបសាតាំង ជារឿយៗ ពួកគេបើកសម្ដែងសញ្ញាណ និងប្រែជាឆេវឆាវ។ ឧទាហរណ៍ ប្រសិនបើអ្នកធ្វើអ្វីមួយខុស ហើយបងប្អូនប្រុសស្រីណាម្នាក់បកអាក្រាតអ្នក ឬដោះស្រាយជាមួយអ្នក តើអ្នកគួរតែធ្វើដូចម្ដេច ដើម្បីចុះចូលចំពោះព្រះជាម្ចាស់ និងស្វែងរកសេចក្តីពិត? នៅត្រង់នេះ មានមេរៀនមួយដែលត្រូវរៀន។ អ្នកប្រហែលជាចាប់ផ្ដើមសញ្ជឹងគិតអំពីបញ្ហាថា៖ «ជានិច្ចកាល បុគ្គលម្នាក់នោះមើលងាយខ្ញុំ ហើយលើកនេះ ពួកគេរកឃើញអ្វីមួយ ដើម្បីប្រើមកប្រឆាំងនឹងខ្ញុំ។ ពួកគេកំពុងតែបាញ់សំដៅខ្ញុំ ដូច្នេះ ខ្ញុំនឹងមិនគួរសមចំពោះគេទេ។ ខ្ញុំនឹងមិនឱ្យគេមករញ៉េរញ៉ៃជាមួយខ្ញុំឡើយ!» តើនេះមិនមែនជាភាពឆេវឆាវទេឬ? (វាជាភាពឆេវឆាវ)។ តើភាពឆេវឆាវគឺជាអ្វី? (វាកើតឡើង នៅពេលនិស្ស័យបែបសាតាំងរបស់មនុស្សផ្ទុះឡើង នៅពេលផលប្រយោជន៍របស់គេរងការប៉ះពាល់ ឬនៅពេលកិត្យានុភាព និងឋានៈរបស់គេរងការប៉ះពាល់ ហើយពួកគេនិយាយ ឬធ្វើអ្វីម្យ៉ាងភ្លាមៗដោយមិនបានគិតគូរច្រើន។ នេះជាការយល់ដឹងរបស់ខ្ញុំអំពីអត្ថន័យនៃពាក្យថា ភាពឆេវឆាវ)។ ការយល់ដឹងនេះគឺត្រឹមត្រូវ។ តើមានអ្នកណាចង់បន្ថែមទៀតទេ? (នៅពេលមានរឿងកើតឡើងចំពោះបុគ្គលម្នាក់ ពួកគេមិនស្វែងរកសេចក្តីពិតទេ តែជំនួសមកវិញ បែរជាបញ្ចេញអារម្មណ៍ដែលកប់ទុកពីធម្មជាតិនៅក្នុងពួកគេ។ នោះហើយជាភាពឆេវឆាវ)។ ពាក្យថា «ពីធម្មជាតិ» ដែលគាត់បានប្រើ គឺត្រឹមត្រូវខ្លាំងណាស់។ បន្ទាប់ពីមនុស្សត្រូវបានសាតាំងធ្វើឱ្យពុករលួយមក នៅពេលនិស្ស័យមុនដំបូងបំផុត និងពីធម្មជាតិបំផុតរបស់ពួកគេដែលចេញពីឫសគល់របស់ពួកគេ ត្រូវបានលាតត្រដាងចេញ នោះត្រូវបានហៅថាជាភាពឆេវឆាវ។ វាជាអ្វីមួយដែលមិនឆ្លងកាត់ការគិត ដំណើរការនៃការរិះគិត ការសញ្ជឹងគិត ឬការវេចខ្ចប់នោះទេ ប៉ុន្តែវាគ្រាន់តែចេញមកខាងក្រៅប៉ុណ្ណោះ។ នោះហើយជាភាពឆេវឆាវ។ ភាពឆេវឆាវ គឺជាអ្វីដែលបង្ហាញចេញពីមនុស្សដែលរស់នៅក្នុងនិស្ស័យពុករលួយ។ តាមធម្មតា ហេតុអ្វីបានជាអ្វីៗដែលបង្ហាញចេញពីធម្មជាតិរបស់មនុស្ស មិនស្របតាមសេចក្តីពិត? ហេតុអ្វីបានជាមនុស្សបង្ហាញចេញភាពឆេវឆាវ? តើមានហេតុផលអ្វីខ្លះទៅ? វាត្រូវបានបង្កឡើងដោយធម្មជាតិបែបសាតាំងរបស់មនុស្ស។ និស្ស័យខាងក្នុងរបស់មនុស្ស គឺជាកម្មសិទ្ធិរបស់ភាពឆេវឆាវ។ នៅពេលមានផលខូចខាតដល់ផលប្រយោជន៍ សេចក្តីអួតអាង ឬអំនួតរបស់មនុស្ស បើពួកគេមិនយល់ពីសេចក្តីពិត ឬមានតថភាពនៃសេចក្តីពិតទេ ពួកគេនឹងបណ្តោយឱ្យនិស្ស័យពុករលួយមកគ្រប់គ្រងការប្រព្រឹត្តរបស់ខ្លួនចំពោះការខូចខាតនោះ ហើយពួកគេនឹងប្រព្រឹត្តភ្លាមៗដោយមិនបានគិតច្រើនឡើយ។ អ្វីដែលពួកគេបង្ហាញចេញ និងបើកសម្ដែងពេលនោះ គឺជាភាពឆេវឆាវ។ តើភាពឆេវឆាវ ជារឿងវិជ្ជមាន ឬអវិជ្ជមាន? ច្បាស់ណាស់ ភាពឆេវឆាវគឺជារឿងអវិជ្ជមាន។ សម្រាប់មនុស្សដែលរស់នៅក្នុងចរិតឆេវឆាវ គឺមិនមែនជារឿងល្អទេ។ ចរិតបែបនេះមុខជានាំឱ្យមានមហន្តរាយមិនខាន។ ប្រសិនបើភាពឆេវឆាវ និងសេចក្តីពុករលួយរបស់មនុស្ស ត្រូវបានលាតត្រដាង នៅពេលមានរឿងកើតឡើងចំពោះពួកគេ តើនោះជាបុគ្គលម្នាក់ដែលស្វែងរកសេចក្តីពិត និងស្ដាប់បង្គាប់ព្រះជាម្ចាស់ដែរឬទេ? ច្បាស់ណាស់ មនុស្សបែបនេះមិនស្ដាប់បង្គាប់ព្រះជាម្ចាស់ឡើយ។ ចំពោះមនុស្ស ព្រឹត្តិការណ៍ រឿងរ៉ាវ និងមជ្ឈដ្ឋានដែលព្រះជាម្ចាស់រៀបចំសម្រាប់មនុស្ស ប្រសិនបើគេមិនអាចទទួលយកអ្វីៗទាំងនេះថាមកពីព្រះជាម្ចាស់ទេ ប៉ុន្តែបែរជាចាត់ចែង និងដោះស្រាយជាមួយបញ្ហាទាំងនោះទៅតាមរបៀបមនុស្ស នៅទីបំផុត តើវានឹងបង្កើតឱ្យមានលទ្ធផលអ្វីខ្លះដែរ? (ព្រះជាម្ចាស់នឹងស្អប់ខ្ពើម និងបដិសេធបុគ្គលនោះ)។ តើការនេះនឹងក្លាយជាការស្អាងចិត្តមនុស្សដែរឬទេ? (អត់ទេ វានឹងមិនទេ)។ ពួកគេនឹងមិនត្រឹមតែបាត់បង់ជីវិតរបស់ខ្លួនប៉ុណ្ណោះទេ ប៉ុន្តែក៏នឹងគ្មានការស្អាងចិត្តដល់អ្នកដទៃដែរ។ ជាងនេះទៅទៀត ពួកគេនឹងប្រមាថព្រះជាម្ចាស់ ហើយធ្វើឱ្យទ្រង់ស្អប់ខ្ពើម និងបដិសេធពួកគេមិនខាន។ មនុស្សបែបនេះបានបាត់បង់ទីបន្ទាល់របស់ខ្លួន ហើយមិនទទួលបានការស្វាគមន៍នៅគ្រប់កន្លែងដែលពួកគេទៅឡើយ។ ប្រសិនបើអ្នកជាសមាជិកម្នាក់នៃដំណាក់ព្រះជាម្ចាស់ ប៉ុន្តែអ្នកតែងតែប្រព្រឹត្តដោយឆេវឆាវ តែងតែលាតត្រដាងអ្វីដែលជាធម្មជាតិនៅក្នុងអ្នក ហើយតែងតែបើកសម្ដែងនិស្ស័យពុករលួយរបស់អ្នក ធ្វើអ្វីៗតាមមធ្យោបាយបែបមនុស្ស និងដោយនិស្ស័យពុករលួយបែបសាតាំង នោះផលវិបាកចុងក្រោយ អ្នកនឹងធ្វើការអាក្រក់ និងទាស់ទទឹងនឹងព្រះជាម្ចាស់ ហើយប្រសិនបើក្នុងពេលនោះអ្នកនៅតែមិនប្រែចិត្ត និងមិនអាចដើរលើផ្លូវនៃការដេញតាមសេចក្តីពិតទៀត នោះអ្នកនឹងត្រូវគេលាតត្រដាង និងផាត់ចោលមិនខាន។ តើបញ្ហានៃការរស់នៅដោយអាងលើនិស្ស័យបែបសាតាំង និងការមិនស្វែងរកសេចក្តីពិត ដើម្បីដោះស្រាយបញ្ហា មិនមែនជាបញ្ហាធ្ងន់ធ្ងរទេឬ? ទិដ្ឋភាពមួយនៃបញ្ហានេះគឺថា ពួកគេមិនរីកចម្រើន ឬផ្លាស់ប្ដូរនៅក្នុងជីវិតរបស់ពួកគេ។ លើសពីនេះទៅទៀត ពួកគេនឹងជះឥទ្ធិពលអាក្រក់លើអ្នកដទៃ។ ពួកគេនឹងមិនបម្រើគោលបំណងល្អណាមួយនៅក្នុងពួកជំនុំឡើយ ហើយពេលខ្លះ ពួកគេនឹងបង្កបញ្ហាធំដល់ពួកជំនុំ និងដល់រាស្ត្ររើសតាំងរបស់ព្រះជាម្ចាស់ ដូចជាសត្វរុយដ៏មានក្លិនស្អុយ ដែលហើរចុះឡើងនៅលើតុអាហារ បង្កឱ្យមានការខ្ពើមរអើម និងការស្អប់ខ្ពើមអ៊ីចឹង។ តើអ្នករាល់គ្នាចង់ធ្វើជាមនុស្សបែបនេះទេ? (អត់ទេ)។ អ៊ីចឹង តើអ្នកគួរតែធ្វើដូចម្ដេច ដើម្បីផ្គាប់ព្រះហឫទ័យព្រះជាម្ចាស់ និងស្អាងចិត្តដល់អ្នកដទៃ? មិនថាអ្នកបានបើកសម្ដែងនិស្ស័យពុករលួយអ្វីនោះទេ ជាដំបូង អ្នកត្រូវតែធ្វើចិត្តឱ្យស្ងប់ ប្រញាប់ចូលទៅអធិស្ឋាននៅចំពោះព្រះជាម្ចាស់ និងស្វែងរកសេចក្តីពិត ដើម្បីដោះស្រាយបញ្ហានោះ។ អ្នកមិនត្រូវបន្តបើកសម្ដែងសេចក្តីពុករលួយ ដោយធ្វើតាមអំពើចិត្ត និងភាពឆេវឆាវរបស់ខ្លួនឡើយ។ គ្រប់វិនាទី គ្រប់នាទី គ្រប់ថ្ងៃនៃជីវិតរបស់អ្នក មិនថាអ្នកធ្វើ និងគិតពីអ្វីនោះឡើយ ព្រះជាម្ចាស់កំពុងតែពិនិត្យពិច័យ និងទតមើលអ្នក។ តើព្រះជាម្ចាស់កំពុងតែទតមើលអ្វីដែរ? (អ្វីដែលមនុស្សគិត និងរបៀបដែលពួកគេឆ្លើយតប នៅពេលពួកគេជួបមនុស្ស ជួបរឿងរ៉ាវ ឬអ្វីៗដែលព្រះជាម្ចាស់បានរៀបចំទុកសម្រាប់ពួកគេ)។ ត្រឹមត្រូវ តើអ្វីទៅជាកម្មវត្ថុរបស់ព្រះជាម្ចាស់ក្នុងការពិនិត្យមើលរឿងទាំងនេះ? (គឺដើម្បីទតមើលថាមនុស្សនោះ គឺជាបុគ្គលម្នាក់ដែលកោតខ្លាចព្រះជាម្ចាស់ និងគេចចេញពីសេចក្តីអាក្រក់ឬអត់)។ នេះគឺជាផ្នែកមួយនៃហេតុផល។ តើហេតុផលចម្បងគឺជាអ្វីដែរ? សូមសញ្ជឹងគិតអំពីបញ្ហានេះដោយយកចិត្តទុកដាក់។ (គឺដើម្បីពិនិត្យមើលថាតើពួកគេមានដួងចិត្តដែលចង់ស្វែងរកសេចក្តីពិត និងចុះចូលចំពោះព្រះជាម្ចាស់ឬអត់)។ មិនថាវាជាការកោតខ្លាចព្រះជាម្ចាស់ និងការគេចចេញពីសេចក្តីអាក្រក់ ឬជាការមានដួងចិត្តដែលស្វែងរកសេចក្តីពិត និងចុះចូលចំពោះព្រះជាម្ចាស់ឬអត់ទេ អ្វីៗទាំងអស់នេះសុទ្ធតែទាក់ទងនឹងសំណួរអំពីផ្លូវដែលមនុស្សបានជ្រើសរើសដើរ។ ហេតុអ្វីបានជាព្រះជាម្ចាស់តែងតែពិនិត្យពិច័យមើលមនុស្សជានិច្ច? នោះគឺដើម្បីពិនិត្យមើលថាតើអ្នកកំពុងដើរលើផ្លូវបែបណា ថាអ្នកមានគោលដៅជីវិត និងទិសដៅអ្វីខ្លះ ថាអ្នកបានដើរលើផ្លូវនៃការដេញតាមសេចក្តីពិត ឬក៏ផ្លូវរបស់ពួកផារិស៊ីដែលមានពុត។ នោះគឺដើម្បីចង់ដឹងថា អ្នកដើរលើផ្លូវមួយណាឱ្យពិតប្រាកដ។ ប្រសិនបើអ្នកបានជ្រើសរើសផ្លូវត្រឹមត្រូវ នោះព្រះជាម្ចាស់នឹងដឹកនាំអ្នក ជួយបំភ្លឺអ្នក ផ្គត់ផ្គង់ និងគាំទ្រដល់អ្នក។ ប្រសិនបើអ្នកបានជ្រើសរើសផ្លូវខុស នោះវាបង្ហាញថា អ្នកបានបែរខ្នងទាំងស្រុងដាក់ព្រះជាម្ចាស់ ដូច្នេះ ទ្រង់នឹងបោះបង់អ្នកចោលមិនខាន។

មនុស្សមួយចំនួនតែងតែអធិប្បាយអំពីពាក្យ និងឃ្លានៃគោលលទ្ធិ និងបំពានគោលការណ៍នៃសេចក្តីពិតក្នុងគ្រប់កិច្ចការដែលពួកគេធ្វើ ហើយថែមទាំងធ្វើកិច្ចការដែលធ្វើឱ្យខូចដល់ផលប្រយោជន៍នៃដំណាក់ព្រះជាម្ចាស់ទៀតផង ចុះហេតុអ្វីបានជាមិនប្រៀនប្រដៅ ឬស្ដីបន្ទោសពួកគេអ៊ីចឹង? មនុស្សមួយចំនួនមិនអាចយល់ពីបញ្ហានេះទេ។ ខ្ញុំសូមប្រាប់អ្នករាល់គ្នាថា ព្រះជាម្ចាស់បានបោះបង់មនុស្សបែបនេះចោលរួចស្រេចទៅហើយ។ មិនថាមនុស្សម្នាក់បានជឿព្រះជាម្ចាស់អស់រយៈពេលប៉ុន្មានឆ្នាំឡើយ ប្រសិនបើព្រះជាម្ចាស់សម្រេចព្រះទ័យបោះបង់មនុស្សនេះចោលហើយ នោះវាជាបញ្ហាធ្ងន់ណាស់! តើអ្វីទៅជាបំណង និងព្រះហឫទ័យរបស់ព្រះជាម្ចាស់ទាក់ទងនឹងផ្លូវដែលព្រះអង្គចង់ឱ្យមនុស្សដើរ? នៅពេលព្រះជាម្ចាស់ដាក់មនុស្សនៅក្នុងស្ថានភាពជាក់លាក់ណាមួយ តើព្រះអង្គសង្ឃឹមថា ពួកគេនឹងចុះចូលតាម ឬក៏បះបោរ? តើទ្រង់សង្ឃឹមថា ពួកគេនឹងស្វែងរក និងទទួលបានសេចក្តីពិត ឬក៏ព្រងើយកន្ដើយ និងជាប់គាំង? តើព្រះជាម្ចាស់មានអាកប្បកិរិយាបែបណាដែរចំពោះបញ្ហានេះ? តើព្រះអង្គរំពឹងអ្វីខ្លះពីមនុស្ស? ព្រះអង្គសង្ឃឹមថា ពួកគេនឹងអាចចុះចូល និងសហការយ៉ាងសកម្មជាមួយកិច្ចការរបស់ទ្រង់ ដោយមិនប្រែជាអកម្ម ខ្ជីខ្ជា ឬព្រងើយកន្ដើយនោះឡើយ។ មនុស្សខ្លះបំពេញភារកិច្ចរបស់ខ្លួនបែបក្ដៅឧណ្ហៗ៖ កាលណាពួកគេទទួលបានកិច្ចការមួយ ពួកគេនឹងធ្វើទៅតាមការយល់ឃើញរបស់ខ្លួន ប៉ុន្តែពួកគេនឹងមិនស្វែងរកសេចក្តីពិត ឬបំណងព្រះហឫទ័យព្រះជាម្ចាស់ឡើយ។ ពួកគេយល់ថា វិធីសាស្ត្រនេះគ្មានអ្វីខុសទេ ព្រោះថាពួកគេមិនបានបំពានបញ្ញត្តិរដ្ឋបាលណាមួយ មិនបានប្រមាថដល់និស្ស័យព្រះជាម្ចាស់ ឬក៏បង្អាក់ ឬរំខានដល់កិច្ចការពួកជំនុំឡើយ ហើយពួកគេក៏កំពុងបំពេញភារកិច្ចរបស់ខ្លួនដដែលហ្នឹង ដូច្នេះ ពួកគេយល់ថា ពួកគេនឹងមិនត្រូវទទួលការថ្កោលទោសឡើយ។ តើអ្នកយល់យ៉ាងម៉េចដែរអំពីអាកប្បកិរិយាបែបនេះ? (គឺមិនល្អទេ។ វាជាអាកប្បកិរិយាអវិជ្ជមាន អកម្ម បែបក្ដៅឧណ្ហៗ ដែលព្រះជាម្ចាស់ស្អប់ខ្ពើម)។ តើអាកប្បកិរិយាបែបក្ដៅឧណ្ហៗ គឺជាអ្វីដែរ? ហេតុអ្វីបានជាព្រះជាម្ចាស់ស្អប់ខ្ពើមអាកប្បកិរិយាបែបនេះ? តើសារជាតិនៃអាកប្បកិរិយាបែបនេះ គឺជាអ្វីដែរ? (ខ្ញុំអាចចែករំលែកបន្តិចអំពីបទពិសោធរបស់ខ្ញុំចំពោះបញ្ហានេះ។ ថ្មីៗនេះ នៅក្នុងភារកិច្ចរបស់ខ្ញុំ ខ្ញុំបានធ្វើតាមអំពើចិត្ត និងបំពានគោលការណ៍។ បន្ទាប់ពីត្រូវគេលួសកាត់ និងដោះស្រាយរួច ខ្ញុំមិនបានឆ្លុះបញ្ចាំងពីខ្លួនឯងទេ ហើយខ្ញុំបានយល់ច្រឡំចំពោះព្រះជាម្ចាស់ និងការពារខ្លួនទាស់នឹងទ្រង់។ ខ្ញុំបានបិទចិត្តចំពោះព្រះជាម្ចាស់ ខ្ញុំមិនចង់ចូលជិតទ្រង់ឡើយ ហើយខ្ញុំក៏មិនបានអធិស្ឋានទៅទ្រង់ដែរ។ ខ្ញុំមានអាកប្បកិរិយាបែបក្ដៅឧណ្ហៗ ហើយវាធ្វើឱ្យខ្ញុំប្រែជាអវិជ្ជមាន អកម្ម និងពិបាកចិត្តក្នុងអំឡុងពេលនោះ។ ព្រោះថាកាលណាខ្ញុំបិទចិត្តចំពោះព្រះជាម្ចាស់ វាប្រៀបដូចជាសសរដ៏សំខាន់បំផុតនៃជីវិតខ្ញុំបានដួលរលំអ៊ីចឹង ហើយខ្ញុំមានអារម្មណ៍ពិបាកចិត្តខ្លាំងណាស់។ ពីសម្បកក្រៅ មើលទៅខ្ញុំហាក់កំពុងបំពេញភារកិច្ច ដោយគ្មានឥរិយាបថបះបោរសោះឡើយ ប៉ុន្តែខ្ញុំមិនបានទទួលការបំភ្លឺពីព្រះវិញ្ញាណបរិសុទ្ធទេ ហើយខ្ញុំក៏គ្មានផ្នត់គំនិតចង់សហការយ៉ាងសកម្មជាមួយព្រះជាម្ចាស់នោះដែរ។ ការបន្តមានអាកប្បកិរិយាបែបក្ដៅឧណ្ហៗ អវិជ្ជមាន និងគ្មានការជំរុញចិត្តនេះ ប្រៀបដូចជាការសម្លាប់ខ្លួនបន្តិចម្ដងៗអ៊ីចឹង។ មនុស្សដែលបែរចេញពីព្រះជាម្ចាស់ ប្រៀបដូចជាដើមឈើដែលងាប់ឫសអ៊ីចឹង។ ដោយសារតែការផ្គត់ផ្គង់ជីវិតរបស់វាត្រូវបានកាត់ផ្ដាច់ ដូច្នេះ មែក និងស្លឹកត្រូវបានស្វិតស្រពន់បន្តិចម្ដងៗ រហូតដល់ដើមឈើទាំងមូលងាប់)។ ពិតជាពន្យល់បានល្អណាស់។ មនុស្សភាគច្រើនប្រហែលស្ថិតនៅក្នុងសភាពបែបនេះ៖ ពួកគេធ្វើអ្វីគ្រប់យ៉ាងដែលអ្នកដទៃស្នើសុំឱ្យពួកគេធ្វើ ដោយមិនបានបង្កជាបញ្ហា ធ្វើអាក្រក់ ឬបង្កជាការរំខានណាមួយទេ ពោលគឺ ពួកគេគ្រាន់តែក្ដៅឧណ្ហៗប៉ុណ្ណោះ។ ហេតុអ្វីបានជាព្រះជាម្ចាស់ស្អប់ខ្ពើមអាកប្បកិរិយាបែបនេះ? តើអាកប្បកិរិយាបែបនេះបង្ហាញអំពីសារជាតិអ្វីដែរ? វាជារឿងអវិជ្ជមាន ប្រឆាំង និងបដិសេធសេចក្តីពិត។ តើអ្នករាល់គ្នានឹងនិយាយថា ព្រះជាម្ចាស់ជាអ្នកបោះបង់មនុស្សមុន ឬក៏មនុស្សជាអ្នកបោះបង់ព្រះជាម្ចាស់មុន? (មនុស្សជាអ្នកបោះបង់មុន)។ ប្រសិនបើអ្នកបោះបង់ព្រះជាម្ចាស់មុន នោះដួងចិត្តរបស់អ្នកនឹងបិទចំពោះព្រះជាម្ចាស់ ដែលនេះជាបញ្ហាធ្ងន់ធ្ងរមួយ។ ពាក្យថា «បិទ» គឺជារបៀបនិយាយមួយបែប។ អ្វីដែលកំពុងកើតឡើងយ៉ាងពិតប្រាកដ គឺមនុស្សកំពុងតែបិទទ្វារដួងចិត្តរបស់ខ្លួន ដោយចាក់សោឱ្យព្រះជាម្ចាស់នៅខាងក្រៅ ដែលមានន័យថា៖ «ខ្ញុំមិនចង់បានទ្រង់ទៀតឡើយ។ ខ្ញុំកំពុងកាត់ផ្ដាច់ទំនាក់ទំនងទាំងអស់ជាមួយទ្រង់ ហើយទំនាក់ទំនងរវាងពួកយើងលែងមានទៀតហើយ»។ កាលណាភាវៈដែលព្រះបង្កើតមកមានអាកប្បកិរិយាបែបនេះចំពោះព្រះអាទិកររបស់ខ្លួន តើព្រះជាម្ចាស់ត្រូវចាត់ការចំពោះបញ្ហានេះដោយរបៀបណា? តើព្រះអង្គមានអាកប្បកិរិយាដូចម្ដេចដែរ? នៅពេលទ្រង់ទតឃើញមនុស្សមានសភាពបែបនេះ តើព្រះអង្គមានអំណរ ស្អប់ខ្ពើម ឬក៏ខូចព្រះទ័យ? ជាដំបូង ព្រះអង្គមានអារម្មណ៍ខូចព្រះទ័យ។ នៅពេលទ្រង់ទតឃើញមនុស្សប្រែជាស្ពឹកស្រពន់ខ្លាំង ហើយមិនទទួលយកសេចក្តីពិតទាល់តែសោះ នោះព្រះជាម្ចាស់ខកព្រះទ័យ រួចក្រោយមក ទ្រង់ស្អប់ខ្ពើមពួកគេ។ កាលណាមនុស្សបិទដួងចិត្តចំពោះព្រះជាម្ចាស់ តើទ្រង់នឹងដោះស្រាយចំពោះបញ្ហានេះដោយរបៀបណា? (ព្រះជាម្ចាស់នឹងចាត់ចែងស្ថានភាពខ្លះដែលអនុញ្ញាតឱ្យពួកគេយល់ពីបំណងព្រះហឫទ័យទ្រង់ និងបើកដួងចិត្តរបស់ខ្លួនចំពោះទ្រង់)។ មែនហើយ នេះជាវិធីសាស្ត្រដ៏សកម្មមួយរបស់ព្រះជាម្ចាស់ ពេលខ្លះ ព្រះអង្គធ្វើបែបនេះ ប៉ុន្តែពេលខ្លះទៀត ទ្រង់មិនធ្វើបែបនេះទេ។ ពេលខ្លះ ទ្រង់នឹងលាក់ព្រះភក្ត្រ និងប្រកាន់ខ្ជាប់តាមពេលកំណត់របស់ទ្រង់ ដោយរង់ចាំឱ្យអ្នកបើកដួងចិត្តចំពោះទ្រង់។ កាលណាអ្នកបានទទួលយកទ្រង់ចូលក្នុងចិត្តរបស់អ្នក និងអាចទទួលយកសេចក្តីពិតបាន នោះទ្រង់នឹងបន្តមានសេចក្តីមេត្តាករុណាសម្រាប់អ្នក និងបំភ្លឺអ្នក។ ក៏ប៉ុន្តែ ជាទូទៅ ប្រសិនបើអ្នកមានអាកប្បកិរិយាបែបនេះ ដោយបិទចិត្តទាំងស្រុងចំពោះព្រះជាម្ចាស់ បដិសេធទំនាក់ទំនងធម្មតាជាមួយទ្រង់ លែងចង់មានទំនាក់ទំនងជាមួយទ្រង់ ពេលនោះ អ្នកកំពុងតែបដិសេធអធិបតេយ្យភាពរបស់ព្រះជាម្ចាស់លើអ្នក និងបដិសេធការណែនាំរបស់ទ្រង់ហើយ។ ទង្វើបែបនេះប្រៀបបាននឹងបដិសេធទ្រង់ជាព្រះជាម្ចាស់របស់អ្នក ហើយអ្នកមិនចង់បានទ្រង់ជាព្រះអម្ចាស់របស់អ្នកអ៊ីចឹង។ ប្រសិនបើអ្នកបដិសេធទ្រង់ជាព្រះជាម្ចាស់ និងព្រះអម្ចាស់របស់អ្នក តើទ្រង់នៅតែអាចធ្វើការក្នុងអ្នកបានដែរឬទេ? (អត់ទេ)។ ពេលនោះ អ្វីដែលទ្រង់អាចធ្វើបាន គឺបោះបង់អ្នកចោលមិនខាន។ មានតែក្រោយពេលអ្នកយល់ពីអ្វីដែលបានកើតឡើង និងទទួលស្គាល់កំហុសនៃផ្លូវដើររបស់អ្នក ហើយប្រែចិត្តប៉ុណ្ណោះ ទើបកិច្ចការរបស់ព្រះជាម្ចាស់អាចចាប់ផ្ដើមធ្វើការនៅក្នុងអ្នកជាថ្មីម្ដងទៀត។ ដូច្នេះ នៅពេលជួបអាកប្បកិរិយាបែបក្ដៅឧណ្ហៗបែបនេះ ព្រះជាម្ចាស់នឹងប្រាកដជាមិនធ្វើការឡើយ ទ្រង់នឹងទុកមនុស្សនៅម្ដុំសិនហើយ។ តើអ្នករាល់គ្នាធ្លាប់មានបទពិសោធបែបនេះដែរឬទេ? តើស្ថានភាពបែបនេះមានលក្ខណៈសុខសាន្ត និងអំណរ ឬក៏ពិបាកទ្រាំ និងពិបាកចិត្ត? (ពិបាកទ្រាំ និងពិបាកចិត្ត)។ តើពិបាកចិត្តបែបណាដែរ? (វាប្រៀបដូចជាសាកសពដែលកំពុងដើរអ៊ីចឹង។ វាមានរូបរាងដូចសត្វតិរច្ឆាន តែគ្មានគំនិត និងគ្មានព្រលឹង)។ ប្រសិនបើព្រះជាម្ចាស់មិនស្ថិតក្នុងដួងចិត្តរបស់មនុស្សទេ នោះដួងចិត្តរបស់ពួកគេគឺទទេ ពោលគឺ ប្រៀបបីពួកគេគ្មានវិញ្ញាណអ៊ីចឹង។ តើនេះមិនមានន័យថា ពួកគេក្លាយជាមនុស្សស្លាប់ដែលគ្មានវិញ្ញាណទេឬអី? គួរឱ្យខ្លាចអ្វីម្ល៉េះទេ! មនុស្សអាចក្បត់ព្រះជាម្ចាស់បានគ្រប់ពេល និងគ្រប់ទីកន្លែង។ ជាមួយនឹងការធ្វេសប្រហែសតែបន្តិច ពួកគេអាចបដិសេធព្រះជាម្ចាស់នៅក្នុងចិត្តរបស់ពួកគេបាន ក្រោយមក ស្ថានភាពរបស់ពួកគេផ្លាស់ប្ដូរភ្លាមៗ៖ សភាពនៃវិញ្ញាណរបស់ពួកគេធ្លាក់ចុះភ្លាមៗ ពួកគេលែងមានអារម្មណ៍ដឹងពីព្រះវត្តមានព្រះជាម្ចាស់ ហើយការពឹងអាងរបស់ពួកគេចំពោះព្រះជាម្ចាស់ និងទំនាក់ទំនងជាមួយទ្រង់លែងមានតែម្ដង ប្រៀបដូចបេះដូងមួយដែលលែងលោតអ៊ីចឹង។ តើអាចធ្វើអ្វីបានខ្លះជាមួយសភាពបែបនេះ? អ្នកត្រូវតែមានអាកប្បកិរិយាត្រឹមត្រូវ និងអធិស្ឋានភ្លាមៗទៅព្រះជាម្ចាស់ ហើយប្រែចិត្ត។ ប្រសិនបើមនុស្សតែងតែរស់នៅក្នុងសភាពអវិជ្ជមាន និងប្រឆាំង ជាសភាពមួយដែលព្រះជាម្ចាស់បានបោះបង់ពួកគេចោលទាំងស្រុង ហើយមិនអាចចូលទៅរកព្រះជាម្ចាស់បាន នោះពិតជាគ្រោះថ្នាក់ណាស់! តើអ្នករាល់គ្នាដឹងថា គ្រោះថ្នាក់នេះអាចនាំទៅរកផលវិបាកមិនចង់បានអ្វីខ្លះទេ? វាមិនត្រឹមតែជារឿងខាតបង់ដែលមនុស្សអាចទទួលបានប៉ុណ្ណោះទេ ក៏ប៉ុន្តែតើវាអាចបង្កឱ្យមានផលវិបាកអ្វីផ្សេងទៀតទេ? (ពួកគេអាចមានពួកវិញ្ញាណអាក្រក់សណ្ឋិត)។ នេះគឺជាលទ្ធភាពមួយ ហើយវាអាចមានលទ្ធភាពជាច្រើនផ្សេងទៀត។ (ពួកគេអាចប្រព្រឹត្តអំពើអាក្រក់ធ្ងន់ធ្ងរ ហើយត្រូវព្រះជាម្ចាស់លាតត្រដាង និងផាត់ចោល)។ រឿងនេះក៏អាចកើតឡើងបានដែរ។ តើមានអ្វីផ្សេងទៀតទេ? (ពួកគេអាចឃ្លាតចេញកាន់តែឆ្ងាយទៅៗនៅក្នុងទំនាក់ទំនងរបស់ពួកគេជាមួយព្រះជាម្ចាស់)។ ចុះបើស្ថានភាពនេះនៅតែបន្តមាន តើអ្នករាល់គ្នាគិតថា ចុងក្រោយ បុគ្គលនេះនឹងគិតលែងចង់ជឿលើព្រះជាម្ចាស់តទៅទៀតដែរឬទេ? (ពួកគេនឹងគិត)។ តើវាមិនគួរឱ្យរន្ធត់ទេឬអី? (គួរឱ្យរន្ធត់)។ ប្រសិនបើបុគ្គលនេះមានបំណងអាក្រក់ចង់បោះបង់ជំនឿរបស់ខ្លួន នោះគឺជារឿងដ៏គួរឱ្យរន្ធត់បំផុត ព្រោះតែពួកគេបានក្បត់ព្រះជាម្ចាស់នៅក្នុងដួងចិត្តរបស់ខ្លួនរួចស្រេចទៅហើយ ហើយព្រះជាម្ចាស់នឹងមិនសង្រ្គោះមនុស្សបែបនេះឡើយ។

ក្នុងនាមជាអ្នកជឿព្រះ គេត្រូវតែថែរក្សាទំនាក់ទំនងធម្មតាជាមួយព្រះជាម្ចាស់។ នេះជាចំណុចសំខាន់បំផុត។ កាលណាទំនាក់ទំនងរបស់មនុស្សជាមួយព្រះជាម្ចាស់មានលក្ខណៈធម្មតា នោះពួកគេនឹងស្ថិតក្នុងសភាពល្អ ហើយកាលណាពួកគេមានសភាពអាក្រក់ នោះទំនាក់ទំនងរបស់ពួកគេជាមួយព្រះជាម្ចាស់ ក៏នឹងមិនធម្មតាដែរ។ ដួងចិត្តរបស់មនុស្សនឹងស្ថិតក្នុងស្ថានភាពពីរផ្ទុយគ្នាស្រឡះ ដោយអាស្រ័យលើថាតើពួកគេស្ថិតក្នុងសភាពល្អ ឬសភាពអាក្រក់ប៉ុណ្ណោះ។ កាលណាមនុស្សស្ថិតក្នុងសភាពល្អ នោះពួកគេនឹងមានកម្លាំងក្នុងចិត្តរបស់ខ្លួន ជាកម្លាំងមួយដែលជំរុញពួកគេមិនឱ្យចង់រៀបការ ចង់ដើរតាមព្រះជាម្ចាស់ដល់ទីបញ្ចប់ មិនថាពួកគេរងទុក្ខបែបណា និងបន្តស្ម័គ្រស្មោះចំពោះព្រះជាម្ចាស់រហូតដល់ទីបំផុត ពោលគឺរហូតដល់ស្លាប់។ តើការតាំងចិត្តបែបនេះកើតឡើងបានដោយរបៀបណា? (វាកើតចេញពីភាពខ្នះខ្នែងដែលមនុស្សមាន)។ តើព្រះជាម្ចាស់ទទួលយកភាពខ្នះខ្នែងនេះដែរឬទេ? តើការតាំងចិត្តបែបនេះជារឿងវិជ្ជមាន ឬជារឿងអវិជ្ជមាន? (ជារឿងវិជ្ជមាន)។ តើព្រះជាម្ចាស់ទទួលយករឿងវិជ្ជមានដែរឬទេ? (ទទួលយក)។ ព្រះជាម្ចាស់ពិនិត្យពិច័យដួងចិត្តរបស់មនុស្ស។ ទ្រង់ពិនិត្យពិច័យនូវអ្វីដែលមនុស្សគិតយ៉ាងជ្រាលជ្រៅនៅក្នុងដួងចិត្តរបស់ខ្លួន និងអ្វីដែលជាសភាពរបស់ពួកគេ។ ដូច្នេះ នៅពេលអ្នកសម្ដែងចេញបំណងប្រាថ្នា និងការតាំងចិត្តបែបនេះនៅក្នុងចិត្តរបស់អ្នក ព្រះជាម្ចាស់ក៏ពិនិត្យពិច័យផងដែរ។ តើការតាំងចិត្តនេះចេញមកពីណាដែរ? តើវាចេញមកពីលក្ខណៈពីធម្មជាតិ និងភាពឆេវឆាវរបស់មនុស្សឬ? (អត់ទេ វាត្រូវបានបញ្ចូលទៅក្នុងមនុស្សដោយកិច្ចការនៃព្រះវិញ្ញាណបរិសុទ្ធ)។ ត្រឹមត្រូវ។ នៅពេលមនុស្សរស់នៅក្នុងសភាពត្រឹមត្រូវ នោះព្រះវិញ្ញាណបរិសុទ្ធប្រទានព្រះចេស្ដាបែបនេះដល់ពួកគេ ដែលអនុញ្ញាតឱ្យពួកគេមានការតាំងចិត្តបែបនេះ។ នេះគឺជារឿងវិជ្ជមាន ហើយត្រូវបានប្រទានដល់មនុស្សដោយព្រះវិញ្ញាណបរិសុទ្ធ ព្រោះតែកិច្ចសហការ និងការលះបង់របស់ពួកគេ។ តើមនុស្សអាចមានសេចក្តីជំនឿបែបនេះដោយខ្លួនឯងដែរឬទេ? ប្រាកដជាមិនអាចឡើយ មែនទេ? នៅពេលមនុស្សមានការតាំងចិត្តសហការតែបន្តិច នោះព្រះវិញ្ញាណបរិសុទ្ធប្រទានការជំរុញដ៏អស្ចារ្យបែបនេះដល់ពួកគេ! តាមរយៈការនេះ តើអ្នកមើលឃើញអ្វីខ្លះដែរឥឡូវ? (មនុស្សត្រូវតែបន្តនៅជាមួយព្រះជាម្ចាស់។ បើគ្មានព្រះជាម្ចាស់ទេ គឺមានតែសេចក្តីស្លាប់ប៉ុណ្ណោះ)។ «មនុស្សត្រូវតែបន្តនៅជាមួយព្រះជាម្ចាស់» ពិតជាត្រឹមត្រូវ។ នេះជាចំណេះដឹងមួយដែលទទួលបានចេញពីបទពិសោធ។ ប្រសិនបើអ្នកបើកចិត្តចំពោះព្រះជាម្ចាស់ បើអ្នកមានការតាំងចិត្តតែបន្តិច និងអាចអធិស្ឋានលាតត្រដាងដួងចិត្តរបស់អ្នកទូលប្រាប់ព្រះជាម្ចាស់ នោះទ្រង់នឹងប្រទានព្រះចេស្តានេះដល់អ្នក។ ព្រះចេស្តានេះនឹងនៅស្ថិតស្ថេរពេញមួយជីវិតអ្នក និងជួយឱ្យអ្នកមានការតាំងចិត្តដ៏ជ្រាលជ្រៅក្នុងការនិយាយថា៖ «ទូលបង្គំសូមថ្វាយជីវិតទាំងស្រុងដល់ព្រះជាម្ចាស់ ទូលបង្គំនឹងលះបង់ជីវិតទូលបង្គំសម្រាប់ទ្រង់ និងរស់នៅសម្រាប់ទ្រង់!» នេះជាការពិត។ នេះជារបៀបដែលមនុស្សគិត និងអ្វីដែលពួកគេចង់ធ្វើ។ ក៏ប៉ុន្តែ បើមនុស្សដើរតាមព្រះជាម្ចាស់ និងបំពេញភារកិច្ចរបស់ខ្លួន ដោយអាងលើគំនិត យោបល់ គុណសម្បត្តិ និងអំណោយទានផ្ទាល់ខ្លួន ពេលនោះ តើពួកគេនឹងមានកម្លាំងប៉ុនណាដែរ? ប្រសិនបើអ្នកមិនមានឆន្ទៈក្នុងការដេញតាមសេចក្តីពិតទេ នោះមិនថាអ្នកខំប្រឹងខ្លាំងបែបណាទេ ក៏គ្មានជោគជ័យឡើយ។ កម្លាំងខាងក្នុងនេះមិនអាចសម្រេចបានដោយមនុស្សទេ ពោលគឺ កម្លាំងនេះត្រូវបានប្រទានមកដោយព្រះជាម្ចាស់។ តើមនុស្សបាត់បង់កម្លាំងនេះដោយរបៀបណា? តើវាបង្កឡើងពីអ្វីដែរ? ពេលណាព្រះជាម្ចាស់លែងស្ថិតក្នុងដួងចិត្តរបស់ពួកគេ ពេលនោះ ព្រះចេស្ដានេះក៏រលាយបាត់ទៅដែរ។ កាលណាមនុស្សមានកម្លាំងនេះ នោះគឺជាកិច្ចការរបស់ព្រះវិញ្ញាណបរិសុទ្ធ។ នេះជាព្រះចេស្ដាមួយដែលព្រះជាម្ចាស់ប្រទានដល់មនុស្ស ពោលគឺ នេះគឺជាកិច្ចការរបស់ព្រះជាម្ចាស់ទាំងស្រុងតែម្ដង។ ប្រសិនបើអ្នកបិទដួងចិត្តចំពោះព្រះជាម្ចាស់ បើអ្នកនិយាយថា «ទេ» ចំពោះព្រះជាម្ចាស់ ហើយអ្នកបដិសេធអធិបតេយ្យភាព និងការចាត់ចែងរបស់ទ្រង់ចំពោះជីវិតរបស់អ្នក ក៏ដូចជាបដិសេធមជ្ឈដ្ឋាន មនុស្ស ព្រឹត្តិការណ៍ និងអ្វីៗដែលព្រះអង្គបានរៀបចំទុកសម្រាប់អ្នក នោះអ្នកនឹងគ្មានដួងចិត្តចង់ដេញតាមសេចក្តីពិតឡើយ។ កាលណាមនុស្សបាត់បង់ព្រះជាម្ចាស់ វាពិតជាគួរឱ្យរន្ធត់ណាស់។ ការពិតគឺបែបនេះឯង។ អ្នកណាដែលបាត់បង់ព្រះជាម្ចាស់ អ្នកនោះគ្មានអ្វីឡើយ។ បើមនុស្សបិទដួងចិត្តចំពោះព្រះជាម្ចាស់ ពួកគេអាចមានមន្ទិលអំពីជំនឿលើព្រះជាម្ចាស់ ដែលពួកគេអាចបើកសម្ដែងបានគ្រប់ពេល និងគ្រប់ទីកន្លែង។ ផ្នែកដ៏គួរឱ្យរន្ធត់បំផុតនៃរឿងនេះគឺថា គំនិតទាំងនេះនឹងមានកាន់តែខ្លាំងឡើងៗ រហូតដល់កម្រិតមួយដែលពួកគេអាចថែមទាំងមានវិប្បដិសារីចំពោះការគ្រប់យ៉ាងដែលពួកគេបានបោះបង់ និងលះបង់ ហើយសោកស្ដាយចំពោះការតាំងចិត្តដែលពួកគេធ្លាប់មាន និងការរងទុក្ខដែលពួកគេបានស៊ូទ្រាំទៀតផង។ ស្ថានភាពរបស់ពួកគេនឹងខុសគ្នាស្រឡះពីស្ថានភាពមុនៗ ហាក់ដូចពួកគេជាមនុស្សម្នាក់ផ្សេងអ៊ីចឹង។ តើការនេះកើតឡើងបានយ៉ាងដូចម្ដេច? ប្រសិនបើបុគ្គលម្នាក់អាចចុះចូលចំពោះមនុស្ស ព្រឹត្តិការណ៍ អ្វីៗ និងមជ្ឈដ្ឋានដែលព្រះជាម្ចាស់បានកំណត់ទុកសម្រាប់ពួកគេ នោះពួកគេអាចរស់នៅយ៉ាងសុខសាន្ត និងយ៉ាងរីករាយ។ ប្រសិនបើពួកគេតែងតែព្យាយាមចង់រត់គេចចេញពីមនុស្ស ពីព្រឹត្តិការណ៍ និងអ្វីៗដែលព្រះជាម្ចាស់បានរៀបចំទុក ហើយមិនព្រមចុះចូលតាមមជ្ឈដ្ឋានដែលពួកគេស្ថិតនៅ ចុះចូលចំពោះអធិបតេយ្យភាពរបស់ព្រះជាម្ចាស់ទេ តើវានឹងបង្កើតឱ្យមានស្ថានភាពអ្វីដែរ? (ការឈឺចាប់ និងភាពងងឹត)។ ពួកគេនឹងជួបភាពងងឹត ការឈឺចាប់ ការព្រួយបារម្ភឥតឈប់ និងការកើតទុក្ខ។ តើនេះមិនមែនជាភាពខុសគ្នាទាំងស្រុងទេឬ? (មែនហើយ)។ កាលណាមនុស្សរស់នៅក្នុងសភាពល្អ វាប្រៀបដូចជាការរស់នៅស្ថានសួគ៌ចំពោះព្រះជាម្ចាស់អ៊ីចឹង។ កាលណាមនុស្សរស់នៅក្នុងសភាពអាក្រក់ នោះសភាពរបស់ពួកគេនឹងកាន់តែខ្មៅងងឹតទៅៗ ហើយព្រះជាម្ចាស់នៅតែឈោងមិនដល់សម្រាប់ពួកគេដដែល។ ការរស់នៅក្នុងសភាពខ្មៅងងឹត គឺគ្មានខុសអ្វីពីការរស់នៅក្នុងស្ថាននរកឡើយ។ តើអ្នករាល់គ្នាធ្លាប់មានអារម្មណ៍រងទុក្ខនៅស្ថាននរកដែរឬទេ? តើវាជាអារម្មណ៍សប្បាយ ឬក៏ជាអារម្មណ៍ទ្រាំមិនបាន? (អារម្មណ៍ទ្រាំមិនបាន)។ តើអ្នកនឹងពណ៌នាអារម្មណ៍នេះក្នុងពាក្យមួយឃ្លាយ៉ាងដូចម្ដេចដែរ? (គឺអាក្រក់ជាងស្លាប់ទៅទៀត)។ ត្រឹមត្រូវ គឺអាក្រក់ជាងស្លាប់ទៅទៀត។ បើស្លាប់ទៅ គឺសប្បាយជាងការមានជីវិតរស់ទៅទៀត ព្រោះវារងទារុណកម្មខ្លាំងពេកហើយ។ អ្នកនិយាយបានល្អណាស់ ពោលគឺ វាមានលក្ខណៈបែបនេះឯង។

ការលំបាកទាំងអស់ដែលមនុស្សជួប រួមទាំងភាពអវិជ្ជមាន និងភាពទន់ខ្សោយគ្រប់យ៉ាងរបស់ពួកគេ សុទ្ធតែពាក់ព័ន្ធដោយផ្ទាល់ទៅនឹងនិស្ស័យពុករលួយរបស់ពួកគេ។ ប្រសិនបើនិស្ស័យពុករលួយរបស់ពួកគេ អាចត្រូវបានដោះស្រាយបាន គឺអាចនិយាយបានថា គ្រប់ទាំងការលំបាកនៅក្នុងសេចក្តីជំនឿរបស់ពួកគេ តិចឬច្រើន ក៏នឹងត្រូវបានដោះស្រាយផងដែរ៖ វានឹងគ្មានអ្វីរារាំងពួកគេមិនឱ្យស្វែងរកសេចក្តីពិតនោះទេ ពួកគេនឹងមិនជួបការលំបាកក្នុងការអនុវត្តសេចក្តីពិតឡើយ ហើយក៏នឹងគ្មានអ្វីរាំងស្ទះពួកគេមិនឱ្យចុះចូលនឹងព្រះជាម្ចាស់ផងដែរ។ ដូច្នេះ ការដោះស្រាយនិស្ស័យពុករលួយរបស់មនុស្ស ពិតជាសំខាន់ណាស់។ ការដែលព្រះជាម្ចាស់ស្នើសុំឱ្យមនុស្សដេញតាមសេចក្តីពិត និងធ្វើជាមនុស្សស្មោះត្រង់ គឺពាក់ព័ន្ធនឹងការដោះស្រាយនិស្ស័យពុករលួយ និងការសម្រេចបាននូវការផ្លាស់ប្ដូរនិស្ស័យ។ គោលដៅនៃការស្វែងរកសេចក្តីពិត គឺដើម្បីដោះស្រាយបញ្ហានៃនិស្ស័យពុករលួយ ហើយការដេញតាមសេចក្តីពិតត្រូវបានធ្វើឡើង ដើម្បីសម្រេចបាននូវការផ្លាស់ប្ដូរនិស្ស័យ។ ដូច្នេះ តើមនុស្សត្រូវស្វែងរកសេចក្តីពិតដោយរបៀបណាទៅ? តើមនុស្សអាចទទួលបានសេចក្តីពិតបានដោយរបៀបណា? មួយសន្ទុះនេះ តើខ្ញុំបាននិយាយអំពីអ្វីដែរ? (ការមានសេចក្តីជំនឿថា ព្រះជាម្ចាស់មានអធិបតេយ្យភាពលើអ្វីគ្រប់យ៉ាង និងចុះចូលចំពោះមជ្ឈដ្ឋានដែលព្រះជាម្ចាស់បានរៀបចំ)។ មែនហើយ ការមានសេចក្តីជំនឿ ចុះចូល ព្យាយាមរៀនសូត្រមេរៀន ស្វែងរកសេចក្តីពិត និងប្រកាន់ខ្ជាប់តាមភារកិច្ចរបស់អ្នកនៅក្នុងមជ្ឈដ្ឋានដែលព្រះជាម្ចាស់បានបង្កើតឡើង។ ប្រសិនបើអ្នកអាចរៀនសូត្រមេរៀនចេញពីមជ្ឈដ្ឋានដែលព្រះជាម្ចាស់បានបង្កើត តើអ្នកនឹងមិនងាយស្រួលក្នុងការចុះចូលទេឬអី? (វានឹងងាយស្រួល)។ នៅពេលអ្នកស្វែងរកសេចក្តីពិត និងរៀនសូត្រមេរៀន តើវាមិនពិតទេឬថា អ្នកនឹងគេចវេះក្នុងការបើកសម្ដែងនិស្ស័យពុករលួយ និងការពារខ្លួនមិនចង់លាតត្រដាងពីភាពឆេវឆាវរបស់អ្នក? ក្នុងអំឡុងនៃដំណើរការនេះ តើអ្នកនឹងមិនគេចវេះក្នុងការប្រើវិធីសាស្ត្រ និងការគិតបែបមនុស្ស ដើម្បីដោះស្រាយជាមួយមនុស្ស ព្រឹត្តិការណ៍ និងអ្វីៗដែលព្រះជាម្ចាស់បានរៀបចំសម្រាប់អ្នកទេឬ? បែបនេះ តើអ្នកនឹងមិនស្ថិតក្នុងសភាពធម្មតាទេឬ? ហើយនៅពេលអ្នកស្ថិតក្នុងសភាពធម្មតា តើអ្នកនឹងមិនអាចរស់នៅចំពោះព្រះជាម្ចាស់បានជានិច្ចទេឬ? ពេលនោះ អ្នកនឹងមានសុវត្ថិភាព។ ប្រសិនបើអ្នកអាចចូលមកចំពោះព្រះជាម្ចាស់បានញឹកញាប់ បន្តរស់នៅចំពោះទ្រង់បានជាប់លាប់ ស្វែងរកបំណងព្រះហឫទ័យទ្រង់បានជារឿយៗនៅក្នុងមជ្ឈដ្ឋានដែលទ្រង់បានរៀបចំសម្រាប់អ្នក ហើយចុះចូលចំពោះរាល់មនុស្ស ព្រឹត្តិការណ៍ និងអ្វីៗដែលទ្រង់បានរៀបចំ ពេលនោះ តើអ្នកនឹងមិនតែងតែរស់នៅក្រោមព្រះនេត្រព្រះជាម្ចាស់ និងក្រោមការមើលថែរបស់ទ្រង់ទេឬអី? (មែនហើយ)។ នៅពេលវាសនារបស់អ្នកស្ថិតក្រោមអធិបតេយ្យភាពរបស់ព្រះជាម្ចាស់ និងត្រូវបានព្រះអង្គឃុំគ្រង និងគ្រប់គ្រង នៅពេលអ្នកទទួលបានការការពារពីព្រះជាម្ចាស់ជារៀងរាល់ថ្ងៃ តើអ្នកនឹងមិនក្លាយជាមនុស្សដែលមានក្ដីសុខបំផុតទេឬអី? (ត្រឹមត្រូវ)។ នេះជាចុងបញ្ចប់នៃការប្រកបគ្នារបស់យើងស្ដីពីប្រធានបទនេះហើយ។ ទៅថ្ងៃខាងមុខ អ្នករាល់គ្នាអាចប្រកបគ្នាជាមួយគ្នាអំពីប្រធានបទនេះបាន រួចធ្វើការសង្ខេប និងចែករំលែកការយល់ដឹងរបស់អ្នកអំពីប្រធានបទនេះ។ ចូរឈ្វេងយល់ពីវិធីរស់នៅជីវិតដ៏រីករាយ និងវិធីទទួលបាននូវការទទួលយកពីព្រះជាម្ចាស់ដូចជាយ៉ូប ដើម្បីឱ្យព្រះជាម្ចាស់រក្សាទុកអ្នកនៅក្នុងព្រះហឫទ័យទ្រង់ រួចទ្រង់មានបន្ទូលថា អ្នកគឺជាមនុស្សម្នាក់ដែលទ្រង់ស្រឡាញ់។ ចូរឈ្វេងយល់ពីរបៀបដើរលើផ្លូវត្រឹមត្រូវនៅក្នុងជីវិតដូចជាយ៉ូប ដែលជាការកោតខ្លាចព្រះជាម្ចាស់ និងគេចចេញពីសេចក្តីអាក្រក់។

ថ្ងៃទី ២៥ ខែមករា ឆ្នាំ២០១៧


ស្ដីពីការសហប្រតិបត្តិការគ្នាដោយចុះសម្រុង

របៀបដែលមនុស្សបំពេញភារកិច្ចរបស់ខ្លួននៅដំណាក់របស់ព្រះជាម្ចាស់ គឺខុសគ្នាទាំងស្រុងពីរបៀបដែលពួកអ្នកមិនជឿធ្វើកិច្ចការផ្សេងៗ។ តើមានភាពខុសគ្នាអ្វីខ្លះ? បងប្អូនប្រុសស្រីអានព្រះបន្ទូលរបស់ព្រះជាម្ចាស់រួមគ្នា និងមានទំនាក់ទំនងគ្នាខាងវិញ្ញាណ។ ពួកគាត់អាចរស់នៅចុះសម្រុងគ្នា និងអាចនិយាយប្រាប់គ្នាទៅវិញទៅមកអំពីអ្វីដែលមាននៅក្នុងចិត្តរបស់ពួកគាត់បាន។ ពួកគាត់អាចប្រកបគ្នាពីសេចក្ដីពិតតាមសម្រួល និងដោយបើកចំហ អាចត្រេកអរនឹងព្រះបន្ទូលរបស់ព្រះជាម្ចាស់ និងចេះជួយគ្នាទៅវិញទៅមក។ នរណាក៏ដោយដែលមានការលំបាក ពួកគាត់តែងស្វែងរកដំណោះស្រាយរួមគ្នាដើម្បីដោះស្រាយបញ្ហានោះ ពួកគាត់អាចមានការឯកភាពគ្នាខាងវិញ្ញាណ ហើយពួកគាត់អាចចុះចូលចំពោះសេចក្ដីពិត និងចំពោះព្រះជាម្ចាស់បាន។ ពួកអ្នកមិនជឿគឺខុសគ្នា។ ពួកគេសុទ្ធតែមានរឿងសម្ងាត់ផ្ទាល់ខ្លួន ពួកគេមិននិយាយប្រាប់គ្នាដោយបើកចំហទេ ពួកគេប្រយ័ត្នខ្លួនដាក់គ្នាទៅវិញទៅមក ហើយពួកគេថែមទាំងមានគ្រោងការសម្ងាត់ និងប្រកួតប្រជែងគ្នាថែមទៀតផង។ ចុងក្រោយ ពួកគេក៏បែកបាក់គ្នាដោយសារតែខ្វែងគំនិតគ្នា និងដើរតាមផ្លូវរៀងខ្លួន។ ភាពខុសគ្នាធំបំផុតរវាងការស្ថិតនៅក្នុងក្រុមជំនុំ និងការស្ថិតនៅក្នុងពិភពរបស់ពួកអ្នកមិនជឿគឺថា អ្នកដែលជឿព្រះជាម្ចាស់ដោយស្មោះ អាចទទួលយកសេចក្ដីពិតបាន។ មិនថានរណាមានបញ្ហាឬការលំបាកអ្វីទេ គ្រប់គ្នាអាចប្រកបគ្នាដោយបើកចំហ និងជួយគ្នាទៅវិញទៅមក ហើយប្រសិនបើនរណាម្នាក់បង្ហាញចេញនូវសេចក្ដីពុករលួយ អ្នកនោះអាចទទួលយកការរិះគន់ ការដោះស្រាយជាមួយ និងការលួសកាត់ ដើម្បីឱ្យបុគ្គលម្នាក់នេះ អាចប្រែចិត្តបាន។ នេះហើយគឺជាអត្ថន័យនៃការស្រឡាញ់គ្នាទៅវិញទៅមកនោះ។ មនុស្សគ្រប់រូបមានទំនាក់ទំនងស្មើភាពគ្នា ហើយគោលការណ៍ដែលមនុស្សចុះសម្រុងគ្នា គឺកសាងឡើងដោយឈរលើមូលដ្ឋាននៃព្រះបន្ទូលរបស់ព្រះជាម្ចាស់។ ប្រសិនបើអ្នកណាម្នាក់បង្ហាញចេញសេចក្ដីពុករលួយ និយាយមិនត្រឹមត្រូវ ឬប្រព្រឹត្តកំហុសអ្វីមួយ ពួកគេអាចប្រកបគ្នាដោយបើកចំហបាន។ នៅពេលមនុស្សគ្រប់គ្នាស្វែងរកសេចក្ដីពិត ជួយគ្នាទៅវិញទៅមក និងមានការយល់ដឹងអំពីសេចក្ដីពិត នោះពួកគេនឹងទទួលបានការដោះលែង និងមានសេរីភាពទាំងស្រុង។ បែបនេះ មនុស្សលែងយល់ថា ខ្លួនពួកគេឃ្លាតឆ្ងាយពីគ្នា លែងប្រជែងគ្នាទៅវិញទៅមក ឬមានការប្រយ័ត្នប្រយែងចំពោះគ្នាទៅវិញទៅមកទៀតហើយ។ ពួកគេក៏អាចលើកទឹកចិត្តគ្នា និងស្រឡាញ់គ្នាទៅវិញទៅមកបានផងដែរ។ លទ្ធផលទាំងអស់នេះ គឺជាឥទ្ធិពលនៃព្រះបន្ទូលរបស់ព្រះជាម្ចាស់។ តាមរយៈជីវិតជាពួកជំនុំ អស់អ្នកណាដែលជឿលើព្រះជាម្ចាស់ពិតប្រាកដ អ្នកនោះនឹងបានយល់ពីសេចក្ដីពិត កម្ចាត់បង់នូវសេចក្ដីពុករលួយ សហប្រតិបត្តិការគ្នាដោយចុះសម្រុងជាមួយបងប្អូនប្រុសស្រី បំពេញភារកិច្ចរបស់ខ្លួនបានល្អ រស់នៅចុះសម្រុងគ្នា និងរស់នៅចំពោះព្រះជាម្ចាស់។

ប្រសិនបើអ្នកចង់បំពេញភារកិច្ចរបស់ខ្លួនឱ្យបានល្អ ហើយធ្វើឲ្យព្រះហឫទ័យរបស់ព្រះជាម្ចាស់ពេញព្រះទ័យ នោះអ្នកត្រូវតែរៀនសហការគ្នាដោយចុះសម្រុងគ្នាទៅវិញទៅមកជាមុនសិន។ នៅពេលសហប្រតិបត្តិការគ្នាជាមួយបងប្អូនប្រុសស្រី អ្នកគួរពិចារណាចំណុចដូចខាងក្រោម៖ «តើអ្វីទៅជាការចុះសម្រុងគ្នា? តើសម្ដីរបស់ខ្ញុំចុះសម្រុងគ្នាជាមួយពួកគេដែរឬទេ? តើគំនិតរបស់ខ្ញុំចុះសម្រុងគ្នាជាមួយពួកគេដែរឬទេ? តើវិធីដែលខ្ញុំធ្វើចុះសម្រុងគ្នាជាមួយពួកគេដែរឬទេ?» ចូរពិចារណាអំពីរបៀបសហប្រតិបត្តិការគ្នាដោយចុះសម្រុង។ ពេលខ្លះ ការចុះសម្រុងគ្នាសំដៅលើការអត់ទ្រាំ និងការយោគយល់ ប៉ុន្តែពាក្យនេះក៏មានន័យថាជាការប្រកាន់ជំហររបស់ខ្លួន និងប្រកាន់តាមគោលការណ៍ផងដែរ។ ការចុះសម្រុងគ្នា ពុំមានន័យថា ជាការបន្ធូរបន្ថយគោលការណ៍ដើម្បីឱ្យអ្វីៗដំណើរការទៅរលូននោះទេ ក៏ពុំមានន័យថា ព្យាយាមដើម្បីក្លាយជា «អ្នកផ្គាប់ចិត្តមនុស្ស» ឬប្រកាន់យកផ្លូវកណ្ដាលនោះដែរ ហើយកាន់តែមិនមានន័យថា ជាការផ្គាប់ផ្គុនចិត្តនរណាម្នាក់ទៅទៀត។ ទាំងអស់នេះ គឺជាគោលការណ៍។ នៅពេលដែលអ្នកបានស្ទាត់ជំនាញលើគោលការណ៍ទាំងនេះហើយ អ្នកនឹងនិយាយ និងធ្វើអ្វីៗស្របទៅតាមបំណងព្រះហឫទ័យរបស់ព្រះជាម្ចាស់ទាំងមិនដឹងខ្លួន និងបង្ហាញចេញនូវតថភាពនៃសេចក្ដីពិត ហើយបែបនេះ ងាយនឹងសម្រេចបាននូវការឯកភាពគ្នាណាស់។ ក្នុងដំណាក់របស់ព្រះជាម្ចាស់ ប្រសិនបើមនុស្សរស់នៅតាមទស្សនវិជ្ជាបែបលោកិយរបស់ពួកគេ ហើយប្រសិនបើពួកគេពឹងលើសញ្ញាណផ្ទាល់ខ្លួន ទំនោរចិត្ត បំណងប្រាថ្នា បំណងបែបអាត្មានិយម អំណោយទានផ្ទាល់ខ្លួនរបស់ពួកគេ និងភាពឈ្លាសវៃក្នុងការចុះសម្រុងគ្នាទៅវិញទៅមក នោះមិនមែនជាការរស់នៅចំពោះព្រះជាម្ចាស់ឡើយ ហើយពួកគេមិនអាចសម្រេចបាននូវការឯកភាពគ្នានោះទេ។ តើហេតុអ្វីទៅ? នេះគឺដោយសារតែនៅពេលដែលមនុស្សរស់នៅតាមនិស្ស័យបែបសាតាំង ពួកគេមិនអាចមានការឯកភាពគ្នាបានឡើយ។ ដូច្នេះ តើចុងក្រោយនឹងមានលទ្ធផលបែបណា? ព្រះជាម្ចាស់នឹងមិនចំណាយពេលកែខៃពួកគេឡើយ។ បើគ្មានកិច្ចការរបស់ព្រះជាម្ចាស់ទេ ប្រសិនបើមនុស្សពឹងលើសមត្ថភាពស្ដួចស្ដើង និងភាពឈ្លាសវៃរបស់ពួកគេ ពឹងលើជំនាញការបន្តិចបន្តួចរបស់ពួកគេ និងពឹងលើចំណេះដឹង និងជំនាញដែលពួកគេទទួលបាន ពេលនោះពួកគេមុខជាមានការលំបាកខ្លាំងក្នុងការដែលត្រូវគេយកមកប្រើនៅក្នុងដំណាក់របស់ព្រះជាម្ចាស់ ហើយពួកគេនឹងយល់ថា ការធ្វើតាមបំណងព្រះហឫទ័យរបស់ទ្រង់ គឺពិបាកខ្លាំងណាស់។ បើគ្មានកិច្ចការរបស់ព្រះជាម្ចាស់ទេ អ្នកមិនអាចយល់ពីបំណងព្រះហឫទ័យរបស់ព្រះ ពីសេចក្ដីតម្រូវរបស់ព្រះ ឬពីគោលការណ៍នៃការអនុវត្តបានឡើយ។ អ្នកមុខជាមិនដឹងថា ត្រូវបំពេញភារកិច្ចរបស់អ្នកតាមផ្លូវណា ឬតាមគោលការណ៍ណាឡើយ ហើយអ្នកមុខជាមិនដឹងថា ត្រូវធ្វើតាមបំណងព្រះហឫទ័យរបស់ព្រះជាម្ចាស់ដោយរបៀបណា ក៏មិនដឹងសកម្មភាពណាខ្លះដែលបំពានគោលការណ៍នៃសេចក្ដីពិត និងទាស់ទទឹងនឹងព្រះជាម្ចាស់ដែរ។ ប្រសិនបើអ្នកមិនយល់ពីចំណុចទាំងនេះឱ្យបានច្បាស់ទេ នោះអ្នកបានត្រឹមតែប្រកាន់តាមនិងអនុវត្តតាមច្បាប់ទាំងងងឹតងងុលប៉ុណ្ណោះ។ នៅពេលដែលអ្នកបំពេញភារកិច្ចរបស់អ្នកទាំងវង្វេងវង្វាន់បែបនេះ អ្នកច្បាស់ជាបរាជ័យមិនខាន។ អ្នកនឹងមិនទទួលបានការពេញព្រះទ័យពីព្រះជាម្ចាស់ឡើយ ហើយអ្នកច្បាស់ជាធ្វើឱ្យព្រះជាម្ចាស់ស្អប់ និងបដិសេធអ្នក ហើយអ្នកមុខជាត្រូវផាត់ចោល។

នៅពេលមនុស្សពីរនាក់សហប្រតិបត្តិការគ្នាដើម្បីបំពេញភារកិច្ច ជួនកាល ពួកគេអាចមានជម្លោះពាក់ព័ន្ធនឹងបញ្ហាគោលការណ៍។ ពួកគេនឹងមានការយល់ឃើញខុសៗគ្នា ហើយពួកគេនឹងមានទស្សនៈខុសៗគ្នា។ ក្នុងករណីនោះ តើអាចធ្វើដូចម្ដេចបាន? តើនេះជាបញ្ហាដែលកើតមានញឹកញាប់ដែរឬទេ? បញ្ហានេះគឺជារឿងធម្មតាទេ។ ចិត្តគំនិត គុណសម្បត្តិ ការយល់ដឹងស៊ីជម្រៅ អាយុ និងបទពិសោធរបស់មនុស្សម្នាក់ៗ គឺខុសគ្នា ហើយមនុស្សពីរនាក់ ច្បាស់ជាមិនអាចមានគំនិតនិងទស្សនៈដូចគ្នានោះទេ ដូច្នេះហើយ ការដែលមនុស្សពីរនាក់អាចមានទស្សនៈ និងការយល់ឃើញខុសគ្នា គឺជារឿងធម្មតាបំផុត។ បញ្ហានេះកើតមានញឹកញាប់ខ្លាំងណាស់ ដូច្នេះ មិនចាំបាច់យកចិត្តទុកអ្វីច្រើននោះទេ។ សំណួរដ៏សំខាន់គឺ នៅពេលមានបញ្ហាបែបនេះកើតឡើង តើត្រូវសហប្រតិបត្តិការ និងស្វះស្វែងដើម្បីសម្រេចបាននូវការឯកភាពគ្នានៅចំពោះព្រះជាម្ចាស់ និងសម្រេចនូវការមូលមតិនិងទស្សនៈគ្នាជាឯកច្ឆន្ទដោយរបៀបណា។ តើមានមាគ៌ាណាដែលនាំរកការមូលមតិនិងទស្សនៈគ្នាជាឯកច្ឆន្ទដែរទេ? មាគ៌ានោះគឺ ការស្វែងរកគោលការណ៍នៃសេចក្ដីពិតក្នុងទិដ្ឋភាពណាដែលពាក់ព័ន្ធ មិនត្រូវធ្វើអ្វីតាមបំណងផ្ទាល់ខ្លួនរបស់អ្នក ឬតាមបំណងរបស់អ្នកណាផ្សេងឡើយ ប៉ុន្តែត្រូវស្វែងរកបំណងព្រះហឫទ័យរបស់ព្រះជាម្ចាស់។ នេះហើយគឺជាមាគ៌ានាំទៅរកកិច្ចសហប្រតិបត្តិការគ្នាដោយចុះសម្រុង។ មានតែនៅពេលដែលអ្នកស្វែងរកបំណងព្រះហឫទ័យរបស់ព្រះជាម្ចាស់ និងគោលការណ៍ដែលទ្រង់តម្រូវប៉ុណ្ណោះ ទើបអ្នកនឹងអាចសម្រេចនូវការឯកភាពគ្នាបាន។ បើពុំដូច្នោះទេ ប្រសិនបើអ្វីៗស្របតាមវិធីរបស់អ្នក នោះអ្នកដទៃនឹងមិនពេញចិត្តឡើយ ហើយប្រសិនបើអ្វីៗស្របតាមវិធីរបស់ពួកគេវិញ នោះអ្នកមុខជាមានអារម្មណ៍មិនសប្បាយចិត្ត និងមិនស្រណុកចិត្តនោះទេ។ អ្នកមុខជាមិនអាចយល់ច្បាស់ពីរឿងផ្សេងៗ មិនអាចលះបង់អ្វីៗបាន ហើយអ្នកមុខជាគិតជាប់ជានិច្ចថា៖ «តើនេះជាវិធីត្រឹមត្រូវក្នុងការធ្វើកិច្ចការផ្សេងៗដែរឬទេ?» អ្នកមុខជាមិនអាចយល់បាននោះទេថា នរណាដែលមានវិធីគិតត្រឹមត្រូវពិតប្រាកដនោះ ប៉ុន្តែក្នុងពេលជាមួយគ្នានោះដែរ អ្នកមុខជាមិនសុខចិត្តលះបង់គំនិតផ្ទាល់ខ្លួនរបស់អ្នកចោលឡើយ។ ក្នុងស្ថានភាពបែបនេះ អ្នកគួរស្វែងរកសេចក្ដីពិត ហើយអ្នកគួរស្វែងរកថាតើមានគោលការណ៍ និងបទដ្ឋានអ្វីខ្លះដែលព្រះជាម្ចាស់ទ្រង់តម្រូវ។ នៅពេលដែលអ្នកបានស្វែងរកគោលការណ៍ដែលព្រះជាម្ចាស់ទ្រង់តម្រូវរួចហើយ ត្រូវប្រកបគ្នាជាមួយបុគ្គលម្នាក់នោះ។ ប្រសិនបើពេលនោះ បុគ្គលនោះប្រកបគ្នាខ្លះអំពីទស្សនៈ និងចំណេះដឹងរបស់គេខ្លះ នោះចិត្តរបស់អ្នកនឹងបានដឹងច្បាស់មិនខាន។ អ្នកនឹងគិតក្នុងចិត្តថា៖ «វិធីគិតរបស់ខ្ញុំរៀងខុសឆ្គងបន្តិច រៀងរាក់កំភែលបន្តិច។ វិធីគិតរបស់គេប្រសើរជាងខ្ញុំ នៅកៀកនឹងបទដ្ឋានដែលព្រះជាម្ចាស់តម្រូវជាង ដូច្នេះ ខ្ញុំនឹងលះបង់វិធីគិតរបស់ខ្ញុំចោល ទទួលយកវិធីរបស់គេ ហើយធ្វើតាមវិធីរបស់គេ។ យើងនាំគ្នាធ្វើតាមវិធីរបស់គេវិញ»។ ហើយបន្ទាប់ពីបានរៀនសូត្រពីពួកគេខ្លះហើយ តើអ្នកមិនទទួលបានសេចក្ដីត្រាប្រណីទេឬអី? ពួកគេផ្ដល់ឱ្យបន្តិច ហើយអ្នកក៏ទទួលបានអ្វីៗដែលមានរួចជាស្រេច។ នោះហៅថាព្រះគុណរបស់ព្រះជាម្ចាស់ ហើយអ្នកទទួលបានសេចក្ដីត្រាប្រណី។ តើអ្នកគិតថា ទាល់តែពេលដែលព្រះវិញ្ញាណបរិសុទ្ធបំភ្លឺអ្នក ទើបអ្នកទទួលបានសេចក្ដីត្រាប្រណីមែនទេ? នៅពេលអ្នកណាម្នាក់មានទស្សនៈអ្វីមួយ ឬមានការបំភ្លឺខ្លះ ហើយចែកចាយការបំភ្លឺនោះជាមួយអ្នកតាមរយៈការប្រកបគ្នា ឬមានចំណុចអ្វីមួយត្រូវបានអនុវត្តស្របទៅតាមគោលការណ៍របស់ពួកគេ ហើយអ្នកឃើញថា លទ្ធផលនោះល្អគួរសម តើនោះមិនមែនជាការរៀនសូត្រខ្លះទេឬអី? នេះគឺជាការបង្ហាញសេចក្ដីត្រាប្រណី។ ដរាបណាអ្នកយល់សេចក្ដីពិត ហើយការបំពេញភារកិច្ចរបស់អ្នកទទួលបានលទ្ធផលល្អ នោះអ្វីៗទាំងអស់នេះគឺជាការទទួលបានព្រះគុណហើយ។ ការសហការ និងបំពេញភារកិច្ចខ្លួនជាមួយគ្នារបស់បងប្អូនប្រុសស្រី គឺជាដំណើរការនៃការប៉ះប៉ូវភាពទន់ខ្សោយរបស់មនុស្សម្នាក់ ដោយប្រើចំណុចខ្លាំងរបស់មនុស្សម្នាក់ទៀត។ អ្នកប្រើចំណុចខ្លាំងរបស់អ្នកដើម្បីប៉ះប៉ូវចំណុចខ្វះខាតរបស់អ្នកដទៃ អ្នកដទៃប្រើចំណុចខ្លាំងរបស់ពួកគេដើម្បីប៉ះប៉ូវភាពមិនគ្រប់គ្រាន់របស់អ្នក ហើយភាគីទាំងសងខាងទទួលយកចំណុចខ្លាំងរបស់អ្នកម្ខាងទៀត ដើម្បីប៉ះប៉ូវភាពមិនគ្រប់គ្រាន់របស់ខ្លួន។ នេះគឺជាការប៉ះប៉ូវភាពទន់ខ្សោយរបស់ខ្លួន ដោយប្រើចំណុចខ្លាំងរបស់អ្នកដទៃ និងការសហការគ្នាដោយចុះសម្រុង។ លុះត្រាតែមនុស្សសហការគ្នាដោយចុះសម្រុង ទើបពួកគេអាចទទួលបានព្រះពរនៅចំពោះព្រះជាម្ចាស់ ហើយពួកគេឆ្លងកាត់រឿងរ៉ាវកាន់តែច្រើន ពួកគេកាន់តែមានតថភាព ហើយពួកគេកាន់តែដើរលើផ្លូវរបស់ខ្លួនវាកាន់តែភ្លឺស្វាង ពួកគេមានអារម្មណ៍កាន់តែស្ងប់ចិត្ត ហើយលទ្ធផលដែលពួកគេទទួលបាននៅក្នុងភារកិច្ចរបស់ពួកគេ ក៏កាន់តែប្រសើរឡើង។ ប្រសិនបើអ្នកមិនសហប្រតិបត្តិការគ្នាដោយចុះសម្រុងទេ ប្រសិនបើអ្នកតែងតែខ្វែងគំនិតគ្នាជាមួយអ្នកដទៃជាប់ជានិច្ច ហើយមិនដែលទទួលយកអ្វីដែលពួកគេនិយាយសោះ ហើយពួកគេក៏មិនចង់ស្ដាប់អ្វីដែលអ្នកនិយាយ ប្រសិនបើអ្នកព្យាយាមការពារសេចក្ដីថ្លៃថ្នូររបស់អ្នកដទៃ តែពួកគេបែរជាមិនបានការពារសេចក្ដីថ្លៃថ្នូររបស់អ្នកវិញ ហើយអ្នកមិនសប្បាយចិត្តនឹងរឿងនេះ ប្រសិនបើអ្នកយកអ្វីដែលពួកគេបាននិយាយ មកធ្វើឱ្យពួកគេអាម៉ាស់មុខ ហើយពួកគេចងចាំរឿងនេះទុក ហើយនៅពេលក្រោយ ពេលមានបញ្ហាអ្វីកើតឡើង ពួកគេក៏ធ្វើដាក់អ្នកដូចដែលអ្នកធ្លាប់បានធ្វើដាក់ពួកគេវិញ ដូច្នេះ តើនេះគឺជាបញ្ហាអ្វីដែរ? តើនេះមិនមែនជាការរស់នៅតាមការច្រឡោតខឹងរបស់អ្នក និងជាការប្រកួតប្រជែងគ្នាទៅវិញទៅមកទេឬអី? តើនេះមិនមែនជាការរស់នៅតាមនិស្ស័យពុករលួយទេឬអី? ការបំពេញភារកិច្ចរបស់អ្នកតាមរបៀបនេះ ច្បាស់ជាមិនទទួលបានការពេញព្រះទ័យ ឬព្រះពរពីព្រះជាម្ចាស់ឡើយ។ វាបានត្រឹមតែធ្វើឱ្យព្រះជាម្ចាស់ស្អប់អ្នកប៉ុណ្ណោះ។

ក្នុងការបំពេញភារកិច្ចរបស់អ្នក អ្នកត្រូវតែសហប្រតិបត្តិការគ្នាដោយចុះសម្រុង។ មានតែបែបនេះទេ ទើបអ្នកនឹងទទួលបានលទ្ធផលល្អ និងបំពេញតាមសេចក្ដីតម្រូវរបស់ព្រះជាម្ចាស់។ តើអ្វីទៅជាការសហប្រតិបត្តិការគ្នាដោយចុះសម្រុង? តើអាកប្បកិរិយាបែបណាដែលមិនរាប់ថា ជាការសហប្រតិបត្តិការគ្នាដោយចុះសម្រុងនោះ? ឧបមាថា អ្នកបំពេញភារកិច្ចរបស់អ្នក ហើយខ្ញុំបំពេញភារកិច្ចរបស់ខ្ញុំ។ យើងម្នាក់ៗបំពេញភារកិច្ចរបស់យើងរៀងៗខ្លួន តែរវាងពួកយើងគ្មានការយល់ពីគ្នាជាក់លាក់អ្វីទេ គ្មានការប្រាស្រ័យទាក់ទងគ្នា ឬការប្រកបគ្នានោះទេ។ យើងពុំឈានដល់ការយល់គ្នាទៅវិញទៅមកតាមរបៀបណាមួយឡើយ។ យើងគ្រាន់តែដឹងច្បាស់នៅក្នុងចិត្តថា៖ «ខ្ញុំកំពុងបំពេញភារកិច្ចរបស់ខ្ញុំ ហើយអ្នកកំពុងបំពេញភារកិច្ចរបស់អ្នក។ យើងមិនត្រូវជ្រៀតជ្រែកគ្នាទៅវិញទៅមកឡើយ»។ តើនេះជាការសហប្រតិបត្តិការគ្នាដោយចុះសម្រុងដែរឬទេ? ពីសម្បកក្រៅ ហាក់ដូចជាគ្មានទំនាស់ ឬការខ្វែងគំនិតគ្នារវាងមនុស្សទាំងពីរនាក់នេះទេ ហើយពួកគេដូចជាមិនបានជ្រៀតជ្រែកគ្នាទៅវិញទៅមក ឬដាក់កំហិតគ្នាទៅវិញទៅមកដែរ។ ក៏ប៉ុន្តែ រវាងពួកគេទាំងពីរ គ្មានការសហប្រតិបត្តិការគ្នាដោយចុះសម្រុងនៅខាងវិញ្ញាណឡើយ។ ពួកគេគ្មានការយល់ពីគ្នាជាក់លាក់ ឬការខ្វាយខ្វល់ពីគ្នាទៅវិញទៅមកឡើយ។ អ្វីគ្រប់យ៉ាងដែលកំពុងកើតឡើងគឺ ពួកគេម្នាក់ៗកំពុងធ្វើការពួកគេរៀងខ្លួន ហើយខំប្រឹងដោយខ្លួនឯង ដោយគ្មានការសហប្រតិបត្តិការគ្នាណាមួយឡើយ។ តើនេះជាវិធីល្អក្នុងការធ្វើកិច្ចការផ្សេងៗដែរឬទេ? មើលទៅហាក់ដូចជាគ្មាននរណាម្នាក់កំពុងឃ្លាំមើល រឹតត្បិត បង្គាប់បញ្ជា ឬគោរពតាមអ្នកណាម្នាក់ទាំងងងឹតងងុលឡើយ ហើយចំណុចនេះមើលទៅថែមទាំងសមហេតុផលទៀតផង ប៉ុន្តែនៅក្នុងខ្លួនពួកគេ មានប្រភេទនិស្ស័យពុករលួយមួយ។ ពួកគេម្នាក់ៗប្រកួតប្រជែងគ្នាដើម្បីក្លាយជាវីរជន ធ្វើជាអ្នកខ្ពស់ជាងគេ ឬដើម្បីបំពេញភារកិច្ចខ្លួនឱ្យបានប្រសើរជាងអ្នកដទៃ ដូច្នេះពួកគេមិនស្រឡាញ់ ខ្វាយខ្វល់ ឬជួយអ្នកណាផ្សេងឡើយ។ ត្រង់ចំណុចនេះ តើមានការសហប្រតិបត្តិការគ្នាដោយចុះសម្រុងដែរឬទេ? (គ្មានទេ។) បើគ្មានការសហប្រតិបត្តិការគ្នាទេ អ្នកនឹងច្បាំងក្នុងសង្គ្រាមតែម្នាក់ឯង ហើយអ្នកនឹងមិនអាចធ្វើអ្វីៗជាច្រើនឱ្យបានល្អឥតខ្ចោះ ឬគ្រប់ជ្រុងជ្រោយឡើយ។ សភាពប្រភេទនេះ ព្រះជាម្ចាស់មិនចង់ទតឃើញមាននៅក្នុងខ្លួនមនុស្សទេ។ សភាពនេះមិនគាប់ព្រះទ័យទ្រង់ឡើយ។

មនុស្សមួយចំនួនចូលចិត្តធ្វើការតែម្នាក់ឯង ដោយមិនពិភាក្សាការងារជាមួយនរណា ឬក៏ប្រាប់នរណាឡើយ។ ពួកគេគ្រាន់តែធ្វើអ្វីតាមចិត្តពួកគេចង់ប៉ុណ្ណោះ មិនខ្វល់ថាអ្នកដទៃយល់ឃើញបែបណាចំពោះពួកគេឡើយ។ ពួកគេគិតថា៖ «ខ្ញុំជាអ្នកដឹកនាំ ហើយអ្នករាល់គ្នាជារាស្ត្ររើសតាំងរបស់ព្រះជាម្ចាស់ ដូច្នេះ អ្នករាល់គ្នាត្រូវតែធ្វើតាមអ្វីដែលខ្ញុំធ្វើ។ ត្រូវធ្វើតាមសម្ដីដែលខ្ញុំនិយាយទាំងស្រុង ពោលគឺគួរធ្វើអ្វីៗតាមរបៀបនេះហើយ»។ នៅពេលដែលពួកគេធ្វើសកម្មភាពអ្វី ពួកគេពុំជូនដំណឹងដល់អ្នកដទៃឡើយ ហើយទង្វើរបស់ពួកគេគ្មានតម្លាភាពនោះទេ។ ពួកគេតែងតែលួចលាក់ខំប្រឹងធ្វើការដោយខ្លួនឯង និងធ្វើសកម្មភាពដោយសម្ងាត់។ មិនខុសអ្វីពីនាគដ៏ធំមានសម្បុរក្រហម ដែលរក្សាភាពផ្តាច់មុខនៃការកាន់ក្ដាប់អំណាចដោយបក្សតែមួយរបស់វានោះទេ ពួកគេតែងតែប្រាថ្នាចង់បោកបញ្ឆោត និងគ្រប់គ្រងលើអ្នកដទៃ ដែលពួកគេចាត់ទុកថាជាមនុស្សមិនសំខាន់ និងគ្មានតម្លៃ។ ពួកគេតែងតែចង់សម្រេចចិត្តក្នុងបញ្ហាផ្សេងៗ ដោយមិនពិភាក្សា ឬប្រាស្រ័យទាក់ទងជាមួយអ្នកដទៃឡើយ ហើយពួកគេក៏មិនដែលស្នើសុំយោបល់ពីអ្នកដទៃដែរ។ តើអ្នកយល់ឃើញដូចម្ដេចដែរចំពោះវិធីសាស្ត្របែបនេះ? តើវិធីសាស្រ្ដនេះមានភាពជាមនុស្សធម្មតាឬទេ? (អត់ទេ។) តើវិធីសាស្រ្ដនេះមិនមែនជាធម្មជាតិរបស់នាគដ៏ធំមានសម្បុរក្រហមទេឬអី? នាគដ៏ធំមានសម្បុរក្រហម ផ្ដាច់ការ ហើយចូលចិត្តធ្វើអ្វីតាមអំពើចិត្ត។ តើអស់អ្នកដែលមាននិស្ស័យពុករលួយបែបនេះ មិនមែនជាកូនចៅរបស់នាគដ៏ធំមានសម្បុរក្រហមទេឬអី? មនុស្សគួរស្គាល់ពីខ្លួនឯងតាមរបៀបនេះ។ តើអ្នករាល់គ្នាអាចធ្វើបែបនេះបានដែរឬទេ? (អាចធ្វើបាន។) នៅពេលអ្នកមានឥរិយាបទបែបនេះ តើអ្នករាល់គ្នាបានដឹងពីសភាពនេះដែរឬទេ? ប្រសិនបើអ្នកដឹង នោះអ្នកនៅមានសង្ឃឹមនៅឡើយទេ ប៉ុន្តែប្រសិនបើអ្នកមិនដឹងទេ នោះអ្នកច្បាស់ជាមានបញ្ហាមិនខាន ហើយក្នុងករណីនេះ តើអ្នកនឹងមិនត្រូវវិនាសទៅហើយទេ? នៅពេលដែលអ្នកមិនដឹងថា ខ្លួនអ្នកកំពុងធ្វើបែបនេះ តើអ្នកត្រូវធ្វើយ៉ាងណា? (យើងត្រូវការឱ្យបងប្អូនប្រុសស្រីចង្អុលបង្ហាញពីបញ្ហានេះ លួសកាត់យើង និងដោះស្រាយជាមួយយើង។) ប្រសិនបើអ្នកនិយាយទៅកាន់អ្នកដទៃថា៖ «ខ្ញុំគឺជាមនុស្សម្នាក់ដែលចូលចិត្តដឹកនាំអ្នកដទៃតាំងពីកំណើត ហើយខ្ញុំសូមប្រាប់អ្នករាល់គ្នាទុកជាមុន ក្រែងលោបើរឿងនេះកើតឡើងមែន ដូច្នេះកុំប្រកាន់នឹងខ្ញុំអី។ អ្នកត្រូវតែអត់ទ្រាំជាមួយខ្ញុំ។ ខ្ញុំដឹងថា ចរិតនេះមិនល្អនោះទេ ហើយខ្ញុំកំពុងព្យាយាមផ្លាស់ប្ដូរវាបន្តិចម្ដងៗហើយ ដូច្នេះ ខ្ញុំសង្ឃឹមថា អ្នករាល់គ្នានឹងមានការអត់ធ្មត់ចំពោះខ្ញុំ។ នៅពេលដែលរឿងនេះកើតឡើងមែន សូមអត់ទ្រាំនឹងខ្ញុំ សហប្រតិបត្តិការជាមួយខ្ញុំ ហើយខំប្រឹងទាំងអស់គ្នាដើម្បីសហប្រតិបត្តិការគ្នាដោយចុះសម្រុង»។ តើការធ្វើអ្វីៗតាមរបៀបនេះ អាចទទួលយកបានដែរឬទេ? (អត់ទេ។ បែបនេះ គ្មានហេតុផលទេ។) ហេតុអ្វីបានជាអ្នកនិយាយថា បែបនេះគ្មានហេតុផល? មនុស្សដែលនិយាយបែបនេះ ពុំមានចេតនាស្វែងរកសេចក្ដីពិតឡើយ។ ពួកគេដឹងច្បាស់ណាស់ថា ការធ្វើអ្វីៗតាមរបៀបនេះគឺខុស ប៉ុន្តែពួកគេនៅតែមានះធ្វើវាដដែល ហើយក្នុងពេលនោះដែរ ពួកគេក៏រឹតត្បិតអ្នកដទៃ ដោយទាមទារឱ្យមានការសហប្រតិបត្តិការគ្នា និងការគាំទ្រពីអ្នកដទៃ។ ពួកគេគ្មានបំណងអនុវត្តសេចក្ដីពិតឡើយ។ ពួកគេមានចេតនាធ្វើផ្ទុយពីសេចក្ដីពិត។ ការបំពានទាំងចេតនាបែបនេះ គឺជារឿងដែលព្រះជាម្ចាស់ស្អប់បំផុត។ មានតែមនុស្សអាក្រក់ និងពួកទទឹងនឹងព្រះគ្រីស្ទប៉ុណ្ណោះដែលអាចធ្វើរឿងបែបនេះបាន ហើយការធ្វើបែបនោះ ច្បាស់ណាស់ថា គឺជាទង្វើរបស់ពួកទទឹងនឹងព្រះគ្រីស្ទ។ នៅពេលនរណាម្នាក់មានចេតនាប្រឆាំងនឹងសេចក្ដីពិត និងទាស់ទទឹងនឹងព្រះជាម្ចាស់ អ្នកនោះនឹងស្ថិតនៅក្នុងគ្រោះថ្នាក់មិនខាន។ នេះគឺជាការដើរនៅលើផ្លូវពួកទទឹងនឹងព្រះគ្រីស្ទ។ បុគ្គលទាំងអស់នេះ ពុំអនុវត្តសេចក្ដីពិតដោយខ្លួនឯងឡើយ តែពួកគេបានរឹតត្បិតអ្នកដទៃ និងបញ្ចុះបញ្ចូលអ្នកទាំងនោះឱ្យចូលដៃ ដោយព្យាយាមធ្វើឱ្យពួកគេដើរតាមខ្លួនក្នុងការប្រឆាំងនឹងសេចក្ដីពិត និងទាស់ទទឹងនឹងព្រះជាម្ចាស់។ តើពួកគេមិនមែនមានចេតនាធ្វើខ្លួនប្រឆាំងនឹងព្រះជាម្ចាស់ទេឬអី? ជាពិសេសនៅពេលដែលពួកគេធ្វើតាមរបៀបនេះ ពួកគេប្រាប់ទៅក្រុមនោះជាមុន ហើយប្រាប់ពួកគេឱ្យអនុគ្រោះដល់ខ្លួន បន្ទាប់មក ធ្វើឱ្យមនុស្សគ្រប់គ្នាគាំទ្រពួកគេ។ ក្នុងការធ្វើបែបនេះ ពួកគេកាន់តែបោកបញ្ឆោតខ្លាំងឡើង។ ការនិយាយបែបនេះ គឺជាការបង្ហាញកម្លាំងសុទ្ធសាធ ជាការដាក់ឱសានវាទ។ អ្វីដែលពួកគេចង់មានន័យគឺថា «ស្ដាប់ឱ្យបាន ខ្ញុំមិនមែនជាមនុស្សដែលអាចលេងសើចជាមួយបាននោះទេ។ មនុស្សធម្មតា គ្មានតម្លៃអ្វីសម្រាប់ខ្ញុំឡើយ។ អ្វីដែលខ្ញុំចង់បាន គឺគ្រប់គ្រងគេ។ នរណាក៏ដោយក៏មិនគួរព្យាយាមមកពិភាក្សាបញ្ហាផ្សេងៗជាមួយខ្ញុំដែរ។ គ្មានអ្វីត្រូវពិភាក្សាគ្នានោះទេ! នេះគឺជារឿងរបស់ខ្ញុំ៖ ប្រសិនបើអ្នកឱ្យខ្ញុំធ្វើអ្វីមួយហើយ អ៊ីចឹងខ្ញុំត្រូវការសម្រេចចិត្តចុងក្រោយ នរណាក៏ដោយក៏មិនគួរព្យាយាមមកសហប្រតិបត្តិការជាមួយខ្ញុំដែរ ព្រោះអ្នកនោះនឹងគ្មានសមត្ថភាពគ្រប់គ្រាន់មកសហប្រតិបត្តិការគ្នាជាមួយខ្ញុំឡើយ ទោះបីជាអ្នកចង់សហប្រតិបត្តិការក៏ដោយ!» តើនេះជាការបកអាក្រាតខ្លួនឯងមែនទេ? មិនមែនទេ។ នេះគឺជាវិធីមួយបែបក្នុងការធ្វើអ្វីៗជំនួសមុខឱ្យសាតាំង មិនមែនគ្រាន់តែជាបញ្ហានៃការបង្ហាញចេញនិស្ស័យពុករលួយប៉ុណ្ណោះទេ។ ពួកគេប្រាថ្នាចង់ក្ដាប់អំណាចភ្លាមៗតែម្ដង ចង់ធ្វើការសម្រេចចិត្តចុងក្រោយ ដើម្បីឱ្យមនុស្សគ្រប់គ្នាធ្វើតាមអ្វីដែលពួកគេនិយាយ រួចដើរតាម និងស្គាប់បង្គាប់ពួកគេ។ តើនោះមិនមែនជាអ្វីដែលអារក្សសាតាំងបង្ហាញឱ្យឃើញទេឬអី? នេះមិនមែនគ្រាន់តែជាការបង្ហាញនិស្ស័យពុករលួយតែម្ដងចប់នោះទេ។ សកម្មភាពរបស់ពួកទទឹងនឹងព្រះគ្រីស្ទ ត្រូវបញ្ជាដោយធម្មជាតិបែបសាតាំងរបស់ពួកគេ។ ពួកគេជឿលើព្រះជាម្ចាស់ និងមកក្រុមជំនុំក្នុងគោលបំណងដើម្បីកាន់ក្ដាប់អំណាច។ ពួកគេមានចេតនាតាំងខ្លួនទាស់នឹងព្រះជាម្ចាស់ មានចេតនាដឹកនាំរាស្រ្តរើសតាំងរបស់ព្រះជាម្ចាស់ដើរនៅលើផ្លូវនៃការទាស់ទទឹងនឹងទ្រង់។ ពួកគេមិនខុសអ្វីពីពួកអ្នកដឹកនាំនិកាយសាសនាខាងលោកីយ៍ទាំងអស់នោះទេ។ ពួកគេសុទ្ធតែមានសារជាតិនៃពួកទទឹងនឹងព្រះគ្រីស្ទ ហើយមិនខុសពីសាតាំងនោះទេ។ ពួកគេសុទ្ធតែប្រាថ្នាចង់ឱ្យខ្លួនពួកគេមានមុខមាត់ស្មើនឹងព្រះជាម្ចាស់ដែរ។ ប្រសិនបើរាស្រ្តរើសតាំងណាម្នាក់របស់ព្រះជាម្ចាស់ឃើញពួកទទឹងនឹងព្រះគ្រីស្ទបង្ហាញខ្លួន តើពួកគេគួរមានអាកប្បកិរិយាបែបណា? តើពួកគេគួរជួយអ្នកនោះដោយក្ដីស្រឡាញ់ដែរឬទេ? ពួកគេគួរលាតត្រដាង និងឈ្វេងយល់ពីពួកនោះ ហើយឱ្យអ្នកដទៃបានឃើញពីមុខមាត់ជាសាតាំងរបស់ពួកនោះ ហើយបន្ទាប់មក ពួកគេគួរលះបង់អ្នកទាំងនោះចោល។ នេះគឺជាគោលការណ៍ដែលរាស្រ្តរើសតាំងរបស់ព្រះជាម្ចាស់គួរយល់ និងក្ដាប់ឱ្យបាន។ សម្រាប់មនុស្សណាដែលចាត់ទុកការបង្ហាញចេញរបស់ពួកទទឹងនឹងព្រះគ្រីស្ទថាជាការបង្ហាញចេញនិស្ស័យពុករលួយ ជាអំពើរំលងមួយគ្រា ហើយនៅតែចាញ់បោក «ការស្គាល់ខ្លួនឯង» របស់ពួកទទឹងនឹងព្រះគ្រីស្ទទៀត ហើយចាត់ទុកនោះជាទង្វើនៃការបើកចិត្តនិយាយការពិត និងជាការបកអាក្រាតខ្លួនឯង ហើយនៅទៅប្រកបគ្នាពីសេចក្ដីពិតជាមួយពួកនោះទៀត នោះពួកគេគឺជាមនុស្សល្ងង់ដប់គត់ហើយ និងគ្មានការយល់ដឹងអ្វីទាល់តែសោះ។ ប្រាប់ខ្ញុំមកមើល មនុស្សដូចពួកទទឹងនឹងព្រះគ្រីស្ទដែលបង្ហាញនិស្ស័យពុករលួយរបស់ខ្លួនចេញមកបែបនេះ តើពួកគេអាចបើកចិត្តនិយាយការពិត និងបកអាក្រាតខ្លួនឯងឱ្យអ្នកដទៃបានដឹងដែរឬទេ? នៅពេលដែលពួកគេធ្វើអ្វីខុស ពួកគេមិនដែលឆ្លុះបញ្ចាំង ឬស្គាល់ខ្លួនឯងឡើយ ហើយការបកអាក្រាតពីខ្លួនឯង គឺជាទង្វើបោកបញ្ឆោត គ្មានអ្វីក្រៅពីការរកលេសដោះសាឱ្យខ្លួនឯងនោះទេ។ មនុស្សត្រូវយល់ឱ្យច្បាស់ពីអត្ថន័យពិតប្រាកដនៃការបើកចិត្តនិយាយការពិត និងការបកអាក្រាតខ្លួនឯង។ ប្រសិនបើពួកគេនិយាយថា៖ «ខ្ញុំមានអារម្មណ៍មិនល្អទេ អ៊ីចឹងកុំបញ្ឆេះកំហឹងដាក់ខ្ញុំអី!» តើនេះជាការបកអាក្រាតខ្លួនឯងដែរទេ? (អត់ទេ។) ពួកគេកំពុងព្រមានអ្នកកុំឱ្យបញ្ឆេះកំហឹងពួកគេ។ ការបញ្ឆេះកំហឹងដាក់ពួកគេ នឹងនាំបញ្ហាដាក់ខ្លួនមិនខាន។ ចុះប្រសិនបើពួកគេនិយាយថា៖ «នៅផ្ទះខ្ញុំ សម្ដីខ្ញុំថាយ៉ាងម៉េចគឺអ៊ីចឹងហើយ។ សូម្បីឪពុកម្ដាយខ្ញុំ ក៏ត្រូវធ្វើតាមសម្ដីខ្ញុំដែរ។ ខ្ញុំមានចរិតបែបនេះ ហើយចំពោះរឿងនេះ បងប្អូនរាល់គ្នាត្រូវអត់ឱនឱ្យខ្ញុំផង។ ខ្ញុំមិនដឹងថាត្រូវធ្វើយ៉ាងម៉េចទេ។ ឪពុកម្ដាយខ្ញុំគាត់ថា កាន់តែមានទេពកោសល្យខ្លាំង កាន់តែមានចរិតធំ ដូច្នេះហើយទើបពួកគាត់លើកទោសឱ្យខ្ញុំចំពោះរឿងនេះ»? តើនេះនឹងរាប់ថាការបកអាក្រាតខ្លួនឯងដែរទេ? (អត់ទេ។) ពួកគេកំពុងប្រាប់អ្នកថា អ្នកដែលមានទេពកោសល្យខ្លាំង មានចរិតធំបែបនេះ ដូច្នេះអ្នកគួរលើកទោសឱ្យពួកគេ។ ប្រសិនបើពួកគេនិយាយថា៖ «ខ្ញុំមានចរិតបែបនេះតាំងពីខ្ញុំក្មេងមកម្ល៉េះ។ ខ្ញុំនិយាយយ៉ាងម៉េច គឺអ៊ីចឹងហើយ។ ខ្ញុំខំប្រឹងដេញតាមភាពឥតខ្ចោះ និងអ្វីដែលខ្ញុំចង់បាន។ ដោយសារខ្ញុំជឿលើព្រះជាម្ចាស់ ឥឡូវខ្ញុំបានប្រសើរជាងមុនច្រើន ហើយភាគច្រើន ខ្ញុំអាចអត់ឱន និងអាចគ្រប់គ្រងខ្លួនឯងបាន ប៉ុន្តែខ្ញុំនៅតែខំប្រឹងដេញតាមភាពឥតខ្ចោះដដែល។ ប្រសិនបើអ្វីៗមិនបានល្អឥតខ្ចោះទេ គឺគ្មានបានការទេ ហើយខ្ញុំមិនអាចទទួលយកបានឡើយ»។ តើនេះជាការបកអាក្រាតខ្លួនឯងមែនទេ? (អត់ទេ។) ដូច្នេះ តើជាអ្វីវិញ? នេះគឺជាការលើកសរសើរពីខ្លួនឯង និងជាការអួតអាងដើម្បីឱ្យអ្នកដទៃកោតសរសើរពួកគេ ដោយប្រាប់អ្នកដទៃថា ពួកគេគួរឱ្យខ្លាចបែបណា គឺដូចពួកជនឧក្រិដ្ឋ និងពួកជនពាលប្រព្រឹត្តអំពើហិង្សាដើម្បីអួតអាង និងបញ្ចេញសាច់ដុំ នៅពេលពួកគេជួបគ្នាដូច្នោះដែរ ប្រៀបដូចជាចង់ប្រាប់ថា៖ «តើអ្នកឯងគិតថា អ្នកឯងអាចលេងសើចជាមួយខ្ញុំបាន មែនទេ? បើអ្នកគិតដូច្នេះមែន អ៊ីចឹងសាកសួរកណ្ដាប់ដៃរបស់ពួកយើងទៅមើល តើមានអ្វីចង់ប្រាប់វិញដែរទេ!» តើនេះមិនមែនជាមុខមាត់ពិតប្រាកដរបស់សាតាំងទេឬអី? នេះគឺជាមុខមាត់ពិតប្រាកដរបស់សាតាំង។ វិធីក្នុងការបកអាក្រាតខ្លួនឯង មិនសុទ្ធតែដូចគ្នាទាំងអស់នោះទេ។ នៅពេលដែលពួកទទឹងនឹងព្រះគ្រីស្ទបកអាក្រាតខ្លួនឯង ពួកគេធ្វើវាដើម្បីគំរាមកំហែង បំភិតបំភ័យ និងបន្លាចអ្នកដទៃ។ ពួកគេតែងចង់បង្ក្រាបអ្នកដទៃជានិច្ច។ នេះគឺជាមុខមាត់ពិតរបស់សាតាំង។ វាមិនមែនជាវិធីក្នុងបើកចិត្តនិយាយការពិតក្នុងលក្ខណៈសាមញ្ញធម្មតានោះទេ។ ដើម្បីរស់នៅក្នុងភាពជាមនុស្សធម្មតា តើមនុស្សម្នាក់គួរបើកចិត្តនិយាយការពិត និងបកអាក្រាតខ្លួនឯងតាមរបៀបណា? តាមរយៈការបើកចិត្តនិយាយការពិតអំពីការបង្ហាញចេញនូវនិស្ស័យពុករលួយរបស់ខ្លួន ដោយឱ្យអ្នកដទៃមើលធ្លុះពីការពិតនៅក្នុងចិត្តរបស់ពួកគេ ហើយបន្ទាប់មកវែកញែក និងស្គាល់ពីសារជាតិនៃបញ្ហានោះតាមរយៈបន្ទូលរបស់ព្រះជាម្ចាស់ រួចស្អប់ខ្ពើមខ្លួនឯងអស់ពីចិត្ត។ នៅពេលដែលពួកគេបកអាក្រាតខ្លួនឯង ពួកគេមិនគួរព្យាយាមរកលេសដោះសាឱ្យខ្លួនឯង ឬព្យាយាមពន្យល់ដើម្បីគេចពីការស្ដីបន្ទោសនោះទេ ផ្ទុយទៅវិញ ពួកគេគ្រាន់តែអនុវត្តសេចក្ដីពិត និងធ្វើជាមនុស្សស្មោះត្រង់ទៅបានហើយ។ មនុស្សមួយចំនួនមាននិស្ស័យអាក្រក់យ៉ាងច្បាស់ក្រឡែត ប៉ុន្តែពួកគេតែងនិយាយថា ខ្លួនពួកគេមានចរិតមិនល្អ។ តើនេះមិនមែនគ្រាន់តែជាលេសដោះសាទេឬអី? និស្ស័យមិនល្អ គឺនិស្ស័យមិនល្អហើយ គ្មានអ្វីផ្សេងពីនោះឡើយ។ នៅពេលមនុស្សម្នាក់ធ្វើអ្វីមួយដែលគ្មានហេតុផល ឬធ្វើអ្វីដែលបង្កគ្រោះថ្នាក់ដល់គ្រប់គ្នា បញ្ហាគឺពាក់ព័ន្ធនឹងនិស្ស័យ និងភាពជាមនុស្សរបស់ពួកគេ ប៉ុន្តែពួកគេតែងនិយាយថា ពួកគេមិនអាចគ្រប់គ្រងអារម្មណ៍ខ្លួនឯងបានមួយពេល ឬមានការខឹងសម្បាបន្តិចបន្ដួច។ ពួកគេមិនដែលយល់ពីសារជាតិនៃបញ្ហានោះទេ។ តើនេះពិតជាការវែកញែកពីខ្លួនឯង និងការបកអាក្រាតខ្លួនឯងពិតប្រាកដដែរទេ? ដើម្បីវែកញែក និងលាតត្រដាងខ្លួនឯងយ៉ាងពិតប្រាកដ មនុស្សម្នាក់ត្រូវតែមានចិត្តស្មោះត្រង់ និងអាកប្បកិរិយាស្មោះសរ ពួកគេមិនត្រូវព្យាយាមពន្យល់ ឬដោះសារឱ្យខ្លួនឯងឡើយ ពួកគេត្រូវតែអាចស្គាល់ខ្លួនឯងទាក់ទងនឹងសារជាតិរបស់ខ្លួន ហើយពួកគេត្រូវតែនិយាយអំពីអ្វីដែលពួកគេអាចយល់បានអំពីបញ្ហានៅក្នុងនិស្ស័យរបស់ពួកគេ។ នេះគឺជាទិដ្ឋភាពមួយ។ ទិដ្ឋភាពមួយទៀតគឺថា ប្រសិនបើមនុស្សម្នាក់មានអារម្មណ៍ថានិស្ស័យរបស់ពួកគេធ្ងន់ធ្ងរខ្លាំង ពួកគេត្រូវតែនិយាយទៅកាន់មនុស្សគ្រប់គ្នាថា៖ «ប្រសិនបើខ្ញុំបញ្ចេញឱ្យឃើញនិស្ស័យពុករលួយបែបនេះម្ដងទៀត សូមកុំរារែកក្នុងការដាស់តឿនខ្ញុំ និងលួសកាត់ខ្ញុំ។ ប្រសិនបើខ្ញុំមិនអាចទទួលយកវាបានទេ សូមកុំបោះបង់ខ្ញុំចោល។ ទិដ្ឋភាពនៃនិស្ស័យពុករលួយរបស់ខ្ញុំនេះគឺធ្ងន់ធ្ងរណាស់ ហើយខ្ញុំត្រូវការឱ្យអ្នកប្រកបគ្នាអំពីសេចក្ដីពិតបន្ថែមទៀត ដើម្បីលាតត្រដាងខ្ញុំ។ ខ្ញុំទទួលយកការលួសកាត់ពីមនុស្សគ្រប់គ្នាដោយស្ម័គ្រចិត្ត ហើយខ្ញុំសង្ឃឹមថា មនុស្សគ្រប់គ្នានឹងមើលការខុសត្រូវខ្ញុំ ជួយខ្ញុំ និងទប់ស្កាត់ខ្ញុំមិនឱ្យវង្វេងផ្លូវឡើយ»។ តើនេះជាអាកប្បកិរិយាបែបណាដែរ? នេះគឺជាអាកប្បកិរិយានៃការទទួលយកសេចក្ដីពិត។ មនុស្សមួយចំនួនមានអារម្មណ៍មិនសូវស្រណុកចិត្តខ្លះដែរ នៅពេលពួកគេនិយាយអ្វីទាំងអស់នេះចេញមក។ ពួកគេគិតក្នុងចិត្តថា៖ «ប្រសិនបើបងប្អូនគ្រប់គ្នាពិតជាក្រោកឡើង និងលាតត្រដាងពីខ្ញុំមែន តើពេលនោះខ្ញុំនឹងត្រូវធ្វើបែបណា? តើខ្ញុំនឹងអាចទទួលយកបានដែរទេ?» តើអ្នករាល់គ្នាខ្លាចអ្នកដទៃលាតត្រដាងពីខ្លួនឯងដែរទេ? (អត់ទេ។) អ្នកគួរមានសេចក្ដីក្លាហានប្រឈមមុខនឹងរឿងនេះ។ វាជារឿងអាម៉ាស់ណាស់ដែលខ្លាចត្រូវគេលាតត្រដាងនោះ។ ប្រសិនបើអ្នកពិតជាស្រឡាញ់សេចក្ដីពិតមែននោះ តើអ្នកនឹងខ្លាចត្រូវគេធ្វើឱ្យអាម៉ាស់មុខដោយវិធីនេះដែរទេ? តើអ្នកនឹងខ្លាចគ្រប់គ្នាដោះស្រាយជាមួយអ្នកដែរទេ? ការភ័យខ្លាចនេះ គឺជាបញ្ហានៃភាពទន់ជ្រាយ ភាពអវិជ្ជមាន និងសេចក្ដីពុករលួយ។ មនុស្សគ្រប់គ្នាបង្ហាញចេញសេចក្ដីពុករលួយ ប៉ុន្តែសារជាតិនៃការបង្ហាញចេញនោះ គឺមានលក្ខណៈខុសគ្នា។ ឱ្យតែមនុស្សណាម្នាក់ប្រព្រឹត្តអំពើរំលង ឬបង្កការបង្អាក់ និងការរំខានដោយមិនដឹងខ្លួន នោះអំពើរំលងរបស់ពួកគេ គឺជាប្រភេទនៃការបង្ហាញចេញសេចក្ដីពុករលួយធម្មតាទេ ហើយមនុស្សគ្រប់គ្នានឹងអាចប្រព្រឹត្តដាក់រឿងនេះដោយត្រឹមត្រូវបាន។ ប្រសិនបើគោលដៅប្រកបដោយចេតនារបស់នរណាម្នាក់ គឺដើម្បីបង្កការរំខាននិងការបង្អាក់ ឬដើម្បីបំផ្លាញកិច្ចការរបស់ពួកជំនុំដោយចេតនា នោះពួកគេគឺជាមនុស្សដែលខ្លាចត្រូវអ្នកដទៃលាតត្រដាងខ្លាំងជាងគេបំផុត ដោយសារតែសារជាតិនៃបញ្ហានេះធ្ងន់ធ្ងរខ្លាំងណាស់ ហើយពេលណាដែលពួកគេត្រូវលាតត្រដាង នោះពួកគេមុខជាត្រូវគេបើកសម្ដែង និងផាត់ចោលមិនខាន។ ការភ័យខ្លាចរបស់ពួកគេនេះ ដក់ជាប់នៅក្នុងចិត្តពួកគេជានិច្ច។ មិនថាសព្វថ្ងៃនេះ ព្រះជាម្ចាស់បំពេញកិច្ចការដោយរបៀបណាទេ គ្រប់យ៉ាងគឺសុទ្ធតែដើម្បីគោលបំណងនៃការបន្សុទ្ធមនុស្សឱ្យជ្រះស្រឡះពីសេចក្ដីពុករលួយ និងដើម្បីសង្គ្រោះពួកគេ។ ប្រសិនបើអ្នកជាប្រភេទមនុស្សត្រឹមត្រូវ ហើយអ្នកខិតខំប្រឹងប្រែងដើម្បីបំពេញភារកិច្ចរបស់អ្នកឱ្យបានល្អ និងអនុវត្តបញ្ជាបេសកកម្មរបស់ព្រះជាម្ចាស់ មនុស្សភាគច្រើននឹងយល់ពីចំណុចនេះច្បាស់។ ពួកគេអាចយល់រឿងនេះតាមរយៈខ្លួនអ្នកបាន។ ជាងនេះទៅទៀត ការលាតត្រដាង ការលួសកាត់ និងការដោះស្រាយជាមួយមនុស្ស គឺមិនមែនជាការបង្កបញ្ហាដល់ពួកគេនោះទេ។ ផ្ទុយទៅវិញ គឺធ្វើដើម្បីជួយពួកគេដោះស្រាយបញ្ហា ដើម្បីឱ្យពួកគេអាចបំពេញភារកិច្ចរបស់ខ្លួនឱ្យបានល្អ និងការពារកិច្ចការរបស់ពួកជំនុំ។ នេះគឺជារឿងត្រឹមត្រូវមួយ។ បុគ្គលម្នាក់ដែលទទួលយកការលួសកាត់ និងការដោះស្រាយជាមួយដើម្បីឱ្យពួកគេអាចផ្លាស់ប្ដូរនិស្ស័យពុករលួយបាន បុគ្គលនោះអាចបន្សុទ្ធបាន។ នេះគឺជាអាកប្បកិរិយាដែលមនុស្សម្នាក់ៗគួរមាន ដើម្បីសម្រេចបាននូវការផ្លាស់ប្ដូរនិស្ស័យ។ នៅពេលដែលមនុស្សម្នាក់មានអាកប្បកិរិយាបែបនេះ ពួកគេក៏ត្រូវការស្វែងរកផ្លូវអនុវត្តន៍ដែលសមស្របមួយផងដែរ ហើយនៅពេលដែលពេលវេលាដែលត្រូវធ្វើបែបនេះមកដល់ ចាំបាច់ត្រូវមានការរងទុក្ខ។ នៅពេលដែលមានសង្គ្រាម ពួកគេត្រូវតែលះបង់សាច់ឈាម និងកាត់ផ្ដាច់ការជាប់ជំពាក់ខាងមុខមាត់ សេចក្តីឆ្មើងឆ្មៃ និងអារម្មណ៍របស់ពួកគេចេញ។ នៅពេលដែលពួកគេបានពុះពារជម្នះការលំបាកខាងសាច់ឈាម នោះអ្វីៗនឹងបានស្រួលជាងមុន។ មនុស្សអាចហៅសេចក្ដីនេះថា សេរីភាពនិងការដោះលែង។ នេះគឺជាដំណើរការនៃការអនុវត្តសេចក្ដីពិត ហើយតែងតែមានការរងទុក្ខខ្លះមិនខាន។ ដោយសារតែសាច់ឈាមនេះពុករលួយ ហើយមនុស្សមានមុខមាត់ និងសេចក្តីឆ្មើងឆ្មៃ ហើយពួកគេតែងគិតគូរពីប្រយោជន៍ផ្ទាល់ខ្លួនរបស់ពួកគេជាប់ជានិច្ច ដូច្នេះមិនអាចមិនរងទុក្ខសោះនោះទេ។ ចំណុចទាំងអស់នេះ គឺជាឧបសគ្គធំបំផុតរបស់មនុស្សនៅក្នុងការអនុវត្តសេចក្ដីពិត។ ហេតុនេះហើយ មិនអាចអនុវត្តសេចក្ដីពិតដោយគ្មានការរងទុក្ខបន្តិចណានោះទេ។ នៅពេលមនុស្សភ្លក់រសជាតិផ្អែមល្ហែមនៃការអនុវត្តសេចក្ដីពិត និងឆ្លងកាត់សេចក្ដីសុខសាន្ត និងសេចក្ដីអំណរពិតប្រាកដ នោះពួកគេនឹងព្រមអនុវត្តសេចក្ដីពិត ហើយពួកគេនឹងកាន់តែងាយស្រួលបដិសេធខ្លួនឯង លះបង់សាច់ឈាម និងយកឈ្នះលើសាតាំង។ តាមរបៀបនេះ ពួកគេនឹងបានដោះលែង ហើយមានសេរីភាពទាំងស្រុង។

តើត្រូវបង្កើតបរិយាកាសបែបណានៅក្នុងជីវិតពួកជំនុំ? បរិយាកាសមួយនៅដែលពេលមានរឿងអ្វីមួយកើតឡើង គេលើកមកនិយាយតែពីរឿងនោះប៉ុណ្ណោះ ហើយមិនលើកមនុស្សមកនិយាយទេ។ ពេលខ្លះ ការខ្វែងគំនិតគ្នានឹងនាំទៅរកជម្លោះ ហើយអារម្មណ៍ឆេវឆាវក៏នឹងឡើងខ្ពស់ដែរ តែគ្មានការទាស់ទែងគ្នានៅក្នុងចិត្តនោះទេ។ គ្រប់យ៉ាងគឺដើម្បីការផ្លាស់ប្ដូរនិស្ស័យរបស់មនុស្ស និងការបំពេញភារកិច្ចរបស់មនុស្សម្នាក់ៗឱ្យបានល្អ។ គ្រប់យ៉ាងសុទ្ធតែជាការអនុវត្តសេចក្ដីពិតដើម្បីបំពេញតាមបំណងព្រះហឫទ័យរបស់ព្រះជាម្ចាស់។ គ្មានការស្អប់ខ្ពើមគ្នារវាងមនុស្សនឹងមនុស្សទេ។ នេះគឺដោយសារតែមនុស្សសុទ្ធតែស្ថិតនៅក្នុងដំណើរនៃការព្យាយាមសម្រេចបាននូវសេចក្ដីសង្គ្រោះ។ មនុស្សគ្រប់រូបមាននិស្ស័យពុករលួយដូចគ្នា ហើយជួនកាលប្រហែលសម្ដីនិយាយចេញមកអាក្រក់ស្ដាប់បន្តិច ឬនិយាយជ្រុលបន្តិច ឬមនុស្សណាម្នាក់មានអាកប្បកិរិយាមិនល្អជាដើម។ មនុស្សមិនគួរស្អប់អ្វីៗទាំងនេះទេ។ ប្រសិនបើអ្នកនៅតែមិនអាចយល់បាន ឬមើលមិនធ្លុះពីបញ្ហានេះ នៅមានវិធីសាស្រ្តចុងក្រោយមួយទៀត៖ ត្រូវអធិស្ឋាននៅចំពោះព្រះជាម្ចាស់ និងសញ្ជឹងគិតក្នុងចិត្តថា៖ «យើងជឿ និងដើរតាមព្រះជាម្ចាស់តែមួយ ដូច្នេះ មិនថាយើងមានទំនាស់ និងគំនិតខុសគ្នាយ៉ាងណា មិនថាមានអ្វីដែលបំបែកបំបាក់យើងទេ យើងត្រូវតែរួបរួមគ្នានៅចំពោះព្រះជាម្ចាស់។ យើងអធិស្ឋានទៅព្រះជាម្ចាស់តែមួយ ដូច្នេះ តើមានអ្វីដែលយើងមិនអាចឆ្លងផុតបាននោះ?» ប្រសិនបើអ្នកគិតឱ្យបានដិតដល់អំពីរឿងនេះតាមរបៀបនេះ នោះអ្នកនឹងអាចយកឈ្នះលើឧបសគ្គទាំងនេះបាន មែនអត់? នៅពេលពិចារណាសព្វគ្រប់អស់ហើយ តើគោលបំណងចុងក្រោយគឺជាអ្វីទៅ? គឺដើម្បីសហប្រតិបត្តិការគ្នាដោយចុះសម្រុង ដើម្បីស្វែងរកបំពេញតាមបំណងព្រះហឫទ័យរបស់ព្រះជាម្ចាស់នៅគ្រប់រឿងទាំងអស់ និងដើម្បីសម្រេចឱ្យបាននូវការឯកភាពគ្នា ពោលគឺការឯកភាពខាងគោលបំណង និងការឯកភាពខាងបំណង និងប្រភពនៃសកម្មភាព។ ចំណុចនេះនិយាយងាយទេ តែអនុវត្តទើបលំបាក។ តើហេតុអ្វីទៅ? (មនុស្សមាននិស្ស័យពុករលួយ។) ត្រឹមត្រូវណាស់។ គឺមិនមែនដោយសារមនុស្សមានចរិត បុគ្គលិកលក្ខណៈ ឬអាយុខុសគ្នា ឬដោយសារមនុស្សមកពីគ្រួសារផ្សេងគ្នានោះទេ តែដោយសារមនុស្សមាននិស្ស័យពុករលួយ។ នេះទើបជាឫសគត់នៃបញ្ហា។ ប្រសិនបើអ្នកអាចយល់ច្បាស់ពីឫសគត់នៃបញ្ហានេះដែលមាននៅក្នុងនិស្ស័យពុករលួយរបស់មនុស្ស អ្នកអាចប្រព្រឹត្តដាក់អ្វីៗបានត្រឹមត្រូវ ហើយបញ្ហានឹងងាយដោះស្រាយមិនខាន។ ដូច្នេះ តើយើងនឹងនៅតែត្រូវការពិភាក្សាគ្នាល្អិតល្អន់នៅទីនេះអំពីរបៀបដោះស្រាយនិស្ស័យពុករលួយទៀតដែរទេ? អត់ទេ។ អ្នករាល់គ្នាត្រូវតែស្ដាប់សេចក្ដីអធិប្បាយឱ្យបានច្រើន រហូតទាល់តែអ្នករាល់គ្នាសុទ្ធតែដឹងពីផ្លូវដែលត្រូវដើរ ហើយអ្នករាល់គ្នាសុទ្ធតែមានបទពិសោធខ្លះនៅក្នុងរឿងនេះ។ ដរាបណាមនុស្សអាចតស៊ូក្នុងការស្វែងរកសេចក្ដីពិតនៅគ្រប់រឿងទាំងអស់ដើម្បីដោះស្រាយបញ្ហានានា ឆ្លុះបញ្ចាំងពីបញ្ហាដែលកើតមានឡើងនៅក្នុងខ្លួនពួកគេ និងបន្តប្រព្រឹត្តដាក់អ្នកដទៃដោយត្រឹមត្រូវ ដរាបនោះពួកគេនឹងអាចសហប្រតិបត្តិការគ្នាដោយចុះសម្រុងជាមួយអ្នកដទៃបានហើយ។ ឱ្យតែមនុស្សអាចទទួលយកសេចក្ដីពិតបាន មិនក្រអឺតក្រទម ឬមិនរាប់ខ្លួនឯងជាសុចរិត ហើយអាចមានអាកប្បកិរិយាត្រឹមត្រូវចំពោះមតិយោបល់របស់អ្នកដទៃ នោះពួកគេអាចសហប្រតិបត្តិការគ្នាបានហើយ ហើយប្រសិនបើបញ្ហាពិតជាកើតឡើងមែន នោះវាងាយនឹងសហប្រតិបត្តិការគ្នាតាមរយៈការស្វែងរកសេចក្ដីពិតមកដោះស្រាយបញ្ហាទាំងនោះ។ ដរាបណាមនុស្សម្នាក់អាចទទួលយកសេចក្ដីពិតបាន ហើយបើកចិត្តនិយាយការពិតក្នុងការប្រកបគ្នា ដរាបនោះដៃគូរបស់ពួកគេនឹងងាយទទួលបានការជំរុញចិត្ត ហើយអាចទទួលយកសេចក្ដីពិតបានមិនខាន។ ពេលនោះ ការសម្រេចបាននូវការសហប្រតិបត្តិការគ្នាដោយចុះសម្រុង លែងជាបញ្ហាធំទៀតហើយ ហើយវាងាយនឹងសម្រេចគោលដៅនៃការឯកភាពគ្នាទាំងចិត្តទាំងគំនិតណាស់។

ថ្ងៃទី៥ ខែកញ្ញា ឆ្នាំ២០១៧

YouTube: https://l.kingdomsalvation.org/km/video
Facebook: https://|.kingdomsalvation.org/km/facebook

Email: contact.km@kingdomsalvation.org





